
	ТОМ АВГЫН ОВООХОЙ

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нэгдүгээр бүлэг : УНШИГЧ АВГАЙГ «НИГҮҮЛСЭНГҮЙ» НЭГ ХҮНТЭЙ ТАНИЛЦУУЛАХ

	Боолын худалдаачин

	 

	Өгүүлэх нь, хавар эртний хавсаргатай нэг өдөр Кентукки мужийн нэгэн хотноо цэвэрхэн зассан хоолны тасалгаанд хоёр хүн сандал зэрэгцүүлэн сууж дарс ууж үг хэлэлцэнэ. Нэг нь пагдгар бүдүүвтэр эелдэг биш царайтай, харин хувцас нь хээнцэр эрээн хантааз, шар хээтэй хөх ороолтоор хүзүүгээ дэгжирхэн ороосон нь сүрхий зохижээ. Мойноговтор бүдүүн хуруунууддаа бэлзэг зүүж, ярианд улайхдаа цагийнхаа хүнд алтан оосроос дүүжилсэн гарын тэмдгийг барьж сэгсчин шаржигнуулна. Түүний үг яриа нь бүдүүлэг билээ. Харин хамт суугч Шелби авгай бол жинхэнэ нэг ёст эрийн шинжтэй бөгөөд суух гэр орны тохитой байдал нь түүний баялаг чинээлгийг үзүүлнэ.

	Энэ хоёр хүн их л шамдан ярилцаж байна гэдгийг дээр дурдсан. 

	Шелби авгай хэлрүүн:

	— Би энэ явдлыг саяын хэлснээр л дуусгая гэж бодов гэхэд, гийчин хундагатай архиа барьж 

	— Шелби авгай аа, ийм болбол та бид хоёр хэзээ ч наймаа таарахгүй, яавч горьгүй гэв.

	— Аяа Гейли! Том бол энгийн хүнтэй үнэхээр зүйрлэшгүй тул тийм үнэ ч лав хүрнэ, түүний зан авир дөлгөөн шударга, ухаантай, эдүгээ болтол миний хамаг аж ахуйг яг таг барьсаар байна гэхэд Гейли хундагандаа архи дүүргэж,

	— Та түүнийгээ негр хүн хэр шударга вэ, тийм л шударга гэж байх шив дээ! гэж инээвхийлэв.

	— Тийм биш ээ! Түүний шударга нь ямар ч маргаангүй. Том бол цагаан санаатай, сэргэлэн, шүтлэгтэй негр, миний бие түүнд эд мөнгө, гэр бараа морь малаа цөм итгэн эрхлүүлсэн билээ, тэр ч ямагт шударга зүтгэж байна. Би өнгөрсөн намар түүнийг Цинцинати хотод нэг хэргээр зарав. Тэр далимаар над таван зуун доллар авчирч өгөх байв. Гэтэл замд нь үл бүтэх хүмүүс дайралдан хатгаж:

	— Том, чи Канад зүг оргохгүй яасан юм бэ? гэхэд Томын өгүүлсэн нь:

	— Үгүй, тэгж болохгүй, миний эзэн надад итгэсэн юм гэжээ. Би энэ учрыг хожим сонслоо. Томоос хагацахыг би үнэхээр хүсэхгүй байна. Ганцхан та түүнийг миний бүх өрөнд бодож авах бол авагтун. Хэрвээ Гейли танд өчүүхэн төдий нинжин сэтгэл байвал намайг бодооч гэсэнд боолын худалдаачин хэлсэн нь:

	— Над нэг худалдаачин хүний хэр, нинжин сэтгэл лав бий. Ер нь би нөхдөдөө тус болохыг бодож явдаг. Хэдий ингэвч ийм янзаар бол арай дэндүү байна, гээд нэг хэсэг дуугүй болоход Шелби авгай:

	— За Гейли, та чухам яах гэж байгаа санаагаа хэл дээ гэхэд Гейли асууруун:

	— Танд Томын дээр нэмэр болгон өгчихмөөр өөр нэг хүү буюу охин үгүй буюу? гэж хэлэхэд Шелби,

	— Надад бусдад өгмөөр хүүхэд ер үгүй. Чухам үнэнийг хэлэхэд би хавчигдаж боогдсондоо ингэж худалдаалахад хүрээд байна гэв. 

	Тийн байтал хаалгыг нээж гурав дөрвөн настай болов уу гэмээр нэг бага дөрвөл хүү, өвөг эцэг буюу эмэг эх нь негр удамтай хүүхэд, орж ирлээ. Маш хөөрхөн тэр хүүг тасалгаа руу сонирхон түр шагайхад мяндсан хар үс нь хундаган хонхорхойт хацрыг хүрээлэн үелж унжаад өтгөн урт сормуусны цаанаас цогтой хоёр том хар нүд тормолзов.Улаан шар шоо хээтэй эдээр тааруулан хийж өмсгөсөн бариувч нь сайхан хүрэн биед үзэсгэлэнтэй зохижээ. Баахан эмээсэн байдалтай атлаа бас дасамгай байхыг ажиглавал эзний эрхлүүлдэг хайртай амьтан бололтой.

	Шелби авгай тэр хөвгүүнийг үзмэгц

	— Хөөе Жим ээ, хар аа! гэж дуудан исгэрч нэг салаа усан үзэм хаяж. — Май! гээд, — Жим чи наашаа ирж энэ авгайд дуулан бүжиглэж чаддагаа үзүүл гэхэд Жим нөгөөх хар арьстан аймгийн дуулдаг зэрлэг сүрхий нэг дууг тод бөгөөд нарийхан хоолойгоор аялж, бас хажуугаар нь гар хөл ба бүхэл биеэ хөдөлгөн маяглахад Гейли 

	— Уухай уухай! гэж дахин дахин хашхирч, — Үнэхээр хэцүү жаал байна гэмэгц жүржийн нэг хэлтэс шидэн өгөөд, Шелбийн мөрөн дээр алгадан; — Би танд нэг үг хэлье гэж гэнэт өгүүлсэн нь: — Та над энэ хүүгээ нэмээд өгчих, тэгвэл наймаа таарлаа гэтэл тэрхэн зуур хаалгыг сэмхэн нээж хорин тав орчим настай нэг дөрвөл бүсгүй орж ирэв. Түүнийг нэг л удаа хармагц энэ хүүгийн эх гэж хэн ч танихаар билээ. Энэ бүсгүйн урт сормуус, гялалзсан дугариг хар нүд, үелсэн мяндсан хар үс нь цөм хүүтэйгээ яг адил. Улаан хацар нь хүрэн царайн дээр тодорхой ялгаран гэрэлтэнэ, уран хийцтэй хувцас нь гоолиг биеийг тодхон харуулна. Гаднын хүн гайхан ширтэж байгааг ажигламагц эмэгтэйн царай улам улайн, хөдөлж үл чадан түдгэлзэн зогсоход, эзэн:

	— Элиза, чи юу гээ вэ? гэтэл,

	— Эзэн минь өршөө. Би Жимийг эрсэн билээ.

	Гэтэл хүү эхийн зүг гүйн хүрч олсон олзыг үзүүлэв. Төдий Шелби авгай:

	— Энэ байна, аваад яв л даа гэсэнд Элиза хүүгээ дагуулан гарч одлоо.

	Чингэтэл боолын худалдаачин сандран мэгдэн 

	— Тэнгэр минь! гэж дуу алдан Шелби авгай руу хандаж, — Үүнийг би үнэхээр ашиг гэж нэрийднэ. Та энэ хүүхнийгээ Орлеан хотод аваачвал үнэхээр заяа таарна. Би урьд үүнээс өчүүхэн илүүгүй охидыг мянган янчаанаар өгч авч байхыг үзлээ гэхэд Шелби авгай хүйтнээр:

	— Надад энэ бүсгүйгээр баяжих хүсэл огт алга гээд уг яриаг булзааруулахыг бодон өөр нэг шил дарс ханзлан түүний чанарыг асуусанд, худалдаачин:

	— Үнэнхүү тэргүүн зэргийн сархад гэж сайшаагаад жич нэмж өгүүлсэн нь: — За та тэр хүүхнээ надад худалдаж орхи, би ямар үнэ өгөх вэ? гэхэд Шелби хариулруун: 

	— Энэ хүүхнийг худалдаж болохгүй, биеийн нь хэмжээний алтаар авъя гэсэн ч миний гэргий үл зөвшөөрнө гэхэд Гейли хэлрүүн: 

	— За даа, эмэгтэйчүүд юм бодож эс чадах учраас тэгж өгүүлэлдэнэ. Хүний чинээ хүнд алтаар хэчнээн олон үнэтэй цаг, чимэг эрдэнийн зүйлсийг худалдан авч болохыг та сэнхрүүлэн таниулбал энэ хэрэг аяндаа өөр байдалтай болохыг би баталъя гэхэд Шелби авгай шийдвэртэй царай гарган:

	— Үүний тухай яриа гаргаж үл болохыг би танд хэлсэн шүү гэхэд;

	— За харин тийм бол хүүгээ надад лав өгөх биз дээ? Түүнд би сайхан үнэ өгснийг та сайшаах хэрэгтэй гэв. Шелби асууруун:

	— Энэ хүүхдээр та юу хийх гэсэн юм бэ? гэвэл, Гейли хариулруун:

	— Миний нэг дотнын танил цэвэрхэн хөөрхөн хөвгүүдийг худалдан авч баячуудад дам өгөхөөр цуглуулдаг. Хөөрхөн хүү гарч ирээд зочдыг тосон хүлээлгэж, хаалгыг нээх нь чинээлэг айлд үнэхээр гэрийн чимэг болно. Гэтэл танай энэ хар чөтгөр бас хөгжимд авьяастай болоход сайн гүйх бараа лав мөн гэхэд Шелби бодол бодож хэлсэн нь: 

	— Би өрөвдөх сэтгэлтэй хүн тул, хүүг нь эхээс нь хагацаахад тэвчиж үл чадна. Үгүй, түүнийг би худалдахгүй гэхэд Гейли хэлрүүн;

	— Та бол төрөлхийн зөөлөн сэтгэлтэй хүн ажээ. Би тодорхой мэдлээ. Харин энэ хүүхнийг өөр нэгэн газарт хэдэн хоногоор явуулбал болохгүй зүйл байх уу? Хэрвээ тэгвэл энэ явдал тайван амраар зүйлчлэн бүтээд эх бүсгүйг эргэж ирэхийн өмнө нэгэнт өнгөрсөн байх биз. Дараа нь эхийн сэтгэлийг тайтгаруулж танай хатан түүнд нэг ээмэг буюу нэг шинэ дээл авч өгвөл барав гэхэд нь Шелби хэлрүүн:

	— Тийм амархан бүтэхгүй байх гэж би зовж байна гэв. 

	Боолын худалдаачин хэлрүүн:

	— Зовох юу байх вэ! Энэ хар арьстнуудыг цагаантай адилтгаж ер болохгүй, эв зүйг нь олбол эд нар хэзээ ч хүлээн тэсвэрлэнэ. Зарим хүн миний ажлыг журамгүй задгай гэж хэлдэг боловч, би өөрөө тийм гэж ер үл санана. Би ажлаа, харин ч заримуудын адил чингэж бүтээж байсан удаа огт үгүй. Эх нь галзуурсан мэт бархирсаар байхад үрийг нь гараас нь шувт татан авч худалдах зүрхтэй этгээдийг би бас танина. Энэ бол ажлын бүтээлийг эвдэх тун муу арга, харин хэзээд хүн төрөлхтний ёсоор хийж гүйцэтгэх нь хамгийн зөв гэж хаширжив. 

	Ер нь хүн биеэ магтах нь сайхан биш, хэдий тийм боловч үнэн хэргийн тулд би хэлж байна: Миний адил цөөнийг алдаж гээгдүүлэх худалдаачин гэвэл тун ч ховорхон бий, энэ нь өрөвдөх нигүүлсэх сэтгэлийг гол болгож, тэднийг хэрхэн ямраар байлгадгийн ач гэж санана гэсэнд Шелби авгай жүржийн хальсыг хуулах зуураа:

	— Лав тийм гэхэд нөгөө нь цааш өгүүлрүүн:

	— Миний саналыг хүн бас шоолдог. Гэвч миний бие зорьсон зоригийг буцалгүй явсаар их ашгийг олж явлаа. Та сонс, би хүүхдийг худалдахдаа эрхбиш болох зохих арга зүй бүхнийг сурвалжилж, арай зөөлнөөр оролдоно. Эхийг нь зайлуулж, харах нүд, мөрөөдөх сэтгэлээс нь холдуулаад, жич, хэрэг нэгэнт өнгөрч дахин засах арга үгүй болоход тэд хүлээж хүлцэхээс өөр яах вэ. Эд чинь цагаан арьстнуудын адил үр хүүхдийнхээ дэргэд цаг үргэлж оршихыг ерөөж өссөн хүмүүс биш. Харин чанга сайн хүмүүжсэн хар арьстнууд бол хүсэл горьдлогогүй байх тул энэ мэтийн арилжаа тэдэнд хөнгөвтөр санагдах ёстой гэхэд Шелби тосон: 

	— Хэрвээ тийм бол миний хар арьстнууд муу хүмүүжилтэй аж гэж би гэмшинэ гэхэд Гейли хэлрүүн: 

	— Ноёнтон минь, би ч мөн тэгж санаж байна. Танай Кентукки газар хар арьстнаа буруу замаар сургаж байна. Та нар тэдэнд сайн санах боловч үнэндээ тэр чинь сайн хэрэг бус. Дэлхий дээр хар арьстныг дамжуулан нааш цааш нь худалдаа гүйлгэж энэ тэр хүнд өгч дамжуулж байгааг та үзэж байна. Тиймийн учир тэднийг хүсэл горьдлоготой сайн замаар хүмүүжүүлэх нь сайн бус, юу гэвэл тэдний эсэргүүцэх санал нь тэдэнд хожмоо нэн зовлон болдог байна. Зарим халуун орны тариалангийн негрүүд дуулан хашхиралдаж бүжиглэх газар танай энэ хэд гаслан зүдэрч явна гэж би лавтай санана. Хүн бүхэн өөр өөрийн аргыг зөвд тоочиход би ч хар арьстнуудаа зохистой байлган чармайсны ачийг тэдэнд үзүүлдэг гэж санаж явдаг гэхэд Шелби түүнийгээ зөв гэдэг аж! гэж дотроо гайхасхийв. 

	Хоёулаа самар цөмж нэг үе дуугүй суусны дараа Гейли асууруун:

	— За та юу гэж шийдэж байна? гэхэд Шелби 

	— Энэ явдлыг би эргэцүүлэн бодож, эхнэртэйгээ зөвлөе. Та өнөө орой зургаа, долоон цагийн үед ирж хариуг сонс доо гэсэнд худалдаачин ёслон гарч одлоо. 

	Үүний урьдах зуны дундуур боолчлох ёсны хамгийн зөөлөн хэлбэр энэхүү Кентукки мужид үзэгддэг гэхэд болохоор байжээ. Тэндхийн хөдөө дахь баячуудыг хэсэж зарим зарим эздийн өршөөнгүй сэтгэл зарим зарим боолчуудын үнэнч зүтгэлийг харж ажигласан хүн тэр нутгийн амьдрал нь «өвгийн үеийн» хэвшлийн тухай яруу домог буюу тэр мэтийн үлгэр байх нь гэж үнэмшиж ч магадгүй байжээ. Хэдий тийм боловч эл бүхний дээгүүр аймшигт нэг хар сүүдэр бүрхэж байдаг, тэр нь цааз хуулийн хар сүүдэр билээ. Тэр цааз хуульд цохилох зүрх, хайрлах сэтгэл оршин бүхий хүний биеийг аль нэг эзний эд агуурсанд тооцно. Ачлалт эзэнд гай гамшиг, үхэл зовлон тохиолдоход тэсвэрлэж болохуйц амьдарснаа горьдлогогүй хүнд зовлонт байдлаар солиход аль өдөр ч хүргэж чадах тул хэдийгээр боолчлох ёсны дээд зэргийн журамтай айлд байвч санаа төвшин сайн үйлсийг үзэх цаг ер үгүй билээ. Шелби авгай бол томоотой тохитой хүн бөгөөд өөрийн эргэн тойрныг найрсаг асархаг хичээнгүйлнэ. Тийнхүү өөрийн харьяат хар арьстнаа амар аятай байлгахыг осолдож назгайтсан нь ер үгүй билээ. Гэтэл ослоор худалдаа гүйлгээнд алдаа гарч буруудан, үлэмжхэн өрөнд унаад төлбөрийн бичиг нь Гейли авгайн атгад оржээ. Дээр хүүрнэсэн хоёр хүний ярианы түлхүүр нь энэ болъюу. 

	Тэндээс эмэгтэй Элиза үүдэнд ойртож очихдоо эзэнтэйгээ боолын худалдаачин нэг хүн ярилцаж наймаа хийхээр үнэ өгч байхыг тодорхой сонсож мэдэв. Цааш нь юу ярилцахыг чагнаж хаалганы дэргэд дуртайяа зогсох гэсэн боловч, эзэн ахай нь дуудсан тул аргагүй хурдавчлан эргэв. Хэдий тийм боловч тэр боолын худалдаачин хүүг нь авъя гэж шалж байх нь сонсогдсон мэт санагдав. 

	Энэ бүсгүй эндүүрэв үү? Элизагийн зүрх түг түг цохилон хүүгээ гэнэт элгэндээ чанга тэврэхэд, хүү нь гайхаж эхийн царай өөд харлаа. Элизагийн бодол санал самууран эзэн ахайнхаа авч ир гэсэн торгон хувцасны оронд шөнийн цамц өгөхөд Шелби ахай:

	— Охин чи энэ өдөр юу болов? гэхэд нь Элиза давхийн цочиж,

	— Аяа ахай минь гээд нулимс цувруулав. 

	— Эвий охин минь, чи яав? гэхэд Элиза өчрүүн:

	— Дор хоолны тасалгаанд манай эзэнтэй боолын худалдаачин хүн ярилцаж байна гэхэд эзэн ахай нь: 

	— Ухваргүй хүүхэд чи юу гэнэ ээ? Тэд ярилцавч ярилцана биз, юу нь хамаа гэвэл Элиза өчрүүн:

	— Ахай минь, эзэн миний хүүг үнэхээр худалдчихна гэж үү дээ? гээд хөөрхий ядуу бүсгүй шуугьчин уйлахад эзэн ахай:

	— Аяа, мунхаг охин чи сонс, Жимийг худалдана гэж бүү сана, хэрхэвч үгүй. Чиний эзэн зарц нараа тэдний сайн явсан цагт нэгийг ч үл худалдсаныг чи мэднэ. Чиний Жимийг хэн  тоож авдаг юм бэ? Хүн бүхэн чиний адил Жимийн хойноос амь тавьж байдаг гэж чи бодно уу, за боль, одоо битгий уйл. Аль вэ, миний хувцсыг товчлоод өг. За болно. Одоо миний үсийг нөгөө сурснаараа цэвэрхэн сүлжээд орхи. Одоо тэгж хаалга руу чагнахаа боль гэсэнд Элиза, эзэн ахайн итгэмжит үгийг үнэмшиж дахин сэргээд самнах чимэглэх ажилд гавшгайлан тусалж гарав. Шелби ахай бол Кентукки оронд цөөн бус тохиолдох ариун сэтгэлт хичээнгүй бөгөөд гүн сүсэг бишрэлтэй авгай нарын нэг мөн ажээ. Эр юүгээн мөнгөнд боогдон буйг мэдсэн зүйлгүй боловч түүний сайн санааг мэдэх учир Элизагийн тааварласныг эс үнэмшин огтхон ч ажиг сэжиггүй бүлгээ. Тийм учраас энэ хэргийг сэтгэлээс ангижруулан мөн энэ үдэш айлчлахаар бэлтгэсэн тул удалгүй бүрмөсөн мартжээ.

	 

	
Хоёрдугаар бүлэг : ЭХ

	Элиза болбол бага насандаа эзэн ахайн гэрт ирээд энэрэнгүй өршөөлд шүтэж хүмүүжсэн ажээ. Эзэн ахайн эх мэт энхрийлэлд насанд хүрээд саахалтын нэг айлд үйлчлэгч сэргэлэн авьяаст холимог Жорж нэрт боол хүнтэй гэрлэн суужээ. Залуу эрийн жинхэнэ эзэн нь түүнийг шуудайн таар нэхэх нэг үйлдвэрт хөлслөн өгсөнд сэргэлэн чадамгай авьяасаараа удалгүй ажилчдын дотор тэргүүн эгнээнд оров. 

	Ялангуяа олсны маалинга урах нэг машин шинээр зохион хийснээс болж авьяас төгөлдөр гэж алдаршив. Догшин хэрцгий эзэн нь тэрхүү шинэ нээж бүтээсэн зүйлийг магтахыг сонсоод оюунт адгуусаа ямар хэрэг өдүүлсэн болов уу гэж үзэхээр мордож үйлдвэрийн газарт ирсэнд фабрикийн эзэн Вильсон гар сарвайн угтаж, тийм авьяас төгөлдөр боолтойд нь баяр хүргэв. Жорж түүнд өөрийн зохиосон машиныг бахархан үзүүлж байхдаа биеэ жигтэй чөлөөтэй тайван байлгахад сайхан эрийн эрэлхэг зоригийг эзэн өөрийн эрхгүй гайхан өөрийн доройг дотроо битүү сэтгэв. Боол хүн дур зоргоороо сэлүүцэн машин зашин зохион олж эзэд ноёдтой эрх тэгш ярилцан хөөрөлдөх ёс байна уу! Ийм явдлыг эцэс болгох хэрэгтэй. Түүнийг эндээс нь нэн даруй гарган авч тарианы ажилд явуулаад орхиё, тэгээд чамайг толгойгоо өргөж явахыг чинь харъя л даа!

	Тэндээс Гаррис гэнэт үйлдвэрийн эзнээс Жоржийн хөлсийг нэхэж, одоо түүнийг гэртээ авч одно гэхэд үйлдвэрийн эзэн ихэд цочин хэлрүүн:

	— Яах нь тэр вэ, Гаррис авгай минь? Юу гэгч болох нь тэр вэ? гэхэд,

	— Юу ч гэсэн тэр дээ. Энэ чинь миний боол шүү гэв. 

	— Бид түүний хөлсийг нэмэн өгөхөд бэлхэн байна шүү, эрхэм ээ! гэвэл: 

	— Ингэж байгаа хэрэг биш ээ, эрхэм ээ. 

	Над боолчуудаа өөр газар ажил хийлгэх шаардлага байхгүй гэв. 

	— Гэвч, эрхэм авгай аа, энэ хүн уг ажилд онц авьяастай байна гэхэд,

	— Тийм байж ч магадгүй, миний хийлгэсэн ажилд ер авьяас нь харагдаагүй юм. Одоо өөр үг яриа хэрэггүй би түүнийг авч явна гэв. 

	Жорж эзний гаргаж байгаа шийдвэрийг сонсохдоо гарыг элгэндээ солбиж, хөмхийгөө зуун гөлрөн зогсов. Харин дотор нь буцлан уур хилэн галын дөл мэт дүрэлзэж, урт урт амьсгалан том хар нүд нь гялалзана.

	Хэрэв сайн санаат Вильсон авгай түүний гараас барьж:

	— Энэ удаа түүний дураар болон оч, дараа бид чамд тус болохыг бодъё гэж чихэнд нь эс шивнэсэн болж гэм аюултай хэрэг энд дэгдэх байлаа. 

	Түүнээс Жорж эзний гэр хүрээнд ирж хамгийн дорд ажилд талхигдаж, хараал доромжлолыг хүлцэн далдлавч, гагцхүү гялалзан цахилах нүд, зангидсан хөмсөг нь дотор нь юу болж байхыг илэрхийлэх билээ. 

	Жорж үйлдвэрийн газар ажил хийж жаргалтай байх үедээ Элизатай учирч гэрлэсэн ажээ. Шелбийнд зочдын их өрөөнд энэ хоёрын ёсыг гүйцэтгэж, эр эм болгон суулгахад эзэн ахай өөрийн биеэр Элизагийн өтгөн үсийг алтан жүржийн навчаар чимэн, дээгүүр нь бэрийн цагаан шааг нөмөргөсөн билээ. 

	Элиза энэ хэдэн жил нөхөртэйгөө олонтоо уулздаг байв. Гэвч энэ цэнгэлтэй цаг нь Жоржийг тэжээсэн сайн хүнээс хагацан, хууль ёсны эзний аюулт төмөр шилбүүрт туугдах хүртэл үргэлжлэв. Жоржийн явснаас хойш хоёр долоо хоног хэртэй болоод фабрикийн эзэн хэлсэн үгийнхээ ёсоор Гаррисын гэрт хэд очиж залуу эрийг дахин эгүүлж авах аргыг үүсгэсэн боловч Гаррисыг хөдөлгөж огт эс чадав. Жоржийн эцсийн горьдлого нь үүгээр дуусахад, түүнээс хойш хүнд зовлонг амсан гомдон зүдэх цаг ирнэ гэж сэтгэв.

	 

	 

	
Гуравдугаар бүлэг : ЭР НӨХӨР ХҮҮГИЙН ЭЦЭГ

	Шелби ахай айлчлахаар явахад Элиза, тагтан дээр зогсоод холдож байгаа тэрэгний хойноос уйтгарт харцаар ширтэн байтал гэнэт түүний мөрөн дээр нэгэн хүний гар хүрэв. Элиза хурднаа эргэж хармагц үзэсгэлэнт хоёр нүд нь жавхлантай болж:

	— Жорж чамаас тэгж цочих гэж! Яасан сайн юм бэ! Авгай орой болтол ирэхгүй. Хоёулаа миний өрөөнд орж тавтай ярилцъя гээд нөхрөө дагуулан тагттай нэг цэвэрхэн жижиг тасалгаанд оров. Энд Элиза юм оёдог байсан бөгөөд эзэн авгайн дуудахыг хэдийд ч сонсдог байсан юм санжээ. 

	Элиза:

	— Би ямар их баяртай байна вэ! Харин чи юунд инээхгүй байна? Гаррийг хараач, их том бол оо биз? 

	Энэ үед хүү эхийнхээ дэргэд зогсон хормойноос нь барьчхаад бужгар үсэн доороосоо эцгээ бишүүрхэн ширтэж байлаа. 

	— Ийм сайхан хүү болсон! гэж хэлээд хүүгийнхээ сэвлэгийг гэдрэг илбэн духан дээр нь үнслээ. 

	— Миний хүү нарт ертөнц дээр төрөөгүй байсан бол дээр байх байж дээ. Хүү ч гэсэн, би ч гэсэн гэж Жорж гашуудан өгүүлэв. 

	Элиза энэ үгийг сонсоод айх гайхах зэрэгцэн сандал дээр сууж толгойгоо эрийнхээ мөрөнд наалдуулан уйлж гарав. 

	Жорж эелдэг зөөлөн дуугаар:

	— Элиза аа, битгий уйл! Хөөрхий чамайгаа би зовоож байгааг минь уучил даа! Намайг уучил... Чи бид хоёр юунд учирлаа даа! Чи өөр хүнтэй байсан бол жаргалтай байх байжээ гэж эелдэгхэн хэлжээ. 

	— Жорж минь! Чи яаж ингэж хэлж чадна вэ? Ямар явдал болсон бэ? Одоо хүртэл чи бид хоёр жаргалтай байсан биш үү гэвэл,

	— Тийм ээ, чи бид хоёр жаргалтай байсан юм, хайрт минь гэж Жорж хэлж, Гаррийг өвөр дээрээ суулгаж, түүний сайхан хоёр нүд рүү нь хичээнгүйлэн ширтэж бужгар урт үсийг нь хоёр гараараа илээд, — Яг л ээж гэсэн үг! Элиза чи, дэлхий дээрх эмэгтэйчүүдээс хамгийн сайн сайхан хүүхэн мөн! Гэвч чи бид хоёр юунд танилцав даа ер! гэхэд,

	— Битгий тэгж хэл ээ, Жорж минь! гэв. 

	— Биднийг ямар юм угтаж байна, зовлон зүдүүр л байна! Миний амьдрал гашуунаас гашуун болжээ. Би үхнэ. Би бол чамайг араасаа үхэл рүү чирч яваа муу заяат өчүүхэн боол юм. Ямар нэг юманд зорих, эрдэм ном сурахын хэрэг юу байна даа? Амьд явахын ч хэрэг алга! Энэ дорхноо л булшинд орвол гүйцэх нь тэр! гэхэд,

	— Жорж оо, нүгэл гэм! Ер фабрикаасаа хагацахад чамд ямаршуу хунд байсныг би мэдэж байна, чиний эзэн догшин хатуу хүн, гэвч тэсвэрлэ, юмыг яаж мэдэх вэ...

	— «Тэсвэрлэ» гэнэ ээ? гэж Жорж давтан, — Миний тэсвэрлэсэн минь багадсан гэж үү? Над юм бүхэн нь төчнөөн аятай байсан фабрикаас минь намайг зүв зүгээр байтал гарган авчихад нь би хүний урамд ганц үг хэл ээ юу? Миний хөдөлмөрлөсөн бүх хөлс ганц мөнгө ч гээгдэлгүй түүний гарт орж байсан, намайг муу ажилласан гэж хэн ч хэлэхгүй гэж хэлэв. 

	— Яасан муухай юм бэ дээ... гэвч тэр чинь юутай ч гэсэн чиний эзэн шүү дээ. 

	— Миний эзэн гэнэ ээ! Хэн түүнийг миний эзэн болгосон юм бэ? Энэ л миний бодлоос хагацахгүй юм. Намайг захирч байх ямар эрхтэй юм бэ? Би түүнтэй яг л адилхан хүн. Адил ч биш түүнээс дээр хүн! Би ажил явдлын тухайд түүнээс илүү ухаан гаргана. Би түүнээс хурдан уншиж, цэвэр бичнэ. Энэ бүгдийг би өөрийнхөө оролдлогоор сурснаас биш эзний сайнаас огт биш. Би түүний дургүйлхсээр байхад нь бичиг сурсан. Намайг ажлын морь болгох, түүний оюун ухаанд үл багтах зүйлийг хийхэд минь боломжийг над олгохгүй байх тийм эрхийг хэн түүнд олгов? Үнэндээ миний одоогийн хийж байгаа хөдөлмөр бол мал адгуусанд л тохирно! Тэр намайг номготгох юм гэнэ. Чингээд намайг доромжлохын тул зориуд хамгийн хүнд, хамгийн муухай ажилд явуулж байна гэхэд, 

	— Жорж минь! Намайг битгий айлга! Чи юү болов оо? Урьд нь чи ер ингэж ярьдаггүй сан! Чи ямар нэг аймшигтай юм бодсон байх... Би айж байна... Чиний бүх байдлыг би ойлгож байна, гэвч чи биеэ барих хэрэгтэй л дээ, Жорж минь. Намайг бодож, ... хүүгээ бодож биеэ барь л даа! гэж Элиза хэлэв. 

	— Би биеэ барьж, хүлцэн тэвчсээр удлаа, гэтэл өдөр ирэх тутам хүндэрсээр байна. Ийм амьдралыг давах хүний хүч гэж байхгүй! Тэр намайг доромжлох, басамжлахгүй цаг гэж нэг ч байхгүй. Би урьд нь боддог байлаа: За яах вэ, ажил хийгээд л байя, дуугүй яваад л байя, харин чөлөөтэй цагтаа юм сурч, ном уншъя гэж санасан юм. Харин тэр намайг ажлаа барж байхыг үзээд улам улам нэмж «чи хэчнээн дуугүй байвч дотор чинь шулам бий. Тэр шулмыг чинь цэвэр газар гаргаж ирэх хэрэгтэй» гэж хэлж байна. Тэр ч бараг хэрэг, миний шулам гинжнээсээ мултрах өдөр хол биш болжээ, тэгэхэд тэр л хамгийн нэгдүгээрт гаслан гэмшинэ дээ! гэхэд Элиза:

	— Тэнгэр минь, яадаг ч юм бил ээ дээ! гэж гуниглан дуу алдав. 

	Жорж үргэлжлэн хэлрүүн:

	— Жишээ нь өчигдөр тэргэнд чулуу ачиж байлаа, гэтэл эзний хүү, залуу авгай Том дэргэд зогсон ташуур тас нясхийлгээд байхад морь үргэхлээр нь би битгий тэгээч гэж хүндэтгэн аятайхан гуйж үзэв. Дахиад нэг гуйсан чинь намайг өөдөөс минь гуядав шүү! Чингэхэд нь би гарыг нь барьсанд тэр хүү тийчлэн хашхирч, эцэгтээ гүйж очин намайг зодсон мэтээр гомдол гаргажээ. Эцэг нь тэгэхлээр:

	— Чи эзэн чинь хэн болохыг одоо мэднэ ээ! гэж зүхээд намайг модонд хүлж бургас хугалан авчирч залуу авгай Томд: «Чи өөрөө ядартлаа л зод» гэхэд нь хүү нь бах нь ханасан байх аа... 

	Тэр нэг өдрийг санах цаг тэдэнд нэг гарна! гээд залуу холимог шүд зуун нүдээ гялалзуулахад эхнэр нь цочиж давхийв. 

	— Хэн тэр хүнийг миний дээр тавьсан юм бэ гэдгийг л би мэдэх юм сан! гэв. 

	— Би бол харин хэзээ ч эздийн зарлигийг дагаж байх ёстой гэж боддог байв гэж Элиза гунигтай дуугаар хэлэв. 

	— Чи бол өөр хэрэг ээ. Эд нар чамайг өөрийнхөө хүүхэд шиг өсгөж, тэжээж хувцаслаж, эрхлүүлэн, ном бичиг сургасан. Энэ бол тэдэнд ямар нэг эрхийг өгч байгаа юм. Харин би бол зөвхөн зодох нүдэх, ташуур шийдэм, хараал зүхлээс өөр юм мэдэхгүй, намайг түр ч гэсэн мартвал яамай гэж баярлана. Би тэр эзэндээ ямар нэг өглөгтэй юу? Намайг тэжээснийхээ хувьд түүний олсон юм нь хэмжээгүй их, жинхэнэ байвал зохихоос нь өдий төдий илүү. Одоо больё, тэсэхийн аргагүй болов! Одоо болсон! гэж Жорж нударгаа зангидав. 

	Элиза дуугүй суулаа. Нөхрөө ийм байхыг нь ердөө үзээгүй бөгөөд түүний ухаан уур хилэнгийн хүчинд найгалзах зэгс мэт удтал ганхан тээнэгэлзжээ. 

	Жорж үргэлжлэн өгүүлрүүн:

	— Харин чиний над бэлэглэсэн өнөө муу жаахан хав Карло л миний сэтгэлийг тайтгаруулдаг байв. Тэр хав миний өвөрт унтаж, өдөр надаас нэг алхам ч холдохгүй хөөрхөн гэгчийн нүдтэй, юм бүхнийг ойлгож байх шиг л санагддаг сан. Тэгэхэд саяхан би галын өрөөнд хоолны шавхруу цуглуулан нохойдоо өгч байтал эзэн хараад: «Миний юмаар нохойгоо тэжээж байна уу? Хэрэв миний негрүүд цөмөөрөө нэг нэг нохойтой болчихвол, би тэжээж хүчрэхгүй болно» гээд хүзүүнд нь чулуу уяж усанд живүүл гэж тушаасан юм гэлээ. 

	— Яадаг билээ, Жорж чи тэгээд түүнийг нь зөвшөөрөв үү? гэхэд, 

	— Би юу? Зөвшөөрөөгүй ч гэхэд хаашаа юм бэ дээ! Харин намайг оролцуулалгүй тэд өөрснөө дөнгөж орхисон байна билээ. Тэд Томтойгоо хамт хөөрхий муу Карлог усанд хаян чулуугаар шидлэхэд тэр над руу харан гасалж «Чи яагаад намайг аврахгүй байна?» гэж асууж байгаа юм шиг л байв. Намайг түүнийг живүүлсэнгүй гэж бас л зодов. Зодог л доо яах вэ! Над шиг хүнийг бороохойгоор номгоруулж болдоггүй юм байна гэдгийг түүнд мэдэх цаг ирнэ. Гайгүй чи тэгж л бай, толгой дээр чинь бууна даа! гэхэд нь Элиза:

	— Жорж, чи юу бодчих оо вэ? Нүгэлтэй юм битгий хийгээрэй! Тэнгэр сахиусанд найд чингэвэл чамайг зовлонгоос чинь ангижруулж өгнө гэв. 

	— Би чам шиг сайн санаат христос мөргөлтөн биш ээ, Элиза минь. Миний сэтгэл уур хилэнгээр дүүрэн байна. Ийм шударга бус явдлыг гаргуулж байдаг тэнгэр сахиусанд би найдаж чадахгүй. 

	— Сүсэг алдаж болохгүй, Жорж минь! Манай эзэн авгай тэнгэрийн таалж байгаа бүхэн бидний жаргалын тулд байна гэж хэлдэг, хамгийн хүнд цагт ч гэсэн сүсэглэж байх хэрэгтэй. 

	— Зөөлөн орон дээр эрхлэн, нумтай тэргээр зугаацдаг хүмүүст ингэж хэлэхэд сайн! Харин тэд миний оронд байвал эрхбиш өөр үг хэлэх байх аа! Би сайн санаатай тохитой байвал баярлах билээ. Гэтэл болохгүй байна шүү дээ. Зүрх минь оволзон гал адил шатахад би яаж хүлцэх вэ? чи ч өөрцгүй, миний хэлэх гэсэн юмаа хэлэхэд хүлцэхгүй. Чи цөмийг нь мэдээгүй байна л даа гэхэд, 

	— Тэнгэр минь! Чи юу хэлж байна? гэж Элиза асуув. 

	— Миний хэлэх гэж байгаа зүйл гэвэл, сүүлийн үед манай эзэн намайг гаднын хүүхэнтэй дэмий суулгалаа гэж хэлэх гээд л байгаа юм. Шелби авгай болон түүний найз нөхөд цөмөөрөө түүнд дургүй зантай учраас өөрийг нь тоодоггүй гэнэ. Чингээд намайг чамаас их зан сурч гэж хэлж байна. Намайг сүрдүүлж айлгахдаа нааш нь одоо явуулж болохгүй, өөрсдийнхөө тэндээс эхнэртэй болгоно гэлээ. Би анхандаа хоосон айлгаж байна гэж бодсон чинь өнөөдөр намайг Минатай суу, тэдний овоохойд нүүж оч, хэрэв намайг эс зөвшөөрвөл өмнө зүг рүү худалдана гэж тушаалаа гэхэд нь, 

	— Яалаа гэж, чи бид хоёр чинь, ёс хийж суусан шүү дээ, чи бид хоёрын ёсыг цагаан хүмүүсийн адил санваартан лам гүйцэтгэсэн биз дээ гэж Элиза цагаан санаж хэлэв.

	— Боол хүн гэрлэж болохгүй гэдгийг чи мэдэхгүй юу? Манай эндхийн хууль боолыг хамгаалдаггүй, хэрэв эзэн, чи бид хоёрыг салгана гэвэл би чамайг барьж байж чадахгүй. Тэр учраас би, чамтай эс учирсан болоосой, би нарт ертөнцөд бүү төрсөн ч болоосой гэж хэлж байна! Чи бид хоёр болон бид хоёрын хөөрхий муу хүү маань ч ерөөсөө төрөөгүй нь дээр байх сан билээ. Хүүд минь ч тийм л муу заяа тохиолдох биз дээ! гэхэд

	— Хаанаас даа! Манай эзэн бол сайн санаат хүн шүү дээ гэв. 

	— Тийм, гэвч цаашдаа юу болохыг хэн мэдэх вэ? Эзэн чинь нас барж болно. Тэгвэл Гаррийг худалдана.  Манай хүү ийм хөөрхөн, ийм ухаантай боловч түүнээс бидэнд ямар баяр баясгалан байна вэ? Хүүхдийн чамд цаг мөч бүрд өгч байх зол жаргал нь хожим нь төчнөөн нулимс асгахын тэмдэг шүү, Элиза минь. Бид ийм эрдэнийг хадгалж байж чадахгүй... 

	Энэ үг Элизагийн зүрхэнд хутга шаах мэт болон санаанд нь боолын худалдаачийн дүр орж ирэхэд, царай нь хувхай цайж, арай ядан амьсгалан, эцэг эхийн ноцтой ярианд уйтгар нь хүрч тагт руу гүйж очсон хүүгийн зүг шагайн харав. Хүү нь тэнд таяг унан баяр хөөр болон цовхчин давхиж байв. Элиза өөрийнхөө айсан тухайгаа нөхөртөө хэлчих шахсан боловч,  цаг тухайд нь биеэ барив. 

	«Больё доо зайлуул, тэртэй тэргүй зовж яваа амьтныг улам тарчилгахын нэмэр, юу ч хэлэхээ больё, авгай биднийг хэзээ ч хуурахгүй» гэж дотроо бодлоо. 

	— За ийм байна даа, Элиза минь гэж Жорж гашуудан хэлээд, — Хайрт минь, зоригтой бай... би явлаа даа,  баяртай, гэхэд,

	— Явах нь уу, чи? Хаачих нь вэ Жорж минь? гэвэл

	— Канад орно гэж мөрөө тэнийлгэн хэлээд, — Тэгээд тэнд хүрмэгц чамайг худалдаж авна. Энэ бол бидний ганц горьдлого. Чиний эзэн сайн санаатай учир дургүйцэхгүй байх. Би хүү та хоёрыгоо худалдан авна. Заавал авна гэж тангараг тавья! гэв.

	— Тэнгэр минь! Хэрэв чи минь баригдвал яана даа? гэхэд, 

	— Баригдахгүй амьдаараа л бууж өгөхгүй, эсвэл үхнэ, эсвэл эрх чөлөөгөө олж авна! гэв. 

	— Аминдаа хор хийх нь үү? гэхэд, 

	— Чингэхийн хэрэг байхгүй. Би өмнө зүгт худалдуулахгүй учраас тэд намайг өөрсдөө ална гэв. 

	— Жорж минь ядахдаа намайгаа бод, нүгэл бүү хий дээ, өөрийн бие болон бусдыг битгий хорло. Хэцүү бэрх сорилт юм. Гэвч битгий дийлд. Хэрэв чи оргоё гэж шийдсэн бол яв л даа, харин болгоомжил! Тэнгэр бурханд залбир, чамайг өршөөнө!

	— Байз Элиза! Миний бодсоныг чи сонс. Эзэн намайг эндээс нэг миль хэртэй газар суудаг Симз авгайнд бичиг хүргэж өг гэж явуулсан. Тэр лав намайг чамтай ирж уулзан бүх учраа ярина гэж бодсон байх, үнэндээ үүгээрээ «Шелбийнхныг л чадъя» гэж санасан хэрэг. Би гэртээ уй гашуутай номхон болчихсон харина мэдэв үү? Цөм л өнгөрсөн юм шиг л байг. Миний юм бараг бэлэн, туслах хүмүүс бий, би нэг хоёр долоо хоноход гэнэт олдохгүй л болчихсон байна. За, одоо баяртай гэж Жорж үгээ төгсгөж Элизагийн гараас барьж нүд рүү нь удаан ширтэв. 

	Хоёулаа дуугүй зогсоно. Эцсийн хэдэн үг эмгэнэлт нулимс... дахин учрах найдвараар тун багахан болсон хүмүүс ингэж салдаг. Ийнхүү эр эм хоёр хагацан саллаа. 

	 

	 

	
Дөрөвдүгээр бүлэг : ҮДЭШ, ТОМ АВГЫН ОВООХОЙД

	Том авга ноёны байшингийн яг дэргэд нь барьсан нэг жижигхэн дүнзэн овоохойд суудаг билээ. Овоохойн урд талд зүйл бүрээр торддог нэгэн цэцэрлэг бий, түүний дотор жил бүр гүзээлзгэнэ, бөөрөлзгөнө зэрэг бас бус олон зүйлийн жимсгэнэ, идэшний ногоо ургана. Хурц улбар өнгөт том удвал, ороонго, тэргүүлэгч цэцэг хоорондоо сүлжилдэн ургаж овоохойн нүүрний дүнзийг нүдэнд харагдахгүй шахам болгожээ. Нэг наст хонхлой, залаа өвс, бургалж тэргүүтэй бас л нэг буланд нь зайгаа олж урган, өнгө өнгийн цэцэг дэлгэрэн авга эгч Хлоягийн баясал бахдалыг төрүүлнэ.

	Одоо бид Том авгын овоохойд ороод үзье. Ноёны байранд оройн хоол дөнгөж дуусахад хоол бэлтгэх ажлыг удирдсан ерөнхий тогооч авга эгч Хлоя сав суулга угаах ба арчиж цэвэрлэх явдлыг гал зуухны доод тушаалтанд даалгаад одоо өөрийнхөө тухтай аятай орондоо очиж «өвгөнийгөө хооллохоор» одов. Иймд авга эгч маань одоо зуухны хажууд зогсон амттай хоолны үнэр гарган шажигнаж байх тогооны хавхгийг байн байн шамдан сөхөж үзнэ. Хлоя эгчийн нүүр дүгрэг бөгөөд хар, түүний өөрийн нь хийдэг цайны хатаамал шиг өндөгний цагаан түрхсэн мэт гялалзана. Шинэхэн цардсан дөрвөлжин хээтэй оройвч толгой дээрээ шовойлгон өмссөн энэ тарган авгай нуулгүй хэлэхэд орчин тойрондоо тэргүүн тогооч гэж алдаршсан эмэгтэй хүний хувьд дотроо биеэ бяцхан тоож намуун баясгалант царай гаргана. 

	Хлоя эгч төрөлхийн авьяаст тогооч билээ. Жигүүртний хүрээнд орших тахиа, галуу, нугас алин ч Хлоя эгчийг хармагц удахгүй өнгөрлөө гэж бодон гүнээ гашуудна. Үнэндээ ч Хлоя эгч юм бодож мэдэхтэй жигүүртний ямар нь ч энэ авгайн барааг хармагц айн сандрахуйц зүйл бүрийн шанз, шарах жигнэхийн тухай бодлоор дүв дүүрэн явдаг байжээ. Хлоя эгчийн хийсэн янз бүрийн боорцог, бин, хуушуур мэтийн шишийн гурилаар бэлтгэх тоолж баршгүй нарийн хоол нь туршлага багатай тогооч нарт үл ухагдах зүйл бөгөөд Хлоя эгч хааяа өөрийнхөө эгнээнд хүрэхийг дэмий оролдсон аль нэг тогоочийн тухай зүй ёсоор бахархан хөөр болж ярихдаа элгээ хөштөл инээдэг байв. 

	Ноёдын өргөөнд гийчин ирэх, ёслолын үеэр өдрийн ба оройн зоог бэлтгэх явдалд Хлоя эгч үнэн голоосоо баярлах ба байшингийн асар дээр аяны авдар хайрцаг овоолоотой байхыг харахдаа дотроо үлэмж хөөрдөг аж. Юу гэвэл тэр зүйлс их ажил шинэ ялалтын дохио болох билээ. 

	Гэвч одоо хэр Хлоя эгч тогоо руугаа үе үе өнгийж хоолоо хийж байна. Тиймд эднийхийг эдний тухай хүүрнэж дуустал авгайг тэнд нь орхиё. 

	Овоохойн нэг буланд цав цагаан бүтээлгээр нямбай бүтээсэн нэг ор байна. Түүний өмнө зэгсэн том хивс дэвсээтэй байх нь Хлоя эгч энэ хорвоод хамгийн адгийн хүн биш гэдгийг харуулна. Хивс ор болон ерөөс бүх энэ буланг онцгой хүндэтгэж багачуудын дайрах сандаачихаас аль болохоор хамгаалдаг байлаа. Жинхэнэ чанартаа Хлоя эгчийн энэ булан зочдын өрөөнөөс их ч үгүй, бага ч үгүй үүрэг гүйцэтгэнэ. Овоохойн нөгөө талын хананд бас нэг ор буй, тэр нь төдий гоёмсог биш бөгөөд дээр нь унтахад зориулсан бололтой. Зуухны дээд этгээдийн ханыг олон өнгийн чулуу шигтгэн ариун номлолын үгс ба генерал Вашингтоны Америкийг Английн эсрэг эрх чөлөөний байлдаан хийхэд (1775—1783) Америкийн бүх цэргийн жанжин байгаад Америкийн нэгдсэн улсын анхдугаар ерөнхийлөгч болсон Жорж Вашингтоны хөргөөр чимсэн нь хэрэв тэр алдар цуут эр амьд байгаад, үзсэн сэн бол их л гайхмаар уран зураачийн өвөрмөц хэлбэрээр үйлдсэн байв. 

	Бидний хүүрнэн буй тэр үдэш овоохойн нэг буланд байгаа ерийн нэг модон вандан дээр буржгар үстэй, гялтганасан хар нүдтэй, гялалзсан төгрөг царайтай хоёр хүү сууж, бяцхан охин дүүгийнхээ анх өөрөө явахыг оролдож байхыг нь сонирхон харж байв. Жаахан дүү нь, хүүхэд ер нь тийм байдагчлан хөл дээрээ тэнцэн түр зогссоноо шал дээр пад хийтэл унаж байхад үзэгчид ойчих бүрд нь онцын баяр хөөр болж байв.

	Зуухны өмнө үзтэл үе мөчний өвчтэй нэг ширээ тавьсан, бүтээлэг дээр нь янз бүрийн хэв дүрстэй аяга шаазан таваг зэрэг оройн гүнцгийн хэрэгсэл байв. Энэ ширээний хажууд Шелби авгайн тэргүүн ажилчин Том авга сууж байлаа. Энэ хүн зохиолын маань гол баатар болох тул түүнийг аль болохуйц бүрэн дүүрэн тодорхойлох хэрэгтэй. Том авга бол том биетэй мөрөөрөө өргөн, ханхар цээжтэй, тэнхээтэй, сайн санаатай, тусч, ухаалаг царайтай хүн. Түүний бүх байдалд өөрийнхөө нэр төрийг хадгалах сэтгэл, хүнийг итгэх итгэл, жирийн цайлган зан үзэгдэнэ. 

	Том авга өмнөө тавьсан баримт самбар луу мэрийн шагайж яаралгүй хянамгай хөдлөн үсэг зурахад багшийн үүрэг гүйцэтгэж байгаадаа биеэ гарцаагүй дээгүүр дүгнэн байгаа арван гурван настай хөхиүн шаламгай хүү Жорж авгай дэргэд нь суун хянана. «Е» үсгийг буруу харуулан бичихээр чармайн байгаа Том авгыг хараад Жорж хурдан дуугаран:

	— Тийм биш, тийм биш, Том авга аа, тэгвэл «3-ын» тоо болчихно гэхэд:

	— Өө тийм үү, тэнгэр минь! Нээрээ тийм бил үү? гэж Том авга өгүүлэн ухуулан сэнхрүүлэхийн тул «Е» үсэг «3-ын» тоо хоёрыг удаа дараагаар түргэн түргэн бичиж байгаа залуу багшаа хүндэтгэн гайхан харав.

	Чингээд самбарыг авч бүдүүн ширүүвтэр хуруундаа үзгийг барьж аанай удаан хянамгай хөдлөн цааш нь бичив. 

	— Цагаан хүн гэдэг юу ч хийсэн дороо л чадах юм гэж Хлоя эгч өгүүлэн, сэрээгээр бяцхан өөх хатгаж аваад хайруул тогоонд түрхэж байхдаа залуу эзний зүг бахархан ширтэж, — Бичих уншихдаа мөн ч онцгой байна аа! Үдэш болохоор л бидэнд ном зааж эхэлнэ. Ямар хачин жигтэй юм бэ, чагнаад л суумаар гэхэд:

	— Би яасан их өлсчхөв өө! гэж Жорж хэлэн, — Торт боов чинь болох болоогүй л байна уу? гэв. 

	— Удахгүй, удахгүй, Жорж минь гэж Хлоя эгч хариулан тогооныхоо хавхгийг авч өнгийн, — Сайхан хүрэнтэж байна, шижир алт л гэсэн үг! Энэ тухайд ч харин миний төлөө даанч зовох явдалгүй дээ. Саяхан ахай Саллиг нэг торт хий гэсэн, сураг гэсэн юм. Тэгэхэд нь би: «Үгүй ер дэндүү шүү даанч ахай минь! Сайхан юмыг сүйтгэж байхыг нь харахад бөөлжис хутгана. Яаж хөөж байхыг нь та үз л дээ, нэг талаасаа майжийгаад цааш ч үгүй, нааш ч үгүй, миний муу шаахай л гэсэн үг. 

	Үгүй ер дэндүү шүү даанч! гэв.»

	Хлоя эгч Саллигийн юм чадахгүйг ярин үл ойшоож байгаагаа ингэж илэрхийлмэгц тогооны тагийг аван хотын ямар ч нарийн боовны газарт үзэж болохуйц аятайхан болгосон тортыг бүх хүмүүсийн нүдний өмнө гаргав. Энэ торт Хлоя эгчийн урдаа барих гол зүйл нь байгаа бололтой, чингээд оройн хоол бэлтгэх ажилд даруй оров. 

	— Моз, Пит та хоёр эндээс зайл, бушуулцгаа! Полли миний хонгор оо, ээж нь охиндоо хоол өгнө, жаахан хүлээ. За агь Жорж минь, одоо номоо цааш нь тавиад өвгөнтэй минь хамт аятайхан суугтун, би одоохон хиам өгнө, таваг дүүрэн бин тавина гэв. 

	— Намайг манайхан хоолондоо хүлээж байгаа, гэвч би жирийн юм идэхгүй, хаана сайхан хоол байгааг мэднэ гэж Жорж хэлэв. 

	— Тэгэхгүй яах вэ, хонгор минь, мэдэлгүй яах вэ! гэж Хлоя эгч тосон хэлж таваг дээр бин овоолон тавьж, — Муу хөгшин эгч нь тандаа хэзээд хамгийн амттайхныг нь тавина. Үгүй ер дэндүү шүү даанч! Та мэдэхгүй байдаг ч харин хол байх аа! гэж Хлоя эгч бүрмөсөн хөөрч Жоржийн хажуугаас хуруугаараа хатгаж аваад дахин зуухны дэргэд үсрэн хүрэв. 

	— За одоо тортоо идье! гэж хайруулын ширүүн үйл ажиллагаа дуусмагц Жорж өгүүлэн уран тогоочийн нарийн бүтээлийн дээгүүр том хутга барин далайв. 

	Чингэхэд Хлоя эгч сандарч!

	— Тэнгэрээс аюугтун агь Жорж оо! гэж гарыг нь барин, ийм том хутгаар тортыг минь сүйдлэх гэж байна уу! Цөмийг нь няц даран, хамаг сайхныг нь үгүй болгож орхих нь, та чинь! Үүнд хэрэглэдэг тусгай хутга над байдаг юм, хуучин нарийхан хутга. Энэ байна.

	Май... харав уу тэр, ноолуур дотор орчихсон юм шиг л зөв зөөлхөн! За одоо зооглож гар. Үүнээс илүү ашигтай торт та хаанаас ч олохгүй гэв.

	— Харин Том Линкен байна шүү дээ... гэж Жорж аман дотроо дүүрэн юмтай дуугарч ядан, — Том Линкен өөрийнхөө Жинниг хоол хийхдээ өөрөөс чинь илүү гэж байна билээ гэвэл,

	— Линкенийнхнийг манай эзэдтэй зүйрлэж болох юм уу! гэж Хлоя эгч басамжлан хариулж, — Тэд цөм хүндтэй, жирийн хүмүүс л дээ, яриа юу байх вэ, гэвч элдэв нарийныг хэлэх дээр болох юм бол хаана ч үгүй л дээ! Линкен авгайг Шелби авгайн дэргэд суулгаад үз л дээ! Гэтэл Линкен ахайг хар! Тэр эхнэр зочдын өрөөнд манай ахай шиг тийм намбатай орж чадах уу? Үгүй ер нь дэндүү шүү даанч! Танай тэр Линкенийхнээр чи яах юм бэ! гэж Хлоя эгч өгүүлэн хүн амьтныг таньдагтаа бардамнан толгойгоо өндөр өргөв.

	— Үгүй та өөрөө л Жинниг хоол зүгээр хийдэг гэсэн шүү дээ гэж Жорж цаашаа зөрвөл, Хлоя эгч хариулруун, 

	— Тэр яах вэ, би ч ингэж хэлсэн байж болно. Жинни нарийн нандин юмгүй зүгээр хоол хийж чадна. Эрдэнэ шишийн гурилаар пэмбэгэр бин хийнэ, талх барина, төмс чанаж чадна. Бин хийх нь тиймхэн дээ, гэвч яах вэ, идэж болно. Харин ямар нэг нарийн хоол хийх дээр тулбал яана. Тэнгэр минь, яаж тэр чадах юм бэ! Сэвсгэр боовыг ч жигнээд орхино байх, гэвч юм үнэнээрээ л дээр, дээд хөрс нь ямар болдог вэ? Гурилыг шувууны ноолуур шиг болтол нь аман дотор хайлахаар зуурч чадах уу? Мэри авхайг бэр болоход Жинни хийсэн хуримын боовоо над үзүүлсэн. Бид хоёр тэгэхэд найзалж байсан юм, та ч мэднэ дээ, би тэгээд ганц үг ч дуугараагүй, гэвч дотроо хэрвээ би ийм боов хийчихвэл долоо хоног нүд анихгүй дээ гэж бодов. 

	Сэвсгэр боов шүү тэгээд бас гэвэл, 

	— Бодвол Жинни хийсэн сэвсгэр боовондоо сэтгэл хангалттай байсан байх даа гэж Жорж хэлэв. 

	— Хангалттай гэнэ ээ? Тэгэхгүй яах вэ! Тэгээд ч магтаж байх нь тэр, ёстой нь ямар байдгийг мэдэхгүй л дээ. Жиннигээс асуух юм юу байх вэ? Түүний буруу юм уу? Орогнох газар нь ерөөс тийм юм чинь... Аяа агь Жорж минь, та өөрийнхөө байгаа гэр өрхийн ямар болохыг, та ямар хүмүүжилтэй болохоо мэдэхгүй шүү! гэж Хлоя эгч санаа алдан дотор нь уярч нүдээ том болгов. 

	— Харин би манай сэвсгэр боов, жигнэмгийн ямар болохыг мэднэ дээ гэж Жорж хэлэн, — Том Линкенээс түүнд би хэрхэн их зан гаргадгийг асуугаарай даа гэв. 

	Хлоя эгч сандал дээр навсгасхийн сууж залуу эзнийхээ хурц шог үгэнд санаа уужран хөгжилтэй инээхэд, гялалзах хар хацар дээгүүр нь нулимс бөмбөрөн хааяа хааяа амьсгаагаа татан, агь Жоржийн мөрийг алгадаж суга руу нь хатгаж: 

	— Үгүй ер, дэндүү шүү даан ч, та чинь намайг элэг хөшөөн алах нь, ариун тэнгэр шиг л алах нь гэж өгүүлэн бага эзнийгээ зүггүй тархи гэж нэрлэн улам чанга тачигнан хөхрөхөд Жорж ийм шог үг хэлэх явдал туйлын аюултай юм байна гэж дотроо анхааран, хойшид инээдийг нь хүргэх үгийг хэлэхдээ болгоомжтой байя гэж бодов. 

	— Та тэгээд түүнд шууд тэгж хэлчихсэн хэрэг үү? Ай даа, энэ залуучууд даа бас, юуг ч хийчих хэцүү улс аа! Та түүний дэргэд хамраа шантайлгадаг гэнэ ээ. Еэ дээ агь Жорж минь та үнэхээр үхсэн хүнийг ч инээлгэнэ шүү! гэхэд нь

	— Тийм тийм, шууд л өөдөөс нь ингэж хэлсэн! «Том чи манай Хлоя эгчийн хийсэн сэвсгэр боовыг идэж үзэхэд зүгээр шүү. Тэгвэл цадталаа идэж нэг болно доо!» гэв гэвэл, 

	— Нээрээ ч дээ, идэж үзээгүй нь тоогүй шүү. Та түүнийг үдийн хоолоор нэг урь л даа. Тэгвэл танд тун сайн хэрэг болно, агь Жорж минь! гэж өгүүлэн Томын төчнөөн гунигтай хувь заяанд зөөлөн сэтгэл нь хэдийн уяран өрөвдөв. 

	— Би ч өөрөө Томыг ирэх долоо хоногт нэг өдөр авчиръя гэж бодсон юм. Харин Хлоя эгч та л хичээгээрэй. Гайхаг, яах вэ! Бид түүнийг удаан хоног мартахгүйгээр дайлаад орхиё л доо гэвэл, 

	— Тэгье тэгье, гэж Хлоя эгч баярлан, — Би таны нэрийг хугалчихгүй шүү, үзээрэй! Биднийг ямар ямар хоол хүнд идүүлсэн гэж санана аа! Ээ дээ тэнгэр минь, генерал Ноксыг ирэхэд би нэг учиргүй том тахианы махан хуушуур хайрч билээ, та санаж байна уу? Тэр өдөр би ахайтайгаа золтой л хэрэлдчихээгүй шүү. Заримдаа энэ хатагтай нар чинь яахын ч аргагүй болгоно шүү. Хүн маш чухал ажилтай ухаан санаагаа нэг юм руу чиглүүлж орхиод, сандуу мэндүү байхад нэг ч алхуулахгүй урдуур орон, цаг үргэлж л оролцчих гээд л байдаг юм. Манай ахай ч тэр дээ: намайг ингэж ч гэж, тэг ч гэж заагаад л байхад нь би сүүлдээ бүр чадал ч үгүй болчихлоо. Ингээд би «Ахай минь, та наад цагаан гар, бэлзэг болсон нарийхан хуруунуудаа харагтун. Цааш ч үгүй нааш ч үгүй шүүдэр унасан лянхуа цэцэг л байна!

	Миний парвигар гарыг хар л даа, хар савар шүү дээ. Иймд та юу гэж бодож байна? Тэнгэр хэнийг хуушуур хий, хэнийг зочдын өрөөнд суу гэж зарлиг болсон байна?» гэж би зүрх гарган хэлж орхисон шүү, агь Жорж минь гэвэл, 

	— Ээж тэгэхэд тань юу гэв? гэж нөгөө нь асуув. 

	— Юу гэв гэж үү? Та мэднэ шүү дээ, ямар сайхан нүдтэй билээ. Том сайхан шүү дээ. Нүдэнд нь инээмсэглэх царай төрж хэлж байна аа: «За Хлоя эгч ээ, чинийхээр болог» гээд зочдын өрөө рүүгээ одов. Уул нь намайг тийм зүрх гаргасанд шалба цохих байсан, гэвч би ямар вэ тэр л хэвээрээ байх шүү дээ, гал зууханд хүн над саад болоход би дургүй гэв!

	— Тэр үдийн хоол үнэхээр сайхан болсон шүү. Хүн бүхэн л магтаж байсан билээ гэж Жорж хэлэв. 

	— Магтаж байсан гэнэ ээ? «Та намайг хаалганы ард зогсож байгаагүй гэх нь үү, генералд хуушуур гурав дахин тавагт нь хийж өгөхийг хараагүй гэх нь үү» Тэр генерал идүүт л «Танайх чинь үнэхээр гайхалтай тогоочтой юм даа, Шелби ахай!» гэж байн байн хэлж байв. Аяа, би тэгэхэд ямар их баяртай байв аа!.. Харин тэр генерал чинь сайн хоол ямар байдгийг мэдэх хүн бил ээ! гэж Хлоя эгч бахтайхан цааш нь үргэлжлэн, — Хүндтэй ч хүн. Тэднийх бол хуучин Виргини муждаа хамгийн сурвалжит гэрийн нэг мөн. Тэр чинь жигнэмэл хуушуур ямар байдгийг надаас доргүй мэдэх юм, түүнийг чинь хүн бүр мэддэггүй юм шүү, агь Жорж минь. Би тэр үед: «Хараач, энэ генерал чинь хамаг нарийн учрыг нь мэддэг байна шүү» гэж бодож байж билээ гэв. 

	Тийн байтал Жорж нэг үнх ч хоолой руу ормооргүй болтлоо цаджээ (хөвгүүдэд ч ийм байдал тохиолдох бий, харин ч ингэхдээ онцгой үест болно) Чингээд ширээний хажууд юу болж байхыг тасалгааны нөгөө талаас ширтэн ховдоглон ширтэж байх хоёр буржгар толгой, цогтой дөрвөн нүдийг сая олж харжээ. 

	— Моз, Пит хоёр оо, май! гэж Жорж дуудан тус бүр нэжгээд томоохон хэсэг торт өгч, — Та нар идэх сэн гэж байгаа л биз, Хлоя эгч ээ, эднийг хооллооч гэв. 

	Зочин гэрийн эзэн хоёрыг зуухны ойролцоо тухтайхан байр эзлэн суухад Хлоя эгч цааш нь зөндөө олон хуушуур хайрч аваад, жаахныгаа өвөр дээрээ суулган нэг түүнд, нэг өөртөө, нэг Мозд, нэг Питэд ээлж ээлжээр аманд нь хийж өгч байхад сүүлийн хоёр нь хувиа авч байхдаа шал дээгүүр өнхрөн бие биеэ гижигдэж, заримдаа жаал дүүгийнхээ хөлөөс татан зүггүйтэж байв. 

	— Үгүй ер дэндүү шүү даанч! гэж эх нь дүрсгүйчүүдийг загнан жич тэдний үймээн дэндүү хэтрэх үед ширээн доогуур хөлөөрөө өшиглөн, — Цагаан хүн айлчилж ирээд байхад яасан ч амьтад вэ! Одоохон боль, мэдэв үү! Томоотой сууцгаа, тэгэхгүй бол агь Жоржийг явахтай нь зэрэг л товчийг чинь хуулъя! гэж байв. 

	Ингэж айлгах үг нь чухам ямар утгатай болох нь үл мэдэгдэнэ, хэдий ингэвч эхийн сүрдүүлэх үг нялх томоогүйчүүдэд ямар ч нөлөө эс үзүүлэв. 

	— Пөөх тэнгэр минь! гэж Том авга дуу алдан, — Бүхэл өдрийн турш үймээд ер жаахан ч нам гүм байхгүй юм гэв. 

	Төдий хоёр хүү ширээн доороос нүүр ам нь тоос шороо болчихсон гарч ирмэгц жаал дүүгээ үнсэх гэцгээв. 

	— Үгүй ер дэндүү шүү даанч! гэж эх нь зандран тэдний буржгар толгойг гараараа цааш нь түлхэн, бие биедээ наалдаж орхиод салахгүй болно. Явцгаа, худаг дээр очиж нүүр гараа олигтойхон угаа! гэж хэлэн зэгсэн чанга алгадаад орхивол, үүдээр бужигналдан гарч яваа хүүхдүүд зөвхөн улам чанга инээлджээ. 

	— Ийм олиггүй амьтдыг та ер үзсэн үү? гэж Хлоя эгч цагаан санаагаар асуун хиртэй алчуур луу хэмхэрхий данхтай уснаас гоожуулан нялх жаалын нүүр гарын шороог угааж гарав. Хлоя эгч ингэж охиноо гялалзтал арчин Томын өвөр дээр тавиад өөр сав суулгаа угаав. Охин тэр даруй аавынхаа хамраас чангаан, нүүрийг нь маажилж, түүндээ их л хөөрөн, булцгар гараараа буржгар өтгөн үсийг нь базлав. 

	— Хөөе ямар зүггүй тархи вэ гэж Том, охиноо дээш өргөв. 

	Дараа нь босож мөрөн дээрээ суулгаад тасалгааны дотуур тонгочин харайлган давхив. Агь Жорж алчуураараа дэвэн, хэдийнээ буцаж ирцгээсэн Моз, Пит хоёр хойноос нь хашхиралдан баавгайн зулзага адил гүйлдэхэд Хлоя эгч эцэст нь тэд бужигнан үйлст «Би бүр ухаанаа олохоо байлаа» гэж илэрхийлжээ. Энэ явдал өдөр бүр тохиолддог учир Хлоя эгчийн илэрхийлсэн нь нийт даяарын баясгаланг ер намжуулсангүй, гагцхүү цөмөөрөө ханатал хашхиралдаж, бүрмөсөн эцтэлээ гүйлдэж, цовхчиж дууссаны дараа сая овоохой дотор нам гүм болов. 

	— За одоо л нэг дарагдах шиг байна гэж Хлоя эгч өгүүлэн хөлдөө дугуйтай намхан орыг тасалгааны дунд түлхэн авчирч, — Моз оо, чи Пит та хоёр одоо унт гэв. 

	 

	* * *

	 

	Ажилчны овоохой дотор ингэж бужигнан байх тэр үед эзний гэрт огт өөр явдал болж байв. Боолын худалдаачин, Шелби авгай хоёр өнөө хоолны өрөөнд, мөнхүү ширээн дээр бэхийн нагвангийн хажууд бичиг цаас тавин сууж байв. 

	Шелби авгай мөнгө тоолон боолын худалдаачинд боодол боодлоор нь өгч байлаа. Нөгөө нь мөнгийг тоолж үзээд: 

	— Зөв байна. Одоо та энд, энд хоёр газар гарын үсгээ зурагтун гэв. 

	Шелби авгай хөрөнгө худалдах хоёр бичгийг хоёулыг нь яаран авч үсэг зураад мөнгөний хамт хажуу тийш түлхэж орхив. Энэ муухай явдлыг түргэн дуусгах гэсэн бололтой. Гейли элэнхий богцноосоо нэг хуудас пергамент цаас гарган өөрөө уншаад Шелби авгайд өгсөнд сайх тэсвэрлэн ядаж байгаагаа мэдэгдэхгүйг хичээн гар сунгаж авав. 

	— За гүйцлээ гэж боолын худалдаачин босов. 

	— Тэглээ, гүйцлээ гэж Шелби авгай дотроо сэтгэн өгүүлж, гүнээ сүүрс алдан, — Гүйцлээ дээ! гэж давтан хэлэв. 

	— Харин та ер баярлахгүй байх шиг байх юм! гэж боолын худалдаачныг гайхан асуухад, 

	— Гейли, гэж Шелби авгай хэлрүүн, — Та Томыг танихгүй хүнд дамжуулахгүй гэж над ам гарснаа санаж явна байх гэж би итгэж байна гэхэд

	— Та өөрөө дөнгөж сая түүнийгээ хийчихлээ шүү дээ, эрхэм минь гэж боолын худалдаачин хэлэв. 

	— Таны мэдсээр хэрэг, энэ явдал над аргагүй тул гарсан биш үү гэж Шелби ихэрхэг дуугаар хариулсанд, 

	— Над ч тийм хэрэг тулгарч болох шүү дээ гэж боолын худалдаачин өгүүлэн, — За яах вэ, би танай Томд арай дөнгүүр газар эрж олохыг бодъё л доо. Харин аятай харьцаж байхын тухайд бол, та сэтгэл зовох хэрэггүй. Бусад нь юу бол, харин хатуу ширүүн авир огтхон ч үгүй шүү, дээдсийн минь аврал гэв. 

	Гейлийн нинжин сэтгэлтэйгээ нотлон урьд ярьсан зүйлсийг Шелби авгай эргэцүүлэн бодож үзэхдээ түүний баталгаанд их найдсангүй, гэвч өөр ямар ч юманд горьдохын хэрэггүй тул боолын худалдаачныг тасалгаанаасаа дуугүй үдэж гаргаад ганцаараа хоцорсон хойноо навчин тамхиа татав.

	 

	
Тавдугаар бүлэг : ЭЗЭН СОЛИГДОХОД АМЬД ӨМЧ НЬ ХЭРХЭХИЙГ ҮЗҮҮЛЭХ

	Шелби авгай ахай нар унтах өрөөндөө очив. Шелби авгай том зөөлөн сандал дээр суун, өнөөдрийн шуудангаар ирсэн зүйлийг үзэхэд эхнэр нь толины өмнө зогсон Элизагийн чадмаг сайхан самнаж өгсөн үсээ задлан самнав. Шелби ахай аягач хүүхнийхээ царай зэвхий, нүд нь хөнхийснийг ажиж хараад арай эрт буцаан унтуулахаар илгээжээ. Чингэтэл одоо шөнө үсээ задлан самнахдаа гэнэт өдрийн яриагаа санаж нөхрөөсөө тоомсоргүй дуугаар асууруун:

	— Хөөе Артур аа, чиний өнөөдрийн үдийн хоолоор авчирсан тэр эв хавгүй амьтан чинь хэн гэгч вэ? гэхэд, 

	— Нэр нь Гейли гэдэг юм гэж Шелби уншиж байгаа захидлаасаа нүдээ салгалгүй хариулан, сандал дээрээ хавьчив. 

	— Гейли гэнэ ээ? Юун хүн болоод яах гэж манайд тэр ирэв ээ? гэвэл, 

	— Би хамгийн сүүлд Натчезэд байхдаа түүнтэй хамт жаал зугаа юм хийсэн юм гэж Шелби авгай хариулав. 

	— Тийм учраас тэр хүн чинь өөрийгөө манай дотнын хүн гэж үзэн хоолоор энд байж байгаа хэрэг үү? гэхэд, 

	— Үгүй, би өөрөө урьсан юм. Баримтад гарын үсэг зурах хэрэгтэй байв гэв. 

	— Тэр чинь боолын худалдаачин юм уу? гэж Шелби ахай нөхрийнхөө зовсон байдалтай дууг ажиглаад асуувал, 

	— Хайрт минь, хаанаас ийм юм сонсож орхив? гэж Шелби өгүүлэн өөдөөс нь харав.

Автоматаар үүсгэсэн тайлбар]

	 

	— Өнөөдөр хоолны дараахан Элиза над дээр сандран уйлж ирэн тантай нэг боолын худалдаачин ярилцан, хүүдээ үнэ өгч байхыг сонсов гэж хэлэв гэхэд Шелби авгай:

	— Элиза нээрээ тэгж явна уу? гээд захидал руугаа дахин шагайв. Гэвч уншиж байх захидлаа толгойг нь уруу харуулж барьснаа өөрөө мэдсэнгүй «Эрт орой хэзээ боловч энэ явдал тодорхой болох байх» гэж тэр боджээ. 

	Шелби ахай үсээ самнах зуураа хариулруун:

	— Би Элизаг загнан таныг тийм хүнтэй холбоо харилцаа огт байхгүй гэв. Таныг би боолчуудаасаа нэгийг ч худалдахгүй, ялангуяа тийм мэтийн хүнд хэрхэвч үгүй гэж лавтай итгэж байв гэвэл, 

	— Тийм ээ, Эмили! гэж нөхөр нь хэлрүүн, — Энэ хүртэл чингээгүй л явсан юм сан. Гэтэл одоо үед миний явдал гарцаагүй тийм болж зарим нэг хүнээ худалдахаас өөр ямар чаргагүй болов. 

	— Тэр хүнд үү? Яаж болдог юм бэ! Шелби авгай та тоглож байна уу! гэхэд, 

	— Үгүй, тоогүй юм болж байна гэж Шелби өчин, — Би Томыг худалдахаар тогтов гэв. 

	— Юу? Томыгоо юу? Бага наснаас чинь эхлэн зарагдсан үнэнч томоотой негрийгээ юү? Шелби авгай! Та өөрөө түүнд эрх чөлөөтэй болгож өгнө гэж ам гарсан бөгөөд энэ тухай та бид хоёр түүнд хэчнээн дахин хэлсэн биш бил үү! Тийм бол над гайхах юм юу ч алга, тэгвэл та заяа муут хөөрхий Элизагийн хүү Гаррийг худалдахаас буцахгүй хүн юм! гэж Шелби авгайн хэлсэн үгэнд дургүйцэн эмгэнэж байгаа нь сонстов. 

	— За яах вэ, Эмили, бүх учрыг нь та одоо мэднэ. Би Том, Гарри хоёрыг худалдахаар шийдсэн. Харин та намайг ямар учраас дарлан зовоогч гэж үзэж байгааг би ойлгохгүй байна! Бусад хүн ийм явдлыг бараг өдөр бүр шахам хийж байх юм байна гэв. 

	— Тэгэхдээ ямар учраас заавал тэр хоёрыг худалдах явдал танд хэрэгтэй болов? Хүн заавал худалдах ёстой л юм бол өөр негрүүдийг худалдаж болно шүү дээ, манайд зөндөө л байна гэхэд, 

	— Тэр хоёрт хамгийн их үнэ өгч байгаа учраас тэр дээ. Өөр хүнийг олж болох байсан ч үнэн л дээ, таны зөв. Тэр хүн Элизад их үнэ өгсөн, танд ямар санагдана? гэвэл, 

	— Муухай амьтан бэ! гэж Шелби ахай дуу алдав.

	— Чингэхэд би таны сэтгэлийг бодон үгийг нь ч сонсов. Энэ тухайд над зөвийг өг лүү? гэвэл, 

	— Та намайг уучилна уу гэж Шелби ахай биеэ барин, — Би дэмий түргэдэв. Гэвч энэ хэрэг даан ч гэв гэнэт боллоо. Харин эдгээр муу заяатын төлөө үг хэлэхийг минь зөвшөөрнө биз дээ. Том бол хар арьстан, гэвч хэчнээн шударга үнэнч вэ дээ, ер! Шелби авгай аа, хэрэв хэрэгтэй бол тэр таны төлөө амиа өгөхөөс ч буцахгүй гэж баттай мэдэж байна.

	Мөн Элиза ч өөрцгүй. Би түүнтэй хүүгийн нь тухай ярилцаж, шашин мөргөлтэй эхийн ёс журмыг зааж өгөв. Одоо та хүүг нь тэр нэг муухай амьтанд мөнгө олохын тул худалдаж орхиход би тэр эхэд нь юу гэх вэ? Ертөнцөд хүн хэчнээн их мөнгөнөөс ч илүү чухаг гэж хэлж байсан удаа бий. Гэтэл бид хүүхдийг нь худалдахад тэр над одоо яахин итгэх вэ. Хүүг нь тамлан зовоож амь биеийг сүйтгэхээр худалдаж байгаа хэрэг болно гэвэл, 

	— Над маш хүнд байна, Эмили! Маш хүнд байна гэж Шелби авгай өгүүлэн, — Хэдийгээр бүрэн нэгд нэгэнгүй биелүүлж эс чадавч таны сэтгэлийг би хүндэтгэнэ. Гэвч над өөр арга байхгүй болов. Би харин ч хэлэхгүй гэж санасан юм. Нэг бол энэ хоёрыг худалдах эсвэл бусад бүгдийг юу ч үлдээлгүй өгөх болжээ. Гейллийн гарт миний зээлийн бичиг орсон учир хэрэв эс төлбөл тэр биднийг чадаж л орхино. 

	Би аль болохоор аргалж байсан бүх мөнгөө цуглуулан, хүнээс зээлж, арай л гуйлга гуйсангүй, гэвч бүх өрийг дарахын тул Том, Гарри хоёроо худалдах хэрэгтэй болов. Тэр хүүхэд Гейлид харагдчихлаар нь заавал авна гэж над тулган, гагцхүү ийм нөхцөлтэйгөөр энэ хэргийг шувталж болно гэв. Би өөрийн эрхгүй байна. Энэ хоёрыг худалдахад та өдий чинээ зовниж байна. Хэрэв манайд байгаа бүгдээсээ хагацах болбол яана? гэв. 

	Эдгээр үгс Шелби ахайн сэтгэлийг донсолгожээ. Тийнхүү нүүр гарын ширээнийхээ дэргэд очиж, нүүрээ хоёр гараараа дарж, уртад сүүрс алдан:

	— Боол эзэмших ёсыг тэнгэр буруушааж байгаа юм, боолчууд ба ноёд биднийг тэнгэр цээрлүүлж байна. Энэ аймшигт муухай явдлыг засаж болно гэж миний урьд санаж явсан минь яасан мунхаг вэ! Тэднийг анхаарч халамжлан захиж зааж байдлыг нь дээшлүүлж болно гэж бодож явсан минь яасан мунхаг вэ! гэж шүрэн алтан цагаараа оролдон цааш нь хэлрүүн: — Над их үнэт зүйл байхгүй, гэвч та энэ цагийг авахгүй юу, цагтаа үнэтэй л байсан юм. Би ядахдаа Элизагийн хүүхдийг аврахын тул юугаа ч хамаагүй өгчихмөөр байна гэхэд, 

	— Эмили минь, энэ хэрэг танд маш хэцүү санагдан байхад би хэдий өрөвдөвч юун тус болно оо. Худалдааны баталгаа бичигт хэдийнээ үсэг зурсан бөгөөд түүнийг Гейли авч одов. Харин ч нэлээд гайгүй өнгөрөв гэж бодвол зохино. Тэр хүн манайхыг сүйтгэн баллаж чадах байв. Хэрэв та Гейлийг миний хэртэй мэддэг сэн бол бидний дээсэн дөрөөтэй гарсныг ухах сан билээ гэв. 

	Шелби авгай ахай хоёр энэ яриагаа хүн чагнан сонсоно гэж ер санасангүй. Эр эм хоёрын унтах тасалгаанд гудам руугаа харсан үүдтэй нэг жижигхэн харанхуй өрөө байдаг ажээ. Шелби ахайг унт гэж явуулахад сандран мэгдсэн Элизагийн санаанд тэрхүү жижиг тасалгаа оров. Элиза тэнд орж нуугдан эзэн ахай хоёрын яриаг нэгд нэгэнгүй чагнан сонсов.

	[image: зурах-г агуулсан зураг

Автоматаар үүсгэсэн тайлбар]

	Тэндээс яриа намжих чацуу Элиза сэмхэн гудамд гарч чимээгүй алхсаар эздийн унтах тасалгааны үүдэнд түр зогсомдог болоод цаашаа тасалгаандаа орж очив. Элизагийн зассан гэр нь энэ бөгөөд хүү нь орон дээрээ нойрсож, намирсан урт үс нь ээдрэн нүүр лүү нь унжжээ. Мариатай болцгор гараа хөнжлийн дээр тавин, нарны туяа сацрах мэт инээмсэглэл нойрмог хүүхдийн царай дээр нь харагдана. 

	— Хөөрхий амьтан, хөөрхий хүү минь! гэж Элиза аман дотроо шивгэнэн, — Хүн чамайг худалдчихжээ! Гэвч хүү минь битгий ай, эжий нь хүүгээ гомдоохгүй! гэв. 

	Ганц дусал нулимс ч дэр дээр дуссангүй, ийм сүрхий үед нулимс гардаггүй. Төдий Элиза жаахан цаас харандаатай авч сандран доорх хэдэн үгийг бичив. 

	 

	«Аяа ахай минь! Хайрт ахай минь! 

	Намайг битгий зэмлээрэй, ачийг мэдэхгүй гэж битгий буруушаагаарай. Таны Шелби авгайтай ярьсныг би сонсов. Би хүүгээ аврахыг оролдоно. Намайг ингэв гэж та битгий муу санагтун! 

	Таны сайн сэтгэлийг тэнгэр ивээтүгэй» 

	 

	гэжээ. 

	Ингээд шургуулгын зүг очиж хувцаснаасаа аван нэг боодол болгохын хамт Гаррийн дуртай тоглодог тоглоомоос заримыг авч боохоо эс мартжээ. Эх хүний энхрийлэн хайрлах сэтгэл ийм хүчтэй. Элиза хүүгээ сэрээх гэж удаан оролдон сая арайхийн босговол, хүү нь ээжийгээ малгай, хүзүүний ороолттой байхыг үзээд, эжий хаачих нь вэ? гэж асуув. Эх нь хүүгийнхээ дээрээс тонгойж нүүр лүү нь удтал ширтэн харсанд тэр дорхноо соргог ажив. 

	— Чш! гэж Элиза шивнэн, — Чанга ярьж болохгүй шүү, хүн дуулна. Муу хүн ирээд жаахан Гаррийг нь ээжээс нь булаан авах гэж байна. Харин эжий нь хүүгээ өгөхгүй. Одоо ээж нь хүүдээ малгай дээлийг нь өмсгөөд оргож зугтаана. Тэгвэл тэр айхтар хүн олж барьж чадахгүй. 

	Ингэж Элиза хэлэн дээлийг нь товчлон, гартаа тэврээд чимээгүй бай гэж дахин нэг дурдан хаалгыг сэмхэн нээж асар луу гарч одов. 

	Цэлмэг шөнө од гялбалзан жавартай тул хүүгээ сайн ороов. Шинэ газрын хөгшин нохой Бруно асрын нөмөрт хэвтэж байснаа Элизагийн хөлийн чимээгээр архиран босоход тэр нэрээр нь аяархан дуудсанд нөгөө нь даруй сүүлээ шарван хойноос нь дагав. Элиза төдхөн Том авгын овоохойн гадна хүрч цонхыг зөөлөн тогшив. 

	— Тэнгэр сахиус минь, хэн бэ, энэ чинь? гэж Хлоя эгч давхийн дуугарч яаран цонхны хөшгийг нээгээд, — Энэ чинь Лиззи биш биз? Өвгөнөө хувцасла. Бруно бас юу ч вэ дээ, энд явна. Үүдээ онгойлгож өгье, гээд хаалгыг нээхэд Томын яаран асаасан тосон дэнгийн гэрэл оргодол эмэгтэйн зовж шаналан гиюүрсэн нүүр дээр тусав. 

	— Сахиус авран өршөө! Лиззи чиний царайг хараад аймаар байна! Юу бол оо вэ? Чи өвдөө юу? гэвэл, 

	— Том авга, Хлоя эгч ээ, би оргож явна... Гаррийг аврах хэрэгтэй. Эзэн үүнийг худалдаж орхив гэхэд нөгөө хоёр нь цочин гараа өргөж, 

	— Худалдаж орхив гэнэ ээ? гэж нэг зэрэг дуу алдав. 

	— Тийм ээ худалдчихжээ гэж Элиза давтан, — Би эздийн унтах өрөөний хажуугийн харанхуй тасалгаанд нуугдан зогсож миний хүү Гарри, мөн Том авга та хоёрыг худалдчихсан гэж эзэн Шелби, ахайд хэлэхийг сонсов гэв. 

	Том авга энэ үгийг сонсохдоо бие нь хөшчихсөн мэт, гараа огторгуйн зүг өргөн, нүдээ бүлтийлгэж зогсов. Жич тэр үгийн утгыг алгуур мэдэрмэгц, сандал дээр дорогш унах мэт суун, толгойгоо өвдөг тус унжуулав. 

	Хлоя эгч дуу алдан: 

	— Өршөөлт тэнгэр минь биднийг тэр! Үнэхээр тийм хэрэг болов уу? Эзэн түүнийг худалдахаар юу хийчихсэн юм бэ, тэр чинь? гэв. 

	— Том авгад ямар ч буруу байхгүй. Түүнээс болсон хэрэг биш. Шелби авгай ч эднийг худалдах дургүй байна, харин эзэн ахай... түүний сайн сэтгэлийг та нар эс мэдэх биш... Биднийг өмөөрч гуйж л байлаа. Гэвч эзэн одоо яах ч аргагүй болсон гэв. Эзэн тэр хүнд өртэй учир түүний гарт орж гэнэ. Хэрвээ өрөө эс өгвөл бүх хөрөнгө, бүх негрүүдээ цөмийг худалдаад өөрснөө нүүж арилах ёстой гэнэ. Иймд нэг бол энэ хоёрыг худалдах, эсвэл бусад бүгдээс салах үүнээс өөр замгүй болсон ажээ. Эзэн таныг харамсаж л байлаа... харин ахай гэж яана аа! Та нар сонссон бол доо! Би ахайдаа муу юм хийчихлээ, гэвч өөр арга над байхгүй гэв. 

	— Өвгөөн! гэж Хлоя эгч өгүүлэн, — Чи явахгүй яасан юм бэ? Хар арьстныг хүнд хүчир хөдөлмөр өлсгөлөнгөөр зовоон мөхөөх тэр гол руу доош нь аваачихыг хүлээх гээ юу? Лиззийн хамт орго! Чи нэвтрэх бичигтэй, чамайг хэн ч барихгүй. Бос, би юмыг чинь бэлтгэе гэв.

	Том толгойгоо алгуур эргэн, уйтгар зовлонт боловч номхон нүдээр овоохойгоо тойруулан харж ийн өгүүлрүүн:

	— Үгүй, би хэрхэвч явахгүй. Элиза яваг аргагүй. Эхийг хэн зэмлэх вэ? Харин чи тэр хэлэхийг нь сонссон биз. Хэрэв намайг эс худалдвал бүх өрх гэр балрах гэнэ... Чингэхэд яая гэх вэ, намайг худалдаг, би тэсвэрлэе гээд нэг удаа эгшихэд өргөн цээж нь догдлон чичисхийв. — Энэ бүх өрх хөрөнгө хамаг юмыг үгүй болгосноос би ганцаар явж өгвөл дээр биш үү, Хлоя, тэнгэр сахиус чамайг болон эдгээр үйлтнийг энэрнэ. 

	Ингэж өгүүлэн орны зүг эргэхэд нь ноолууран толгой болсон хүүхдүүд нь тэнд унтацгаахад аргагүй тэсэж ядан хоолой нь зангирч үг хэлж чадахгүй, бүдүүн гараараа нүүрээ даран хүрчигнэн эгших авиа биеийг нь догдолгон, том том нулимс хурууны завсраар бөмбөрөн шал дээр дуслав. 

	Элиза босгон дээрээс:

	— Миний эр нөхөрт намайг ямар учраас оргосон учрыг олж хэлэхийг хичээгээрэй. Намайг Канад оронд олж хүрэхийг чармайна гэж байна гээрэй. Хэрэв бид хоёр үүрд дахин үл учрах болбол.... Бруног оруулаад хашчих, гэж Элиза нэмэн, — Хөөрхий амьтан намайг дагаад явчихна гэв. 

	Салах ёсны товчхон намуун хэдэн үг, бага зэрэг нулимс, замын ерөөл болжээ.... Элиза гайхаш нь барагдан айсан хүүгээ биедээ наалдуулан тэврэн сэм шурдхийж үүдээр гарч одов.

	 

	
Зургаадугаар бүлэг : ОРГОСНЫГ МЭДСЭН НЬ

	Түүнээс маргааш өглөө нь болоход Шелби авгай, ахай хоёр урьд урьдынхаас арай илүү унтсан байв. Шелби ахай хэдэн удаа хонх дугаргавч Элиза эс ирэхэд гайхав. Шелби авгай толины өмнө зогсон сахлын хутга хурцлан байтал гаднаас нэг хар хүү сахал хусах ус оруулж ирэхэд эзэгтэй хэлрүүн:

	— Энди, очоод Элизагийн үүдийг цохиж, намайг гурван удаа хонх дугарган хүлээсээр байна гэж хэлээдэх. Зайлуул даа! гэж аман дотроо өгүүлэн санаа алдав. 

	Төдий Энди нүд нь орой дээрээ гарчихсан эргэж ирэн:

	— Ахай ахай! Лиззийн шүүгээ сав нь нээлттэй задгай, юм хүм нь энд тэндгүй тарж хэвтэнэ. Санавал Лиззи үгүй болсон бололтой гэхэд Шелби авгай, ахай хоёр юу болсныг нэг зэрэг тааварлан мэдэв. Эр нь дуу алдан:

	— Элиза ажиг аваад л зугтаачхаж дээ! гэвэл, 

	— Тийм л болтугай тэнгэр минь! гэж эхнэр нь хэлэв. 

	— Шелби ахай та дэмий юм чалчиж байна! Хэрэг тийм бол ямар байдалд орчих вэ? Энэ хөвгүүнийг худалдахыг миний татгалзаж байсныг Гейли мэдэх учир намайг хуйвалдаж Элизаг оргуулав гэх биш үү! Миний шударга нэр алдагдахад хүрэх болоод байна гэнгүүт тэр түргэн гарч одов. 

	Нэг мөч хэртэй хүмүүс ийш тийш гүйлдэн бужигнаж, дуу шуу болон хаалга үүдийг онголзуулан, зүсэн бүрийн хүний царай газар бүхнээ үзэгдэхэд гагцхүү нэг хүн энэ хэргийн тухай юм хэлж өгч мэдэхээр билээ, гэвч тэр хүн огт дуугүй байв. Энэ бол Хлоя эгч бөгөөд бусад цагт хэзээд баясгалантай байдаг царай нь барайж нэг ч дуу үгүй өглөөний цайн зөөлөн бинг бэлтгэнэ. 

	Асрын хайсан дээр арваад хар хүүхэд турлиах сургааг дээр суух адил шавааралдан, харийн эзэн өөртөө тохиолдсон гамшгийг хэрхэн үзэхийг нь хамгаас түрүүнд харах гэцгээнэ. 

	— Сүйд болно доо, тэр чинь! гэж Энди хэлэв. 

	— Хараал тавихыг нь л чагнаарай! гэж жаахан Жейк тосон дэмжив. 

	Гейли давируултай савхин гутал өмсөн морь унаж сая байшинд ойртон ирэхэд зүг бүрээс нь эвгүй мэдээ сонстов. Харийн эзний загнахыг үзэх гэж асар дээр овоорсон хар хүүхдүүд ташаарсангүй, түүний хараал нь дадамгай урсан гарч байв. Тэд ташуурын үзүүрт дайралдахаас чадамгай бултан гарч асрын доорх гандсан өвсөн дээр хөрвөөн хамаг чадлаараа бархиралдан тийчилж байв. 

	Гейли зочдын өрөөнд гаднаас мэдэгдэлгүй орж очин; 

	— Шелби та сонс, танай энд чинь юу гэгч болж байна? Өнөөх шулам эм чинь хүүхдээ аваад зугтаачихсан хэрэг үү? гэхэд, Шелби авгай нэг хар зарцын зүг:

	— Энди, Гейли авгайн малгай ташуурыг ав гэж тушаагаад, — Суугтун эрхэм ээ. Тун харамсалтай юм болжээ, эрхэм ээ, өнөөх залуу хүүхэн чинь ямар нэг сэжиг авсан бололтой шөнө дүл хүүгээ аван алга болжээ гэхэд Гейли:

	— Би эрхэм хүнээс шударга явдал хүлээсэн бил ээ! гэв. 

	Шелби авгай өөдөөс нь эрслэн харж, 

	— Эрхмийн энэ үгийг юу гэж ойлгох болж байна? Миний шударгыг эргэлзэгчдэд өгөх хариу надад нэг л байдаг юм шүү, гэвэл, боолын худалдаачны дуу арай намжин, 

	— Худалдаа хийнэ гэж шударгаар тохиролцоод эцэст нь хохирох нь тохитой томоотой хүнд хүлцэхэд бэрх юм гэв. 

	Шелби хэлрүүн: 

	— Хэрэв эрхмийн энэ мэтчилэн авирлах шалтгаан байхыг би эс мэдэх сэн бол миний зочдын өрөөнд таны ийнхүү ёс бусаар аашлахыг тань би хүлээхгүй билээ. Гэтэл би таны явдалд эрхбиш туслахыг бодох учир хүн, морийг гарган өгч таны өмчийн этгээдээ эрж олоход хүчин хавсрахыг чармайя. 

	Товч хэлэхэд Гейли та зангаа засаж манайд хамт цай уугтун. Жич яавал дээр болохыг хэлэлцэцгээе л дээ гэв. 

	Том авгын хувь заяа хэрхэн болсон тухай мэдээ өөрийн нь танил талын дотор ерөнхий сайдыг огцроход ч ордныхны дотор үл үүсэхүйц түгшүүр төрүүлжээ. Эндэх хар арьстны дотор үлэмж хар нүүртэйгээрээ хар Сэм гэж нэршсэн нэг негр өмдөө дээш нь татан мөрөвчнийхөө ойчсон нэг товчны оронд урт хадаасаар сурамгай торгоод өгүүлсэн нь: 

	— Одоо Томын буурах ч илэрхий болов. Иймд нэг негр дэвших сул орон гараад байхад түүнийг эзлэн үл болох учир юу байх вэ? Том гялалзсан хар гутал өмсөн, өвөртөө нэвтрэх бичиг хийж хаа ч хамаагүй давхидаг байв. Сэм тэгэхэд яагаад ингэж болдоггүй юм бэ, үүнийг л би мэдэх юм сан гэж байтал, 

	— Хөөе, Сэм ээ! Хүүе! Эзэн Билла, Жерри хоёр морийг эмээллэ гэж байна гэж бодлыг нь төөрөлдүүлэхэд, 

	— За юу гэгч болсон бэ? гэж Сэм асуув. 

	— Чи Лиза жаалыгаа аваад оргочихсоныг мэдээгүй яваа юм уу? гэхэд Сэм:

	— Хүү нь эцэгтээ... юм заана гэгчээр чи над тийм юм битгий хэл. Би чамаас урьд мэдсэн юм гэвэл, 

	— За за тэр ч яах вэ! Эзэн чи бид хоёрыг мордож Гейли авгайн хамт явж Лизаг барьж ир гэж тушааж байна гэхэд Сэм:

	— Тэр чинь харин болж байна! Сэмийн хэрэг одоо гарав. Лизаг би бариад ирнэ, тэгэхэд эзэн Сэмийн чадлыг одоо л үзнэ дээ гэвэл, Энди хориглон:

	— Байз байз, Сэм! Чи урьдаар сайн бод. Лизаг бариулахыг ахай хүсэхгүй байгаа иймд дараа нь чамд буруу нь ирнэ шүү гэвэл, Сэм:

	— Аа харла! гэж дуугаран нүдээ бүлтийлгэж, — Чи яаж мэдсэн юм бэ? гэвэл, 

	— Би өөрөө сонссон, өнөө өглөө эзний сахал хусах усыг оруулан өгч явахдаа ахайн хэлж байхыг дуулав. Ахай намайг Лиза яагаад хонх дуугаргахад ирэхгүй байна, үзээд ир гэж явуулсанд би буцаж гүйн ирээд мэдүүлсэн минь: «Алга болж орхижээ, байхгүй байна!» гэв. Энэ үгийг ахай сонсмогц, «Яамай даа тэнгэр минь!» гэсэн биш үү. Гэтэл эзэн уурлан зэмлэж, «Шелби ахай та дэмий юм чалчиж байна!» гэв. Гэвч эзэн ахайг давахгүй л дээ. Цаашаа юу болохыг би мэдэхгүй яах вэ. Ахайн талыг барих нь заавал дээр л дээ гэв. 

	Хар Сэм ноолууран толгойгоо маажлан баахан бодсоноо ийн хөлрүүн:

	— Би харин ахай Лизаг олуулахын тул бүх дэлхийг тойруулахад ч бэлхэн байх гэж бодсон билээ гэхэд Энди хэлрүүн:

	— Тэр чинь зөв л дөө, харин чи бол хар арьстан бөгөөд юмны цаад наадахыг ялгаж үл мэднэ. Лизагийн хүүг Гейли авгайд өгөхийг ахай хүсэхгүй, ийм учиртай юм. Би чамд бас цааш нь юм хэлж өгнө. Чи морьдоо түргэлж үз, авгай чамайг асуусан шүү. Чи энд ханатлаа залхууран хэвтэв гэжээ. 

	Сэм тэр үгийг сонсмогц яаран хөдөлж төдий удалгүй байшингийн зүг омогтой хийсгэн орж ирээд морины хурдаар явуут үсрэн бууж морьдоо огцом татан эргүүлж уяан дээр авчрав. Гейли авгайн омголон азарга давхийн үргэж уяагаа чангаан дороо цовхчив. 

	— Хайя Хайя! гэж Сэм дуугаран, — Юунаасаа үргэж байгаа юм бэ! Би чамайг одоохон болгоод өгье гайгүй гэж хэлэхдээ хар царайд нь жигтэй зэвүүн шинж төрөв. 

	Морины уяаны дэргэд нэг маш том нягт шар мод ургасан бөгөөд түүний өргөстэй гурвалжин хушга самар нь газрыг бүрхсэн байв. Сэм нэг тийм хушга самрыг хурууны салаандаа хавчуулж аваад, Гейли авгайн моринд ойртон очиж илж маажин цагаашруулж байх хүн болон, эмээлийг нь засах байдал үзүүлэхдээ өнөөх гурвалжин хушгаа тохом доогуур нь эвтэйхэн шургуулж орхив. Хүн эмээл дээр мордмогц өргөст хушга аягүй нухахыг догшин азарга даруй мэдрэх боловч моринд онцын гэм болохгүй билээ. 

	— За гүйцэх нь тэр! гэж Сэм биеэ өргөн, нүдээ том болгов. 

	Тэрхэн үед Шелби ахай асар дээр гарч ирэн Сэмийг дуудан дэргэдээ авчраад, 

	— Чи хаашаа алга болчхов оо, Сэм, би яаруулж Эндийг чам руу явуулав гээд, — Сэм, чи одоо Гейли авгайтай явахад бэлтгэ. Зам зааж өгөх болно, харин мэдээтэй яваарай, Сэм морьдоо хайрлах хэрэгтэй. Өнгөрсөн долоо хоногт Жерри жаахан мизэлзэж явсан, тиймд чи морьдоо битгий гуд цохичхоорой, гэхдээ Шелби ахай сүүлийн хэдэн үгийг аяархан боловч их л утга учиртай аялгуугаар өгүүлэв. 

	— Ахай минь, би үг ойлгоно гэж нүдээ эргэлдүүлэн учир мэдсэн царай гаргаж, — Моринд та битгий зов... гэжээ. 

	Чингээд нягт шарын ёроолд суугаа Эндийн дэргэд ирэн, 

	— Энди ээ, хэрэв энэ эрхэм хүний морь мордохтой нь зэрэг булгивал бусад хүмүүс гайхах биз, харин би гайхахгүй. Заримдаа морь санамсаргүй зан гаргадаг биш үү гэж хэлүүт Эндийн суга руу ёвроход Энди инээв. 

	Сэм ийн хэлрүүн:

	— Хоёулаа морьдоо энэ чөлөө дээр сул тавьж баахан тонгочуулъя. Харин Гейли авгайн морь догширвол бид туслахыг бодно. Гейли авгайд ч харин туслах хэрэг гарна шүү дээ! гээд хоёул гэдэлзэн хөхрөлдөж, гар хуруугаа нясчин цовхчин бүжиглэж сүйд болж байв. 

	Төдий Гейли асар дээр гарч ирлээ. Хэдэн аяга сайн цай уучихсан нь ааш нь овоо засарсан бололтой. 

	Сэм, Энди хоёр толгой дээрээ дал модны навчаар дэлбэгэр малгайрхуу юм хийж өмсөн тэнд хүлээж байснаа «харийн эзэнд туслахаар» морины уяа руу хар хурдаар гүйлдэхэд Гейли дуудан:

	— За хүүхдүүд ээ, хөдөлж үзээрэй! Цаг гарздахын хэрэг алга! гэхэд Сэм:

	— Мөч ч гээгдүүлэхгүй дээ гэж хариулан зүүн гараар Гейлид жолоог нь өгч баруунаараа дөрөөг нь барив. Гэтэл Гейлийг дөрөө дөрөөлөн мордмогц омголон морь нь гэнэт цовхрон ухасхийж нэг тонгорон эзнээ зүлгэн дээр толгойгоор нь шидэж орхив. Сэм цочин дуу алдаж гар сарвайн цулбуураас шүүрэх гэсэн боловч навчин малгай нь морины нүдэнд шүргэхтэй хамт догшин морь дургүйцэн хамраа дуугарган Сэмийг угз татан хөсөр унагаад тангачин харайлсаар бас Билла, Жерри хоёрыг хойноосоо дагуулан ойн цоорхойн нөгөө адагт очив. Энэ үед Сэм, Энди нар хашхиралдан гууглалдаж ноход хуцаж, хот айлын хар хүүхдүүд цөм давхилдан ирж алга ташин бархиралдан нааш цааш цөхрөлгүй гүйлдэж их л мэрийн улайж байх шиг харагдав.

	Гейлийн омголон бор азарга энэ бужигнаанд хөөрч улам ширүүсэв. Ойн цоорхойн эргэн тойронд бараг хагас миль хүрэх учир тэр морийг хөөж явагчдыг болохуйц ойр ирүүлээд гарт нь баригдах тун дөхөхтэй зэрэг хамраа дуугарган хажуу тийш огло харайж тэр чигээрээ давхин одоход маш тааламжтай байх бололтой. Сэмд цаг болоогүй байхад морийг барих бодол өчүүхэн ч алга, харин барихыг мэрийж байгаа нь хөндлөнгөөс харахад тун үнэн юм шиг байв. Морьтонд баригдах аюулгүй газар л бол Семийн дал модны навчин малгай далжганан, «За боллоо, боллоо! Тогтоогоорой. Бариад ав!» гэж гуйн очиж хашхирахад олны үймээнийг хий л давруулахаас өөр тус өгөхгүй билээ. 

	Гейли өөд уруу гүйж, харааж зүхэн, дэвхэцнэ. Шелби авгай Энди, Сэм нарт асар дээрээс дэмий л тушаал өгнө. Харин Шелби ахай өөрийнхөө тасалгааны цонхны дэргэд зогсон заримдаа учиргүй инээн, заримдаа гайхсан царай гарган гүн цээжин дотроо энэ бүх бужигнааны үнэн шалтгааныг тааварлан байв. 

	Түүнээс хойш үдийн хэрд ялж давсан Сэм Жеррийг унаж Гейлийн морийг хөтөлсөөр сая хүрч ирэв! Гейлийн морины хөлс дуславч нүд нь гялалзан, хамар нь сэртэлзэн дураараа сул тонгочих санаа нь хэвээр байх бололтой. 

	Сэм чанга дуугаар:

	— Бариад ирлээ! гэж хөөр бах болон хашхирч, — Хэрэв би эс байсан бол өдийд гүйж л байх билээ, харин би л золбоогоороо барилаа шүү дээ! гэвэл, 

	— Та барилаа гэнэ ээ! гэж Гейли төдий л эвтэй биш дуугаран, — Хэрэв чи байгаагүй бол ийм явдал болохгүй байсан!

	— Ноёнтон минь тэнгэр таныг өршөө! гэж Сэм эмээн дуу алдаж, — Би чинь их л чармайж гүйгээд л байсан шүү дээ! Хар хөлсөө цувтал хөөв! гэхэд нь Гейли:

	— За за яршиг! Чамаас болж бүтэн гурван цагаа алдав, салгалсан золиг! Одоо битгий дэмийрээд бай, аль вэ мордъё гэвэл Сэм:

	— Юу гэсэн үг вэ, ноён минь! Та чинь биднийг хэдэн морины маань хамт алах нь! Би дөнгөж хөл дээр салганан тогтож, морьд усан хулгана болчихсон. Ноёнтон арай үдийн хоол идэлгүй явахгүй биз дээ? Түүнчлэн таны морийг ч цэвэрлэх хэрэгтэй, ямар муухай шавар болчихсон бэ, та харагтун ноён минь! Гэтэл Жерри доголж яваа. Хэрэв биднийг ийм байдлаар хорлох юм бол ахай уурлана... Ноён та битгий зов, бид Элизаг барьж чадна. Тэр явган явж яаж чадах вэ дээ! гэв. 

	Шелби ахай энэ яриаг дотроо дуртай сонсож байгаад өөрөө оролцох цаг болж гэж бодон асар луу бууж ирэн Гейлид ийм тоогүй саадтай явдал болсонд харамсан байхаа илэрхийлээд жич үдийн ширээг нэн даруй засаж бэлэн болгох учир хоол хамт идээд явах нь хэрэгтэй гэж ятгав. 

	Гейли зочдын өрөөнд муухай ааштай царайгаар даган орохоос өөр арга олдсонгүй. Гэтэл Сэм хойноос нь жигтэй ярвайж элэглээд морьдын саравч руу хөтлөн хээвнэг алхлан одов.

	 

	
Долоодугаар бүлэг : ЭХИЙН ОРГОЖ ЯВСАН НЬ

	Элизагийн Том авгын овоохойгоос гараад цааш холдон явсан шиг тийм өрөвдөлтэй, өнчирсөн амьтан байна гэхэд бэрх билээ. Газар товууцаж хөл дор нь таржигнан тэр чимээнээ Элиза давхийн цочиж явлаа. Модны мөчрөөс унаж байгаа навч, чичрэн сэрвэгэнэх сүүдэр нүдний буланд харагдахад зүрх нь түг түг цохиж алхааг хурдасгана. Нойрмог хүүгээ биедээ наалдуулан тэвэрч өчүүхэн зуур ч зогсолгүй алхахад нутгийн хилийг тодорхой мэдэлгүй өнгөрөөд олон танил саахалтаас өдий төдий миль ангижран холдож үүрийн ягаарах туяа гэрэлтэхэд дассан танил нутгаасаа алс зэлүүд хөдөө зам дээр цорын ганцаараа хүүгээ тэврэн явж байлаа. 

	Урьд эзэн ахайн хамт Огайо голын эрэг дээр орших Т. нэрт бяцхан сууринд нутаглах Шелбийн хамаатныд олон удаа ирж байсан учир энэ замыг сайн мэднэ. Одоо тэнд хүрч Огайо голын тэртээ гарна гэдэг тодорхой бус санагдана. Төдий замаар тэрэг морьтой хүн үзэгдэх болоход Элиза хэтэрхий хурдан алхаж, сандарсан царай гарган хүнд сэжиг төрүүлж болзошгүй гэж эмээн болгоомжлов. 

	Ингээд хүүгээ буулган газар зогсоож, өөрийнхөө хувцас хунарыг засаад боодол дотроос хэдэн ширхэг алим гарган авч, хүүгийн явахыг түргэлэх арга зохион алимыг зам дээгүүр өнхрүүлэхэд хүү нь түүний хойноос хар хурдаар гүйж ийм залиар овоо газар хороож явав. 

	Удалгүй өтгөн ойд тулж очвол тунгалаг устай нэг горхи хоржигнон урсаж байв. Гарри өлсөж цангаж байгаагаа тоочин явах тул эх нь хүүгээ аван нэгэн хашаа дээгүүр давж ороод замыг халхалсан том хадны ард нуугдаж суун боодлыг задлан хүүдээ өглөөний идээг идүүлэхэд хүү нь эхийн хүзүүгээр тэврэн нэг хэсэг боорцгийг аманд нь хийхийг оролдвол Элиза:

	— Үгүй, хүү минь! Эжий нь хүүгээ баттай газар аваачих хүртэл юм идэж чадахгүй. Бид хоёр үүнээс цаашаа маш хол явна. Холын хол байгаа тэр нэг голд хүрч очно гээд хүүгээ дахин замд оруулан түрүүчийнх шигээ алгуур тайван явахыг эрмэлзэн алхав. 

	Өдөр дундын алдад өнөө хоёр маань нэг цэвэрхэн фермд ойртон ирэхэд эх нь тэнд жаахан амсхийн хүүдээ болон өөртөө хоол худалдан авч идье гэж бодлоо. Ярианд дуртай эелдэг тариачин эхнэр жаал ярих хүн ирсэнд баярлан, Элизаг тэндээс холгүй суух найз нөхдийндөө очиж хэд хонохоор явж байна гэхэд нь дор нь үнэмшив. Түүнээс ядарч зүдэрсэн боловч зориг огт шантраагүй нар шингэхээс Элиза нэлээд өмнө Огайо голын эрэг дээрх Т. нэрт сууринд хүрэв. Хөөрхий эхийн эн түрүүнд ажиж харсан нь голын цаана харагдаж байгаа эрх чөлөөг олгох эрэг билээ. 

	Хаврын урь хэзээний орж ус үертэй ширүүн урсана, том том цөн халбилзан далбилзан булингарт усны дотор эргэлдэн урсана. Тэр орчинд Кентукки нутгийн эрэг ус руугаа тохойрон орсон учир голын нарийн татаасанд цаад эрэгт бараг тултал цөн бие бие дээгүүр давхарлан намалзан ганхах сал мэт үргэлжлэн тогтсон байв. 

	Элиза гатлах сал явна гэж санахын ч хэрэггүй байхыг даруй ухамсарлан мэдээд, голын зах дахь нэг бага шиг буудалд оров. Хоол пор пор буцлан байгаа зуухны дэргэд хөдөлж байсан эзэгтэйгээс:

	— Энд гатлах сал юм уу, завь бий болов уу, та хэлж өгнө үү гэж асуусанд, 

	— Хаанаас байх бил ээ! Одоо завь явахаа бүр больсон гэж тэр эхнэр хариулан, жич Элизагийн гайхаш тасран зовсон царайг ажиглаад асууруун: — Та усны тэртээ гарах гээ юу? Хүн өвдсөн үү? Яаруу явна уу? гэвэл, 

	— Миний энэ хүү аюулд учрах гээд байгаа юм. Би тэр учрыг нь өчигдөр орой дөнгөж мэдмэгц зугтаан өнөөдөр бүхэл өдрийн турш явлаа, гатлах сал олдох болов уу гэж бодсон билээ гэхэд, 

	— Еэ хөөрхий дөө! гэж бусдын зовлонд уярсан эхнэр өгүүлэн, — Би таныг өрөвдөж байна... Соломоон! гэж цонхоор шагайн дуудав. 

	Бяцхан саравчны үүдэнд хөмөн хормогч өмссөн хар гартай хүн гарч ирэхэд өнөөх эхнэр түүний зүг хандан,

	— Сол оо, өнөөдөр усны тэртээ гарах хүн бий юу? гэхэд, 

	— Тун хэцүү байна л гэцгээж байна билээ, гэвч яваад үзнэ гэж байна гэж Сол хариулав. Эхнэр хэлрүүн:

	— Манай эндээс нэг фермер идэшний ногоо аван Огайо орох гэж байгаа юм, ганцхан гол л гарч болох нь уу, үгүй юу? Тэр хүн энд ирж оройн хоол идэх тул түүнийг хүлээвэл дээр биз дээ... гэмэгц Гаррийд нэг боорцог авч өгөн, 

	— Яасан хөөрхөн хүүхэдтэй юм бэ! гэв. 

	Ядарч зовсон жаал хүү уйлахад эх нь:

	— Хөөрхий муу хүү минь! Ингэж их явж ямар үзсэн юм биш дээ, би ядахдаа унтуулаагүй юм гэж сүүрс алдав. 

	— Та хүүгээ энд унтуулчих гэж эхнэр хэлэн унтлагын жижигхэн өрөөний үүдийг нээвэл дотор нь нэг аятайхан ор байв. 

	Элиза зүдэрсэн хүүгээ орон дээр хэвтүүлээд нойрстол нь гарыг нь атгаж дэргэд нь суув. Түүнд тайван цаг үгүй, хөөж яваа байх гэж бодохоос дотор нь ширхийн улам цааш явмаар санагдах тул эрх чөлөөг эдлэх нутгийн наагуур долгилон урссан булингарт баргар голын зүг уйтгарлан ширтэнэ. 

	 

	* * *

	 

	Түүнээс Шелби ахай хэдийгээр хоол хүлээгдэхгүй гэж амласан боловч төдий ганц хүнээс болдоггүй нь илэрхий болов. Гейлийн нүүр дээр хэдэн удаа Хлоя эгчийг шаардуулан залуу элч нарыг илгээсэн боловч мөнөөхөн ихэмсэг авгай хариу хэлэхийн оронд толгойгоо гэдийлгэн «Хэ!» гэж дуугараад урьд нь тийм байдаггүй удаанаар хөдлөн юм юмыг гүйцээх гэж оролдож байв. Харин зарц нарын дотор Шелби ахай үнэнээсээ уурлахгүй нь лав гэдэг бодол ямар учраас ч бүү мэд, төрчихсөний гадна ажилд саад тотгор учирч байсан нь гайхалтай бил ээ! Нэг бүтэлгүй амьтан хоолонд хийх амттай шөлийг асгачихсан учир түүнийг хамаг нарийн журмыг чанд баримтлан дахин хийх ёстой болов. Ус авч явсан хүн бүдэрч ойчоод хувинтай усаа асгачихсан тул дахин худаг руу гүйх хэрэг гарав. Нэг хүн тос алдан асгачихжээ. Хааяа хааяа гал зууханд хүн гүйж ирэн «Гейли авгай тогтож сууж чадахгүй, босон нааш цааш явж, нэг гэгээвчийн дэргэд очиж гадагш харж, нэг асар луу гүйж гаран хүлээж ядаж байна» гэж хөхрөн мэдэгдэж байв. 

	— Болж! гэж Хлоя эгч зүхэн, — Одоо тэр тогтож сууж чадахгүй байна, ухаа орохгүй юм бол цаашдаа улам муу юм болно доо, хийсэн бүх нүглээ шалгуулах цаг нэг ирнэ дээ. Тэгэхэд чиний юу гэж ангалзахыг чинь үзнэ дээ! гэв. 

	— Тамд орно л доо! гэж жаахан Жейк хэлэхэд, 

	— Тэгж л таарна, хэчнээн амьтан түүнээс болж зовон шаналж байна! гэж Хлоя эгч уруу царай гаргаж тэр үгийг дэмжив. Үдийн хоолны дараа Том авгыг зочдын өрөөнд дуудан Шелби авгай эелдэг дуугаар ийн хэлрүүн:

	— Том оо, чамд би дараах зүйлийг мэдэг гэж хэлэх гэсэн юм. Энэ эрхэм эрийн чамайг авах гэж ирэхэд чамайг байрандаа байж байхгүй бол би энэ хүнд мянган доллар төлөх болно. Өнөөдөр энэ хүн өөр ажилтай, тиймд чи нэг өдөр дураараа бай. Хаашаа ч явж болно гэхэд Том:

	— Баярлалаа, эзэн минь гэв. 

	Боолын худалдаачин хажуугаас орон: 

	— Мэдэв үү чи, ингээд Шелби авгайг залилах гэж битгий оролдоорой. Хэрэв чамайг оргочихсон байвал, эзний чинь эцсийн зоосыг хүртэл хувааж авна шүү. Негрт бүү итгэ гэж би Шелби авгайд хэлээд байна. Негр гэдэг чинь савс л хийвэл үгүй болж өгдөг амьтад байгаа юм, гэтэл миний үгийг дуулахгүй байна даа гэв. 

	Том биеэ эгцлэн зогсож:

	— Эзэн минь ээ, таныг ойндоо арай хүрээгүй байхад дээд их ахай таныг над бариулахад би есөн нас хүрч байв. Чингээд над «За, Том, энэ бол чиний бага эзэн чинь, үүнийг сайн халамжилж бай» гэж хэлж билээ. Би одоо танаас асууя: Том ер эзнээ мэхэлж байв уу, үгийг нь дуулахгүй байсан цаг Томд байв уу? гэв. 

	Шелби авгай гүнээ уярч нулимс нүдийг нь бүрхэн:

	— Өвгөн минь ээ, чиний үнэнээ хэлж байгааг тэнгэр толилж байна, хэрэв над өчүүхэн төдий ч атугай болохтой байсан сан бол би чамайг хэчнээн мөнгө өгнө ч гэсэн худалдахгүй байсан билээ гэв. 

	Шелби ахай хэлрүүн:

	— Би зохих хэмжээний мөнгийг хурааж чадмагц нэн даруй чамайг гарган авна, заавал шүү... гээд Гейлийн зүг хандан:

	— Эрхэм ээ, та Томыг худалдсан хүнээ сайн мэдэж байгаад хэнд очсоныг нь над мэдэгдээрэй гэхэд, боолын худалдаач:

	— Заавал мэдэгдэнэ. Тэр ч байтугай нэг жил хэртэй болсны дараа онц их гэмтээж сүйтгэлгүйгээр танд өөрсдөд тань дахин эгүүлж худалдаж ч болох шүү гэхэд, 

	— Манайх худалдаж авна, танд сайн наймаа болж та их хожно доо гэж Шелби ахай хэлэв. 

	— Тийм л дээ, над бас үнээ алдахгүй л бол хэнд ч өгсөн ялгалгүй. Амьдарч аж төрөх хэрэгтэй биз дээ, эзэн ахайтаан! Бидний хэн нь өөрцгүй анхдугаарт боддог юм маань л тэр шүү дээ гэв. 

	Яг хоёр цагт Сэм, Энди нар морьдыг асрын өмнө авчрав. Гейли дөрөөгөө дөрөөлөх үест түдгэлзэн бодож:

	— Танай эзэн нохой авч байдаггүй юу? гэж асуусанд, Сэм тосон хариулруун:

	— Өө манайханд зөндөө олон бий! Та тэр Бруно нэртэй нохойг харагтун, нохой биш бараг араатан! Түүнээс гадна негрүүд бараг хүн бүр нохойтой гэвэл, Гейли:

	— Негрийн мөрийг хөөж барьдаг нохой танай эзнийд байхгүй юу? гэв. 

	Сэм түүний бодлогыг хэдийнээ тодорхой мэдсэн боловч огт хэнэггүй царай гарган цааш нь үргэлжлэн хэлрүүн;

	— Манай ноход үнэрт тун соргог шүү. Бодвол танд тийм нь л хэрэгтэй байх даа. Харин негрийн мөрийг хөөх сургууль хийж үзээгүй, гэвч сайн чанарын ноход эднийг ганцхан олигтойхон турхирах л хэрэгтэй... 

	Бруно гэж шинэ газрын асар том гарз нохойг дуудсанд тэр нь сүүлээ шарван сэгсгэнэн давхиж ирэв. Гейли, 

	— Зайл цаашаа! гэж зандран мориндоо мордож, — За за хөдөлцгөө! гэв. 

	Сэм тушаалыг биелүүлэхийн дашрамд Эндийн суга руу сэмхэн хатгаж амжсанд, цаадах нь тэсэж чадалгүй инээд алдвал Гейли уурлан ухасхийж ташуураа далайв

	Сэм томоотой царай гарган хэлрүүн:

	— Би чамайг гайхах юм, Энди: Ийм сүрхий чухал ажил болж байхад чи хэ хэ, ха ха л гэх юм. Гейли авгайд ийм туслагчид байж болохгүй гэв. 

	Нутгийн хязгаарт дөхөж очиход боолын худалдаач шууд ийн хэлрүүн:

	— Бид одоо чигээрээ гол руу орно. Оргодол негрүүдийг мэдэж байна. Тэд цөм нууц замаар1 цойлох болсон гэв. 

	Чингэхэд нь Сэм тосон:

	— Зөв, туйлын зөв! Гейли авгай яг онолоо! Харин миний үгийг та сонс: Гол ороход хуучин замаар явж болно, эсвэл хөдөө замаар явах хэрэгтэй. Гейли авгай аль замаар морилох бол? Бодвол Лиза хүн цөөтэйгөөр нь хуучин замаар явсан байх л даа гэвэл, Гейли:

	— Тэр зам чинь хаа байна? гэхэд Сэм:

	— Хүрэхэд ч холгүй л дээ гээд Энди рүү нүдээ ирмэн, — Харин одоо л бодоод бодоод байхад тэр замаар бид явж болохгүй ажээ. Би тэнд очиж ер үзээгүй. Хүнгүй зэлүүд газар төөрч хоцорвол сүйд болно тэнгэр минь гэж нэмэн хэлэхэд, Гейли:

	— Гэсэн ч тэр замаар чинь явна даа гэвэл. 

	— Одоо миний санаанд орж байна, тэр замыг голын орчинд хаачихсан гэж ярилцаж байв. Тийм үү, Энди? гэв. 

	Энди мөн тэнд очиж үзээгүй, зөвхөн хүний ярихыг л сонссоноо хэлэв. 

	Төдий Сэмийг хуучин замыг заамагц Гейли түүгээр орон морио гуядан хоёр негрийг дагуулж цогив. Энэ зам үнэхээр голд хүрч байжээ. Гэвч хөдөө замыг шинээр гаргаснаас хойш хүн үүгээр огт явахгүй болсон ажээ. Анхандаа хэдэн миль газар явж болохтой байсан боловч төдий хашсан тариалангийн газар, орон байшин тулав. Ийм хэрэг болохыг Сэм сайтар мэдэж байсан боловч хичээнгүйлэн дагагчийн царай гарган гагцхүү хааяа санаа алдан, Жерри морь бүрмөсөн хөлгүй болов гэж үглэж явав. 

	— Та нар дуугүй шиг явбал дээр шүү! гэж Гейли хэлэн, — Намайг мэхлэхгүй! Юу ч гэсэн би энэ замаас гарахгүй, мэдэв үү, гэхэд, Сэм:

	— Эзэн та тааллаараа бологтун гэж хичээнгүйлэн хариулав. 

	Тэндээс аялагчид нэг цагийн дараа уулын бэлээр уруудан давхисаар нэг том саравчинд хүрэв. Хашаан дотор, ойр орчинд нэг ч хүн алга, цөм тариалангийн ажилд гарсан бололтой. Харин өнөөх саравч яг замыг голлон байх тул тэдний явах зам энэ чигт төгссөн нь илэрхий болов. Сэм гомдсон царай гарган:

	— Танд би эс хэл лүү, ноёнтоон! Та бол эндэхийн хүн биш, манай эндэх нутгийг мэдэхгүй, харин бид бол энд өссөн төрсөн хүмүүс шүү дээ, гэвэл Гейли:

	— Гайгүй хар бааштайг даа! гэж зандран, — Үүгээр явж болохгүйг чи мэдэж байсан хүн! гэхэд, 

	— Би танд хэлсэн шүү дээ! Харин та л огт итгэхгүй байв. Би танд зам хаалттай, явж болохгүй, нэвтэрч болохгүй ноёнтоон гэж урьдаас сэргийлэн хэлсэн билээ. Эндигээс асуу л даа, тэр бүгдийг нь сонссон гэв. 

	Сэмийн зөв тул маргах явдал үгүй бөлгөө. Тиймд Гейли арга мухардаж уураа дотроо бариад буцаж явахаас өөр аргагүй болов. 

	Ийм ийм саад учирсны улмаас нэхэмжлэгчид Огайо голын эрэг дээрх сууринд Элизаг Гарригаа замын хажуу дахь жижигхэн буудалд унтуулаад дөчөөд минут болсны дараа сая хүрч ирэв. Элиза цонхны дэргэд Сэмийн эсрэг зүг өөд харан зогсож байсан боловч, тэр нэг хармагц Элизаг танив. Гейли, Энди хоёр ард нь явжээ. Энэ ноцтой үед Сэм арга зохион сийрсэн малгайгаа салхинд унагааж, хойноос нь дуу алдан чанга хашхирсанд Элиза танил дууг сонсмогц яаран тасалгааны гүн рүү гэдрэг ухарвал морьтой хүмүүс цонхны дэргэдүүр шогшин өнгөрч өмнөд хаалган дээр очив. 

	Энэхэн зуур Элизагийн дотор зүйл бүрийн юм орлоо. Унтах тасалгаа нь гол руу хандсан хавтсан хаалгатай ажээ. Элиза хүүгээ шүүрэн авмагц энэ хаалгаар гаран гол руу орох шатаар гүйн буухад боолын худалдаач усны эрэгт хүрэхийг нь дөнгөж хармагц мориноосоо буун харайгаад бас Сэм, Энди нарын зүг дуудан Элизагийн хойноос буга хөөсөн гөрөөчин адил харайлан айсуй Элизад хөл нь газар хүрэхгүй мэт санагдан хоромхон зуур болоход усанд бүүр тулаад ирэв.

	[image: зурах-г агуулсан зураг

Автоматаар үүсгэсэн тайлбар]

	Хөөгчид ард нь тун ойрхон элдэж явна. Элиза нэн тачаадсан хүнд сая бий болох хүч чадлыг төгс шавхан чарлан дуу алдаж нэгэнтээ хараймагц эргийн дэргэд эргэлдэн байгаа булингарт бараан усан дээгүүр дүүлэн гарч цаад талын мөсөн дээр буув. Ганцхан ухаа алдтал бачимдахад л ингэж харайж чадна, үүнийг харсан Гейли, Сэм, Энди гурав мөн адил өөрийн эрхгүй дуу алдан гараа өргөв. 

	Ногоовтор туяатай асар том цөн хажуу тийш халбилзан тачигнав. Гэвч Элиза түүний дээр зогсож хоцорсонгүй, чанга хашхиран чарлаж улам улам цаашаа харайлан, усан дээгүүр үсэрч халтиран гулган, бүдрэн унаж цаашаа л тэмүүлсээр билээ. Шаахай нь мултарч ойчин, оймс нь урагдан, хөл нь шархтан, мөсөн дээр цустай мөр үлдээж явав. Гэвч тэр хүүхэн мэдэх юм үгүй, өвдөхийг үл анзааран давшилсаар сая зүүд мэт бараг бүрэг тэр талын эрэг ба өөдөөсөө тосон гараа сарвайж буй хүнийг харав. 

	— Ямар зоригтой хүүхэн бэ! гэж тэр хүн хэлэв. 

	Элиза нүд өргөн харвал урьдын гэрийн нь тэнд ойрхон суух нэг фермийн эзэн байлаа. 

	— Симз авгай аа, авраарай... Гуйя, мөргөе... Намайг нуугаач та! гэж Элиза хангинатал дуудахад нөгөө хүн:

	— Байзнаарай энэ чинь юу вэ? Та чинь Шелбийнд суудаг биш бил үү? гэв. 

	— Миний хүүхдийг, энэ хүүг минь тэр хүнд худалдчихсан юм!

	Авсан эзэн нь тэр! гэж Элиза голын нөгөө талын эрэг өөд зааж, — Симз авгай, та мөн адил хүүтэй шүү дээ! гэхэд, 

	— Тийм ээ, бий! гэж тэр хүн ширүүвтэр мөртөө эелдэг дуугаар өгүүлэн, Элизаг эгц эрэг өөд гарахад нь дэмжиж, 

	— Түүний гадна та бол зоригтой хүүхэн юм, би ийм хэцүү зоригтонд дуртай гэв. 

	Тэндээс Симз гэгч Элизагийн хамт эрэг дээр гараад ийн хэлрүүн:

	— Би танд дуртай туслах бил ээ, гэтэл таныг нуух газар над даан ч алга. Харин нэг газар зааж өгье. Тийшээ оч, мэдэв үү гээд суурины гол гудамжнаас арай зайдуу байх нэг том цагаан байшинг заав. — Тэнд оч, тэнд тусч сайн хүмүүс бий. Ийм явдлыг тэд сая анх удаа үзэж байгаа биш, хүн бүхэнд тусална, таныг тэд ямар ч зовлонгоос гэтэлгэж чадна гэхэд нь Элиза уярч:

	— Таныг тэнгэр ивээтүгэй! гэвэл Симз хариуд нь:

	— Яах вэ, яах вэ! Би дуртай үйлдсэн хэрэг! гэв. 

	— Авгай аа! Та намайг нэг ч хүнд хэлэхгүй биз? гэхэд, 

	— За хаанаас даа, яалаа гэж хэлэх вэ! Та намайг ямар хүн гэж бодсон бэ? За, сайн яваарай. Эрх чөлөөгөө олж авах нь энэ, одоо хэн ч таны эрх чөлөөг үгүй болгож чадахгүй. Миний энэ үгийг санаж яваарай! гэв. 

	Залуу эмэгтэй хүүхдээ элгэндээ тэврээд хурдан баттай алхлан усны эргээс холдоход Симз хойноос нь удтал харж сэтгэрүүн:

	— Сайн саахалтын хүн ингэдэггүй дээ гэж Шелби хэлэх байх даа. Гэвч би өөр яах вэ? Хэрэв хожим миний хар арьстан охидоос оргоод түүнтэй дайралдвал надаас хариугаа аваг дээ. Хүнийг хар тэнхээгээрээ гүйж бүтэж үхэх гэж байхад хойноос нь нохой турхиран тавьж байхыг би харах дургүй. Ерөөсөө ч юу боллоо гэж би бусдыг босгуул боолуудыг барьж авч байх юм бил ээ дээ!

	Өөрийн орны хуулийг гүйцэд эс ухах Кентукки мужийн хөөрхий бүдүүлэг иргэн ингэж бодох бөгөөд өөрийн санаснаар л үйлдэх билээ, харин өндөрхөн тушаалтай, юм нэлээд мэдэхүйц хүн бол бараг л ингэхгүй бөлгөө. 

	Тэндээс мөнөөхөн явдал болоход Гейли хадчихсан мэт яг зогсон ширтэж, Элизаг нүдэнд харагдахгүй болсны дараа Сэм, Энди хоёрын зүг одоо яана гэж гайхсан царайгаар харахад, 

	— Мөн ч сүрхий байна аа! гэж Сэм хэлэв. 

	Гейли гайхаш тасран, 

	— Шулам шүглэчихсэн хүүхэн үү дээ, энэ чинь? Зэрлэг араатан мануул гэгч шиг харайж байгааг нь! гэж аман дотроо өгүүлэв. 

	Сэм толгойгоо маажин:

	— Ноёнтон биднийг арай хойноос нь ор гэхгүй биз дээ? Мөсөн дээгүүр дүүлж би чадахгүй, эгээ зэмлэхгүй байлгүй та, гээд инээд алдсанд боолын худалдаач уурлан:

	— Чи бас инээнэ үү! гэхэд Сэм:

	— Би одоо тэсэж чадахаа болилоо! гээд зөндөө тачигнатал хөхөрч, — Ямар их инээд хүрмээр байв аа, гүйх л юм харайх л юм цөн дуугарч хага үсрэн пил палхийх л юм! Чалхийтэл унан босон харайж цаашаа гүйх л юм, ямар ч самбаатай юм бэ! гэж хэлэн, Сэм, Эндийн хамт нүднийхээ нулимсыг гартал инээлдэхэд боолын худалдаач

	— Та нар бас тохуу хийнэ үү! гэж хашхиран ташуураа далайхад нөгөө хоёр зайлан гарч голыг өгсөн морьд руугаа гүйв. 

	Сэм төв царай гарган:

	— Сайн морилоорой, ноёнтон! Эзэн ахай энэ морины төлөө үлэмж сэтгэл зовж байгаа байх. Гейли авгайд бид одоо хэрэггүй. Лизагийн гүйж гарсан гүүр дээгүүр морьдыг гуядан гаргахыг эзэн ахай танд хэзээ ч зөвшөөрөхгүй гэж хэлээд Эндийн сүвээ рүү ёврон хоёул давхин одоход тачигнан инээлдэх дуу нь салхины дээрээс удтал Гейлийн чихэнд сонстов.

	Тэндээс Гейли яах аргыг эрэн ганцаараа бухимдсаар буудлын зүг гэлдрэв. Гэтэл буудалд хуучин танил Локкер, Мэркс гэдэг хоёр ойр орчиндоо цуутай негрийн гөрөөчидтэй учраад аз завшаан болов гэж дотроо хөөрөн, хэрэг явдал бүтэмжгүй болсноо тэдэнд хараал тавин тоочоод, тэрхүү оргодлыг барьж өгөхийг даалган үзтэл харамласаар тавин доллар тоолж өгөв.

	 

	 

	
Наймдугаар бүлэг : ХУУЛЬ ЗОХИОГЧИЙН САНДАРСАН НЬ

	Тухлаг өрөөний дотор ил зуухан дахь гал хөгжилтэй дүрэлзсэн туяа нь хивсэн дээр сэрвэлзэн наадаж цайны шаазан, гялалзсан данхыг гялтгануулж байхад хууль зохиох хурлын гишүүн Бэрд хурлын чуулганд түүнийг явсан үед эхнэрийнхээ хийж тавьсан, гэрт өмсөх цоо шинэ хөөрхөн шаахай өмсөхөөр гутлаа тайлах зуураа санаа алдан:

	— Хууль зохиох гэдэг төвөгтэй ч юм даа! гэв. 

	Цай ууж суухдаа эхнэр нь:

	— Танай хууль зохиох хурлаар юу хэлэлцэж байна? гэж асуув. 

	Дөлгөөн аашит бяцхан гэргийгээ хурал чуулганы хэргийг сонирхон асуусанд Бэрд авгай гайхсан байдалтай тэргүүнээ өргөж:

	— Онц ч юмгүй дээ гэж хариулав.

	— Оргон зугтааж яваа хөөрхий муусайн хар арьстнуудад орогнох орон, хоол унд өгөхийг цаазалсан хууль гаргав гэж үнэн үү? Би тийм гэж нэлээд эрт сонссон гэвч үнэмшихгүй л байгаа юм... Тийм хууль байж ер болох уу даа? гэвэл, 

	— Хууль зохиох хурлаас оргож яваа боолчуудад туслахыг хориглосон тийм нэг хууль тогтоосон нь ч үнэн дээ гэв.

	— Тэр зовлонт амьтдыг ядахдаа ганц шөнө хоргодуулан цадтал нь хооллож хуучин муусайн хувцас хунар өгөөд цааш нь явуулж болохгүй гэж үү дээ? гэвэл

	— Болохгүй л дээ, хонгор минь, тэгвэл тэр чинь оргодол хар арьстанд тусалж байгаа хэрэг мөн болно гэв. 

	— Жон аа, тийм хуулийг батлахдаа та нар ичихгүй юу? Ямар зүй бус, ичгүүрт муухай хууль гэгч вэ!

	Гайгүй, тийм явдал над тохиолдвол анхдугаарт л тэр хуулийг чинь зөрчинө. Гэр оронгүй, өлсөн зовсон хүнийг зөвхөн түүнийг насан турш дарлагдан шаналахаас өөрийг үл мэдэх тийм хүнтэй дайралдсан эмэгтэй хүн түүнийг хооллож дулаацуулаад явуулж болохгүй гэж байх уу? гэхэд, 

	— Мэри, чиний сайн санааг би мэднэ. Тэр учраас ч чамд хайртай билээ. Хэдий тийм боловч сэтгэлийн доторхыг ажиллах ухаандаа захируулан хөдлөх хэрэгтэй. Нийгмийн амгалан байдлыг санагалзахын чухлыг бодон журам горимыг харгалзах ёстой гэв. 

	— Жон, чи намайг хэчнээн ятгавч би чиний үгийг зөвшөөрөхгүй. Чи тэгвэл өлсөж даарчихсан хүн хүрч ирэхэд оргож яваа боол гээд түүнийг үүдэн дээрээсээ хөөж явуулах уу? Чи тэгж чадах уу? Хэл л дээ! гэв. 

	Манай гишүүн авгайн сэтгэл зөөлөн бөгөөд аюулд учирсан хүнийг үлдэн хөөж эс чадахыг бяцхан гэргий нь сайн мэднэ. Тийм учраас тэр одоо хариу хэлэхийн оронд «хм» гэж аман дотроо дуугаран хоолойгоо засаж өврөөсөө алчуураа гарган нүдний шилээ зүлгэв. 

	Мэри цааш нь хэлрүүн:

	— Чамайг тэгэхийг чинь би харах юм сан гэж санах юм!

	Жишээ нь, өвлийн цасан шуурганаар ирж хаалга цохин гуйж байгаа эмэгтэй хүнийг чи яаж хөөх вэ? Эсвэл чи харин барьж аваад шоронд хийлгэхээр хүргүүлэх үү? Нээрээ л чи ингэж чадах байх даа гэхэд нь, Бэрд авгай:

	— Эмгэнэлтэй үүрэг мөн болох нь ч яриагүй гэв. 

	— Үүрэг гэжээ! Ийм үгийг бүү хэл, Жон! Энэ чинь чи бидний үүрэг ер биш. Эзэд нь хар арьстнаа аятай сайн байлгавал тэд юунд оргох вэ. Хэрэв би боолтой байсан сан бол би ер сэтгэл зовохгүй, юу гэвэл аятай амар сууж байгаа хүн оргох зайлах гэж санахгүй шүү дээ. Харин тэнгэр минь, над тийм юм байхгүй. Хэрэв үнэхээр негр боол оргож одвол тэр айж зүрх нь хагарахад ойртон, өлсөж даарахын туйлд хүрэх тул түүний өөдөөс амьтан хүн бүхнийг өдөөн турхирахын хэрэг юу байх вэ. Үгүй дээ, би танай тэр хуулийг дагахгүй гэв. 

	— Мэри, хонгор минь ээ! Чи миний үгийг сонс! Зөв шүүмжлэн хэлэлцэх хэрэгтэй шүү дээ! гэхэд нь, 

	— Миний шүүмжлэн ярих дургүйг чи мэднэ, Жон, ялангуяа ийм юмны тухай бол бүүр ч үгүй. Та нар хамгийн хялбархан юмыг ч атугай хэцүү нарийн байдалтай болгож орхиод түүнийгээ өөрөө мэдэхгүй юм. Би чамайг нэвт харж байна, Жон! Чуулган шударга бус хууль гаргасныг чи дотроо сэтгэж байна, чингээд түүнийг чи дагах ч үгүй л дээ гэв. 

	Энэ хэцүүхэн үед тэдний хар зарц Кажо өвгөн өрөөний үүдийг нээж, ахайг гал зууханд очно уу гэж хүсэв. Чингэхэд хууль тогтоох хурлын гишүүн жаахан амсхийж, эхнэрийнхээ хойноос гэмшингүй атлаа даажигнан хошигнох царайгаар хараад сониноо барин зөөлөн сандал дээр суув. 

	Гэвч төдхөн Бэрд ахайн сандрангуй дуу үүдэнд сонстон:

	— Жон, Жон! Наашаа түр хүрээд ирээч! гэв. 

	Хууль тогтоох хурлын гишүүн сонин бичгийг хажуу тийш тавин гал зууханд очоод тэнд болж буй байдлыг хармагц гайхан босгон дээр зогсов. Уранхай гандмал дээлтэй туранхай залуу бүсгүй зэрэгцүүлэн тавьсан хоёр сандал дээр ухаангүй муужран унажээ. Гуталгүй, оймс нь урагдаж, хөл нь шалбарч цус гарч байв. Царайг харвал мөнөөхөн доромжлогдсон үндэстэн яг мөн боловч түүний гунигтай, уярал гуа үзэсгэлэнг хэн анзаарахгүй өнгөрч чадах бил ээ! Үхдэл мэт хөдөлгөөнгүй хүйтэн царайг хуулийн гишүүн хараад дотор нь ширхийв. Тийнхүү амьсгалаа хураан гөлрөн зогсоход гэргий нь Дина эгч гэдэг тэдний ганц хар аягачийн хамт эмэгтэйг ухаан оруулах гэж оролдон, Кажо өвгөн нэг бяцхан хөвгүүнийг өвөр дээрээ суулган түүний бойтог оймсыг тайлан даарсан хөлийг нь үрэн дулаацуулах гэж байв. 

	Дина эгч өгүүлрүүн,

	— Энэ байгааг нь харахад зүрхэн тус хутга шаасан мэт байна! Дулаан газар орж ирээд л муужирчхав бололтой. Харин анх орж ирэхдээ бол ер зүгээр юм шиг л «жаахан дулаацаж болох уу?» гэж хэлэв. Би чингэхэд нь энэ жижигхэн хүүхдээ аваад хаана очиж явааг нь асуух гэтэл гэнэт ухаан алдан үсэрч ойчив. Гар нь хал үзээгүй юм, хар ажил хийж үзээгүй байх аа гэв.

	— Хөөрхий амьтан! гэж Бэрд ахай мөнөөхөн эмэгтэйн том хар нүдний хоосон харцыг харж өрөвдөн хэлэв. 

	Төдий эмэгтэйн хувхай цагаан царайд айн цочсон дүр гарч чарлан хэвтэш дээрээ өндиймөгц:

	— Гарри! Хаа байна... Аваад явчхав уу? гэхэд эхийн дууг сонссон хүү нь Кажогийн өвөр дээрээс харайж буун эхийн зүг тэмүүлэв. 

	— Аа энэ байна! Хүү минь энд байна! гэж бүсгүй өгүүлэн, — Биднийг аварч хайрлаач! Өршөөгөөч, та минь! гэж Бэрд ахайн зүг хандан гуйх энэ үгэнд нь хязгааргүй тачаадсан байдал дуулдаж, — Энэ хүүг минь надаас булаан авах гэж байгаа юм! гэв. 

	Бэрд ахай зориг төрүүлэн:

	— Чи битгий зов, энд чамд хэн ч гар хүрэхгүй. Чамд энд ямар ч аюул байхгүй гэв. 

	— Таныг тэнгэр ивээтүгэй! гэж бүсгүй аман дотроо шивгэнэн, нүүрээ гараараа даран уйлав. Хүү нь эхийн уйлахыг хараад өвөр дээр нь асаж гарахыг оролдов. 

	Тэндээс Бэрд ахайн зүйргүй хайр халамжийн ачаар хөөрхий бүсгүйн сэтгэл уужирч, зуухны дэргэдүүр өргөн вандан дээр яаран зассан орон дээр түдэлгүй уужран унтахдаа, ядарч зүдсэн хүүгээ өвөртлөн тэвэрлээ. 

	Бэрд эм эр хоёр зочны өрөөндөө буцаж ирцгээгээд урьд нь тасалсан яриагаа үргэлжлүүлсэн ч үгүй, эхнэр нь угалз сүлжин, Бэрд авгай сонин бичгээ бодон их л мэрийн уншиж байх байдал гарав. 

	Нэг хэсэг болсны дараа тэр ийн хэлрүүн:

	— Эхнэр ээ! Тэр бүсгүйд чи хувцаснаасаа өгөхгүй юу, чамаас жаахан өндөр болов уу, тавьж засаад өмсөнө биз гэхэд Бэрд ахай инээмсэглэх царайгаар:

	— Тэгж байж болъё доо гэж хариулав. 

	Дахин нэлээд удаан цаг чимээгүй байтал Бэрд авгай бас л үг өдөн, 

	— Эхнэр ээ! Чи үдийн унтлагаар намайг хучдаг дулаан цуваа тэр бүсгүйд өгчихгүй юу, түүнд хувцас хэрэгтэй л дээ гэв. 

	Тэр үед Дина зочны өрөөнд орж ирэн, эмэгтэй сэрээд эзэгтэйтэй учран үг хэлэхийг хүсэж байна гэв. 

	Бэрд эр эм хоёр хоёул явж галын өрөөнд орвол бүсгүй зуухны дэргэдэх вандан дээр сууж гунигт царайгаар гиюүрэн галын дөл рүү ширтэнэ. 

	Бэрд ахай эелдэг дуугаар:

	— Чи надтай уулзах гэв үү? Бие чинь овоо болов уу? Ашгүй хөөрхий амьтан! гэхэд өнөөх бүсгүй хариуд нь уртад сүүрс алдан том хар нүдээ Бэрд ахайн зүг өргөхөд түүний уй гашуут арга тасран гуйх харцыг Бэрд ахай үзэн нүдэнд нь нулимс гүйлгэнэв. 

	— Битгий ай, бид нөхөд чинь. Чи хаанаас ирсэн, ямар хэргээр ингэж яваагаа над хэл гэвэл, 

	— Би Кентукки нутгаас гарч зугтлаа гэв. 

	— Хэзээ тэр вэ? гэж Бэрд авгай өөрөө асууж гарав. 

	— Өнөөдөр гэлээ. 

	— Чи тэгээд яаж энд хүрч ирэв? гэвэл, 

	— Мөсөн дээгүүр гарч ирлээ.

	Гэтэл бүгдээрээ нэг зэрэг, 

	— Мөсөн дээгүүр ий!? гэж дуу алдацгаав. 

	— Тийм ээ, мөсөн дээгүүр гарч ирлээ гэж бүсгүй алгуур дуугаран хариулж, — Тэнгэрийн авралаар гараад л ирлээ дээ, юу гэвэл миний араас намайг барих гэж хөөж явсан, өөр зайлах газар үгүй байлаа гэхэд нь Кажо:

	— Тэнгэр өршөө! гэж дуу алдан, — Цөн хөдөлж орхиод ус чинь учиргүй эргэлдэж байгаа шүү дээ гэв.

	— Чи боол хүн үү? гэж Бэрд авгай асуув. 

	— Тийм ээ, ноён минь, миний эзэн Кентуккид бий гэв.

	— Тэр чамд ширүүн байв уу? гэвэл,

	— Үгүй, тэр туйлын сайн хүн гэв. 

	— Тэгвэл эзэгтэйд чинь хамаг буруу байсан шив дээ? гэхэд, 

	— Үгүй ноён минь, тэр хүнээс муу юм гарахыг ер үзсэнгүй гэв. 

	— Тийм бол юунд чи тэр сайн гэрээсээ оргон зайлж амь биеэ аюулын үүдэнд аваачна вэ? гэхэд бүсгүй Бэрд ахайн зүг ширтэн харахад хурц харцнаас нь энэ эхнэрийн өмссөн бэлэвсрэлийн хувцас ажиглагдалгүй өнгөрсөнгүй. 

	Гэнэт тэр бүсгүй:

	— Ахайтан та хүүхдээ алдана гэдэг ямар байдгийг мэдэх үү? гэж асуув. 

	Ийм асуулт тавина гэж хэн ч бодсонгүй билээ. Энэ асуудал нь эдгэрч гүйцээгүй нэг шархыг хөндөв. Учир юу гэвэл саяхан дөнгөж нэг сарын өмнө энэ гэр хөөрхөн бяцхан хүүгээ оршуулсан ажээ. 

	Бэрд авгай гэгээвч рүү эрс эргэн, эхнэр нь нулимс урсган уйлсан боловч, төдий биеэ барин ийн хэлрүүн:

	— Чи ямар учраас ингэж асууна вэ? Бид саяхан нэг хүүгээ үхүүлсэн билээ гэв. 

	— Тийм бол та намайг ойлгоно. Над ганц энэ хүү бий юм. Би Гарри хүүгээ үгүйгээр ганц шөнө ч унтаж чаддаггүй билээ. Энэ бол миний хамаг зол жаргал минь, намайг ганц тайтгаруулагч голт зүрх минь мөн. Гэтэл улс үүнийг минь надаас булааж авах гэв... Өмнө зүгт худалдах гэнэ, үүнийг минь! Та бодоод үзээч, ахайтан аа! Эхээсээ өчүүхэн ч холдож үзээгүй хүүхдийг худалдах гэнэ! Тийм явдлыг хүлээн тэсвэрлэж хүн чадах уу? Тийм зовлонг хүн хүлцэн дааж чадах уу? Бүх бичиг сэлтэд гарын үсэг зураад миний хүүг худалдчихав гэдгийг мэдмэгц би шөнө дүл оргож гарлаа. Миний хойноос нэхүүл гараад ард минь тун ойртож явав. Миний хүүг худалдан авсан Гейли гэгч миний эзний хоёр ажилчны хамт хөөж айсуй ирэхэд би эрэг дээрээс нэг том мөс рүү харайж орхив. Цаад эргийг чухам яаж хүрснээ би мэдэхгүй юм... нэг л ухаан ороход нэг хүн гараа над руу сарвайн намайг эрэг өөд татаж гаргав. 

	Бэрд ахай алчуураар нүүрээ даран, Дина эгч хар нүүр дээгүүрээ урсах нулимсыг арчилгүй «Тэнгэр минь! Өршөөж хайрла манийгаа!» гэж чанга дуугаар уншлага уншиж байхад, Кажо өвгөн ханцуйгаараа нүдээ ширүүн нухлан аягүй муухай ярвайж, хааяа хааяа Дина эгчийн уншлагыг угтан авч давтана. Хууль тогтоох хурлын гишүүн маань буруу харан цонхоор ширтэж нүдний шилээ арчих ажилтай байснаа гэнэт эргэж, 

	— Ийм байхад чи эзнийгээ сайн санаатай хүн гэж яаж хэлэх болов? гэж хоолой нь зангиран хэлэв. 

	— Би хэзээ ч тэгж хэлнэ! Тэр хоёр, хоёулаа туйлын сайн хүмүүс билээ. Гагцхүү энэ удаа миний эзэн өр алдаад ямар учраас юм бэ тэр нэг хүний гарт орон, юу л гэвэл дагах болчихсон билээ. 

	— Чамд эр нөхөр байхгүй юү? гэж хуулийн хурлын гишүүн асуув. 

	— Би нөхөртэй, гэвч тэр минь өөр эзний боол бөгөөд тэр эзэн нь сүрхий догшин хатуу хүн, надтай цөөн уулзуулдгийн гадна миний нөхрийг өмнө зүгт аваачиж худалдана гэж айлгадаг байлаа. Одоо дахин уулзахгүй биз дээ, гэж өгүүлэхдээ сэтгэлийн гүнд далд нуугдах гунигт түгшүүр нь том хар нүдэнд нь харагдан байв. 

	Бэрд ахай асууруун:

	— Хөөрхий зовлонт амьтан чи одоо тэгээд хаачъя гэж явна гэвэл. 

	— Канадад очно, ганцхан хаа байдгийг нь огт мэдэхгүй юм. Эндээс маш хол биз? гэхэд, Бэрд ахай.

	— Чиний бодож байгаагаас чинь цаашаа хамаагүй хол оо, гэвч бид чамд тус болохыг бодно. Дина чи өрөөндөө ор засаж унтуулж үз, өглөө учир нь олдоно биз. Харин чи хонгор минь бачимдалгүй тайван унтаарай гэв. 

	Чингээд Бэрд ахай нөхрийн хамт зочны өрөөндөө буцаж ирэн, эхнэр нь зуухны дэргэд савлуур сандал дээр суун дөлгөөн ганхаж юм бодон гал руу ширтэнэ. Бэрд авгай тасалгаа дотуур алхлан аман дотроо:

	«Хм, Хм! Ийм юм байх гэж дээ» гэж үглэнэ. 

	Эцэст нь гэргийнхээ өмнө очиж зогсож:

	— Ийм байна шүү, аа хө: Энэ бүсгүй өнөө шөнөдөө эндээс зайлалгүй болохгүй нь. Тэр боолын худалдаачин шив шинэ мөрөөр нь хөөсөөр маргааш өглөө орж ирнэ! Хэрэв энэ ганцаараа сан бол бас ч гайгүй байх сан, яаж ийгээд түүнийг мордтол энд байж болох байх, гэтэл хүүхдийг нь яаж тогтоож байх вэ, гэгээвч буюу үүдээр толгойгоо цухуйлгаж орхивол л дүүрэх нь тэр. Эднийг эндээс олбол би ямар байдалд орох вэ? Болохгүй, эд нар өнөө шөнөдөө эндээс зайлах хэрэгтэй... гэвэл, 

	— Шөнө үү? Яаж болох юм бэ? Хаашаа тэр вэ? гэхэд,

	— Хаашаа явахыг нь би мэдэж байна! гэж Бэрд авгай савхин гутлаа авч өмсөн, — Миний нэг дээр үеийн үйлчлүүлэгч Ван-Тромп гэгч урьд боолчуудаа цөмийг нь тарааж орхиод Кентуккиэс нүүж эндээс дээшээ долоон миль орчим газар нутаг худалдан авч суусан юм. Тэднийх ой дотор бөгөөд тусгайлан хэрэгтэй хүн л очно, олж очиход ч хэцүү. Энэ бүсгүйд тэнд ямар ч аюул байхгүй, харин өдий шөнийн цагт түүнийг надаас өөр хэн ч тэнд хүргэж эс чадах нь бэрх байна гэхэд, 

	— Яагаад? Кажо яагаа вэ? Сайн хөтөч шүү дээ? гэж гэргий нь хэлэв.

	— Тийм нь ч тийм, гэвч голыг хоёр дахин гатална, сүүлийн гарам нь тун аюултай. Би бол мориор өчнөөн төчнөөн туулж гарсан учир гарцыг нь сайн мэднэ. Өөр арга алга. Кажо шөнө дундын хэрд чимээгүйхэн шиг тэргээ хөллөг, тэгээд би өөрөө хүргэж өгье. Дараа нь тэр намайг ойрх буудалд хүргэж өгөг, тэндээс нь би 3 цагийн шуудангаар Колумб (Огайогийн нийслэл) орно. Ингэхээр морь тэргийг би зөвхөн чингэхийн тул хэрэглэсэн мэт үзэгдэх бөгөөд намайг хүн өглөө эрт зөвлөгөөн дээр харна гэв. 

	Бэрд ахай бяцхан цагаан гараа эрийн гар дээр тавьж, 

	— Чи зүрх сэтгэлийнхээ бодолд автжээ, Жон минь, би чамайг чамаас өөрөөс чинь илүү мэднэ шүү гэхэд нөхөр нь:

	— Мэри чи юу гэх бол мэдэхгүй, тэр шургуулгад жаал Генригийн мань хэрэглэж байсан хувцас хунар зөндөө байх юм гэж хэлээд түргэн эргэж үүдээр гарав. 

	Гэргий нь унтах өрөөний хажуугийн тасалгаанд орон шургуулга дээр байгаа лааг ноцоон, түлхүүрийг аван шургуулгын нүдийг онгойлговол дотор нь хүүхдийн баривч, хормогч, оймс, өсгий нь элэгдсэн гутал, цаасанд боолттой, мөн модон морь, тэрэг, бөмбөг, эргэдэг тоглоом зэрэг тэр нэг өдөр нулимс асгаруулан энд авчирсан дурсгалын юмнууд байв. Мэри дэргэд нь сандал дээр сууж, гараараа нүүрээ даран гашуудан уйлахад нулимс нь хурууны завсраар гоожин шургуулгын нүд рүү дусалж байв. Дотроо уужиртал уйлж аваад босон шургуулга доторх юмнуудаас хамгийн энгийн, бөхөөс нь шилж аван вааданд боов.

	Бас дээлийн шүүгээгээ нээн хоёр гурван дээл гаргаж үйлийн ширээн дээрээ очин зүү хуруувч, хайчаа авч нөхөртэйгөө зөвлөн өнөөх жирийн хувцаснуудыг тавин засаж үйл хийж байтал туурган дахь хуучин том цаг шөнө дунд болсныг мэдэгдэхэд гадна тэрэгний дугуйн зөөлөн шарчигнах сонстов. 

	Бэрд авгай цуваа гар дээгүүрээ тохон зочны өрөөнд орж ирээд, 

	— Мэри очиж өнөөдхийгөө сэр ээ, явах цаг болов гэв. 

	Бэрд ахай бэлтгэсэн юмаа нэг бяцхан хайрцагт агуулж тэргэн дээр тавиулахаар нөхөртөө өгмөгц Дина эгчийн тасалгаанд очихоор одов. 

	Төдий Элиза буянт эхнэрийн хишиг, цув, юүдэн, хүзүүний ороолтыг өмсөн хүүгээ тэвэрсээр байшингийн довжоон дээр гарч ирэхэд Бэрд авгай тэр хоёрыг тэргэнд түргэн суулгав. Бэрд ахай тэднийг бүүр үүдний гишгүүр хүртэл үдэв. 

	Элиза шилэн тэрэгний цонхоор толгойгоо гарган, үдэж өргөх гарын яг адил булбарай гараа гадагш гарган, том хар нүд нь Бэрд ахайгаас салалгүй уруул нь чичгэнэвч юм хэлж эс чадан суудал дээр гэдрэг суун хоёр гараар нүүрээ дарахад мухлагийн үүд хаагдан тэрэг хөдлөв. 

	Түүнээс хууль зохиох хурлын гишүүн Бэрд авгай нарын яваа тэрэг шөнийн гүнээ голыг гатлан шавар шавхай болсоор нэг томоохон фермийн хаалган дээр хүрч зогсов. 

	Харин оршин суугчдыг сэрээхэд багагүй тэвчээр оролдлого хэрэгтэй байв. Чингэж байсаар хүндэт эзэн нь сая хаалгыг нээж өгөв. Харвал улаан цэмбэн цамцтай зургаан тохой гаруй өндөр биетэй асар том эр, даахирсан сэгсгэр шар үс, олон хоног хусаагүй сахал нь, зөөлнөөр хэлэхэд магтмаар биш царай харуулна. Тэр хүн гартаа лаа барин хөмсөг зангидан, нүдээ бүлтийлгэж манай аянчдыг нэлээд удаан ширтэн харав. 

	Бэрд авгай тойруулж булталгүй шууд ийн хэлрүүн;

	— Нэхэгдэн зугтааж яваа ядуу нэг бүсгүйг хүүхдийг нь гэртээ орогнуулахаас та татгалзахгүй биз? гэсэнд, 

	— Татгалзахгүй гэж шударга Жон баттай хариулав. 

	— Би тэгж бодсон ч юм даа гэж хурлын гишүүн өгүүлэв. 

	— Энд хүрээд ирэг л дээ, бид зохих шанг нь өгөөд орхимз гайгүй! Би бэлэн гэж цагаан санаат эр хүчирхэг цээжээ ханхалзуулан, — Над долоон хүү бий, цөм зургаан тохой өндөр, тэд ч дэгслэхүй тусална даа. Тэр зоригтнуудаа бидний хүндэтгэлийг илэрхийлээд аль цаг, аль үед ч бид хүлээн авахад бэлхэн байна гээрэй гэж хэлээд өтгөн үсээ илэн тачигнатал инээв. 

	Ядарч алжаан арайхан амь голтой яваа Элиза үхширтэл унтсан хүүгээ гартаа тэврэн ган зууханд орвол аварга эр, лааны гэрэл нүүр дээр нь тусган харж өрөвдөн шогширч галын өрөөний залгаа нэг бяцхан үүдийг нээж өгөв. Чингээд Элизагийн хойноос мөн өрөөнд орж ирэн бас нэг лаа асааж ширээн дээр тавиад, сая амнаас нь үг гарав. 

	— За хонгор минь чи сонс: — Чамд айх юм юу ч байхгүй, хэн ч орж ирсэн над сандрах мэгдэх юм байхгүй! гээд зуухны дээд этгээд дүүжлээтэй байгаа буунууд руу заан, — Манай энд дур зоргоороо загнах гэсэн хүн муу юм амсаж болно. Үүнийг бүх орчин тойронд андахгүй! Тиймд чи одоо ээжийнхээ өлгийд байгаа шиг л тавтай сайхан унт гэв. 

	Тэндээс хурлын гишүүнтэй хоёулхнаа хоцорсон хойноо:

	— Зураг шиг хүүхэн юм даа! гэв. 

	Нөгөө нь Элизагийн намтрыг хэдхэн үгээр тайлбарлан хэлэв. 

	— А яа яа! Юу ч хэлэх вэ дээ! Ийм зовлон гэж байх уу! гэж сайн санаат эр үглэн, — Хөөрхий амьтныг хандгай гөрөөс элдэж явах мэт хөөх гэж дээ! Сайн эхээс өөр юуг ч шаардаж болохгүй шүү дээ, энэ чинь! Ийм мэтийн муухай хэрэг дуулахдаа л би болохгүй юм хэлчих вий гэж биеэ арай чарай л барьж байх юм гээд Жон сэвхтэй асар том гараараа нүдээ арчин, — Хүндэт минь та үнэмших үү, би мөргөлийн сүмд очилгүй олон жил болов, тэнгэрийн номд боолыг эзэмших ёсыг зөв гэж номлодгийг би сонсож чадахгүй юм. Гэтэл би өөрөө эрдэм номтой хүн биш болохоор санваартантай маргахыг хүсэхгүй. 

	Эрхэм та гэгээ ортол амсхийгээд хөдөлбөл барав, би хөгшнийг дуудаж ор засуулъя гэвэл хурлын гишүүн,

	— Зүгээр зүгээр хэрэггүй найз минь, би Колумбад очих ёстой тул дараагийн шууданд хүрье гэв. 

	— За тэгвэл яая гэх вэ, би жаахан үдэж өгье, өөр нэг зам ч зааж өгье гээд хувцсаа өмсөн гартаа дэн барьж тэрэгний урд орон явж фермийн ар этгээдээр гарсан нэг замд оруулж өгөв. Хурлын гишүүн сайн санаат Жонтой салахын мэнд хийхдээ гарт нь аравтын цаас, атгуулан, 

	— Тэр бүсгүйд өгөөрэй гэхэд, 

	— За гэж нөгөө нь мөн адил товч хариулав. 

	Ийнхүү энэ хоёр гар барилцан салав.

	 

	
Есдүгээр бүлэг : ТОМ АВГЫН МОРДСОН НЬ

	Бороо шивэрсэн хоёр сарын тэр нэг бүрхэг өглөө Том авгын овоохойн дотор уй гашуу бүрхсэн хэдэн хүний царай бүртгэнэн харагдана. Эд бол зовлонд учирсан хүмүүс. Гэгээвчийн дэргэд бүдүүн эдээр хийсэн хэдэн цамцыг сая угааж индүүдээд сандлын түшлэгт тохжээ. Хлоя эгч хацар дээгүүрээ бөмбөрөн урсах нулимсыг арчин нэг цамцыг хичээнгүй индүүдэж байв. 

	Том тэнгэрийн номлол гэдэг судрыг урдаа дэлгэж хоёр гараар толгойгоо түшин сууна. Эр эм хоёул дуугүй. Өглөө эрт тул хүүхдүүд бие биедээ шахцалдан унтсаар ажээ. Муу заяат овог үндэстний хүү болон төрсөн Том эхнэр хүүхдэдээ хэчнээн хайртай билээ. Одоо босож орны дэргэд очин зогсож хүүхдүүдээ дуугүй ширтэн хараад, 

	— Эцсийн удаа даа гэж өгүүлэв. 

	Цамц индүүдэж байсан Хлоя эгч гэнэт индүүг хажуу тийш тавин шал дээр сөхрөн мэгшин уйлав. 

	— Тэнгэрийн тааллыг дага, дага гэнэ ээ! Ингэж байхад яаж дагах юм бэ! Чамайг хааш нь авч одохыг мэддэг ч болоосой, ямар гэгч амьтны нь гарт орчихдог бол доо! Ахай, хоёр жил хэртэй болоод чамайг эгүүлэн худалдаж авна гэж байв. Авралт тэнгэр минь тэндээс чинь хэзээ хүн эргэж ирж байсан юм бэ! Тэнд чинь хүнийг тамлан алдаг юм биш үү! Тэр тариалан дээр хүнийг яадгийг би сонссон! гэхэд Том, 

	— Тэнгэр хаа ч өршөөнө, Хлоя минь, тэр намайг тэнд орхичихгүй гэв. 

	— Тэнгэр хаа ч өршөөнө д дөө, гэвч заримдаа түүний тааллаар аймшигт муухай юм болох юм байна даа гэж Хлоя эгч хэлэв. 

	— Би тэнгэрийн мэдэлд оршино. Харин ч чамайг хүүхдүүдтэй чинь худалдаж орхиогүй, ганц намайг худалдсанд нь бид бишрэн залбиръя. Та нарт энд хэн ч гар хүрэхгүй. Бүх зовлонг би ганц биеэрээ хүлээе, даван туулж гарахад минь тэнгэр туслаг гэж Том арай ядан өгүүлж хоолой нь зангиран дуу нь тасалдаж байвч эр зориг нь шантрахгүй хатуу байх нь сонстов. 

	— Зөв шударга явдал биш л дээ! Яагаад чамайг худалдаж байгаа юм? Чиний зүтгэсэн чинь эзний өрнөөс өдий төдий их болох юм биш үү. Чамд эрх чөлөө олгоно гэж аль хэдийн тэр амласан боловч одоо хүртэл хэлсэндээ хүрч чадахгүй байв. Бэрхшээл төвөг учирсан байж ч болох л юм биз, хэдий ингэвч очиж очиж чамайг ингэх ёсгүй. Хэн ч миний энэ санаж байгааг болиулж чадахгүй. Хэн ч түүнд чамаас илүү шударга үнэнч байгаагүй, хэн ч түүний ажил явдалд чам шиг ингэж амь биеийг хайхралгүй, эхнэр хүүхдээ ч бодолгүй чармайж байгаагүй. Ер бодогтун! Чи сэтгэл зүрхэндээ ганц түүнийг гэж бодож явахад, тэр өрнөөсөө гарах гэж чамайг худалдаж байдаг! Тэнгэр таалахгүй дээ! гэхэд, 

	— Хлоя, чи надад хайртай бол ингэж бүү хэл. Чи бид эцсийн удаа хамт байгаа маань ч энэ байж магадгүй шүү дээ, эзнийг муутган хэлэхэд миний сэтгэл үл түвдэнэ. Бусад эзэд ноёдтой зүйрлэхэд хэн над шиг ийм дураараа эрх жаргалаараа явдаг байв? Хэрэв Шелби авгай ажил төрлөө ийм болно гэж урьдаас мэдсэн бол ийм хэрэгт хүргэхгүй байсан билээ. Би лавтай мэдэж байна гэв. 

	Хлоя эгч зөрөн:

	— Үгүй юу ч атугай буруу тал байна л даа. Хэний нь буруу юм бэ, буруу ч лав буруу л даа! гэж шударга сэтгэлээ илэрхийлэн байв. 

	— Хлоя, чи бодол санаагаа тэнгэрт залбиран даатга. Тэнгэрийн таалалгүй бол нэг ширхэг үс ч бидний толгой дээрээс унахгүй шүү гэхэд, 

	— Үнэн юм үнэнээрээ л байна, чиний тэр хэлсэнд чинь миний сэтгэл тайтгарахгүй гэж Хлоя сүүрс алдан, — Хэчнээн яриад ч ямар хэрэг болох вэ дээ! Одоо боорцог боллоо, цайгаа уу... дахиад амттай шимттэй юм олж идээ ч үү, үгүй ч үү... гэв. 

	Төдий өглөөний жирийн идээ уур савсан ширээн дээр иржээ. Хлоя эгчийг Шелби ахай өнөө өглөөний ноёдын гал зуухны ажлаас чөлөө олгосон учир тэр гэртээ хамаг чадлаа гарган хөдөлж Томын хамгийн дуртай хоолыг хийж өгөхийн тул тэргүүн тарган тахиагаа нядлан, гагцхүү баяр ёслолоор гаргадаг нарийн ногоо, дарсан зууш хэд хэдэн лаазыг гарган зуухны дэргэд өрлөжээ. 

	Моз дуу алдан,

	— Пит ээ, хараач, өнөө өглөө ямар сайхан идээ тавиа вэ! гээд тахианы мах нэг хэсгийг шүүрэн авахад, Хлоя эгч тасхийтэл алгадан:

	— Яаж байгаа чинь энэ вэ! Хөөрхий муу эцгийгээ сүүлчийн удаа гэртээ цай ууж байхад эд идэх юм л бодох юм! гэхэд Том зөөлөн дуугаар хориглон:

	— Хлоя эгч, яах нь вэ! гэв. 

	— Би яаж ч чадахаа болиод байна аа! гэж чарлан нүүрээ хормогчоороо далдлан, — Ухаан санаа самуурч хоцроод, юу хийж байгаагаа ч мэдэхгүй болов. 

	Хүүхдүүд дуугүй гөлрөн зогсоцгоож эцэг эх хоёрыгоо ээлжлэн харахад хамгийн бага нь эхийн хормой дээрээс чангааж бархиран нэг юм нэхэхэд, Хлоя эгч нулимсаа арчин жаалынхаа гараас барин, 

	— За больё, больё! Би уужирлаа, дахиад тэгэхгүй. Сууцгаа, одоо цайгаа уу, хамгийн сайн тахиагаа гаргасан юм! Идэцгээ хүүхдүүд минь! Хөөрхий дөө, зовлонт амьтад! Ээж нь зодож орхив уу? гэв. 

	Хүүхдүүд нь дахин гуйлгасангүй, шууд хоол руу дайрлан орсон нь харин ч сайн хэрэг болжээ. Учир юу гэвэл хэрэв тэд эс идсэн бол бэлтгэсэн идээ бараг хувиралгүй хэвээр үлдэх байлаа. Түүнээс Хлоя эгч аяга тавгаа түргэн хурааж, 

	— Би одоо юмыг чинь бэлтгэн хайрцагт агуулъя. Аягүй бол бүгдийг нь хурааж авах амьтан биз дээ тэр. Цэмбэн хувцсыг чинь энэ буланд нь хийлээ, ажиж аваарай, үе мөч чинь өвдвөл өмсөөрэй. Эд чиний хуучин цамцнууд, энэ хоёр шинэ цамц, оймснуудыг чинь би урьд шөнө цоольдож орхисон, мөн цоольдон ширэх бөөн утас хамт хийлээ. Үүнээс хойш хэн ч чамд уранхай цоорхойг чинь нөхөж өгөх вэ дээ? гээд мэгшсээр толгойгоо хайрцаг дээр тавив. Энэ завсар хүүхдүүд идээлж дуусаад сая ямар хэрэг болж байгаа тухай анхаарч үзвэл эх нь уйлан, эцэг нь гашуудан зовсон царай гарган тэнд суухад тэд мөн адил нүдээ нухлан гиншилдэж гарлаа. 

	Том авга бага охиноо өвөр дээрээ суулган, тэр нь нүүрийг нь самардан, үснээс нь чангааж дураараа аашлан, зөвхөн тэр л мэдэхээс биш өөр хэн ч мэдэхгүй шалтгаанаар баясан хөхөрч байхад Хлоя эгч:

	— Хөөрхий минь баярлаж ав, баярлаж ав! Чамд ч бас л энэ зовлон ирнэ дээ. Эр нөхрийг чинь худалдаж орхино, эсвэл чамайг өөрийг чинь ч худалдаж орхих магадгүй. Хөвгүүдийг маань өсөхөд мөн л тийм үйл тохиолдоно. Тиймд негр бидэнд гэр бүлтэй болохын хэрэг юу байна аа?.. гэв.

	Гэтэл тэр үед нэг хүүхэд үгийг нь таслан, 

	— Ахай наашаа ирж явна! гэхэд Хлоя эгч:

	— Тэр ирээд юугаа хийдэг юм бэ! Юугаар ч бидэнд тус болж чадахгүй л дээ гэв. 

	Шелби ахайг орж ирэхэд Хлоя эгч хөмсөг зангидан үг дуугаралгүй сандал тавьж өгөв. Шелби ахай сандлыг ч ажигласангүй, яаж тавьж өгснийг нь ч эс анхаарчээ. Царай нь цайруу, сандарсан байдалтай билээ. 

	— Том оо, би... гэж эхэлсэн боловч түгдрэн тасалдаж өмнөө дуугүй ширтэн зогссон гэр бүлийг тойруулан нэг удаа харснаа сандал дээр түсхийтэл унаж нүүрээ алчуураараа даран енгэнэн уйлав. 

	— Ахай минь, тэнгэр өршөө! Та яах нь энэ вэ! гэж Хлоя эгч өгүүлэн тэсэж чадалгүй өөрөө уйлахад бусад цөм даган уйлав.

	— Том минь ээ гэж Шелби ахай сая дуу гаран, — Би чамд өгөх юмаа олохгүй байна, мөнгө өгвөл чамаас булааж авчихна. Ингээд та сонс: Чамайг би хэзээ ч алдахгүй харж явна, ингээд анхдугаар боломж гармагц чамайг эгүүлэн худалдаж авна, үнэхээр шүү, харин тэр болтол тэнгэрт даатга гэв. 

	Тэр үед хүүхдүүд Гейли авгайн ирж явахыг харав. 

	Боолын худалдаач хаалгыг зад татан тэлж босгон дээр зогсов. Бүхэл шөнийг нойргүй морин дээр өнгөрөөж, гартаа орсон амьтныг алдсандаа ууртай яваа тэр 

	— За негр чи бэлэн үү? гэж хашхирсан билээ. Гэтэл Шелби ахайг хармагц малгайгаа аван:

	— Дорд боол би байна, эрхэм хатантан аа! гэв. 

	Хлоя эгч авдрын хавхгийг хаан, олсоор баглаад өндийж боолын худалдаачийн зүг хилэн буцалсан хар нүдээрээ харахад нь нулимс нь оч болон хувирав. 

	Том, хичээнгүйлэн сонсож хүнд хайрцгаа мөрөн дээрээ тавин шинэ эзний өөдөөс угтан гарахад, эхнэр нь жаал охиноо тэврэн үдэж гаргахаар гарахад хүүхдүүд нь уйлалдаж хойноос нь дагав. 

	Шелби ахай Гейлийг зогсоон нэг юмны тухай шамдан ярилцах зуур мөнөөхөн гэр бүл үүдний дэргэд байгаа тэрэгний тэнд хүрэв. Тэднийг тойрон хөгшин залуу негрүүд цугларан нөхөртэйгөө салахын мэндийг хийхээр ирцгээжээ. Хот айлынхан түүнийг ахмад гэж хүндэтгэх учир ялангуяа эмэгтэйчүүд ихэд өрөвдөв.

	Гейлийг цугларсан негрүүдийн дундуур нэвтрэн гарч ирэхэд тэд цөм ширүүн харцаар түүний зүг ширтэн байв.

	— Гарч суу! гэж Гейли чанга зандрахад Том тэргэнд суув. Гейли суудлын дороос хүнд төмөр тушаа гарган түүний хөлд хийж шагайгаар нь цоожлов. 

	Үүнд олны дотор дургүйцэх дуу хүнгэнэн, жич Шелби ахай асрын дээрээс дуу алдан:

	— Гейли авгай аа, та дэмий сэргийлж явдал учруулж яана даа гэхэд, 

	— Хатан минь юмыг яаж мэдэх вэ! Танай энд би таван зуун доллароо гээж орхиод яваа хүн. Тэр гарзаараа л болъё гэв. 

	— Ийм л амьтан байх л даа энэ ч! гэж Хлоя эгч хорсон өгүүлэв. 

	Эцгийн зовлонд учирсныг сая сэхээрэн мэдэж байгаа хүүхдүүд нь эхийн хормой дээрээс зууран чанга гиншин уйлалдав. 

	Том тэргэн дээрээс хэлрүүн:

	— Жорж авгай гэртээ үгүй нь тоогүй хэрэг болжээ... би уулзаж чадахгүй явах нь ээ гэв. 

	Жорж саахалтын хотод очиж найзындаа хоёр нэг хоног зочлохоор өглөө эрт мордсон учир шударга боолын хувь тавилан ийм болохыг ер сэтгэсэнгүй. 

	— Жорж авгайд надаас мэндийг айлтгаарай! гэж Том сэтгэл зовнин дурсав. 

	Гейли морийг гуядаж хөдлөхөд эцсийн зуур болтол төрсөн нутаг ус, үр хүүхдээсээ нүд салгалгүй ширтэж байсан Том замын тохой тойрон далд оров. Шелби авгай бас гэртээ байсангүй. Энэ гунигт явдлын эцсийн хүнд үзэгдлийн үед биеэр байхгүйг бодон ажил хэргийн дашрамд мордож одохдоо, эгж ирэхэд цөм дууссан байх биз гэж дотроо сэтгэв. 

	Том, Гейли хоёр тоос бужигнуулан бартаатай замд тэрэг нь донслон танил нутаг ой шугуйн дэргэдүүр өнгөрөн холдсоор явтал өөрийн нутаг ч ард хоцров. Түүнээс нэг миль хэртэй яваад Гейли нэг төмөрчний үүдэнд зогсон тэргэн дотроос нэг хос гав гарган дарханд засуулахаар өгөхдөө:

	— Үүнд арай багадаад байна гэж Томын зүг заан өгүүлэв. 

	— Тэнгэр минь! Энэ чинь Шелби авгайн негр Том байх чинь юу вэ? Арай үүнийгээ худалдаж орхиогүй биз дээ? гэж дархан асуув. 

	— Тийм ээ, над худалдаж орхив гэж Гейли хариуллаа. 

	— Хаанаас тэгэх вэ! Хэн үнэмших хэрэг вэ гэж дуу алдан, — Түүнд гав юуны хэрэг байх вэ? Ийм шударга сайн негрээ ингэх гэж дээ... гэхэд нь Гейли тосон, 

	— Харин тийм л дээ! Сайн негр л сав л хийвэл эзнээсээ оргочихыг боддог юм ямар нэг тэнэг буюу залхуу, эсхүл архичин юм бол яасан ч хамаа алга нэг газраас нөгөө рүү нь явж л байхад харин ч аятайхан байх, харин ажилтай негрт бол хурц хутга л гэсэн үг. Тиймийг нь л гинжилж авахад гэмгүй байдаг. Хөл нь гэдэг чинь год хийгээд л зугтааж орхиход бэв бэлхэн шүү дээ гэв. 

	— Тийм байдаг байжээ гэж төмрийн дархан хайрцаг доторх багажаа онгичин, — Манай эндэх Кентуккигийн хар арьстанд өмнө газрын тариалангаас аймшигтай юм байхгүй. Тийшээ л зүглэвэл үхлийн замдаа орох нь тэр! гэхэд, 

	— Тэр үнэн, тэд тэнд хар батгана шиг л хиардаг юм. Цаг агаарт нь тэсдэггүй юм уу, эсвэл өөр шалтгаан байна уу, юу ч атугай тэнд эд нар ихээхэн үгүй болдог бөгөөд ийм барааны үнэ хэзээ ч буурахгүй гэж хэлэв. 

	— Бодож үзэхэд бас л харамсмаар юм! Том шиг ийм номхон амьтныг аль нэг чихрийн тариаланд явуулж орхиход дуусах нь тэр шүү дээ гэвэл, 

	— Харин Томд бол гомдох юм байхгүй, би арай дээр газар оруулж өгнө гэж Шелбид амласан билээ. Ямар нэг хүндтэй, тохитой айлд зарцаар өгч орхино. Цаг агаарт нь дасаад халуун хижгээр үхчихгүй л бол гүйцэх нь тэр. Негр хүнд түүнээс илүү юу хэрэгтэй юм бэ?

	— Эхнэр хүүхэд нь гэртээ хоцорсон уу?

	— За яршиг даа! Өөрийг л олоод авна биз гэж Гейли хэлэв. 

	Ийнхүү ярилцахыг Том гуниглан чагнаж байтал гэнэт морин туурай төвөр төвөр сонстов. Том гайхан яахаа эс мэдэн байтал Жорж хэдийнээ тэргэн дээр нь үсрэн гарч ирэн түүний хүзүүгээр тэвэрч нулимс гоожуулан уйлж ийн хэлрүүн:

	— Энэ чинь ямар жигшүүртэй хэрэг вэ! Тэгж гэж биеэ зөвтгөөд яах юм бэ. Даанч жигшүүртэй хэрэг! Яасан ичдэггүй юм бэ? Хэрэв би насанд хүрсэн байсан бол тэд чамайг худалдаж яавч чадахгүй байсан бил ээ! Би тэгүүлэх ч үгүй байсан гэхэд, Том:

	— Жорж авгай минь ээ! Би хэчнээн их баярлана вэ, таныг үзээд! Би уулзаж чадалгүй л явчих нь дээ гэж бодож байлаа. Би тантай уулзсандаа хэчнээн их баясан байгаагаа өгүүлж ч чадахгүй байна гэв. 

	Томын санамсаргүй хөлөө багахан хөдөлгөхөд төмөр тушаа нь харагдсанд, өнөө хүү гараа зангилан уурсаж, 

	— Энэ чинь ямар жигшүүртэй хэрэг вэ? гэж дуу алдан, — Тэр муухай адгуусыг би одоохон хэмх цохьё! Би... гэхэд нь Том

	— Болохгүй Жорж авгай минь! Чингэснээрээ та над тус болохгүй, харин тэр хүний уурыг улам хүргэнэ. Чингээд та аяархан ярьж үзээч, би гуйя гэв. 

	— За яах вэ, чиний хэлснээр болъё. Гэвч ямар муухай хэрэг болж байна аа! Яагаад над нэг ч хүн эс дурсав аа? Яагаад миний хойноос хүн явуулсангүй вэ? Хэрэв над Том Линкин эс хэлсэн бол би юу ч мэдэхгүй өнгөрөх нь байна шүү. Би ч тэдэнд их уурласан даа гэвэл, 

	— Жорж авгай аа та дэмий ингэж хилэгнэж байна шүү гэв. 

	— Би дуугүй байж эс чадна, ийм жигшүүртэй хэрэг гэж байх уу! Том авга аа, та сонс гэж төмөрчний зүг нуруугаар хандан шивнэн ийн хэлрүүн: — Би чамд өөрийнхөө нэг янчааныг авчирлаа гэв. 

	— Яаж байгаа нь тэр вэ, Жорж авгай минь! Ийм бэлгийг би яаж хүлээж авах вэ гэж Том сэтгэл уяран хоолой нь зангирав.

	— Ав аа, ав! Би Хлоя эгчтэй зөвлөсөн, тэгээд энэ янчаанд нүх гаргаад хүзүүнээс чинь зүүж өгвөл сайн гэж Хлоя эгч хэлэв, Тэгвэл цаад муу зэрлэг чинь олж мэдэхгүй... Том чи юу гэж бодвол бод, би цаадхыг чинь няц цохиж орхиё, тэгвэл сая миний дотор онгойно! гэхэд, Том:

	— Горьгүй, над улам хэцүү болно, Жорж авгай минь битгий тэг, гуйя гэв. 

	— За яах вэ, хэрэв чи гуйж байгаа юм бол больё гэж Жорж зоосыг Томын хүзүүнд уян, —За болсон, одоо цамцаа товчил, харин хаяж орхиж болохгүй шүү, харах бүрдээ намайг санан хэзээ нэгэн цагт чамайг эрж олоод буцаан худалдаж авах юм гэж бодож яваарай. Хлоя эгч бид хоёр хэлэлцэн тохиров. Би түүнд: «Битгий зов, Хлоя эгч минь, би аавыг шалсаар байж санасандаа хүрнэ» гэж хэлэв гэхэд Том, 

	— Та юунд чингэж хэлэв ээ! Жорж авгай минь гэвэл, 

	— Том авга аа, би муу юм юу ч хэлээгүй шүү дээ гэв. 

	— Жорж авгай аа, хүн бүхэн танд хайртай байдгийг санаж явагтун! Эхийгээ халамжилж яваарай, Жорж авгай минь, бидэнд тэнгэрээс цаг үргэлж заяах зүйл олон бий, харин эх бол хүнд нэг л байдаг дахиад олддоггүй үнэн шүү. Жорж авгай та зуун нас насалсан ч эжий шигээ хүнийг дахин хэзээ ч олохгүй шүү. Одоо ч тэр, өсөн том болсон хойноо ч тэр эжийдээ хайртай, түүний сэтгэлийн чимэг болж яваарай. Та битгий мартаарай, Жорж авгай гэхэд, 

	— Би мартахгүй, Том авга минь гэж хөвүүн хариулав. 

	— Ёстой нэг шударга сайхан эр болон өсөж миний хүсэн мөрөөдөх үгийг санаж, эх эцэгтээ хатуу ширүүн үг нэг ч дуугардаггүй тийм болох хэрэгтэй. Жорж авгай, та миний ингэж ярихад дургүйцэхгүй биз? гэхэд,

	— Хаанаас даа Том авга аа! Муу юм, чи над заахгүй шүү дээ! гэв. 

	Том хүчит том гараараа хөвгүүний буржгар үсийг илбэн дөлгөөн эелдэг дуугаар:

	— Би танаас ах хүн шүү дээ. Та бол авьяастай сэргэлэн хүү: хэчнээн сайн сайхан байдал танд байна вэ, Жорж авгай! Та бол уншиж бичиж чадаж байна. Та том болоод их эрдэм сурч манай эндэхийн хүн бүхэн, эцэг эх тань таныг санаж бахадна. Эцэг эхийгээ дуурайж яваарай, таны эцэг бол сайн санаатай хүн, эх тань сүсэгтэй, тэднийг дагаж үгэнд нь орж яваарай гэв. 

	— Би хичээнэ, Том минь, миний үгэнд итгэгтүн! гэж хөвүүн дуу алдан, — Харин чи битгий санаа зовж гуньхар. Би чамайг буцааж авна. Чингээд чиний овоохойг дахин шинэчлэн барина. Өнөө өглөөхөн Хлоя эгчтэй би ингэж ярьж тогтсон, — танайх тэгээд зочдын өрөөтэй, тэр өрөөнд чинь шал дээрээ хивс дэвсэнэ. Байз, байз, би жаахан өсөөд орхиё! Том авга минь, чи ч сайн сайхан өдрийг үзнэ дээ, гайгүй! гэж хүүрнэн байтал Гейли төмөрчнийхөөс гав барьсаар гарч ирэв. 

	Жорж түүний зүг ихэрхэг авираар, 

	— Ноёнтон та сонс, Том авгыг таны яаж авч явааг тань би хараад эцэг эхдээ мэдүүлнэ шүү! гэхэд нь, Гейли:

	— Хэлж л байхгүй юү, дуртай бол! гэж хариулав. 

	— Та хүнээр худалдаа хийж, тэднийг адгуус мал шиг гинжээр оосорлож байхдаа ичихгүй юү? Таны сэтгэлд даан ч юм орохгүй байна гэж үү дээ! гэсэнд, 

	— Ихэс ноёд та бүхнийг худалдан авч байхад би ч мөн адил шүү дээ. Худалдан авах, худалдах хоёр аль алин нь нэгэн чанар биз гэв. 

	Жорж хэлрүүн:

	— Би том болохдоо хар арьстныг худалдах ч үгүй, авах ч үгүй. Би урьд миний төрсөн нутаг Кентукки гэж бахдаж явдаг сан, одоо бол харин чингэж бодохоос ичиж байна! гэж өгүүлээд эмээл дээрээ цэх суун Кентукки мужийн нутаг усанд түүний хэлсэн үг сэтгэгдэл төрүүлэв үү үгүй юү гэж ажих гэсэн мэт эргүүлэн тойруулан ширвэн хараад, — За Том авга аа, сайн яваарай, битгий гунь, биеэ барь гэвэл, нөгөө нь мөн адил

	— За сайн морилоорой, Жорж авгай! Таныг тэнгэр ивээтүгэй! гэж түүний зүг бахдан сэтгэл догдлон ширтэж, — Кентуккид ийм хүн ховор оо! гэж хүүгийн бяцхан нүүр нэгэнт үзэгдэхгүй болоход аман дотроо өгүүлж байв. 

	Жорж давхин одоход Том морин туурайн чимээг алсад замхартал хойноос нь харав. Эцсийн удаа дотно хүний царай харан, төрөлх гэр орны чимээ анир сонстох нь энэ боллоо! Харин хүүхдийн гар хүрч байсан тэр газар цээжин дээр нь дулаахан байхад Том гараа өргөн өнөөх үнэт зоосыг зүрхэн тус хайрлаж дарав. 

	Гейли төмөр гавыг тэрэгний дотор хаян:

	— За Том, хоёулаа одоо ярилцан тохиръё, чамайг над сайн байвал, би чамд сайн байна. Хар арьстныг би дэмий гомдоохгүй. Тэдний төлөө чадах бүхнээ л хийнэ. Иймд намайг мэхлэх гэж битгий санаарай. Хар арьстны арга залийг би арван хуруу шигээ мэднэ. Хэрэв номхон байгаад оргож зугтаахыг оролдохгүй бол би яах ч үгүй, зүгээр л байна. Харин тэгэхгүй л байвал өөрөө өөрийнхөө толгойд ус хийх нь тэр дээ гэв. 

	Том түүнд оргохыг эс бодохоо итгүүлэх гэж их л мэрийв. Үнэндээ боолын худалдаачийн гоё үг чалчих нь дэмий билээ, учир юу гэвэл хөлөөсөө хүнд гинжээр оосорлуулан хадуулсан хүн оргоод хаачих вэ? Гэвч Гейли авгай шинэ бараа таваартаа анхандаа заавал ийм товч номлол хүртээж, чингэвэл хар арьстан зориг орон өөрт нь илүү чирэгдэл гаргахгүй болно гэж бат найддаг ажээ.

Автоматаар үүсгэсэн тайлбар]

	 


Аравдугаар бүлэг : ЭРХГҮЙ ХҮНД ЭРХТЭЙ БОЛОХ БОДЛОГО ТӨРСӨН

	Тэндээс нэг бороотой өдөр өнгөрч үдэш болох дөхөж байтал цэмцгэр нямбай хувцасласан төв царайтай настайвтар нэг хүн Кентукки мужийн Н. нэрт хотын нэгэн бага буурчийн гэрийн үүдэнд зогсов. Тэр хүн хоолны танхимд орвол тэнгэр онгойхыг хүлээсэн есөн жорын амьтад хутгалдан сууцгаах билээ. Нэн ялангуяа гөрөөчний хэрэм өмссөн янхигар өндөр Кентукки хүмүүс нүдэнд тусаж байв. Тэд өөрсдийнхөө заншлаар сандал дээр бараг ойчиж өгөн, мөн тэдний буу, сумны дайз, богц сав, гөрөөч нохойнууд нь булан, зай завсрыг бөглөжээ. 

	Ил зуухны хоёр этгээдэд мөн тиймэрхүү хэлбэртэй суугч хоёр өндөр хүн хоёулаа дэлбэгэр эсгий малгайтай хоёулын гутал шавар болчихсон, хоёул гутлынхаа өсгийг зуухны ирмэг дээр тавьжээ. Энэ танхимын доторх үймээн шуугиан өнөөх аяны хүнд төдий л тааламжтай биш бололтой. Хайрцаг, борооны халхавч хоёроо үйлчлэх хүнд өгөлгүй биеэсээ салгалгүй авч яван халхавчаа сандал түшүүлэн хайрцгаа дэргэд нь тавиад сандал дээр суув. Дээрх эрийн нэг нь:

	— Эрхэм найрсаг хүн бие ямар байна даа гэж асуун шинэ зочны зүг мэндийг мэдэж байх мэт шүлсээ хаяв. 

	— Баярлалаа зүгээр гэж шинэ гийчин хариулан өчнөөн сэжиг бүхий анхаарлаас мултарч гарахыг оролдов.

	— Сонин юу байна? гэж өнөөх эр цааш нь өгүүлэн өврөөсөө хавтгай зажлах тамхи, ангийн том хутгаа гаргаж ирэхэд, 

	— Онц юмгүй шив дээ гэв. 

	— Зажлах уу? гээд тэр эр хавтгай тамхиныхаа бараг хагасыг өгөхөд, 

	— Үгүй, баярлалаа, миний биед таарахгүй гэж хариулан суусан сандлаа зуухнаас жаахан холдуулан тавилаа. 

	— Биед хортой гэж үү? гэж нөгөө эр түүний авахгүй гэсэнд огтхон ч юм санасангүй байдалтай өөрийнхөө аманд хийж дуусаж байгаа тамхины шингэн нөөцийг нөхөв. 

	Урт хөлт хажуугийн хүний шүлсээ нулимах бүр томоотой өвгөн давхийж байхад сайх нь эцэстээ ажиглаад онох байгаа өөрчилж, галын хайч руу шүлсээрээ бөмбөгдөж гарав. Чингэхдээ бүхэл бүтэн нэг хотыг нь ч бүслэн авч чадахуйц чадамгай нарийн онож байв. 

	Байшингийн туурганд наасан том зарлалын дэргэд олон хүн овооролдон зогсохыг томоотой өвгөн ажиглаад, 

	— Тэр юу болж байгаа юм бэ? гэж асуусанд, 

	— Негр эрж байгаа юм гэж нөгөө нь товч хариулав. 

	Вильсон авгай нэртэй өнөөх өвгөн босож, хайрцаг халхавчаа ширээний доогуур цааш нь лавхан түлхэж орхиод, өврөөсөө нүдний шилээ гарган яаралгүй зүүгээд сая очиж уншвал:

	 

	«Дор гарын үсэг зурагчийн холимог ясны хүн Жорж гэгч залуу оргож оджээ. 

	Биеийн өндөр нь зургаан тохой, тун цайвар царайтай, хүрэвтэр бараан үелсэн буржгар үстэй, сэргэлэн, хэл сайтай, бичиг мэднэ. 

	Биеэ лав цагаан хүн гэж нэрлэн явах байх. 

	Нуруу ба мөрөн дээрээ гүнзгий хонхор сорвитой, баруун гар дээрээ X үсгийн хайрмал тамгатай. 

	Энэ хүнийг амьдаар барьж өгсөн хүнд 400 янчаан шагнана. 

	Мөн түүнийг алсны баттай баримтыг авчирвал нэг адил шагнана»

	гэжээ. 

	Томоотой өвгөн зарлалын үг бүрийг нь аман дотроо аяархан хэлэн анхааран уншив. Галын хайч руу тасралтгүй шүлсээрээ бөмбөгдөж байсан өндөр хүн хөлөө шал дээр буулган тахилзан босож зарлалын дэргэд очин ам дүүрэн тамхины шүлсээрээ дээрээс нь нулимж орхив.

	— Үүний тухай миний бодол энэ! гэж тэр товч тайлбарлаад эргэж суудал дээрээ суув. 

	— Та яаж байна, эрхэм найрсаг хүн? гэж гэрийн эзэн гайхан асуусанд, урт хөлт хэсэг тамхи огтлон аваад огт ажиггүй тайван дуугаар, 

	— Үүнийг бичсэн хүнтэй дайралдсан ч би ингэж л орхино. Негрүүд нь оргож зугтаадаг бол тэгж л байвал таарна, дэмий донгосогчийг! Учиргүй сайн боолтой байсан юм байна, гэтэл түүнийгээ юу болгож орхи оо вэ! Ший зарлал бичнэ гэдэг чинь Кентуккийн гутамшиг! Энэ бүгдийн тухай би ингэж боддог, хэрэв мэдэх сэн гэж байгаа бол гэхэд, 

	— Зөв зөв! гэж гэрийн эзэн дэмжлээ. 

	Урт хөлт хэлрүүн:

	— Би өөрөө хар арьстантай, эрхэм минь би тэдэндээ бишгүйдээ хэлдэг юм: «Хүүхдүүд ээ, та нар оргох саналтай байгаа бол одоо ч оргон одоцгоо. Та нарыг барьж байя гэсэн хүн алга» ингэж тэд мэдвэл оргох хүн байхгүй болдог. Тэр ч байтугай над ямар нэг гай зовлон учирч болзошгүй гэж би боолчууддаа бүгдэд нь эрх чөлөөтэй хүмүүсийг бэлтгэсэн, үүнийг ч тэд мэднэ. Ноёнтон та үнэмших үү, миний негрүүд шиг ийм лут ажил хийдэг негртэй хүн нэг ч байхгүй шүү. Би тэднийг таван зуу гаруй долларын өртөг бүхий адуу туулган өдий төдий удаа Цинциннатид явуулсан боловч тэд тухай бүр буцаж ирэн, нэг ч янчаан дутаалгүй над тушаадаг билээ. Үүнийг гайхах юм ер алга. Негрийг нохой шиг үзвэл сайн юм бүү хар. Харин хүн шиг харилцаж байна гэж үзэхтэй хамт жинхэнэ олигтой хүний ёсоор ажил хийнэ гэж мал борлуулагч шударга эр өгүүлэн үгээ бэхлэх гэсэн мэт яг зуух руу цэцэн нулимж орхив. 

	— Таны үг туйлын зөв гэж Вильсон авгай хэлэн, — Тэр дурдсан холимог бол үнэхээр сүрхий хүн шүү. Тэр миний шуудайн фабрикт зургаан жил шахам хөдөлмөрлөхдөө хамгийн сайн мастерт тооцогдож байв. Ямар их авьяастай гэж та санана! Маалинга самнах шинэ машин нээж гаргасан түүний нь одоо өөр үйлдвэрүүдэд ч хэрэглэж байна. Түүний эзэн тэр машиндаа баталгаа олсон шүү дээ... гэхэд

	— Тэр баталгаагаараа мөнгө их олдог байх даа гэж нөгөө мал борлуулагч тосон, — Чингэж байгаа мөртөө боолынхоо баруун гар дээр тамга хайрч байдаг! Ай даа, хэрэв би эрхтэй сэн бол түүнийг өөрийг нь тамгалж орхиод хайрмал тамгатай явуулах сан бил ээ! гэвэл тасалгааны нөгөө этгээдэд сууж байсан ширүүвтэр царайтай нэг хүн тосон авч, 

	— Тэр ухаалаг бичиг мэддэг негрүүдээс л догшин авир гардаг тул тэднийг тамгалдаг юм. Хэрэв номхон дөлгөөн байвал юунд ч ингэх вэ дээ гэв. 

	— Өөрөөр хэлбэл тэнгэр тэднийг хүн болгон төрүүлсэн учир одоо тэднийг адгуус болгон хувиргахад төдий хялбар биш дээ гэж урт хөлт зэвүүрхэн өгүүлэв. Нөгөө хүн яригчийн зэвүүцсэнийг үл ажиглан олигтойхон негр хүн эзэндээ төвөг юм. Тэд авьяас билгээ юунд зарцуулж байна вэ? Зөвхөн хүнийг мэхлэх залилахад л хэрэглэж байна. Над ч мөн тийм сэргэлэн хар арьстнууд байсан юм, чингээд би бодож бодож эцэст нь өмнө зүгт худалдаж орхив, юу гэвэл тэд заавал оргож одно л доо... гэв. 

	Энэ үед зочид буудлын үүдэнд нэг гоё морин тэрэг ирж зогсон дотроос нь нэг сайхан хувцастай эр, хар арьст жолоочийн хамт буусан тул тэдний яриа тасарчээ. 

	Бороотой өдрийг өнгөрүүлж байхдаа залхуу нь хүрсэн хүмүүс гаднаас сая орж ирсэн хүнийг нэвт ширтэх нь мэдээжийн хэрэг биз. Тэд бүгд тэр эрийг нэг л онцгой хүн гэж дотроо сэтгэв. Бие өндөр, царай хүрэн бор сайхан хар нүд, бяцхан монхордуу хавчиг хамар, гялалзан үелсэн тас хар үс, цэвэрхэн уруул, гоолиг биеийн хэлбэр энэ бүгд нь испани хүнтэй төсөөтэй гэмээр байлаа. 

	Тэндээс мөнөөхөн эр олны дундуур жишимгүй алхлан орж ирээд хаалгачид юмаа хаа тавихыг толгой дохин заагаад олны зүг мэхийн ёсолмогц малгайгаа гартаа барьсаар лангууны дэргэд хүрэн, буудлын эзэнд Шелби хэмээх тойргийн Оклеандад суух Генри Батлер гэж нэр усаа дурдав. Чингээд эргэж өнөө зарлалыг тоомсоргүй гүйлгэн хараад, 

	— Жим ээ, Берканд байсан өнөө сүрхий эрийг санаж байна уу чи? Тэр л иймэрхүү тэмдэгтэй байсан хуна даа гэв. 

	Жим хариуд нь:

	— Тийм шүү, эзэн минь, харин тамга түүнд байсан эсэхийг мэдэхгүй байна гэв. 

	— Ямар гарыг нь ажигласан биш дээ гэж залуу эр өгүүлэн эвшээж, буудлын эзний зүг хандан хэдэн захидал бичих тул тусгай тасалгаанд оруулж өгөхийг гуйв. 

	Буудлын эзэн зусардан бөхөлзөж эр эм зургаа долоон хар арьстан сүрэг ногтруу адил бужигналдан шат өөд гүйлдэж бие биеэ дайрч, нэг нэгнийхээ хөл дээр гишгэн шинэ зочинд цөм нэгэн зэрэг үйлчлэхийг шамдахад, өнөөх эр сандал дээр ажиггүй амгалан сууж хажуугийн хүнтэй ярилцаж байв. 

	Фабрикийн эзэн Вильсон авгай энэ хүнийг анх орж ирснээс эхлэн зүрх түгшин сонирхон ширтсээр байв. Энэ хүнтэй нэг газар танилцсан мэт санагдавч чухам хаа хэзээ яаж уулзсан нь санаанд үл орох билээ. Тэр хүний үг хэлэх, инээвхийлэх, суудлаа засан суух бүрд Вильсон авгай давхийж түүний зүг хялсхийх боловч үл таних хүний том хар нүдний хүйтэн харц төчнөөн хайхрамжгүй байхад мань өвгөн аргагүй нүдээ буруулж байв. Эцэст нь фабрикийн эзэн сая гэнэт бүх юмыг олж санамагц зөвхөн гайхаад зогссонгүй харин айн цочиж түүний зүг ширтэв. Өнөөх эр суудлаасаа босон өвгөний дэргэд ирж, 

	— Хэрэв би эндүүрээгүй бол та Вильсон авгай мөн шиг байна гээд фабрикийн эзэнд гараа өгөн, — Уучлаарай гуйя, би таныг анхандаа таньсангүй. Та намайг таньж байх бололтой. Шелби хэмээх тойргийн Оклендад суух Батлер байна гэвэл, Вильсон авгай зүүдэлж байх мэт:

	— Тийм... тийм тэгэлгүй дээ... гэж аман дотроо шивнэв. 

	Яг тэр үед нэг негр хүү ирэн тасалгаа бэлэн болсныг ноёнд айлтгав. Залуу эр:

	— Жим, юмаа аргалаарай гэж зарцдаа тоомсоргүй дуугаар өгүүлээд, жич Вильсон авгайн зүг хандан: - Би нэг зүйлийн тухай ярилцах гэсэн билээ. Танд төвөгтэй бус бол миний өрөөнд очно уу гэж нэмэн хэлэв. 

	Вильсон авгай дуугүй хойноос нь даган, хоёулаа шат өөд авирч гаран нэг том тасалгаанд орвол, саяхан ноцоосон гал дүрэлзэн, зарц нар тасалгааг засаж гүйцэн нааш цаашаа холхиж явав. 

	Жич зарц нар гадагшилж гүйцэн сая хоёулхнаа тасалгаанд үлдэхэд залуу эр үүдийг алгуур түгжин түлхүүрийг өвөртлөөд эргэж хоёр гараараа ташаагаа тулж Вильсоны нүүр лүү эрслэн ширтэхэд, 

	— Жорж мөн байна! гэж нөгөө нь дуу алдав. 

	— Мөн Жорж, би мөн гэв. 

	— Чи нээрээ мөн гэж үү? гэвэл, 

	— Би царайгаа нэлээд сайн буруулсан биш үү гэж залуу эр инээд алдан, — Хушны холтосны хандаар биедээ сурвалжит гэрийн хүрэн зүсийг оруулах гэж үсээ будав. Зарлал дээрх эрж байгаа хүнтэй огтхон ч төсөөгүй биз дээ гэв. 

	— Жорж чи аюултай тоглоомоор тоглож байна. Миний зөв үгийг сонс, харин гэхэд, 

	— Би өөрөө өөрийгөө хариуцна гэж залуу эр бардам дуугаар инээн хэлэв. 

	Дашрамд дурдахад Жоржийн эцэг нь цагаан арьстан хүн байсан бөгөөд түүнд эхийгээ дуурайсан юм гэвэл биеийн бага шаравтар туяа, сайхан том хар нүд билээ. Иймд нүүр үсээ л өчүүхэн төдий будаж орхивол жинхэнэ испани хүн болчих байв. Жич төрөлхийн гоёмсог авир, биеийн хээнцэр хэв маяг нь зарцаа дагуулан аялж яваа сурвалжит эр болон наадах энэ зэвүүн тоглоомыг төвөггүй болгожээ. 

	Вильсон авгай сайн санаат хүн мөн боловч хязгааргүй болгоомжлох тул сандран тасалгаа дотуур өөдөө сөөргөө холхиж, Жоржид туслах сан гэж тэсэж ядах боловч бас хуулийг зөрчихөөс айх ажээ. 

	— За даа Жорж оо, чи оргож гарсан байна. Хууль ёсны эзнээсээ зайлан оджээ. Гайхах юм ч алга л даа. Хэдий тийм боловч Жорж минь миний явдал намайг гомдоож байна... үнэхээр гомдоож байна... Үүнийг би чамд дуулгах нь зүй мөн гэж санана гэхэд, 

	— Танд гомдох юм юу байна вэ, эрхэм ээ? гэж Жорж тайван асуув. 

	— Чи бол эх орныхоо хуулийг зөрчиж явна шүү дээ! гэв. 

	— Миний эх орны юу!? гэж залуу эр гунигтай дуугаран, — Би булшинд орсон цагтаа л эх оронтой болно... удалгүй түүндээ орж авах юм сан даа! гэхэд өвгөн,

	— Чи юу гэж байна, Жорж оо! Нүгэл, битгий тэгж ярь! Чиний эзэн хатуу ширүүн хүн, яриа юу байх вэ... Чамайг тэр даан ч нүд халтирмаар байлгадаг, тэр ч яриа алга. Би түүнийг өмөөрөхгүй... Хэдий чингэвч чи намайг гомдоож байна. Жорж чи бол туйлын муу, маш муу юм хийж байна шүү. Заяа юу гэвэл - түүнийг дагах хэрэгтэй л дээ, Жорж гэв. 

	Залуу эр толгойгоо цахлан, хоёр гараа цээжин тус солбин зогсож, доогтой инээмсэглэн, 

	— Вильсон авгай таныг улаан арьстан индиан нар барьж аваад эхнэр хүүхдээс тань хагацаан, эцсийн чинь өдөр болтол газар зээтүүдүүлбэл та яах вэ? Та аргагүй дагах нь миний тавилан юм даа гэх үү? Тэгвэл та аль дайралдсан морийг унан зугтааж гарахыг бодно, чингээд тэр морийг танд заяа минь хайрлав гэнэ шүү. Тийм биш үү? гэв. 

	Өвгөн нүдээ том болгон үгийг сонсоод ийн хэлрүүн:

	— Би хэзээд чиний талд байдаг, Жорж, чи мэднэ. Одоо миний чамд захиж байх үг бол цөм чиний сайн сайхны тулд хэлж байгаа юм. Миний бодлоор бол чи энэ хэр маш сүрхий аюулын өмнөөс тосож явна. Хэрвээ баригдвал чамайг үхтэл чинь занчин доош нь гол уруудуулан худалдаж орхино гэхэд Жорж, 

	— Энэ бүгдийг би мэдэж байна. Аюул маш их, хэдий тийм боловч гээд дээлийн энгэрийг яран, хоёр гар буу, нэг ангийн том хутга харуулан та үзэж байна уу? Би яахаас ч буцахгүй. Намайг өмнө зүгт худалдаж чадахгүй. Хэрэв ийм дээр хүрвэл би ядахдаа булшаа хамгаалан гарна. Кентуккийн газрын хөрснөөс зургаан тохойг надаас хэн ч булаан авахгүй гэвэл.

	— Чиний юу хэлж байгааг тэнгэр мэдэг, Жорж! Би үнэхээр гайхаж байна! Чамд эх орныхоо хуулийг зөрчин хөдлөхөд сэтгэл чинь огт зовохгүй юу? гэвэл, 

	— За Вильсон авгай, та бас л миний эх орон гээд гарав! Эх орон гэдэг чинь та нарт бий, харин над шиг эрх чөлөөгүй төрсөн хүнд бол тэр чинь байхгүй. Ямар хуулийг бид дагах юм бэ? Тэр хуулийг чинь гаргахад биднийг оролцуулаагүй юм, тэр чинь бидэнд үл хамаарна, түүнийг зөвшөөрөх үү, үгүй юү гэж биднээс нэг ч хүн асуугаагүй билээ. Тэр хууль дүрмүүд чинь биднийг дарлуулах, биднийг эрхгүй байлгахад нөлөөлнө, өөр юу ч алга гэв. 

	Вильсон авгай ширээний дэргэд суун гайхаш тасарч:

	— Энэ муу хэрэг шүү, Жорж минь. Сайн үгийг сонс, хортой бодлыг ухаан санаанаасаа таягдан зайлуул. Чиний зэрэгт яваа хүн ингэж зоргоор загнаж болохгүй гэхэд өөдөөс нь хандан сууж зоригтой дуугаар:

	— Вильсон авгай, та намайг харагтун. Би тантай зэрэгцэн нэг ширээн дээр сууж байна. Тантай яг л адилхан хүн, миний нүүр, миний гар, миний биеийг үзэгтүн. Бусад хүмүүсээс над дутуу нь юу байгаа юм бэ? гэж, залуу холимог бахдан цээжээ түнхийлгэж, — Та одоо сонс, Вильсон авгай, миний эцэг бол танай Кентуккийн эрсийн нэг билээ. Тэр хүн нас барахаасаа өмнө өөрийнхөө өрийг таглахад намайг нохой морьдын хамтаар бүү худалдаж орхиорой гэж захиж чадсангүй. Миний ээжийг, миний долоон эгч дүү нарын хамт үнэ хаялцуулан худалдаалахыг би нүдээрээ үзэв. Эхийн нүүр дээр хүүхдүүдийг нь нэг нэгээр нь улсууд худалдан авч одов. Би хамгийн отгон хүү нь билээ. Эх минь одоогийн миний эзний хөлд сөгдөн сүүлчийн ганц үрийнхээ хажууд явъя, бид хоёулыг авч үзээч гэж мөргөн гуйхад тэр хатуу гутлаараа өшиглөн унагаж билээ. Намайг эмээлд минь хүлээд авч одоход эх минь бархиран уйлсаар үлдэхийг би нүдээрээ харан, чихээрээ сонсов. 

	— Тэгээд цаашаа яав? гэхэд, 

	— Тэгтэл миний эгч мөн тэр хүний гарт очжээ. Даруу зантай сайн охин, цэвэрхэн царайтай, яг л эхтэйгээ адилхан сан. Би анхандаа ядахдаа дотнын нэг хүн дэргэд минь байна гэж баярлаж байлаа. Гэтэл миний баяр удсангүй, эрхэм минь! Нэг өдөр эгчийг минь ташуурдан цээрлүүлэв. Би хаалганы нь гадна байж, бүгдийг сонссон, харин туслах арга над эс олдов. Чингээд удалгүй эзнийд нэг худалдаачин ирэн миний эгчийг гинжтэй хэсэг боолчуудын хамт шинэ Орлеан дахь боолчуудын зах дээр тууж аваачив. Түүнээс хойш би эгчийнхээ тухай юу ч сонссонгүй. Тэгсээр байтал олон жил өнгөрч, би эцэг ч үгүй, эх ч үгүй, эгч, ах, дүү нар ч үгүй золбин нохой шиг л өсөв. Хажууд минь төрлийн хүн ганц ч үгүй, хайрлах халамжлах амьтан нэг ч үгүй, дандаа л зодуулж нүдүүлж, хараалгаж загнуулж, өлсөж цангаж байв. Та үнэмших үү, эрхэм авгай, нохойд хаяж өгдөг ясыг амтархан мэрж байсан удаа над бий шүү! Хэдий тийм боловч шөнийн цагт нулимс минь урсан унтуулахгүй байхад, би өлсөж, зодуулсандаа биш, харин ээж эгч хоёрыгоо санан өрөвдөөд уйлдаг байлаа. Намайг хайрлах хүн алга, миний сэтгэл амар тавиун байсан цаггүй. Би танай фабрикт очин очтолоо нэг ч зөөлөн үг олж сонссонгүй. Вильсон авгай та намайг хайрлан тэтгэв. Таны хүчинд би уншиж бичиж чадах болов, энэ бол амьд яваа насандаа бас л нэг юманд хүрч байгаа хэрэг. Таны ачийг би хэзээ ч мартахгүй, тэнгэр хараг! Эрхэм авгай аа, чингээд би эхнэрээ олж суув. Та мэднэ дээ, хэчнээн сайхан хүүхэн бэ! Түүнийг над хайртай гэж илэрхийлсэн, бид хоёр эр эм болон суухад миний баясан хөөрсөн минь хязгааргүй билээ. Миний Элиза бол зөвхөн сайхан эхнэр биш, түүний сэтгэл туйлын ариун... Тэгтэл яав гэвэл, эзэн минь фабрикт ирээд, ажлаас минь салган, найз нөхдөөс минь хагацаан, аль дотно сайн бүхнээс минь ангижруулан боолыгоо балчиг руу түлхэн гишгэлэв. Ямар учраас чингэв гэвэл би негр болохоо мартаж гэнэ ээ. Иймд хэн болохоо мартсан учир түүнийг нь санаанд оруулж өгөх гэнэ! Эцэст нь тэр эхнэр бид хоёрын хооронд орж, намайг өөр нэг эхнэртэй сууж энэ эхнэрээсээ сал гэв. Гэтэл манай хууль тэр амьтны ингэж аашлахад эрх чадлыг олгож байна. Вильсон авгай та бодогтун! Миний эжий, миний эхнэр, миний өөрийн зүрхийг эмтрүүлж байгаа тэр бүх явдал бол цөм танай хуульд нийцэж байх зүйл тул түүнийг эсэргүүцэн үг хэлэх хүн Кентуккид нэг ч үгүй. Тэр ч байтугай та хүртэл намайг эх орныхоо хуулийг зөрчив гэж байна! Над эх орон гэж байхгүй, харин эх орноо олно! Танай эх орон над хэрэггүй. Намайг эв найртай шиг холдуулаад өгвөл өөр юм би тэр хүнээс хүсэхгүй. Харин миний замд саад болох гэсэн хүн муугаа үзнэ шүү! Би эрх чөлөөнийхөө төлөө халуун амь бүлээн цусаа хайрлахгүй тэмцэнэ! 

	Жорж энэ үгийг хэлэхдээ нүдэнд нь нулимс гялтганан заримдаа гараа далайн занаж, босон нааш цаашаа яван, дахин сандал дээрээ сууж байхад сайн санаат өвгөн чагнаж байсаар тэсэлгүй өврөөсөө шар дурдан алчуур гарган нүүрээ мэгдэн арчиж, 

	— Ямар муухай хар амьтад вэ! Би тэднийг хүн шүү юмнууд биш гэж дандаа боддог, Жорж минь хөдөл хөдөл! Харин болгоомжил хүү минь, зэвсгээ яаран бүү барь, юу ч атугай буудахаа битгий яараарай... Чиний эхнэр чинь одоо хаана бий вэ, Жорж! гэж хэлээд босон тасалгаа дотуур өөдөө сөөргөө алхлав. 

	— Оргочихсон эрхэм минь. Хүүхдээ яваад оргочихсон, харин хаачсаныг мэдэхгүй... Умар зүгт одсон болов уу. Бид хоёр дахин уулзах эсэхийг гагцхүү тэнгэр л мэднэ гэхэд,

	— Оргож одсон гэж үү? Тийм сайн айлаас уу? Тийм юм гэж яаж байх вэ! гэхэд Жорж гунигтай дуугаар:

	— Сайн эзэд ч гэсэн заримдаа өрөнд орчих юм. Гэтэл манай энэ эх орон гэгчийн чинь хуульд өртөнд өр төлөөсөө өгөхийн тул хүүхдийг нь эхээс нь салган авч худалдаж болно гэж заасан байна гэв. 

	— Аа тийм бий гэж сайн санаат өвгөн өврөө уудалж, — Би өөрийнхөө зорилгыг зөрчиж байж ч болзошгүй... За яах вэ! Май, Жорж! гээд боолттой мөнгө өгсөнд, Жорж хариуд нь:

	— Вильсон авгай аа, хэрэггүй, яах нь вэ! Та над их ач тус хүргэв, ингэхэд танд муу юм болж болно. Над мөнгө хэрэггүй, замд над хүрнэ гэвэл, 

	— Ав аа, Жорж ав. Шударга явдлаар олсон бол мөнгө илүүдэх гэж байдаггүй юм. Бүү зөр, Жорж, гуйя чамайг гэвэл, 

	— Тэгье дээ, эрхэм авгай минь, харин чадах болсон цагтаа танд эгүүлж өгөхөөр би мөнгийг авъя гэв. 

	— За чи одоо над хэл: Ийм янзтайгаар чи цаашид хэчнээн удаан аялах вэ? Удаан биш, хол ч биш биз гэж би найдаж байна. Чи үнэхээр танигдашгүй болжээ. Хэдий тийм боловч их л аюултай хэрэг байна даа. Чиний энэ зарц чинь юун хүн бэ? гэвэл, 

	— Энэ шударга хүн Жим гэгч, жил гаруйн өмнө Канад руу оргож одсон юм, гэтэл эзэн нь өшөөгөө авахаар хөгшин эхийг нь зодож байхыг сонсоод буцаж ирэн, чадвал эхийгээ аваад явах гэж байна гэв. 

	— Эх нь тэгээд хамт яваа юу? гэвэл. 

	— Арай үгүй. Жим эв хавыг нь олохоор хашаа хүрээний хавиар нэлээд эргэсэн боловч бүтсэнгүй. Тэгээд одоо намайг Огайо хүргэж өгөхөөр яваа юм, тэнд өөртөө урьд тусалсан найз нөхдөдөө намайг гардуулан тушааж өгмөгц эхийгээ авахаар буцаж ирнэ гэхэд, 

	— Ямар аймшигтай хэрэг вэ! гэж Вильсон авгай толгой сэгсрэв. 

	Жоржийн босож цэх зогсоход өвгөн түүнийг гайхан ажиглаж,

	— Жорж чи шал өөр хүн болсон мэт харагдаж байна. Биеэ авч явах байдал, үг хэлэх чинь хүртэл цөм ондоо болчихжээ гэвэл, Жорж бахдан хариулруун:

	— Би одоо эрх чөлөөтэй хүн шүү дээ! Эрхэм авгай минь, хүн одоо «эзэн минь» гэж хэлэхийг сонсохгүй... Би эрх чөлөөтэй! гэхэд, 

	— Болгоомжилж яв аа, Жорж! Хэрэв баригдвал яах вэ? гэвэл, 

	— Хэрэв тиймд хүрэх юм бол бид булшинд орохдоо эзэн боол гэхгүй цөм адил шүү дээ гэв. 

	— Ийм ойрхон байгаа буудалд орж ирэх чи ямар зүрхтэй амьтан бэ? гэж Вильсон авгайн хэлэхэд, 

	— Энэ бол үнэхээр зүрх гаргасан явдал мөн, хэн ч намайг эндээс эрж олохгүй шүү дээ. Эрэл аль хэдийн түрүүлээд л явж байгаа. Жим өөр нутгийн хүн, айлтгүй. Ерөөсөө ч түүнийг хүн санаанд орохоо больсон юм, эртний хэрэг. Харин намайг бол энэ зарлалаар барихгүй, та ч гэсэн намайг анх хармагц таниагүй биз дээ гэвэл. 

	— Өнөөх тамга яах вэ? гэв. 

	Жорж бээлийгээ сугалан гар дээрх шинэхэн сорвийг үзүүлж, 

	— Энэ бол Гаррис авгайн эцсийн дурсгал. Хоёр долоо хоногийн өмнө тэр хүн гэнэт намайг тамгалахаар шийдвэрлэж «Чи оргоод явчих магадгүй» гэж заналтайгаар хэлж билээ. Сайхан шүү, тийм биз? гэж залуу эр өгүүлэн бээлийгээ дахин гартаа хийв. 

	Вильсон авгай хэлрүүн:

	— Чиний энэ их зүрхтэй явдлыг санахад дотор ширхийх юм гэвэл, 

	— Миний дотор бол ганц нэгэн жил бухимдаж байсан биш ээ, харин одоо бол дотор буцалж байна гэж Жорж өгүүлэн түр дуугүй зогссоноо дахин үргэлжлэн өгүүлрүүн, таны гайхсан царайг хүн хараад сэжиглүүзэй, гэхдээ би танд үнэнээ ярьчихъя гэж санав. Маргааш гэгээ ормогц хөдөлнө, маргаашийн шөнө Огайо нутагт оччихсон байх биз гэж найдаж байна. Өдөр нь аялаад сайн буудлуудад үдлэн, ноёдын хамт нэг ширээн дээр сууж явна гэж бодож байна. За дараа баяртай учиръя, эрхэм авгай! Хэрэв та намайг баригдав гэж сонсвол нэгэнт амьд байхгүй болжээ гэж бодоорой. 

	Жорж ийн өгүүлэхдээ ургаа хад мэт хөдөлгөөнгүй зогсоход цагаан сэтгэлт өвгөн түүнийг бахдалтай сунгаж байх гарыг чанга атгаад, болгоомжлон ийш тийш харсаар халхавчаа аван тасалгаанаас гарч одов. 

	Залуу эр өвгөнийг гарч хаалгаа хаахад дотроо юм бодон хойноос нь харав. Чингээд ямар нэг шинэ бодол орон мэгдсэн байдалтай гэнэт ухасхийн хаалгыг нээж ийн хэлрүүн:

	— Вильсон авгай аа, бас нэг юмыг танд захья гэв. 

	Өвгөнийг буцан орж ирэхэд Жорж хаалганы түлхүүрийг дахин эргүүлж орхиод, доошоо харан нэлээд зуур гайхан зогссоноо, эцэст нь үзтэл албадан толгойгоо өргөн өгүүлрүүн:

	— Таны зөв, эрхэм авгай, би амь насаа аюулд учруулах замаар явж байна, хэрэв над гай зовлон тохиолдвол намайг өрөвдөх хүн байхгүй гэж Жорж гүнзгий амьсгалан, үг хэлж ядан, — Нохой шиг л газар булж орхино биз, чингэхэд маргааш нь тийм хүн байв гэж хэний ч санаанд орохгүй... миний хөөрхий муу эхнэрээс өөр хэн ч дурсахгүй. Хөөрхий эхнэр минь гашуудан уйлна... Вильсон авгай аа, хэрэв та зөвшөөрвөл ямар нэг аргаар энэ энгэрийн сүлбээрийг миний эхнэрт хүргэн өгнө үү? Энэ бол түүний төрсөн өдрийн нь бэлэг юм. Үүнийг та буцааж өгөөд намайг, эцсийн амьсгал хүртлээ хайрын сэтгэлээ хадгалан явав гэж байна гэж хэлээрэй. Та миний гуйж байгаа зүйлийг бүтээж өгөх үү? Тэгэх үү? гэж дахин асуулаа. 

	— Тэгэлгүй яах вэ, тэгэлгүй яах вэ! гэж өвгөний хоолой чичирч, нүдэнд нь нулимс мэлтгэнэв. 

	— Мөн миний эцсийн санааг уламжлан хэрэв чадвал Канадад хүрээрэй гэв. Сайн санаат эзэгтэйдээ болон өөрийн гэртээ тэр хэчнээн дуртай боловч тэр лүүгээ буцаж болохгүй, учир юу гэвэл боолчууд бидэнд зовлон зүдүүрээс өөр юм ирэхгүй. Харин миний хүүг л эрх чөлөөтэйгөөр өсгөн бойжуулж орхиг, тэгвэл тэр над шиг зовохгүй. Ингэж байна гэж та хэлээрэй, Вильсон авгай! гэвэл. 

	— Би хэлнэ Жорж, зовох юмгүй. Харин би чамайг хэрхэвч мөхөхгүй гэж найдаж байна! Зоригтой бай, битгий шантар, сахиус тэнгэрт даатгаж яв! Чин зүрхнээс чамдаа зол заяаг хүсье, би... гэтэл, Жорж үгийг таслан, 

	— Тэнгэр сахиус гэж байдаг юм уу? гэж дуу нь бухимдан, — Би энэ насандаа өчнөөн олон зүйлийг амссан учир тэнгэр сахиус бий гэж итгэхээ байжээ. Цагаан арьстан хүмүүс та нар бидний амьдралыг мэдэхгүй. Хэрэв тэнгэр сахиус гэж байдаг юм бол зөвхөн та нарт л байдаг байх, харин бидний тухайд бол... бид ер түүний мутрыг орой дээрээ буулгаж байна уу? гэхэд, Вильсон авгай уйлан алдаж:

	— Болохгүй болохгүй, тийм үг бүү хэл! Тийм бодлогыг зоргоор нь бүү тавь. Тэнгэр сахиусан чамд туслан, чиний явдал сайн сайхан болно, миний үгийг итгэ! гэхэд, 

	— Танд үлэмж талархъя найз нөхөр минь, таны захисан үгийг би мартахгүй гэв.

	 

	
Арван нэгдүгээр бүлэг : ХУУЛЬД БҮРЭН НИЙЦЭХ НЭГ АЖ ҮЙЛИЙН ТУХАЙ ЗАРИМ ЗҮЙЛС

	Өгүүлэх нь Гейли авгай Том хоёр замын уртад тус тусдаа хувь хувийн юмыг дотроо эргэцүүлэн бодсоор алгуур аялах билээ. Нэг тэргэнд зэрэгцэн суугаа хоёр хүн төчнөөн их зөрүүтэй бодол бодох нь гайхалтай! Тэр хоёрын мэдрэх эрхтэн нь адил, нүдэнд нь яг адил юмнууд үзэгдэн өнгөрнө. Гэтэл дотроо бодох юм нь хоёуланд тэс өөр өөр билээ. 

	Жишээ нь Гейли авгайг л аваад үзье. Анхандаа тэр өөрийнхөө шинэ боолыг хэр зэрэг өндөр, цээж нь хэчнээн өргөн, хэрэв мах нь эс шуучихвал үнэд хүрнэ түүнчлэн дараагийн үнэ хаялцуулахад аваачих өөрийнхөө сүргийн эрэгтэй, эмэгтэйчүүд, хүүхдүүдийн тухай, тэдний зах зээлийн үнийн тухай бодож явснаа цааш нь Гейли авгай өөрийнхөө зөөлөн сэтгэлтэйг санав. Үнэндээ өөр хүмүүс хар арьстнуудад гар хөлд нь гав тушаа зүүн цоожилж байхад тэр бол өөрийнхөө боолуудад зөвхөн хөлд нь тушаа зүүн авч явдаг. Тийн эдүгээ Томын гар нь сул байна, биеэ төлөв томоотой авч явбал цаашид ч сул байна. Гейли санаа алдан: Энэ улс ямар жигтэй, ачийг эс мэднэ ээ! Үнэндээ Томыг хэн ч мэдэхгүй шүү дээ, ямар ч хүн юм бэ, ингэж энэрэн нигүүлсэж байхыг тэр огт хайхрахгүй байж ч юу магад гэж дотроо бодов. Гейли түүний негрүүдэд гаргах энэ зөөлөн аашнаас болж хэчнээн гарз хохирол түүнд учирч байв аа! 

	Том юу бодож явна гэвэл христосын шашны номлол библиэс өөрийнхөө хамгийн дуртай нэг хэсгийг дотроо уншин сэтгэлээ тайтгаруулан дэмжиж байв. Төдий боолын худалдаачин өврөөсөө баахан сонин бичиг гарган, доторх зарлалуудыг судалж эхлэв. Уулаас Гейли бичигт барагтай, хэрэв юм унших хэрэг тохиолдвол уншсан үг бүрийг дүнгэнэн өгүүлж нүдний хараандаа итгэхгүй түүнийгээ шалгаж байх шиг билээ. Түүнээс тэр доорх зүйлийг үсэглэн удаан ийн уншив. 

	 

	«Негр үнэ хаялцуулан худалдана

	 

	Шүүхийн шийдвэр ёсоор 2-р сарын 20-нд Кентукки мужийн Вашингтон хотод шүүхийн байрын дэргэд дор жагсаасан негрүүдийг худалдах, үүнд: Агарь 60 настай, Жон 30 настай, Бен 21 настай, Саул 25 настай, Альберт 14 настай эдгээр болно. 

	Энэ худалдааг Жесс Блетчфору авгайгаас өр нэхэмжлэгчид ба мөн өв эзэмшигчдэд олгохоор явуулж буй. 

	 

	Шүүхийн тогтоол гүйцэтгэгчид: Сэмюэл Моррис, Томас Фликт нар» 

	 

	гэжээ. 

	Гейли өөр ярих хүн үгүйд Томын зүг хандан:

	— Тэднийг үзэж харах нь зөв шүү. Би нэг сайн сүрэг шилж олох гэсэн юм. Чамд найзлах зэгсэн аятайхан амьтад ирнэ. Тиймд Том оо, юуны урьд Вашингтон оръё. Тэнд над борлуулах бүтээх ажил бий, тэр зуур чамайг шоронд хийлгэж орхино. 

	Энэ үгийг Том хичээнгүйлэн сонсоод гагцхүү ийн сэтгэрүүн «Тэдгээр муу заяатан мөн л эхнэр хүүхэдтэй, тэднээсээ хагацахдаа надаас багагүй л эмгэнэж яваа даа» Дашрамд дурдахад Гейлийн санамсаргүй хэлсэн гяндангийн тухай үг өөрийнхөө шударгад бахдаж явдаг Томын сэтгэлд сайхан санагдсангүй. Чингэж явсаар нэг өдөр өнгөрч үдэш болоход Том, Гейли хоёр Вашингтон хотод хүрч нэг нь зочид буудалд, нөгөө нь гянданд тус тус тавтай амгалан нойрсох болов. 

	Маргааш өглөө нь арван нэгэн цагийн үест шүүхийн байрын дэргэд олон янзын хүн цугларлаа. Худалдаа эхлэхийг хүлээгчид зарим нь тамхи татаж, зарим нь тамхи зажлан, зөв буруугүй нулимж, зарим хүмүүс хэрэлдэн, зарим нь хүүрнэлдэн хүн хүн аль дуртайгаа хийх билээ. Худалдахаар авчирсан негрүүд зайдуухан сууцгаан хоорондоо нам дуугаар ярилцаж байв. Агарь нэртэй нэг эмэгтэй бол жинхэнэ Африк тивийн хүн. Хүнд бэрх хөдөлмөр болон өвчинд нэрвэгдэн эрт хөгширсөн бололтой. Нүд нь бараг юу ч харахгүй, дөрвөн мөч нь хэрх өвчинд татчихсан ажээ. 

	Энэ хөгшний хажууд түүний хүү Альберт зогсоно, сэргэлэн цовоо, арван дөрөв орчим настай энэ бол өмнө зүгт цувуулан худалдсан дээр үеийн нэг өнөр гэр бүлээс үлдсэн ганц хүү билээ. Эх нь хүүгээсээ зууран гар нь чичгэнэн, түүнийг үзэхээр дэргэдүүр яваа хүний зүг сандран мэгдэн ширтэнэ. 

	— Агарь эгч минь ээ, та битгий ай гэж хамгийн ахмад настай нэг негр өгүүлэн, — Би чиний төлөө Томас авгайг гуйсан, тэр хэрэв болж өгвөл та хоёрыг нэг эзэнд худалдана гэж хэлсэн гэхэд хөгшин нужигнасан гараа өөд өргөн, 

	— Би айлд зарц болж чадна, сав суулга угааж чадна, хувцас хунар угааж чадна. Тийм хүнийг сул шахуу авахад яах вэ? Чи тэгж хэлээрэй, заавал тэгж хэлээрэй, мэдэв үү! гэж давтан өгүүлэв. 

	Гейли олны дундуур нэвтрэн орж хөгшин негрийн дэргэд очин амыг нь онгойлгон, шүдийг нь үзээд, босгон гэдийлгэж бөхийлгөн, булчинг нь үзэв. Дараа нь бас нэгийн дэргэд очин мөн адил үзэв. Дараа нь хүүгийн ээлж ирлээ. Гейли түүний гарыг барьж үзэн, хурууг нь харан, түүний хүч шаламгайг шалган цовхруулж үзэв.

	— Үүнийг надгүй худалдахгүй гэж байгаа юм гэж хөгшин мэгдэн, — Бид хоёрыг хамтад нь авах хэрэгтэй. Би хэчнээн чадалтай байна та хараач, эзэн минь! Танд би олон жил зүтгэнэ шүү гэхэд Гейли түүний зүг хялайн харж, 

	— Тариалан дээр тэр үү? Нээрээ л тэгэх байх даа! гэж өгүүлэн үзэж ханасан мэт хажуу тийш зайлж зогсон малгайгаа цохдуулан, ороомол навчин тамхиа баагиулж, наймаа эхлэхийг хүлзнэв. 

	Өөрийнхөө өгөх үнийн зөв эсэхийг хараахан тулгуурлахгүй байгаа бололтой нэг хүн түүнээс ийн асууруун:

	— Эдний тухай та юу гэж бодож байна? гэхэд Гейли шүлсээ хаян, 

	— Би жаал залуучуулд нь л үнэ өгнө дөө, мөн тэр хүүд санаа байна гэхэд, 

	— Хүү хөгшин хоёрыг хамт өгнө гэвэл, 

	— Юу гэсэн хэрэг вэ! Тэр ховорхон амьтан чинь хэнд хэрэгтэй юм бэ? Дэмий хоолны гарз биш үү? гэв. 

	— Тэгвэл та хөгшнийг авахгүй юм уу? гэхэд, 

	— Тэгж тэнэгтэхгүй байх аа! Тэр хөгшин чинь эрэмдэг тахир, бараг сохор, тэгээд бас солиотой ч байх гэвэл, 

	— Харин зарим хүн тиймийг нь л авах юм байна шүү. Харахад шал хэрэггүй юм шиг атлаа харин ажилд тэсвэртэй бөх байх юм гэнэ гэж нөгөө хүн дотроо юм бодон хэлэхэд Гейли:

	— Үгүй, ийм юм над зүгээр ч өгсөн хэрэггүй гэв. 

	— Муу хөгшнийг хүүгээс нь салгахад хөөрхийлөлтэй байна. Тэр хүүдээ ухаангүй хайртай юм даа. Бодвол хөгшнийг хямдхан өгнө биз гэвэл, 

	— Мөнгө тань илүүдээд байвал үрж л байхгүй юү. Жаал хүүг тариалан дээр аваачин худалдаж болно, харин хөгшинтэй ороолдоно гэдэг чинь горьгүй хэрэг дээ, бэлэг болгож өгсөн ч би авахгүй гэв. 

	— Ай даа, яасан их сүйд болох бол доо, энэ хөгшин гэхэд, 

	— Тэр ч тэгнэ л дээ гэж боолын худалдаачин тайван хариулав. 

	Үүгээр тэр хоёрын яриа төгсөв, учир нь үнэ хаялцуулагч, нэг намхан сагсгар хүнийг яаран суудал дээрээ суухад цугларагсад түүнийг үзээд шуугилдав. 

	Хөгшин эмэгтэй негр хангинатал сүүрс алдан хүүгээ хоёр гараараа тэвэрч:

	— Эжийгээсээ битгий холд хүү минь! Миний дэргэд ойрхон бай, тэгвэл чи бид хоёрыг хамтад нь худалдана гэхэд, 

	— Хамт худалдахгүй бол яана даа ээж ээ, би айж байна гэж хүү хэлэв. 

	— Хаанаас чингэх вэ, хэрэв чамайг надаас хагацаах юм бол би үхнэ гэж хөгшин тачаадан мэгдэж хэлэв. 

	Царгиа дуутай үнэ хаялцуулагч цугларагсдыг ярж гэдрэг болгоод үнэ хаялцуулах худалдаа эхлэхийг сонсгов. Наймаа тасралтгүй үргэлжлэн, негрүүдийг удаа дараагаар нь зэгсэн өндөр үнээр өгч авч байхыг үзэхэд энэ бараа үлэмж гүйлгээтэй байгаа нь илт билээ. Гейли хоёрыг худалдан авав. Үнэ хаялцуулагч алхаа Альбертын биед хүргэн, 

	— За, залуу босоод жаахан нааш цаашаа явж биеэ үзүүл гэхэд, хөгшин хүүгээсээ яг зууран, 

	— Бид хоёрыг хамт гаргаач, хамт хамт, ноён минь энэрэн өршөө дөө гэхэд, үнэ хаялцуулагч түүний гараас угзран,

	— Зайл! гэж зандран, — Чи дараагаар нь орно... За хар амьтан чи үсэр, харай! гэж хэлэнгүүт түүнийг вандан руу түлхэв. 

	Хүүгийн араас хүндэд сүүрс алдах сонстов. Хүү эргэж харсан боловч зогсох арга нэгэнт үгүй тул том хар нүднийхээ нулимсыг гараараа арчмагц харайн вандан дээр гарав. 

	Худалдан авагчид түүний гулзганах сайхан бие цогцос, сэргэлэн царайг хармагц уралдан үнэ нэмэлцэв. Хүү цочин эргэн тойрон харж, улсын хашхиралдахыг чагнана. 

	Эцэст нь үнэ хаялцуулагч алхаа цохив. 

	Хар арьстан хүүг Гейли авчихжээ. Түүнийг вандан дээрээс шинэ эзний нь зүг түлхэн буулгав. Тэр агшин зуур зогтусан эх рүүгээ харвал эх нь гараа сарвайн:

	— Ноён минь, намайг аваач, тэнгэрт тангараглая, танд шударга зүтгэнэ.... Аваач та! Хүүгээ үгүй бол би амьд явахгүй! гэхэд, Гейли, 

	— Чи намайг хуурахгүй, зайл цаашаа! гээд эргэж буруу харав. 

	Хөгшнийг ч төдий далд оруулав. Түүнийг Гейлитэй ярилцаж байсан хүн хямдхан гэгч авчээ. Цугларагсад тарж сийрэв. 

	Олон олон жилээр бие биетэйгээ уулзахгүй салж байгаа негрүүд харахад нүд халтирмаар шаналан зовж байгаа өнөөх хөөрхий эхийг тойрон зогсов. 

	— Сүүлчийн ганц хүүг минь надтай байлгаж болсонгүйеэ! Энэнээс чинь яавч хагацаахгүй гэж эзэн над хэчнээн удаа хэлсэн бил ээ! гэж тэр гаслан үглэхэд өвгөн негр гунигтай дуугаар:

	— Тэнгэр сахиусанд даатга, Агарь эгч минь, гэвэл, 

	— Тэр чинь над ямар тус болох юм бэ? гэж хөгшин эхэр татан өгүүлэв. Хүү нь тайтгаруулан, 

	— Эжий минь, битгий уйл даа! Өөрийг тань сайн эзэнд очив гэж хүн бүхэн ярьж байна гэхэд, 

	— Тэр яах вэ, эзэн л биз! Альберт минь, хүү минь... хамгийн сүүлчийн ганц үр минь! Чамгүй би яаж байх юм бэ? гэв. 

	— За энэ чинь юу болж орхив? Наадхыгаа аваач! гэж Гейли ширүүн царайгаар өгүүлэн, — Нулимс хэчнээн гаргаад ямар ашиг олох юм бэ гэв. 

	Хөөрхий түүнийг хар арьстнууд ятган хүчлэн хүүгээс нь салгаад шинэ эзний нь тэрэг рүү аваачив. 

	Гейли худалдан авсан бараагаа түлхлэн, 

	— За та нар нааш ирцгээ гэв. Ингээд өврөөсөө гавууд гарган негрүүдийн гарт хийгээд цагаригуудын дотуур урт гинж оруулан гурвуулыг гяндан руу хөөж аваачив. 

	Хэд хоногийн дараа Гейли олсон юмаа Огайо мөрөнд явах галт онгоцонд эсэн мэнд ачив. Эдгээр хар арьстнууд нь Гейли болон түүний туслагчид замын зуур бэлтгэхээр шийдвэрлэсэн томоохон сүргийн анхны хэсэг нь ажээ. 

	Үзэсгэлэнт сайхан голд зориулан дурсгаж «Сайхан мөрөн» гэдэг нэрийг өгсөн галт онгоц урсгалыг даган хөгжилтэй сүнгэнэхэд дээд этгээдэд цэнхэр огторгуй цэлийн онгоцны хитгэ дээр Америкийн судалтай олон одот далбаа хийсэн, тагт дээгүүр өдрийн сайханд цэнгэсэн гоё хувцастай хатагтай төрт эрс зугаацан нааш цааш хөлхөнө. Зорчигчид цөм сэтгэл дүүрэн баясгалантай, гагцхүү Гейлийн боолууд ачааны хамт доод тагтанд оршихдоо олгосон газрын тохитойг ер анхаарахгүй мэт бөөгнөрөн сууж нам дуугаар ярилцана. 

	Тэдний дэргэд Гейли очиж:

	— За сайн эрс ямар явцгаана даа? Та нарыг зугаатай аятай явцгааж байгаа байх гэж би найдаж байна. Бухимдан гуниглахыг би хүлцэхгүй. Хөгжил баяртай байцгаа! Нээрээ тийм шүү! Надтай аятай сайн байвал, би ч хариуд нь зүгээр байхгүй гэхэд «сайн эрс» нь хувиршгүй нэгэн дуугаар «Тийм, эзэн минь» гэж Африк тивийн заяа муут хөвгүүдийн амнаас олон жил салаагүй тэр үгийг давтан хариулав. Харин тэдний царайг баясгалантай гэж хэлэхэд хэцүү байв. Тэд эхнэр хүүхэд, эх ах, эгч дүү нар болон хагацсан гэр бүлээ санах тул «баясгалантай царай» гаргахад тийм ч хялбар биш билээ. 

	«Сайн эрсийн» нэг (нэрсийн цэсэд Жон 30 настай гэж байсан) нь Томын өвдөг дээр гавтай гараа тавин, 

	— Хөөрхий миний муу эхнэр намайг яасныг ч мэдэхгүй байгаа гэв. 

	— Хаа суудаг юм бэ? гэж Том асуухад Жон хариуд нь:

	— Эндээс холгүй, нэг буудлын эзнийд. Амьд явахдаа ганцхан удаа зүсийг нь харах сан! гэв. 

	Том гүнээ сүүрс алдан заяа муут тэр хүнийг аль болохоор тайтгаруулахыг оролдов.

	Гэтэл дээд давхрын гоёмсог танхимд амгалан тайван тохитой тухтай, тэнд эцэг эх, хар хүн эхнэрүүд сууцгаан эрвээхэй шиг баясгалантай дэрвэгэнэсэн гоё хүүхдүүд хоорондуур нь гүйлдэнэ. 

	Дороос дөнгөж сая гүйн гарч ирсэн нэг хүү эхдээ:

	— Ээж ээ, манай галт онгоцон дээр нэг боолын худалдаач байна, негрүүд авч яваа юм гэнэ гэж хэлэхэд, 

	— Хөөрхий зайлуул! гэж эх нь эмгэнэсэн буюу эсвэл дургүйцсэндээ санаа алдан хэлэв. 

	— Та юунд ийнхүү зовнино вэ? гэж өөр нэг хатагтайн асуухад, 

	— Доод тагтанд боолууд явна гэнэ гэж тэр хариулав. 

	Хөвгүүн хэлрүүн:

	— Чингээд тэд цөм гав гинжтэй юм гэхэд, гуравдугаар хатагтай:

	— Манай оронд ямар муухай жигшүүртэй хэрэг вэ! гэж дуу алдав. 

	— Харин миний бодлоор бол боолыг эзэмшихийн төлөө хийгээд түүний эсрэг олон юм хэлж болох мэт байна. Би өмнө зүгт очиж үзэв. Та нарт сонсгоход тэнд негрүүд тун сайхан амьдарч байна. Эрх чөлөөтэй болчихвол тийм янзаар амьдарч чадахгүй ч байхад үгүй болгох газаргүй гэж тасалгааныхаа үүдэнд үйл мэтгэн суусан дэгжин хувцастай нэг эхнэр өгүүлэв. 

	Энэ сануулсан үгийг үүсгэгч хатагтай ийн хариулруун:

	— Зарим нэг талаар таны зөв, хэдий чингэвч хүний сэтгэл хэлхээ журмыг доромжлон басамжлах нь боолын ёсны хамгийн хэцүү нь мөн гэж би санана. Жишээ нь, негр хүнийг гэр бүлээс нь салган хагацааж байна гэв.

	— Тэр ч муухай л даа, яриа юу байх вэ гэж нэг гоё хатагтай өгүүлэн, дөнгөж сая оёж гүйцсэн хүүхдийн хувцасны эмжээрийг үзэж,  — Харин тийм явдал тохиолдох нь ховор дог оо гэвэл, 

	— Хээ юу гэсэн хэл вэ, хэтэрхий олон шүү! гэж түүнтэй ярилцагч эрс эсэргүүцэн, — Би Кентукки, Виргини хоёрт олон жил сууж байхдаа бишгүй үзсэн. Хатан та бодоод үзэгтүн! Таны хүүхдийг булааж аваад боол болгон худалдаж орхиг доо... гэхэд, 

	— Бидний сэтгэлийг негр хар арьстны сэтгэлтэй зүйрлэж яахин болох билээ гэж нөгөө нь хормой дээрээ байсан ноосон утасны түүдгийг задлангуут хэлэв. 

	— Хатантан та тэднийг мэдэхгүй учраас ийм үг хэлж чадаж байна гэж нэгдүгээр хатагтай яаран үгийг тосож хариулан,

	— Би бол тэдний дунд өссөн хүн. Тэр учраас тэд бол яг л бидний адил буюу биднээс илүү ч байж магадгүй сэтгэж чадах хүмүүс мөн болохыг би танд хэлье гэв. 

	Түүнтэй ярилцаж буй эмэгтэй эвшээн ийн өгүүлрүүн:

	— Нээрээ тийм үү? гээд гэрэл цацруулагчийн зүг харан, төгсгөл болгон давтан хэлсэн нь: — Юу ч атугай тэдэнд хүний эрхэнд байсан нь л дээр дээ гэхэд санваартны хар хувцас өмссөн нэг мундагхан эр:

	— Тэнгэр сахиусан өөрөө африкчуудыг боол яван, мөнхүү хувь заяандаа даган баяссугай гэж номлосон болно гэв. 

	Түүнээс «Сайхан мөрөн» хэмээх онгоц цааш аялан явахад зорчигчид хэн юу тохиолдсоноор цагийг нөхцөөнө. Эрэгтэйчүүд хүүрнэлдэн ярилцан, онгоцны тагт дээгүүр сэлгүүцэн, ном бичиг уншин, эмэгтэйчүүд үйл мэтгэн хүүхэд тоглоно. 

	Ийнхүү гурав хоног яваад галт онгоц нь Кентукки мужийн нэг бага шиг хотын усан буудалд зогссонд Гейлид энд бүтээх ажил буй учир онгоцноос буув. 

	Томын зүүсэн гав гинж нь бага зэрэг хөдлөхөд болохтой тул онгоцны дээр алсыг ширтэн дотор нь уймран зогсож байтал гэнэт тэнд Гейли нэг негр эмэгтэйг дагуулан хурдан алхлан ирж явах нь харагдав. Тэр эмэгтэй тун зэгсэн хувцасласан бөгөөд гартаа жаахан хүүхдээ тэвэрчээ. Ард нь нэг негр бяцхан хайрцаг барин дагасан үзэгдэв. Мөнөөхөн эмэгтэй юмаа баригчтай шамдан ярилцсаар галт онгоцны гишгүүр өөд гарч ирлээ. Төдий хонх дуугаран яндангаар уур шуугин савсаж, машин уухилан ханиах мэт хүрчигнэхэд «Сайхан мөрөн» онгоц зогсоолоос хөдлөв. 

	Шинэ зорчигч эмэгтэй доод тагтыг эзэлсэн хөвөнгийн авдар хайрцгийн дундуур явсаар нэг байр олж аваад хүүхэдтэйгээ наадан хөгжилтэй дуу шуу болон суув. Гейли бүх онгоцны дээгүүр хоёр гурван удаа нааш цааш явснаа дорогш бууж ирэн өнөө эмэгтэйн хажууд суун нам дуугаар түүнтэй нэг юм ярив. 

	Төдий эмэгтэйн царай хувиран боолын худалдаачтай сандран мэтгэхийг Том ажиглав. 

	— Би таны үгийг огт итгэхгүй, хэрхэвч үнэмшихгүй. Та намайг мэхэлж байна гэж эмэгтэйн хэлэх нь сонстов. Гэтэл Гейли эмэгтэйд нэг бичиг үзүүлэн:

	— Чи итгэхгүй байна уу? Тэгвэл чи үүнийг үз. Энэ худалдаа хийсэн тухай бичиг, тэр дор нь эзний чинь гарын үсэг байна. Би чиний үнэнд багагүй мөнгө өгөв гэхэд эмэгтэй улам улам сандран, 

	— Эзэн намайг чингэж мэхлэхгүй байх ёстой! Би итгэхгүй, итгэхгүй! гэж давтан өгүүлэхэд Гейли: 

	— Чи хэнийг ч яах вэ, нэг бичиг мэдэх хүнийг гуйгаад уншуул л даа. Аль вэ, та үүнийг бид хоёрт уншаад өгөөч, юу гэж бичсэн байна. Энэ хүүхэн намайг итгэхгүй байна гэвэл, 

	— Энэ бол негр эмэгтэй Люсийг хүүхдийн хамт бусдад худалдсаны бичиг байна. Гарын үсэг нь «Жон Фосдик» гэж бичсэн маяг журам нь зөв л юм байна гэж тэр хүн хэлэв. 

	Эмэгтэйн гашуудан уухилах дуу олны анхаарлыг татаж, түүнийг тойрон улс цугларсанд Гейли юу болсныг товч тайлбарлав, эмэгтэй хэлрүүн, 

	— Эзэн над хэлэхдээ намайг Луисвиллд очно чингээд миний нөхрийн ажил хийж байх зочид буудалд намайг тогоочоор авах юм гэсэн билээ. Энэ бол түүний өөрийн хэлсэн үг. Тэр хүн над худал хэлэхгүй шүү дээ! гэвэл, номхон бололтой царайтай нэг ёст эр худалдсан бичгийг уншаад эмэгтэйд ийн хэлрүүн:

	— Тийм байна, эвий хөөрхий бүсгүй, тэр чамайг худалдаж орхижээ. Үүнд ямар ч эргэлзэх юм байхгүй. Худалдаж орхисноос хойш дуусах нь тэр гэхэд эмэгтэй:

	— Тийм бол ярихын хэрэг алга! гэж эрс өгүүлэн даруй биеэ барив. Тэндээс хөөрхий бүсгүй хүүхдээ элгэндээ тэврэн нэг хайрцаг дээр буруу харан суугаад голын ус руу гиюүрэн гөлрөв. 

	— За болох шив дээ гэж боолын худалдаач өгүүлэн, — Уйламтгай амьтан биш юм, долгин зантай л юм гэв. 

	Залуу эмэгтэй туйлын тайван суухад цагаан хар аль ч нүүрийг үл ялгаварлах зуны салхи гуниглан суух эхийг өрөвдсөн мэт түүний зүг үлээв. Тэр эх усан дээр нарны туяа алтан эрчлээ татан байхыг харж эргэн тойронд хангамжтай хөгжилтэй дуу авиа гарахыг сонсож байвч, цээжин дотор нь хүнд юм даран битүүлжээ. Хүүхэд нь эхийн өвөр дээр цовхчин, хацрыг нь илж түүний гүн бодлогыг саатуулах гэсэн шиг юм шулганан хэлж байв. Тийм байтал гэнэт эжий нь хүүгээ элгэндээ чанга тэврэн, эхийн нулимс томоогүй хөөрхий амьтны толгой дээр бөмбөрөн дуслав. Төдий эмэгтэй алгуур баахан уужирч дахин хүүгээ саатуулан эхлэв. 

	Арван сартай боловч бяртай цовоо хүү эхийгээ өчүүхэн зуур ч зүгээр байлгахгүй нааш цааш тэмүүлэн харайлна. 

	— Яасан хөөрхөн хүүхэд вэ? гэж нэг хүн олж урд нь зогсож, өвөртөө гараа хийж, — Хэдэн сартай вэ? гэхэд, 

	— Арван сар хагастай гэж эх нь хариулав. Өмнөх хүн исгэрэн хүүгийн анхаарлыг хандуулаад нэг ширхэг мөсөн чихэр өгсөнд, тэр бяцхан хоёр гараараа аван амандаа хийв. 

	— Сүрхий хүүхэд ээ, юм бүхэн мэдэж байна гэж тэр хүн дахин исгэрээд, тагтыг тойрон очиж авдар хайрцаг дээр суун тамхи татаж байсан Гейлийг хараад дэргэд нь очин, чүдэнзээ зуран тамхиа асаахдаа ийн өгүүлрүүн:

	— Эрхэм ээ, таны негр бүсгүй муу биш юм байна шүү гэвэл, Гейли амнаасаа цагариг утаа гарган:

	— Тийм шүү, нээрээ зүгээр юм шиг байна гэж батлав. 

	— Өмнө зүгт аваачих уу, та түүнийг? гэхэд, Гейли амнаасаа утаа баагиулан толгой дохив. 

	— Тэнд аваачиж худалдах санаатай байна уу? гэвэл Гейли хариулруун:

	— Тэндхийн нэг тариалангийнхан над үлэмж хэмжээний захиалга хийсэн юм. Энэ хүүхэн сайн тогооч юм гэнэ. Тэнд нэг гал зууханд ажилд орох буюу эсвэл хөвөн түүнэ биз. Ийм урт хуруутай хүн л тун зохимжтой байдаг. Юу ч атугай ийм бараанаас алдагдал л гарахгүй юм даг гээд ороомол тамхиа амандаа зуув.

	— Харин хүүхэд тариалан дээр хэнд хэрэгтэй юм бэ? гэвэл, Гейли:

	— Хэн авах гэсэн хүнд худалдаж орхих гэж байгаа юм гээд бас нэг тамхи гарган татав. 

	Өнөөх хүн авдар дээр суун, 

	— Үнэ нь их биш биз дээ? гэж асуусанд, Гейли: 

	— Үзэж байж л болно доо. Том биетэй, мариатай, уйлна гэж байхгүй тун овоо хүү шүү! гэв.

	— Тэр бүгд ч тийм л дээ, харин өсгөж торниулах л бэрх дээ! Асрах сувилахад өчнөөн төчнөөн зардал орох болно... гэтэл, 

	— Тэр юу ч биш ээ! Юуг нь тэгж их асарч сувилаад байх юм бэ? Өснө л биз, нохойн гөлөг шиг л өсөж орхино. Нэг сар болоход хөл дээрээ гүйж чадах болно гэвэл, 

	— Өсгөж торниулах нэг газар ч байна даа. Тэнд нэг зарц хүүхний хүүхэд нь эхийгээ угааш дүүжилж байхын хооронд онгоцтой усанд нь ороод цацаж үхжээ. Тэр хүүхэнд л энэ хүүхдийг өгч орхидог бол доо... гэв. 

	Чухам чухал хэргийнхээ тухай тэр хоёрын хэн нь ч урьтаж үг дуугарахыг эс хүссэн учир хоёул дуугүй тамхиа татаж байв. 

	Эцэст нь Гейлитэй яригч эхлэн ам ангайж,

	— Та энэ хүүдээ арван янчаанаас илүү үнэ хэлэхгүй биз дээ? Тэртэй тэргүй та түүнээс хоёр яс хагацах гэж байгаа шүү дээ гэвэл, Гейли толгой сажин, их л дүрэмтэй шүлсээ нулимж, 

	— Наймаа таарахгүй гэж аман дахь тамхиа авалгүй хэлэв.

	— Тэгвэл та ямар үнэ санаатай байна? гэсэнд Гейли, 

	— Би өөртөө байлгаж ч магадгүй, эсвэл асруулахаар нэг тийш нь өгч орхино. Эрүүл биетэй хөөрхөн хүү шүү. Нэг жил болоход зуун янчаан хүрнэ, бас нэг жил болбол хоёр зуу ч хүрнэ. Тиймд тавиас доош өгөөд дэмий байна гэв. 

	— Эрхэм хүн та хүний элэг хөших юм хэлж байна шүү! гэхэд Гейли толгой сэгсрэн, 

	— Нэг зоос ч буухгүй гэв. 

	— Гучаар авъя, харин одоо нэг зоос ч нэмэхгүй шүү гэж үл таних хүний хэлэхэд Гейли:

	— За яах вэ! гэж шүлсээ улам шийдэмгий нулиман, — Хоёул зөрүүгээ тэхий дундуур нь хувааж орхиё, дөчин таван янчаанаар ав, харин эцсийн үнэ шүү гэв. 

	Үл таних хүн нэг хэсэг дуугүй болсноо ийн хэлрүүн:

	— За яах вэ, тэгье! гэв. 

	— Шийдлээ! гэж Гейли баярлан, — Та хаана буух вэ? гэж асуув. 

	— Луисвиллд гэв. 

	— Луисвиллд ий? Тэр чинь сайн хэрэг! Тэнд бид бүрэнхийгээр хүрнэ. Хүү нь тэр үед унтаж байна, тэгэхэд нь л та сэмээрхэн тэгж орхиорой, ямар ч уйлаан майлаангүй, тэгээд л төгсгөж орхиё. Дэмий их чимээ авианд би дургүй, нус нулимс, өөдөө сөөргөө гүйлдэх энэ тэрээр юугаа хийх вэ! гэв. 

	Тэндээс худалдан авагчийн түрийвчнээс хэдэн ширхэг тэмдэгт цаас худалдагчийн түрийвчинд шилжин орсны дараа сайх дахин ороомол навчин тамхиа асаав. 

	"Сайхан мөрөн" онгоцыг Луисвиллийн буудалд хүрч зогсоход үдэш нам гүм, тэнгэр тунгалаг байв. Мөнөөхөн бүсгүй хүүгээ тэврэн сууж байтал гэнэт нэг хүн:

	«Луисвилл!» гэж хашхирсанд бүсгүй давхийн өндийж галт онгоцыг харж байж нутгийн зочид буудлын зарц нарын дотор нөхрөө байж ч магадгүй гэж сэтгэн хоёр авдрын хооронд дэвссэн цуван дээр хүүгээ хэвтүүлж орхиод онгоцны хашлаганы зүг гүйж очин хэрсэн дээгүүр өнгийн эрэг дээр зогсож байгаа хүн бүрийн нүүрийг ажиглан харж байхад араас нь шахцалдсан хүмүүс хүүхдийг нь халхлан харагдахгүй болгожээ. 

	— Одоо болсон! гэж Гейли шивнэн нойрсон буй жаалыг шинэ эзэнд нь өгч, — Битгий сэрээгээрэй, бархирна шүү, тэгвэл эхийг нь аргадах гэж хар төвөг... гэвэл, нөгөө хүн авсан юмаа болгоомжтой, гартаа тэврэн удалгүй эрэг дээрх олны дундуур орж үзэгдэхгүй болов. Түүнээс галт онгоц янцаглан аахилан, тургиж зогсоолоос ангижран алгуур хөдлөн эргэхэд өнөөх бүсгүй сая эргэж түрүүчийн байран дээрээ ирэхэд тэнд нь Гейли сууж байв, хүүхэд нь алга байлаа. 

	— Хүү... хүү минь хаа байна? гэж бүсгүй сандран аман дотроо өгүүлбэл, боолын худалдаач:

	— Люси, чи түүнтэйгээ дахиад уулзахгүй, тэгж л мэд, мэдэв үү? Ерөөсөө ч өмнө зүгт хүүхэдтэй очиж болохгүй, харин би хүүг чинь сайн айлд худалдсан, тэнд байхдаа чам дээр байснаас дээр гэв. 

	Бүсгүйн Гейлийг харах хязгааргүй тачаадах гуниг зовлон дүүрэн харцанд хэн ч нүд халтирмаар, гэвч Гейли түүнд ажирсангүй. Тийм харц, гаслан эмгэнэлд зовон ширвэгдсэн бараан царай, энэлэн шаналж байх хүний татганан сарвалзах гар, эгшин бухимдах амьсгал тэр бүхнийг аль хэдийн тоохгүй болоод түүний эрхлэх ажил үйл нь тийм зүйлгүй яаж байх вэ гэж боддог авай. Одоо түүнд нэг л зүйл чухал байна, юу гэвэл бүсгүй бүх онгоцоор нэг бархиран дуу тавих уу, үгүй юү? учир нь Гейли дэмий үймэлдэн бужигнахад тун дургүй ажээ. 

	Харин өнөөх хүүхэн орилж бархирсангүй. Даан ч гэв гэнэт дайрсан сүрхий явдал билээ. Бүсгүй мэдээ алдсан мэт авдар дээр унан, нүд юм харахгүй гөлөрч, гар нь биеийн дагуу сул унжив. Хүний дуу, машины чимээ чихэнд нь зүүд мэт сонстон, шархадсан зүрх нь тэсвэрлэшгүй эмгэнэн тарчлахыг хөнгөтгөхөөр сүүрс алдахад хүргэж эс чадна. Гаднаасаа бол тэр бүсгүй огт тайван уужуу байв. 

	Боолын худалдаач байдлыг эргэцүүлэн бодоод ёс гүйцэтгэх үг хэлэх нь зөв гэж сэтгэн:

	— Мэдэж байна, Люси, мэдэж байна, анхандаа хэцүү байлгүй яах вэ. Хэдий чингэвч чи бол ухаантай эмэгтэй мөн болохоор биеэ дэмий хэтэрхий зовоохгүй биз. Өөр зам байхгүй тул одоо яая гэх вэ! гэхэд бүсгүй дорой дуугаар:

	— Боль оо, эзэн та, хэрэггүй! гэв. 

	— Чи ухаантай хүн шүү гэж боолын худалдаач үргэлжлэн, — Би чамайг гомдоохгүй, өмнөдөд чамд нэг сайн газар олж өгнө. Тэнд чи өөр эртэй болно биз. Ийм сайхан эмд... гэтэл, 

	— Эзэн та, болиоч дээ, надтай бүү яригтун! гэж хэлсэн энэ үгэнд нь гүн гашуудал гуниг сонстоход Гейли «ятгаж яриад огт хэрэг болохгүй нь» гэж дотроо бодмогц ухран зайлсхийхээр шийдээд суудлаас боссонд бүсгүй буруу харан цуваа толгой дээгүүрээ нөмрөв. 

	Боолын худалдаач хааяа хааяа зогсон бүсгүй рүү харж онгоцны тагт дээгүүр өөдөө сөөргөө алхална. 

	"Шаналж байна, гэвч юу ч дуугарахгүй юм, энэ ч сайн л даа гэж дотроо эргэцүүлэн, — Зүгээр, одоо санаанд орохгүй болно, цагаа болоход юу ч гүйцэлдэнэ дээ" гэж сэтгэв. 

	Том энэ аж явдлыг нүдээр үзсэн тул анх үүсэхээс эхлээд яаж төгсөх нь түүнд илэрхий байв. Заяа муут энэ хүүхнийг харахад зүрх шимширнэ, энэ нь Америкийн хууль зүйд зааснаар бол түүний одоо өвс адил дээр нь хэвтэж байгаа хөвөн бараа чихсэн авдар, боодлын нэг адил жигшиж болох зовлон гаслант амьд эд агуурс мөн ажээ. 

	Том сэтгэлийг нь бага боловч тайтгаруулах санаатай дэргэд нь зэрэгцэн суусан боловч түүний сэргээх үгний хариуд зөвхөн хангинатал санаа алдах билээ. 

	Шөнө болж амгалан тайван асар сүртэй шөнө, үй түмэн одод гялалзана. Гэвч алсад үзэгдэх тэнгэр чив чимээгүй, түүнээс тусламж хайр буюу өрөвдөх сэтгэл ч горьдох аргагүй байв. Хөгжилдөн хөөрөлдөх дуу чимээ дэс дараагаар намхран галт онгоц дээрх хүмүүс унтацгаан нам гүм болоход онгоцны хашлаганы тэндээс усны давлагаа шуугин сонстоно. Том авдар дээр хэвтэн хөөрхий бүсгүйн дүнгэнэн үглэж наманчлахыг чагнав. 

	— Би одоо яах вэ? Тэнгэр сахиус минь, яадаг бил ээ! Туслаач та над! гэж байлаа. 

	Төдий энэ дуу ч мөн адил намжив. Тэндээс Том шөнө дүл нэг юм түлхэх шиг болоход давхийн сэрвэл, галт онгоцны хашлаганы наагуур нэг бараан сүүдэр бүртэсхийн өнгөрч ус цэлхийн цалгилах сонстов. Усны цалгилах дууг сонсон гайхсан хүн Томоос өөр үгүй билээ. Өндийж харвал мөнөө бүсгүйн хэвтэж байсан газар хоосон! Босож ийш тийш харвал ер алга! Заяа муут шаналан зовсон зүрх эцэст нь амарч, түүнийг хучин авсан долгиог хөөс бүрхэн хөгжилтэй шуугив. 

	Боолын худалдаач гэгээ ормогц сэрж, тэр дороо босон амьд бараагаа эргэж үзэхээр хөдлөв. Гэтэл одоо түүний, гайхан ийш тийш харах ээлж болжээ.

	— Энэ хүүхэн хаачив аа? гэж тэр Томоос асуув. 

	Ийм үед дуугүй байсан нь дээр байдгийг хэдийнээ ухамсарласан Том өөрийнхөө тааварласныг боолын худалдаачид хэлэхгүй гэж боджээ. 

	— Шөнө онгоцноос буучихсан байж ч болохгүй дээ. Би зогсолт бүр дээр сэрж өөрөө ирэн шалгаж байв, юу гэвэл ийм хэргийг хэнд ч найдаж болохгүй. 

	Энэ үгээ тэр Томыг сонирхох юм шиг түүний зүг хандан өгүүлсэн билээ. Гэтэл Том эс дуугарав. Боолын худалдаач онгоцыг хошуунаас эхлэн хитүүг хүртэл нэгжин явж авдар хайрцаг баглаатай бараа, торхны завсар зайгаар эрэн машины тасагт хүртэл орж харсан боловч ор сураггүй. 

	Гейли баахан дэмий эрж эрж эцэст нь болиод ийн хэлрүүн;

	— Том оо, чи сонс, чи битгий нуу, чи бүгдийг нь мэдэж байна. Битгий залилах гээд бай, намайг хуурч чадахгүй шүү. Би арван цагт харсан, шөнө дунд ч харсан, нэг хоёр цагийн хооронд харахад энэ байр дээрээ л байж байсан юм даа. Харин дөрвөн цагт л ор мөргүй болчихлоо! Чи зэрэгцэж хэвтсэн болохоор цөмийг нь харсан байх ёстой. За битгий булзааруулаад бай! гэхэд, Том хариулруун:

	— Эзэн танд миний айлтгах нь: Үүрээс өмнөхөн нойрон дунд нэг хүн миний дэргэдүүр шурдхийн өнгөрөх шиг болсон, тэгтэл ч ус хүчтэй цалгив. Тэгэхэд нь л би сэрээд харвал бүсгүй алга байлаа. Үүнээс өөр над мэдэх юм ер байхгүй гэсэнд боолын худалдаач энэ мэдээг сонсоод огтхон ч цочин сандарсангүй, гайхсан ч үгүй. Учир нь энэ хүн ийм юманд ажрахаа больчихсон ажээ. Аймшигт үхэл ирээд байсан ч тэр өчүүхэн төдий хирдхийхгүй билээ. 

	Гейли эрхэлдэг эрхэм үйлээ бүтээж явахдаа үхэлтэй нэг биш удаа тулгарч, хэдийгээр тэр дамшиг наймаа хонжоонд нь заавал саад тотгор болох авч юман чинээ боддоггүй өнгөрдөг билээ. Энэ удаа ч мөн адил негр эмэгтэйг зүхэн харааж, өөрийнхөө бүтэлгүйд гэмшин: «Ингэж явж явж сохор зоосны орлогогүй хоцрох байх аа!» гэхээс өөр юу ч түүний амнаас гарсангүй. 

	Товч хэлэхэд, Гейли хувь заяандаа туйлын гомдох боловч мөнөө эмэгтэй оргодлыг хэзээ ч үл буцааж өгөх, манай их гүрэн шаардан нэхэмжлэвч үл буцаах тийм газар одож өгчээ. Тийнхүү гүнээ харамссаар өврөөсөө тэмдэглэлийн дэвтрээ гарган нас нөгчсөн тэр амьтныг «алдагдал» гэдэг хүснэгтэд тэмдэглэв.

	 

	
Арван хоёрдугаар бүлэг : КВАКЕР2 ХЭМЭЭХ СУУРИНД

	Энд бидний өмнө тайван амгалан нэг газар үзэгдэнэ. Уудам зайтай тогооны гэр туурга нь цав цагаан шалыг лаваар зүлгэсэн, өчүүхэн ч тоос алга;

	Өргөн төмөр дөрвөлжин зуух нь хар будагтай, гялтганатал зүлгэсэн сав суулганууд амтат идээ зоог санагдуулна, ногоон модон сандлуудын маажин нь гялалзана. Тэнд дээрээ ноосон даавууны өөдөс зүйж хийсэн олбогтой нэг жижгэвтэр савчуул сандал, дэргэд нь бас нэг арай томоохон байна, түүний өргөн бариул нь зөөлөн өдөн суудал дээрээ амран суухыг зочлон урьж байх мэт билээ. Яг энэхүү савчуул сандал дээр манай хуучин найз эмэгтэй Элиза сууж оёж байгаа юмаа гартаа барин нааш цааш ганхана. Тийм ээ, тэр бүсгүй нэлээд турчихсан, цонхигор царайтай, урт сормуусны сүүдэр уруулын нугалааг даган нам гүм гуниг шингэсэн байдалтай. 

	Залуу эмэгтэйн булбарай зүрх зөвхөн чийрэгжсэнээр үл барам зовлон гамшгийг амссаар улам бяджиж бойжин, жич тогооны гэрт халуун орны эрвээхэй мэт нааш цаашаа дэрвэлзэн дэгдэж яваа хүүгийн зүг хааяа нүдээ өргөн харахад нь урьдын амьдралын зол завшаант цагийг байгаагүй эрс зориг гуйвалтгүй шийд харцанд нь үзэгдэнэ. 

	Элизагийн хажууд цав цагаан оройвчтой, квакерын хувцасны ёсыг ягштал баримтлан хийсэн саарал дээлтэй нэг эмэгтэй сууж, өвдөг дээрээ тавьсан сав доторх хуурай жимсийг цэвэрлэж байна. Энэ эмэгтэйг тавин тав орчим настай гэж болмоор авч жар ч хүрсэн байж болно. Гэтэл түүний дугуй царай улаа бутран цэлмэн бүрхсэн алтан жүрж жинхэнэ болчхоод байгаа юм шиг л гялалзаж байв. Насны эрхэнд өчүүхэн төдий бууралтсан үсийг өргөн цэвэр магнайнаасаа ар тийш нь шууд самнажээ. Амгалан тайван, нинжин сэтгэлийн төгс тэмдэг энэ магнайд үзэгдэнэ. 

	Хоёр том бараан нүднээс нь тунгалаг зөөлөн гэрэл цацран, тэр нүдийг эрслэн харсан хүнд хэчнээн шударга, сайн санаат зүрх түүний цээжин дотор цохилж байх нь харагдана. Залуу хүүхнүүдийн гуа сайхныг магтан дуулахыг тоолж барах уу? Харин өтөл насны сайхныг яагаад хэн ч үл анхаарна вэ? Энэ сэдвийг сонирхох этгээдийг бид манай цагаан сэтгэлт найз Рахиль Хэллидэйтэй уулзуулах хүсэлтэй байна. Түүний одоо тэр жижиг савчуул сандал дээрээ сууж байхыг нь харуулъя. Тэр савчуул сандал нь жаахан жийд жаад гэж дуугардаг зантай, насны залуудаа ханиад томуу хүрснээс тэр үү, эсвэл амьсгал сүйлхилэх эмгэг олсон буюу, үгүй бол ердөө л мэдрэл нь баахан чингэдэг болсон болов уу. Байнга жаахан жийг жааг гэж дуугарч байхад ямарваа өөр зөөлөн сандал мандлыг бол хэн ч зүгээр өнгөрүүлэхгүй биз. Харин өвгөн Симеон Хеллидей бол түүний ёстой хөгжмийн аялгуу мөн гэдэг, хүүхдэд бол эхийн савчуул өлгийн жийг жааг хийх нь ертөнцөд юунаас ч илүү шүү дээ. 

	Түүнээс Рахиль авгай хуурай жимсийг алгуур арилгаж байж, 

	— Элиза чи одоо болтол Канадад очно гэдэг бодлоо хэвээр хадгалсаар байгаа юм биз дээ? гэхэд, нөгөө нь:

	— Тийм ээ, би энд удаан байж болохгүй юм гэв. 

	— За чи Канадад очлоо гэнэ ээ. Чингээд тэнд чи юу хийх вэ? Түүнийгээ бас бодох хэрэгтэй шүү дээ, охин минь гэлээ. 

	«Охин минь» гэдэг үг Рахиль Хеллидэйн амнаас ямар үнэн бодитой гарч байх юм бэ! Өөрийг нь олонтоо дуудах «эх» гэдэг үгтэй нэг адил үнэн бодитой сонстоно. Элизагийн гар нь чичгэнэсхийн оёж байгаа юман дээр нь хоёр гурван ширхэг нулимс дусалсан боловч батгүй биш дуугаар ийн хариулруун:

	— Би ямар ч ажлаас буцахгүй. Эрхбиш хийх юм олдох биз гэвэл, 

	— Чи энд хэчнээн болтол ч сууж болно шүү гэв. 

	— Таны ачийг хэзээ ч мартахгүй! Хэдий чингэвч... гэхдээ Элиза Гарригийн зүг нүдээрээ дохин, — Шөнөд би унтаж чадахгүй байна. Хоромхон зуур ч амар жимэр байж чадахгүй юм гээд давхийн нэмэн өгүүлсэн нь: — Өчигдөр би тэр хүнийг хашаан дотор ороод ирлээ гэж зүүдлэв гэхэд, 

	— Хөөрхий амьтан! гэж Рахиль нулимсаа арчин, — Чи харин дэмий сэтгэлээ зовоож байна. 

	Манай энэ сууринаас нэг ч хүнийг барьж авч үзээгүй юм, мөн чамайг ч барихгүй гэв. Энэ үед гаднаас, болсон алим мэт нэг жижигхэн тарган ягаан эхнэр орж ирэв. Өмссөн хувцас нь мөн л жирийн саарал дээл, гэзгээ өвөр талдаа солбин боожээ. 

	— Руфь Стедмен! гэж Рахиль баясан дуугарч зочны өөдөөс угтан босож, — За сайн сууж байна уу? гэж хоёр гар дээрээс нь барихад, Руфь бараан юүдэнгээ аван өврийн алчуураараа тоосыг нь буулган, 

	— Сайн гэв. 

	Юүдэнгийн дор квакерын оройвч үзэгдэнэ. Түүнийг олигтойхон өмсөх гэж энэ эхнэр жижигхэн болцгор гараараа хэчнээн оролдовч бөв бөөрөнхий толгой дээр нь тун тогтвор муутай шомбойж байв. Оройвчийн доогуур хэдэн бут буржгар үс цухуйгаад эс болоход түүнийг дарж хэвтүүлэх гэж бас нэлээд оролдов. Хорин тав орчим настай зочин эмэгтэй энэ бүхнийг гүйцээгээд толиноос холдохдоо дотроо тун сэтгэл дүүрэн бололтой, учир нь ийм хөгжилтэй, эрүүл саруул, сайхан санаатай амьтныг харсан хүн сэтгэл дүүрэнгүй байх гэж яах вэ! 

	— Руфь, энэ Элиза Гаррис, тэр хүү нь, би чамд ярьж байсан шүү дээ гэвэл, Руфь удаан хүлээсэн хуучин найзтайгаа уулзсан мэт гарыг барин:

	— Чамтай уулзсандаа би туйлын баяртай байна, Элиза! Аа чиний лут хүү чинь энэ юм биз? Би түүнд юм авчирсан юм гээд шовгор хэлбэртэй чанасан амтат боорцог өгвөл хүү хөмсөг зангидан харж угз татан авав. 

	Рахиль асууруун:

	— Хүүхэд чинь хаа вэ? гэхэд

	— Одоо ороод ирнэ. Танай Мэри намайг хармагц түүнийг надаас шүүрэн аваад саравч дотор эрхэлж байгаа хүүхдүүдэд үзүүлнэ гэж авч гүйсэн. 

	Ингэж өгүүлэн дуустал эхийгээ дуурайсан том бараан нүдтэй ягаан хүүхэн Мэри хүүхдийг нь тэврэн галын гэрт орж ирэв. 

	— Аа, тэр ороод ирлээ, яасан хөөрхөн амьтан бэ, ямар том бол оо вэ! гэж Рахиль мариатай тэр жаалыг өргөн авахад, Руфь

	— Хурдан өсөж байгаа юм гэж өгүүлэн хүүгийнхээ цэнхэр торгон юүдэн, өдий төдий бариувч хувцсыг тайлан, дотуур дан дээлийн нь нугалаасыг засаад хацар дээр шовхийтэл үнсэн шал дээр тавьж дураар нь орхисонд ингэж байлгаж сургасан бололтой хүү нь хуруугаа амандаа хийн, юу хийхээ бодоход, эх нь зөөлөн сандал дээр суун өврөөсөө цагаан цэнхэр хоёр өлзий утсаар нэхэж байгаа оймсыг гарган нэхэх зүүгээр шалмаг ажиллаж эхлэв. 

	— Мэри, хонгор оо, данханд ус хийчих гэж эх нь эелдэг дуугаар өгүүлэв. 

	Мэри худаг руу гүйж ирээд данхыг гал дээр тавьсан төдий даргилан уур савсаж зочломтгой зан, гэрийн тохитой тухтайн бэлгэ тэмдэг болж байв. Мөн охин Рахилийн эелдэг зааврын дагуу жимс бүхий тогоог гал дээр тавилаа. 

	Рахиль өөрөө хормогч өмсөж, цэвэрхэн хусчихсан гурилын хавтгай модыг ширээн дээр тавин, огт сандрахгүй уужуухан хөдлөн хайрмал хийхдээ Мэрид:

	— Миний охин Жоныг нэг тахиа зумлаж өгөөч гэж гуйчих гэв. 

	Мэри мөн даруй одов. Төдий бараан хүрэм, бараан өмд, өргөн хүрээтэй малгайтай, сүртэй өндөр биетэй Симеон Хеллидэй ирж тэдэнтэй нийлэв. 

	— Сайн байна уу, Руфь гэж том гараараа түүний жижигхэн болцгор гарыг атган эелдэг дуугаар өгүүлж, — Жон сайн уу? гэв. 

	— Бид цөм сайн, түүний дотор Жон мөн адил! гэж Руфь хөгжилтэй царайгаар хариулав. 

	Рахиль хайрмалыг жигнэх зууханд тавин ийн асууруун:

	— За сонин юу дуулдана, ав аа? гэвэл Симеон:

	— Питер Стеббинс өнөө орой найз нартайгаа хамт энд ирнэ гэж байна, найз нартайгаа хамт гэнэ дээ гэж хариулахдаа эцсийн үгийг онцгойлон заасанд, 

	— Аа тийм үү! гэж гэргий нь дуу алдан, Элизагийн зүг юм бодон харав. 

	— Таны овог Гаррис уу, би зөв тогтоож уу? гэж Симеон асуув. 

	Элиза өөрийгөө эрж байгаа зарлал гарчихсан болов уу гэж эмээн хоолой нь чичрэн:

	— Тийм гэж хариулахад Рахиль хар хүнийгээ түргэн харав. 

	Симеон:

	— Аа хө! гэж эхнэрийгээ дуудан довжоон дээр гарч ирэхэд, 

	— Чи яав, өвгөөн гэж асуун, гартаа наалдсан гурилыг арилгаж, харахад Симеон: 

	— Хар хүн нь энэ сууринд ирчхээд байна. Өнөө шөнө манайд ирнэ гэвэл, Рахиль баясан инээмсэглэж:

	— Нээрээ юу! гэж дуу алдав. 

	— Нээрээ, нээрээ! Өчигдөр Питер манай буудал дээр очсон нь нэг хөгшин, хоёр эр хүн хүлээж байсан гэнэ. Нэгний нь нэр Жорж Гаррис, түүний ярьж байгаа нь Элизагийн нөхөр мөн бололтой. Питер түүнийг их магтаж байна. Тэнэг биш, царай үзэсгэлэнтэй гэнэ. Одоо хэлэх үү яах вэ, чи юу гэж бодож байна? гэвэл, 

	— Руфьтэйгээ зөвлөе гэж Рахиль санаа аван, — Руфь нааш ир дээ гэв. 

	Тэр эмэгтэй нэхэж байгаа зүйлээ хажуу тийш нь тавиад хурдан зуур довжоон дээр гарч ирэв. 

	— Руфь чи, сонсооч! Элизагийн хар хүн нь саяын хэсэгтэй хамт ирсэн гэнэ. Тэгээд өнөө шөнө манайд ирэх нь! Энэ үгийг залуу эмэгтэй нөхөржин баярлан угтаж алга ташин цовхчсонд оройвчны захаар хоёр бут бужгар үс гарч цагаан алчуур дээр унжив. 

	— Чимээгүй, хайртай минь, чимээгүй! гэж Рахиль зөөлөн дуугаар хориглон зөвлөцгөөе л дээ, яавал дээр вэ, өөрт нь одоо хэлчих үү, эсвэл хүлээх үү? гэвэл,

	— Одоо, одоо! Хойшлуулах хэрэг огт байхгүй! Хэрэв тэр миний Жон байсан бол би ямар их баярлах бил ээ! гэж өгүүлэн Рахилийн гараас барьж, — Чи хамт унтлагын өрөөнд ор, би шарж байгаа махыг болгоё гэв. 

	Элизаг юмаа оёж суухад Рахиль галын өрөөнд буцаж ирээд унтлагын жижиг тасалгааны үүдийг нээж ийн хэлрүүн:

	— Нааш ир, охин минь, над чамтай ярих юм байна гэв. 

	Элизагийн цайвар хацар луу нь цус гүйн, зовлон гамшиг тохиохоос айж чичрэн суудлаас босохдоо Гаррийн зүг харахад, 

	— Үгүй зүгээр зүгээр! гэж Руфь дуу алдан түүний өөдөөс ухасхийн ирж, — Битгий ай, Элиза! Сайн мэдээ. Оч оч! гэж хэлээд Элизаг үүдний зүг аяархан түлхэн, Гаррийн гар дээрээс барин, түүнийг дахин дахин үнсэв. — Удахгүй аавтайгаа уулзана шүү! Мэдэв үү? Эцэг чинь ирсэн! гэж Руфь өөдөөсөө ширтэн байгаа хүүд давтан давтан өгүүлэв. 

	Харин унтлагын өрөөний хаалганы цаана өөр явдал болж байлаа. Рахиль Хеллидэй Элизаг дэргэдээ авчран хэлсэн нь:

	— Охин минь! Тэнгэр сахиус чамд нигүүлсэн өршөөжээ. Чиний нөхөр боолын гинжийг тас татаж гарчээ гэв. Элизагийн зүрх хүчтэй цохилон, амьсгал нь дээр гарч, дахин царай нь хувхай цагаан болж, тамир алдран сандал дээр доошоо суухад Рахиль гараа толгой дээр нь тавин:

	— Зориг ор, хүүхээ, тэр одоо нөхдийн дунд байна. Өнөө шөнө түүнийг энд авчирна гэхэд, Элиза:

	— Өнөөдөр, өнөөдөр! гэж давтан хэлж байгаагаа эс мэдэх билээ. 

	Нүдэнд нь юм эрээлжлэн бүрхэж төдий ухаан алдав. 

	 

	* * *

	 

	Түүнээс Элиза ухаан орж сэргэвэл орон дээр хөнжлөөр хучуулан хэвтэж, жаахан Руфь гарт нь гавар түрхэн илж байв. Элиза мөрнөөсөө хүнд дарамтыг мулталсан хүн шиг хамаг бие нь таатай амарсан байхад нүдээ нээв. Анх оргож гарсан цагаас эхлэн хөвчлөн бухимдсан мэдрэл нь одоо сулран зөөлөрч заншаагүй амгалан тайвныг эдлэхэд юутай аятай билээ. Зүүдэлж байх мэт зэргэлдээ тасалгааны үүд нээгдэн, цав цагаан бүтээлэгтэй ширээн дээр оройн хоолыг зэхжээ. Данх дотор цай алгуурхан буцлах нь нойр хүрмээр сонсогдоно... Руфь ширээний дэргэд очин дийзтэй боорцог, давсалсан элдэв ногоо, чанамал зэргийг тавин, Гаррид амттай идээ бариулан, толгойг нь илж, урт үсийг нь хуруугаараа хойш нь болгоно. Сүртэй том биетэй Рахиль орны дэргэд зогсон хөнжил, дэрийг нь засаж том, бараан нүдэнд нь нарны илч шиг дулаан дотно халамж тодорно. Гэтэл тэнд Руфийн нөхөр орж ирэхэд гэргий нь тосон очиж, Элизагийн хэвтэж байгаа тасалгаа руу яаран юм шивгэнэв. Түүнээс бүгдээр ширээг тойрон сууцгаахад Руфь хүүгээ аваад сууж, Гарри өндөр сандал дээр Рахилийн суганд сууж байв. Тэдний чанга бус яриа дуу, цайн халбага жингэнэн хангинах нь Элизад дуулдан... тэр бүгд холилдон нойр дунд сонсогдсоор тэр нэгэн аймшигт шөнө хүүгээ тэврэн зугтааснаас хойш үзээгүй тун бөх унтаж орхижээ. Тийнхүү унтахдаа бүрэн төгс амгалан тайван нам гүм тийм нэг гайхамшигт сайхан оронд очиж байна гэж зүүдлэв. Ногоорон харагдах эрэг, наранд гялтганах голын ус, арал шугуй, нэг байшин ч харагдах шиг, эелдэг дуугаар хүн түүнийг өөрийн нь гэр гэж хэлсэнд харвал тэр байшин дотор хүү нь эрх чөлөөтэй зол жаргалтай наадаж суув. Нөхрийн нь хөлийн чимээ улам улам ойртон сонсогдсоор, хүрч ирээд тэврэн авахад түүний нулимс өөрийн нь нүүр дээр дусалж байв... Тэгээд сэрлээ. Гэтэл энэ нь зүүд биш байжээ. Гадаа хэдийнээ харанхуй болон хүү нь чимээгүй унтаж, лаа асан, харин нөхөр нь орны өмнө сөхрөн дэрэнд нь нүүрээ даран мэгшин уйлж байв. 

	 

	* * *

	 

	Тэндээс маргааш өглөө нь Рахиль дөнгөж гэгээ ормогц босож хүүхдүүдээр биеэ тойруулан, тэдний эелдэг дуугаар «хонгор минь тийшээ гүйгээд ир», «хүү минь үүнийг хийчих» гэж зарахад тэд үг дуугүй даган гүйцэтгэж байв.

	Жич Жорж, Элиза, жаахан Гарри гурвыг галын гэрт орж ирэхэд өөдөөс нь туйлын элэгсэг угтсанд тэдэнд бараг төвөгтэй мэт санагдав. 

	Түүнээс бүгдээр өглөөний цайгаа уухаар сууцгаахад Мэри зуухны дэргэд зогсон боов хайрч алтан шарга өнгөтэй болоход нь гарган ширээн дээр тавьж байлаа.

	Жорж анх удаа цагаан хүнтэй нэг ширээн дээр зэрэгцэн сууж үзэж буй тул анхандаа эвгүй мэт байсан боловч удалгүй тэр ичингүйрэх, эвгүйцэх байдал нь сайн санаат эздийн сааргүй халамжийн зөөлөн илчинд манан адил замхрав. 

	— Бага Симеон боовондоо цөцгий түрхэн байж ийн асууруун:

	— Аав аа, та дахиад баригдвал яана даа гэхэд Хеллидэй амгалан царайгаар, 

	— Яах вэ дээ, торгуулна л биз, өөр яах ч үгүй гэж хариулав. 

	— Харин шоронд хийж орхивол яах вэ? гэхэд, 

	— Чи аавыгаа үгүйд эжийтэйгээ хоёул ферм дээрээ амжирч чадахгүй гэж үү? гэж тэр инээмсэглэн хэлэхэд,

	— Эжий ч яагаад ч гэсэн чадна л даа гэж хүү хариулав.

	— Эрхэм танд миний улмаас болж төвөг чирэгдэл бүү гараасай гэж Жорж сандран хэлэхэд, Симеон тайтгаруулан, 

	— Жорж чи битгий эмээ, энд нэг өдрийг өнгөрөө, оройхон есөн цагийн хэрд Финеос Флетчер та нарыг бүгдийг чинь манай дараагийн өртөөнд хүргэж өгнө: Нэхэмжлэгчид ойрхон яваа, цаг алдаж болохгүй гэхэд Жорж асууруун, 

	— Хэрэв тийм юм бол үдэш болтол саатах юу байсан юм бэ? гэвэл, 

	— Өдрийн цагт чамд ямар ч аюул байхгүй. Эндхийнхэн цөм бидний нөхөд, хэрэв ямар нэг явдал болбол бидэнд мэдэгдэн сэрэмжлүүлнэ. Харин шөнө явахад дээр, бид туршлагаас хаширжин мэдсэн билээ гэв. 

	 

	
Арван гуравдугаар бүлэг : ЕВАНГЕЛИНА

	Түүнээс шингэх нарны ташуу сацраг найган гулзганах зэгсэн шугуй, эмгэнэлийн бараан цацгийн хөвдөд хучигдсан өндөр сүүмгэр агар модон дээр алтан толбо хаялан, хүнд ачаат галт онгоц явж байгаа тэнгис мэт өргөн мөрний усан толь тэр гэрэлд мяралзана. 

	Олон тариалангаас хураан авсан түүхий хөвөнгийн том том баглааг дээрээс дор хүртэл чихэн ачсан галт онгоц алсаас харахад тэвхгэр саарал бөөн юм ажээ. Онгоцны дээд давхарт олон баглаа түүхий хөвөнгийн дунд манай даруу номхон Том авга сууж байна. 

	Шелби авгайн албатаа магтан хэлсэн үг, Томын даанч юм голохгүй дөлгөөн авир нь Гейли шиг хүнд боловч итгэл төрүүлж чаджээ. Боолын худалдаач анхандаа бүтэн өдрийн турш түүнээс нүд салгахгүй, шөнө болоход гав тушаагүй унтуулдаггүй байжээ. Гэвч түүний хэзээд үл гоморхон ёсчлон дагах авир нь дандаа хэвээр үзэгдсээр байхад чанд нягтлахаа больж тийнхүү Том тангараг тавьсан болон суллагдаж, бүх онгоцон дээгүүр чөлөөтэй явдаг боджээ. 

	Далайчин ачаа зөөгчид хүнд бэрх үед туслан элбэлцэхээс ер хойш суудаггүй, зарим цагт хэд хэдэн цагаар хамт ажиллачихдаг, тусчхан дуугай тэр негрийг зөнд нь магтах билээ. Харин элбэлцэн хийх ажил байхгүй цагт Том хөвөнгийн баглаан дунд зэлүүдхэн нэг газрыг сонгон Христосын помиол библи судраа дэлгэн уншдаг байв. 

	Миссипи мөрний усны түвшин нь шинэ Орлеан хот хүртэлх зуугаад мильд орчин тойрны газраас өндөр бөгөөд хүчит урсгал нь хориод тохой өндөр бул чулуун дундуур эргэлдэн цутгана. Хөвөх шилтгээн мэт галт онгоцны давхарлаг дээрээс эргэн тойрны газрыг олон миль харж болно. Томын нүдний өмнө хөвөнгийн тариалан дэс дараалан гарч ирэх нь зураг дээр байх адил харагдахад Том удалгүй өөртөө хүрч ирэх амьдралыг дотроо тодорхой сэтгэв. Алс хээрийн тариалан дээр бөхийн бөгтийсөн боолчууд. Эзэд ноёдын гоёмсог сайхан байшин цэцэрлэгээс зайдуу тэдний овоохой майхан багшралдан харагдана. Ийм янз янзын газар нүдэнд нь үзэгдэн өнгөрөх тутам, хөөрхий болхи зүрх нь Кентукки дэх фермийн зүг нэн хүчтэй мөрөөдөн тэмүүлж, сүүдэрт нягт шар мод, эздийн уудам сэрүүн байшин, мандарваа, тэргүүлэгч цэцэг бүрхсэн жижиг овоохой нь санагдав. Бага наснаас эхлэн таних нөхдийн царай, өөрийн нь ажилсаг эхнэр оройн хоолоо хийж байгаа мэт, тоглон бужигналдаж байх, хүүхдийн нь хашхиралдах дуу, өвөр дээр нь дэвхцэх жаахан охины нь чарлах сонсогдож байснаа гэнэт тэр бүхэн алга болж, нүдэнд нь аанай зэгс, агар, хөвөнгийн тариалан үргэлжлэн харагдаж, чихэнд нь машины түрчигнэх дахин сонсогдоход урьдын аж амьдрал үүрд тохиолдохоо болив гэж тэр сэтгэв.

	Том, бичиг бичиж эс чадах тул шуудангаар захидал илгээх аргагүй, дотно хайрт эхнэр хүүхдээсээ хагацсан тэр зовлонг тайтгаруулах юу ч үгүй билээ. Ингэж бодон суухад дэлгэн суугаа ном дээр нь нулимс бөөн бөөнөөр дусална. Урьд цагт энэ номыг Шелби авгай, ялангуяа Жорж чанга дуугаар түүнд уншиж өгөхөд, Том аль сэтгэлд тааламжтай газрыг тэмдэглэн авч тэр дор нь олж чаддаг болсон нь, одоо түүнийг уншаад бүдүүн хуруугаар заан нэг үгнээс нөгөө үгэнд хүрч байхад тэр газар бүхэн нь өөрийн гэр, үр хүүхдийг дотор нь оруулан байх ба жич библи судар нь өөрөө урьдын амьдралаас үлдсэн ганц юм нь байв. Галт онгоцон дээр зорчигчдын дотор шинэ Орлеанд нутагтай Сен-Клер нэртэй нэг баян сурвалжит эр явжээ. Тэр хүн зургаан настай охины хамт аялах бөгөөд, сайхыг асрамжлан тэдний садан бололтой нэг ахмад насны хатагтай аялна. Энэ охин Томын нүдэнд олон удаа харагдана, учир юу гэвэл түүнийг нэг газар тогтооход нарны туяа буюу зуны салхин адил төвөгтэй билээ. Харин тэр хөөрхөн амьтныг харсан хүн түүнийг ажиглахгүй өнгөрч үл болох бөлгөө. 

	Биед нь бага цагийн бүдүүн дүй муутай дүр огтхон ч үгүй, нүүр царай нь уран хийцээрээ ч биш, мөрөөдөн сэтгэх хэлбэрээрээ хүний сэтгэлийг татсан, алтан гэрэл цацармал бараан хүрэн сэвлэг нь үүл мэт хөвсөлзөн, өтгөн урт сормуус сүүдэртсэн цэнхэр нүдний цогтой гүн харц энэ бүхэн Сен-Клерийн охиныг бусад хүүхдүүдээс онцгой ялгаруулах учир бүх галт онгоцны дээгүүр хүний дундуур дэрвэлзэн өнгөрөхөд нь томчууд эрхбиш эргэж харна. 

	Эцэг асрамжлагч хоёр нь хойноос нь л гүйхээс өөр юу ч мэдэхгүй гэтэл дөнгөж барьж тогтоотол зуны үүл адил төдхөн алга болох билээ. Юу ч хийсэн түүнийг үл зэмлэх учир энэ охин түүгээр нь далимдуулан хүрэхгүй, очихгүй газар үгүй билээ. Нимгэхэн цагаан дан дээл нь хаа ч жирвэсхийн харагдаж болзошгүй боловч хэзээд цэв цэвэрхэн явна. Галт онгоцон дээр энэ лусын охины хөнгөн хөл гишгэхгүй, алтан хонгор үс нь цухалзаагүй газар нэг ч үгүй. Онгоцны галч эцэж нуруугаа тэнийлгэхдээ энэ охины торомгор нүдний харцыг олж харна, анхандаа зуухан дотор дүрэлзэх галыг ширтэн, дараа нь түүнийг өөрийн нь зүг аюултай юманд учраад байхад нь зовон өрөвдөх мэт харна. Онгоцны залуурч цамхгийн гэгээвчээр шагайж зураг мэт охин хоромхон зуур зогсон өнгөрөхөд инээмсэглэнэ. Энэ охиныг харсан хүний ширүүн царай дүр ер бус зөөлөн эелдэг болон инээвхийлж, чанга дуу хойноос нь ерөөлийн үг хэлдэг байв. Аюултай газар луу ажралгүй гүйн очиход нь хөө болсон парвигар том гар тал талаас сарвайн түүнийг алхах бүрд нь хамгаалан хаацайлна. 

	Том энэ охиныг машид гайхан ажиглах билээ. Юу гэвэл негр хүний цагаан санаа нь юмыг амархан сэтгэлдээ шингээн авдаг чанартай тул хэзээд алив ариун цэвэр, хүүхдийн юм руу тэмүүлдэг билээ. Томд хүүхдийн сонирхлыг хялбархан татах жирийн цагаан арга бэлхэн байдаг. Тийнхүү тоорын ясыг үрэн өчүүхэн сагс хийчих буюу хушгаар хүн амьтны инээдтэй нүүр царай гаргах, ховлын хивгээр үсэрдэг хүн хийж чадна. Харин янз бүрийн шүгэл дархлахдаа хэнийг ч дагуулахгүй чадамгай ажээ. Урьд цагт эдний хүүхдүүдэд зориулсан элдэв сонин тоглоом өвөрт нь дүүрэн явдаг байв. Одоо тэр зөөрөөсөө нэг нэгээр нь өврөөсөө гаргаж түүгээрээ бяцхан охинтой танилцаж ойр дотно болохыг хичээж байв. 

	Жаахан охин анхандаа бишүүрхэн ойртон дасаж өгөхгүй галбингаа шувуу мэт нэг хайрцаг буюу хөвөнгийн баглаан дээр суун Томын урлахыг харж байгаад өгсөн бэлгийг нь ичингүйрэн авдаг байв. Гэвч эцэстээ тэр хоёр найртай сайн болжээ.

	Том дотнолон танилцах цаг ирсэн гэж сэтгэн нэг өдөр ийн асууруун:

	— Жаахан авхайн нэр хэн бэ? гэвэл, 

	— Евангелина Сен-Клер; харин аав эд нар цөмөөрөө Ева л гэдэг юм. Таны нэр хэн гэдэг вэ? гэв. 

	— Миний нэр Том. Кентуккид хүүхэд намайг Том авга гэдэг байна гэхэд нь, Ева:

	— Тэгвэл би таныг бас Том авга гэж байя! Яагаад гэвэл та над их сайхан санагдах юм! Та тэгээд хаашаа явж байгаа юм бэ, Том авга аа? гэхэд,

	— Би өөрөө мэдэхгүй, Ева авхай минь гэв. 

	— Өөрөө мэдэхгүй гэж үү? гэхэд, 

	— Үгүй, намайг худалдах гэж авч яваа юм. Хэн гэгчид би оногдохоо яаж мэдэх вэ дээ... гэв. 

	— Харин миний аав таныг худалдан авч болно гэж Ева тосон өгүүлж, — Хэрэв таныг авбал та манайд сайхан байна. Би өнөөдөртөө аавыг тэгээч гэж гуйна аа гэхэд нь, 

	— Танд баярлалаа, эрхэм жаахан охин минь гэж Том хэлэв. 

	Тэндээс галт онгоц түлш авахаар нэг бага шиг зогсоолд зогссонд Ева эцгийнхээ дууг сонсоод босон харайж гүйн одов. Том ачаалагчдад туслахаар очоод төдий ажилдаа орлоо. Ева эцгийн хамт хэрсгийн дэргэд зогсон галт онгоц аргамжнаас хэрхэн алдуурахыг харж байв. Сэлүүр даруй хоёр гурав эргэн онгоц гэнэт хүчтэй ухасхийхэд охин, биеийн тэнцүүрийг алдан тогтож чадалгүй онгоцны хашлаганы дээгүүр үсэрч унав. Эцэг нь ухаа алдан яахаа эс мэдэн хойноос нь харайн орохыг завдтал араас нь улс барьж хориглов, юу гэвэл охиныг нь эцгээс нь хавьгүй илүү аврагч хэдийнээ завдан чаджээ. Ева унахдаа доод давхарлаг дээр зогсож байсан Томын яг хажуугаар шурдхийн өнгөрчээ. Том түүнийг усан доогуур орчихыг хармагц юу ч бодолгүй даруй хойноос нь ухасхийн харайчихлаа. Чингээд охиныг дээшээ хөвөн гарч иртэл хэсэгхэн зуур усан дээр тогтон байхад Томд юу ч биш билээ. Жич охиныг шүүрэн авч онгоцны зүг сэлэн хүрч ирэхэд өмнөөс нь олон гар тосон авч, агшин зуур эцэгт нь хүргэсэнд ухаангүй ус болчихсон түүнийг эцэг нь тэврэн авч хатагтай нарын тасагт оруулсанд тэнд байгчид ихэд сандран бужигналджээ. 

	 

	* * *

	 

	Түүнээс маргаашийн нь бүгчим халуун өдөр галт онгоц Шинэ Орлеанд ойртож явлаа. Давхарлаг болон тасгуудад ийм үед үзэгдэх ердийн үймээн шуугиан болж, зоригчид юмаа эмхлэн, зарц цэвэрлэгч нар сайхан онгоцоо том хотод очиход нь цэвэр үзэмжтэй болгохоор шүүрдэн, угаан, хусан арчина. Том доод давхарлагт сууж, онгоцны хитүүгийн зүг хааяа хааяа түгшүүртэй царайгаар харна. Тэнд Евангелина зогсоно. Өчигдрийн ойчиж барьснаас болж царай нь арай жаахан цонхигор болсноос ер ямар ч гэм олсонгүй. Хажууд нь хөвөнгийн баглааг хэнэггүй түшин, өмнөө задгай түрийвчээ тавьж нэг өндөр гоолиг биетэй залуу эр зогсож байх нь, хармагц охины эцэг мөн гэж хэн ч хэлэхээр билээ. Мөнөөхөн агуу сайхан тэргүүн, алтан цацрагт үс, том цэнхэр нүд, ганцхан харц нь өөр, мөрөөдөн талимаарсан биш, ертөнцийн ердийн эрүүл саруул зориг төгс билээ. Цэвэрхэн уруулын хоёр этгээдээр хааяа тоомсоргүйдүү инээмсэглэх дүр үзэгдэн хөдлөх аашлах нь уудам талбиу, тэр төрдөө дулдуйдан байх нь мэдэгдэм ажээ. 

	Энэ залуу эрд Гейли бараагаа худалдахаар магтан сайшаахад нөгөө нь баахан инээмсэглэнгүй боловч туйлын тогтуу сэтгэлээр сонсож байв. 

	Түүнээс Гейлийг сая дуугай болоход тэр ийн хэлрүүн:

	— Нэг үгээр хэлбэл христосын буянтан бүхний бүрэн хураамжийг хар савхин баринтагт агуулсан нь энэ ажээ. За яах вэ, эрхэм хүн, жинхэнэ ажилдаа дөтөлье. Та түүндээ хэчнээн юу авах санаатай байна даа? Чангаагаад байх юу вэ дээ, өгөх үнээ л хэл л дээ гэхэд Гейли, 

	— Яах вэ дээ энэ негрийг мянга гурван зуун доллароор өгөхөд над ашиг орохгүй л хэрэг шүү дээ, үнэн шүү! гэв. Залуу эр нүдээ онийлгон:

	— Хөөрхий зайлуул! Хэдий чингэвч та намайг хүндэтгэн, энэ харьцаа миний өгсөн үнээр өгнө биз дээ гэхэд:

	— Олз ч бага л байна, та авах сан гэж туйлын хүсэж байх шив дээ гэвэл, 

	— Тэгэлгүй яах вэ! Таныг харамлахгүй байх гэж бид итгэж байна. Үнэхээр та бяцхан хүүхэнд хэчнээн ч хямд өгөхөд бэлхэн юм биз дээ гэвэл боолын худалдаач, 

	— Та түүнийг хараад орхи л доо! Цээж нь хүнхгэр, морь шиг бяртай. Магнай нь хэчнээн өргөн бэ! Ийм магнайтай болохоороо ухаан сайтай байх ёстой, би сая ажиглаж байгаа юм биш шүү. Хэрэв ийм сүрхий амьтанд тэнгэр ухаан эс заяалаа ч гэсэн энэ их л үнэтэй байх сан билээ. Том өчнөөн их үнэ цэнтэй байх ёстойгоор үл барам хамгийн ухаантай хүн шүү. Тэр учраас ч үнэ нь их байгаа юм. Та ч мэдэг, энэ амьтан чинь эзнийхээ бүх аж ахуйг эрхлэн захирч байсан юм шүү дээ. Юу ч хийж чадах чадвартай гэхэд, залуу эр инээмсэглэн:

	— Хэцүү л хэрэг байна даа! Ухаантай негрээс илүү бэрх юм ер байдаггүй. Ухаантай негр л оргож босох, морь мал хулгайлдаг, тийм негрээс сайн юм хэзээ ч гарахгүй гэхэд, 

	— Та зөв хэлж байна, хэдий тийм боловч түүний зан нь эрхэм сайн шүү дээ. Түүний эзний өгсөн гэрчилгээ бичгүүдийг би танд үзүүлье. Ийм номхон, бишрэлтэй негрийг хэзээ ч олохгүй гэж бичсэн байна гэв. 

	— Аа тийм бол түүнийг гэрийн доторх санваартан болгон байж болох нь шив, муу биш ээ! Сүсэгтэн манайд илүүдэхгүй учраас зүгээр ч байна гэвэл, 

	— Та тоглоом хийсээр л байна гэвэл, 

	— Яалаа гэж! За та үзүүл дээ, ямар бичиг сэлт байгаа юм бэ? гэв. 

	Хэрэв боолын худалдаач нөгөө эрийн том цэнхэр нүдэн дэх залирхуу очийг эс ажин, эцэстээ энэ даажин тоглоом нь хангинасан зоос болон хувирахыг эс ойлгосон бол, тэсвэр нь хэдийнээ дууссан байв. Тийм байтал өнөөх худалдаач өврөө уудлан тос даасан түрийвчээ гаргаж залуу эрийн шоолон инээмсэглэх нүдний өмнө онгичив. 

	Ева авдар өөд авиран гарч эцгийн хүзүүгээр тэврэн аяархан ийн шивнэрүүн: 

	— Ав аа, та худалдан аваач! Хэчнээн үнэтэй ч байсан яадаг юм бэ! Танд мөнгө их бий шүү дээ, би мэднэ, би түүнд тун дуртай байна гэхэд, 

	— Чамд энэ негр ямар хэрэгтэй юм бэ? Чи тэрүүгээр яах гэсэн юм бэ, морь болгож унах гээ юү, эсвэл тэрэг болгож дээр нь суух гээ юү? гэхэд, 

	— Би түүнийг амар жаргалтай байлгах гэсэн юм гэв. 

	— Харин хачин хэрэг байна даа! 

	Тэр үед Гейли түрийвч дотроосоо Шелби авгайн бичсэн гэрчилгээ бичгийг өөшдөн гаргаж ирсэнд нөгөө эр урт хурууныхаа үзүүрээр чимхэн авч гүйлгэн уншиж, 

	— Эрдэм номтой хүн бичсэн юм байна, үсгийн дүрмийн хувьд алдаа алга. Харин энэ негрийн сүсэг бишрэлд би баахан зовж байна гээд Гейлийн зүг нүдээрээ инээмсэглэн, — Сүсэгтэй хүмүүс... би цагаан хүмүүсийг хэлж байна. Тэд л манай орныг хөнөөлийн үүдэнд аваачсан юм шүү. Одоо ирэх сонгуульд нэр дэвшигсэд болон сүм, улсын эрхтэн тушаалтны дотор хатуу бишрэлтэн дүүрэн учраас хэнийг итгэж хэнд найдахаа ч мэдэхээ болив! За та барааныхаа сүсэг бишрэлд ямар үнэ зохиох гэв? гэвэл,

	— Та даажигнахаа л мэдэх юм! гэж Гейли инээмсэглэн, гэвч таны үгэнд үнэн юм бас байна. Сүсэгтэй, шударга негр бол ямар шан өгсөн ч чин сэтгэлээсээ гажихгүй, Томын тухайд бол тэгж л энэ бичигт нь бичсэн байна шүү дээ гэхэд, залуу эр боолын худалдаачинд бөөн мөнгө өгөн:

	— За яах вэ өвгөн, май мөнгөө ав, тоолоорой гэхэд Гейли баясах царай орон:

	— Сонслоо! гээд өврөөсөө бэх гарган, төдий Томыг худалдаалсан бичиг бэлэн болов. 

	— Явъя, Ева! гэж Сен-Клер өгүүлэн охиныхоо гар дээрээс барин Томын дэргэд очиж эрүүнд нь гараа хүргэн, эелдэг дуугаар: 

	— За шинэ эзэн чинь чамд ямар санагдаж байна? гэв. 

	Том толгойгоо өргөв. Ийм баясгалантай сайхан царайг харахад дотор баясахаас өөр яах билээ. Томын нүдийг нулимс бүрхэн:

	— Таныг тэнгэр ивээтүгэй, эзэн! гэж гүн санаанаасаа өгүүлэв.

	— Ивээнэ биз гэж би ч найдаж байна. Нэр чинь хэн бэ? Том гэнэ ээ? Чи морин тэрэг жолоодож чадах уу, Том? гэвэл, 

	— Би бага цагаас адууны дэргэд өссөн юм. Шелби авгайнх олон адуутай юм сан гэв. 

	— За тийм бол болох нь тэр. Чамайг морин тэрэгний жолооч болгоно, харин нэг болзол байх биш үү: Онцгой баяр найраас бусад цагт бол долоо хоногт нэг удаагаас илүү архи ууж болохгүй гэхэд Том гайхан гомдсон царайгаар:

	— Би архи уудаггүй шүү гэвэл, 

	— Тэр үгийг бид мэднэ ээ, Том! Үзнэ дээ гайгүй. Хэрэв чи үнэн хэлж байгаа бол аль аль талдаа л ашигтай... Битгий гомдоорой найз минь гэж Томын царай барайхыг ажиглаад, цагаан сэтгэлээр ийн нэмэн хэлсэн нь, — Чамайг мэрийнэ байх гэж би итгэж байна гэхэд, Том:

	— Тэгнэ ээ, эзэн минь гэж хариулав. 

	— Танд ч манайд байхад жаргалтай гэж Ева тосон хэлж, — Аав дандаа хүнээр хошигнож байдаг юм. Харин цаанаа хэзээд сайн шүү гэхэд, Сен-Клер инээн:

	— Аав нь чиний сайшаалд хөөрч байна! гээд гутлынхаа өсгий дээр эргэн Томоос холдож одов. 

	
Арван дөрөвдүгээр бүлэг : ТОМЫН ШИНЭ ЭЗЭН ТЭРГҮҮТЭН

	Огюстен Сен-Клер бол Луизианий нэг баян тариалангийн эзний хүү билээ. Түүний эцэг, авга хоёр нь төрсөн нутаг Канадаас гарч нэг нь Вермонт дахь нэг сайхан фермд нөгөө нь Луизиан дахь нэг том тариаланд суужээ. Эх нь франц хүн, өвгөд нь Луизиан мужид хүн сууж эхлэх үеэр энд хэрэн ирсэн ажээ. Огюстен охиноо эмгэний ариун цагаан сэтгэл, эрхэм сайхан зан аашийг дуурайх болов уу гэж горьдон мөнхүү нэрийг өгчээ. Эхнэр нь хар хүнийгээ хамаг сэтгэл зүрхээ хүүхдэдээ өгч орхих вий гэж хардан атаархана. Еваг төрөхөд эх нь эмгэг олж, толгойн хуучтай болон, заримдаа хоёр гурав хоногоор гэрээс гарч чаддаггүй билээ. Гэрийн доторх бүх ажлыг зарц нар эрхлэхээс өөр замгүй болоход Сен-Клер гал голомтоо тийм байдалтай болоход дотроо дурамжхан байх билээ. Ева бие ядуутай учир ганц охиноо эх нь асран хайхрахгүй байхад биедээ өвчин олохоор барахгүй амь насанд нь ч аюул болж болох юм гэдэг бодол эцэгт нь үргэлж хадаастай байдаг ажээ. Тэндээс Вермонт дахь авгындаа очихдоо Евагаа авч явсан, жич тэнд эх очоод өөрийн нагац эгч Офелия Сен-Клер ахайг хамт шинэ Орлеанд ирж гэрийн аж ахуйг эрхлэн, Еваг өсгөн хүмүүжүүлэхийг даатган гуйсан учир одоо гурвуул галт онгоцоор гэртээ харихаар явж байх нь энэ билээ.

	Офелия ахай эдүгээ онгоцны тасагтаа их бага олон хайрцаг, чийрсэн авдар, богц биеэ тойруулан царай барайлгаж заримын хавхгийг хааж, цоожлон оломлож, сураар хүлэн байхдаа Евагаас:

	— Хэдэн ширхэг юм байна бидэнд, Ева чи тогтоов уу? Лав үгүй байх аа. Хүүхэд ердөө юм тогтоодоггүй юм. За аль вэ, тоол, хивсэн богц нэг, чиний хамгийн гоё малгайг хийсэн жижигхэн хөх цаасан хайрцаг хоёр, резин цүнх гурав, миний ажлын сийрсэн сав дөрөв, миний цаасан хайрцаг тав, миний захны хайрцаг зургаа, за тэгээд энэ нэг хайрцаг долоо, чи нарны халхаа яасан бэ? Аль, би цаасанд боогоод бас өөр хоёр халхын хамт юмаар уяад орхиё... За, одоо болно! гэхэд, 

	— Эгч ээ, яах нь вэ? Бид одоо удахгүй гэртээ харина шүү дээ! гэвэл, 

	— Юм бүхэн эмх журамтай байх ёстой, хонгор минь. Хүн юмаа хайрлах хэрэгтэй, эс тэгвэл юу ч үлдэхгүй шүү... Ева, чи хуруувч далд хийв үү? гэхэд, 

	— Ээ эгч минь, би тун санахгүй байна гэв. 

	— Аа тэгвэл чиний ажлын сийрсэн сав ямар янзтай байгааг би өөрөө шалгая. Хуруувч энэ байна, лав хоёр дугуй, хайч тонгорог, зүү... за эмх замбараатай байна. Энд тавьчих. Та хоёрыг хоёулхнаа яаж аялан явсан бол гэхээс би гайхах юм! Чи лав хамаг юмаа гээж дууссан биз? гэхэд, 

	— Тэгсэн л дээ, зарим юм гээгдэж алга болж л байсан, гэвч аав над цөмийг нь худалдан авч өгдөг байв гэв. 

	— Тэнгэр минь! Тэгж болдог юм уу, тэр чинь! гэхэд

	— Яагаад болохгүй юм бэ, эгч ээ. Хамгийн амар юм билээ гэж Еваг хэлэхэд, Офелия ахай, 

	— Яасан арчаагүй юм бэ! гэж тосон няцаав. 

	— Эгч ээ! Та одоо яах вэ? Энэ авдар хэтэрхий дүүрчхээд хавхаг нь хаагдахгүй болоход хүрсэн байна гэвэл, авга эгч захирах аялгуугаар өгүүлэн, авдар доторх юмыг дээрээс нь чихэж хавхгийг хаагаад дээр нь үсрэн гарав. 

	Гэвч тус болсонгүй нарийхан завсар үлдсээр билээ.

	— Ева, чи наашаа гараад ир гэж дуудан, — Хаах хэрэгтэй л юм бол хаана, хаагаад цоожилно шүү. Эргээд байх юм ер алга гэв. 

	Түүнээс мөнөөхөн авдар нь сүрхий шийдвэртэй авирыг мэдэн эмээсэн бололтой, бууж өгөхөд Офелия ахай үүдийг нь хааж түлхүүрийг эргүүлэн дийлсэн царайгаар өвөртөө хийгээд, 

	— За гүйцлээ, одоо юмаа гадагш нь гаргая. Аав чинь яав аа? Явж аавыгаа эр гэхэд, 

	— Аав тэнд тамхины өрөөнд жүрж идэж байна. Эндээс харагдаж байна гэв. 

	Авга эгч сандран:

	— Бидний хүрч ирж байгааг мэдэхгүй яваа юм биш биз дээ? Очиж хэл гэвэл Ева:

	— Аав дагахад дургүй. Буудал ч бас өдий байна... Эгч та наашаа энэ хайсан дээр хүрээд ир л дээ. Хар даа тэр, манай байшин тэр байна гэв. 

	Галт онгоц ядарсан мангас гэгч шиг аахилан олон хөлөг онгоцны дундуур зүтгэн аргамжаанд ойртон явахад Ева төрсөн хотынхоо гудамж зээлийг барилгын пүнхгэр орой, өндөр цамхаг зэрэг элдэв тэмдгээр танин авга эгчдээ бахдан зааж өгч байв. 

	— Тийм байна, тийм байна, хүү минь, сайхан сайхан гэж Офелия ахай хэлэн, — Яах билээ тэнгэр минь, галт онгоц зогслоо шүү дээ. Аав чинь хаачив аа, энэ чинь? гэв. 

	Онгоцны тасаг өрөө, давхарлаг дээгүүр ердийн өнөөх бужигнаан болж, юм зөөгчид урагш хойшоо яаран алхалж, эрчүүд авдар, хайрцаг богц зөөн, эмэгтэйчүүд хүүхэд шуухдаа дуудан бүгдээрээ онгоцны буух шат руу чихэлдэв. 

	Офелия ахай дөнгөж сая эрхэндээ оруулсан авдар дээрээ сууж аваад бүх юмаа байлдаанд ороход бэв бэлэн болгож орхиод эцсийн эцэс болтол хамгаална даа гэж байх бололтой. 

	— Ахайтан, юмаа зөөлгөх болов уу? Ахайтан, юмыг аваад явж болох сон болов уу?.. Аваачиж өгөх үү, хатан минь?.. гэж тал бүхнээс шаардан шалгаах билээ. 

	Гэвч Офелия ахай тэдгээрийн үгэнд огтхон ч автагдсангүй. Гартаа хэдэн шүхэр халхавчаа атган гадас мэт цэх суун ширүүн зоримог харцаараа юм зөөгчдийг хүртэл айлгаж байлаа. Евагийн чихэнд байн байн сонсогдох нь:

	— Аав чинь юу бодож явдаг хүн бэ? Хашлага даван усанд ойчсон юм уу? Тэгээгүй бол өдий болтол байхгүй байж болох уу? гэх билээ. 

	Жич Офелия ахай нэгмөсөн бачимдан бухимдахыг завдан байтал, Сен-Клер ердийн яаралгүй хөдөлсөөр тасагт орж ирэн Евад жүржийн нэг хэлтсийг өгөн ийн асууруун,

	— За та нарыг бэлэн болсон байх гэж би найдаж байна гэхэд, Офелия ахай тосон:

	— Танд юм тусчихаа юм болов уу л гэж би бодлоо! Би юмаа бэлэн болгосоор нэг цаг шахуу болж байна гэхэд Сен-Клер:

	— Яасан сайн хүн бэ! За тэрэг хүлээж байна, улс шингэрч, одоо шахцалдалгүй шиг тайван амар газарт бууж болох болов. Юмаа зөөгөөрэй гэж тэр ард зогсох жолоочдоо хэлсэнд, 

	— Би юмаа дагаад явъя гэж Офелия ахай өгүүлбэл

	— Нагац аа, яах нь вэ та гэв. 

	— За тэгвэл би өөрөө үүнийг мөн үүнтэй хамт аваад явъя гээд Офелия ахай нэг цаасан хайрцаг, нэг жижиг богцыг хажуу тийш нь тавив. 

	— Хайрт минь та Вермонтынхоо занг жаал зугаа орхиж манай эндэхийн заншлаас сурч аваач ээ. Бид хаана ирээд байгаагаа жаахан санаач дээ. Хэрэв таныг төчнөөн их юм үүрч явахыг тань хүн харвал зарц хүүхэн гэж санана шүү дээ. Өөрийнхөө юманд битгий сэтгэл зов, шил толь шиг л зөөж орхино гэв. 

	Офелия ахай зээ дүүгийн царай өөд хялсхийн ширвэж, жич бүх нарийн нандин юмаа тэргэнд бүрэн бүтэн ачсан байхыг харсны хойно сая сэтгэл амрав. 

	— Хөөе Том хаа байна аа? гэж Еваг асуухад, эцэг нь:

	— Урд, жолоочийн суудал дээр бий, хонгор минь. Би түүнийг эжийд нь өнөөх тэргийг нь онхолдуулсан согтуу залхуучийн оронд аваачиж өгөх гэж байгаа юм гэхэд Ева:

	— Том сайхан жолооч болно доо, архи уух ч үгүй, би мэдэж байна гэж тосон хэлэв. 

	Тэндээс тэрэг нь явсаар шинэ Орлеан хотын зарим хэсэгт үзэгдэх хагас испани, хагас франц хачин хэлбэрийн нэг байшингийн дэргэд очив. Дөрвөн этгээдээс маврит хээ угалзтай нарийн өндөр багана бүхий цуваалгаар хүрээлжээ. Хаалганы гулдангийн цаана дундаа усан оргилтой дотоод хашаа харагдав. Усан оргилын мөнгөн өнгөт цацраг өндөрт олгойдон цацарч, үнэрт шүхэр цэцгийн зурвасаар хөвөөлсөн гантиг саванд бууна. Болор шил адил тунгалаг усан дотор нь алтан, мөнгөн загас нааш цаашаа жирвэлзэн алмаас мэт гялалзана. Усан оргилыг тойрон хайр дэвссэн засмал зөрөгтэй, түүний цаана нь ногоон засмал зүлэг, энэ бүхнийг өргөн зам хүрээлжээ. Алтан жүржийн хоёр том саглагар мод цэцэглэн өтгөн сүүдэр нь газар тусан бараагнана. Гялтгар навч, гал улаан цэцэгтэй асар бүдүүн анарууд, арабын бараан навчит ариун заарт цэцэг, цагаан од түгмэл, шимтэглээ, тэргүүлэгч цэцгийн бут лут сайн цэцгээ дааж ядан нахилзаж, нимбэг мэт халуун амтат тэрмээ энэ бүхэн цөм цэцэг дэлбэрэн сайхан үнэр анхилж, цэлцгэр навчит нууцууд бүрдсэн зуун наст хөрш оршигчдынхоо түр үзэсгэлэнгийн дунд эрдэнийн ид шидгэн адил намбатай ихэмсэг найгана. Тэндээс морин тэрэг гэрийн үүдэнд тулан зогсоход Ева машинд хөөрөн торон доторх шувуу мэт мултран гарахаар дэрвэлзэж:

	— Энэ шүү дээ, эгч ээ, өөрийн сайхан гэр минь. Их сайхан шүү энд, эгч ээ! Сайхан байна уу, тийм үү? гэж Офелия ахайд хэлэхэд нөгөө нь тэрэгнээс буунгуут:

	— Тийм байна, тун сайхан юм, гоё үзэсгэлэнд нь харин тийм нэг жаахан зэрлэг янз байх шиг над санагдана гэв. 

	Тэндээс Сен-Клер тэргээ буцаагаад харвал өмнө нь өөр хэн ч алга, ганцхан цагаан өмд, пүүсүү хантаазтай, түүний дээгүүр цагийн оосор унжуулсан нэг холимог ганган эр мэхэлзэж байв. 

	Түүний зүг Сен-Клер гараа сунган:

	— Адольф чи юу? За сайн сууж байна уу, эрхэм найз минь? гэхэд Адольф сүүлийн хоёр долоо хоногт үг бүрийг нарийн бодсон мэндийн үгээ эхлэв. 

	Сен-Клер ердийн хайхрамжгүй даажинтай дуугаар:

	— Сайн, сайн, Адольф чи лут хүн юм. Тээш юу болж байна, цаана чинь үзээрэй, би тэр улс руу очлоо гэж хэлээд Офелия ахайг аван асар өөд харсан үүдтэй баярын зочны өрөөнд оров. 

	Тэр үед Ева тэдний дэргэдүүр шувуу мэт шурхийн өнгөрч зэргэлдээх бяцхан өрөөнд гүйн оров. Өвчинтэй царайтай хар нүдтэй эхнэр вандан дээрээс өндийн угтлаа.

Автоматаар үүсгэсэн тайлбар]

	 

	Ева баяртай дуугаар:

	— Ээж ээ! гэж давхин хүзүүгээр нь тэврэн авахад, эх нь:

	— Болгоомжтой, хүү минь! За боль, толгойг минь дахин өвтгөж орхино гэж охиныгоо ядуу царайгаар үнсэн хэлэв. 

	Евагийн хойноос орж ирсэн Сен-Клер эхнэрийгээ тэврэн авга эгчийгээ танилцуулав. Мари Офелия ахайг сонирхон хараад хөнгөмсөг мэндлэхдээ ядруу царай гаргажээ. Энэ үед өрөөний үүдэнд хүн дүүрч, бүгдээс түрүүлэн нэг настайвтар хүнтэй холимог эмэгтэй баярласандаа бие нь чичрэн тогтож ядан зогсов. 

	— Асрагч маань энэ хүрээд ирж! гэж Ева хашхиран түүний хүзүүгээр тэврэн зөндөө үнсэв. 

	Тэр хүүхэн толгой өвдөнө гэж охиныг болиулахгүйгээр үл барам харин ч түүнийг биедээ наалдуулан тэвэрч хөөрсөндөө инээж уйлж байлаа. Ева нэг хүний гараас нөгөөгийн сарвайсан гарт очиж тэврүүлж, бүгдтэй нь үнсэлцэв. 

	— Хай даа! гэж Офелия ахай дуугаран, — Эндэх урд газрын хүүхдүүд над санахын ч аргагүй юмыг хийдэг байх нь ээ гэхэд, 

	— Та юуг ингэж гайхна вэ? гэж Сен-Клер асуув. 

	— Нигүүлсэж, шударга харьцах гэдэг бол өөр хэрэг, харин үнсэлцэнэ гэдэг чинь,.. гэхэд нь,

	— Негртэй юу? гэж Сен-Клер угтан авч, — Чингэж яавч болохгүй юм биз дээ, тийм үү? гэхэд, 

	— Тэгэлгүй яах вэ! Евагийн учрыг би ер олохгүй байна гэв. 

	Сен-Клер чингэж хэлэхэд нь инээгээд гадагш асар луу гартал, Том тэнд сэтгэл зовсон байдалтай хоёр хөл дээрээ ээлжлэн зогсож, Адольф асрын хайсыг ажиггүй түшин зогсож үнэхээр нэг дэгжин хээнцэр мэт Томыг бариулт шилээр шагайн ажиглаж байхад нь, 

	— Энэ муу нохойг! гэж Сен-Клер зандран, шилийг нь гараас нь унатал цохиж, — Шинэ нөхрийгөө ингэж авдаг юм уу? Харин одоо үзвэл энэ чинь миний юм байна гэж өгүүлэн хуруугаараа түүний өмссөн угалзтай пүүсүү хантааз руу хатгав. 

	— Эзэн минь, энэ чинь дээр нь дарс асгачихсан юм билээ. Тан шиг эрхэм эр бохир хантааз яаж өмсөх вэ. Харин ядуу муу негр өмсөж явахад яах вэ гэж Адольф өгүүлэн толгойгоо гэдэсхийн, үнэртэй ус түрхсэн үсээ гараараа маягтай хөдөлгөн илэв. 

	— Аа тийм байдаг юм уу? гэж Сен-Клер хайхрамжгүй удаан дуугаран, — За яах вэ. Би одоо Томыг эзэгтэйд нь үзүүлье, тэгээд дараагаар нь чи галын гэрт аваачиж өгөөрэй. Харин чи түүнд их зан гаргав, мэдээрэй! Чам шиг хоёр гөлөг ч үүнд хүрэхгүй, тэгж л санаарай! гэхэд, Адольф инээмсэглэн, 

	— Эзэн даажин хийх таалалтай: Эзнийг ийм сайхан зантай байхад нь харах ямар аятайхан юм бэ! гэв. 

	— Том нааш ир! гэж Сен-Клер өгүүлэн толгой дохив. Том өрөөнд бараалхан орвол хилэн хивс, шил толь, зураг хөрөг, баримал, хөшиг нүд алдам бөгөөд энэ бүх сайхан юман дотор биеэ ч хөдөлгөж чадахгүй байв. 

	Сен-Клер хэлрүүн:

	— За, Мари, би таны захиалсан морин тэрэгний жолоочийг сая олж ирэв. Энэ амьтан оршуулах зам адил хар бөгөөд хүндтэй, харин таныг улам хурдан зөөх болно. За нүдээ хараад үүнийг сонирхож хараач дээ. Намайг гэрээс гарахтайгаа л зэрэг л хайхрахаа больчихдог гэж одоо та хэлэхгүй биз гэж найдаж байна гэв. 

	Мари нүдээ нээж давшуурга дээрээс босолгүй Томыг толгойгоос хөлийг хүртэл хараад, 

	— Лав архич байх аа гэж хэлэхэд, 

	— Үгүй шүү, хүн над архи уудаггүй номхон негр гэж өгөв гэхэд, 

	— Тийм л болтугай. Харин над их горьдлого алга байна гэв. 

	Сен-Клер дуудан:

	— Адольф, Томыг доош нь аваад яв. Харин миний захисныг мартаж болохгүй шүү гэв. 

	Адольф асар дээр дэгжирхэн чөрөг чөрөг алхлахад Том араас нь яаралгүй түр няр гишгэн дагав. 

	— Ёстой л армаан гөрөөс гэгч байна даа! гэж Мари өгүүлэв. 

	
Арван тавдугаар бүлэг : ТОМЫН ЭЗЭГТЭЙ, ТҮҮНИЙ ҮЗЭЛ САНАА НЬ

	Өгүүлэх нь, Офелия авхайн ирээд хэд хоносны дараа нэг өглөөний цай ууж сууцгаах үед Сен-Клер хэлрүүн:

	— Мари одоо удахгүй чамд жаргах цаг ирнэ. Би нагац эгчийгээ Шинэ Англиас авчирлаа. Чиний хүнд үүргийг мөрнөөс чинь мулталж, чамд захын залуу, үзэсгэлэнтэй царайг олох чөлөө зав гаргаж өгнө. Түлхүүрээ хүлээлгэж өгөх ёслолыг одоо ингээд гүйцэтгэж болох байна гэхэд, Мари толгойгоо гартаа зовуурьтай түшин:

	— Зөв зөв, эзэгтэй хүн бид үнэндээ гэрийн боол мөн гэдгийг нагац эгч тун удахгүй мэдэх болно доо гэвэл Сен-Клер угтан, 

	— Мөн нагац эгч зөвхөн үүнийг олж мэдээд зогсохгүй түүнээс өөр ашиг тустай үнэн бодит юм олныг нээж олно байх гэв. 

	Мари үргэлжлэн:

	— Боолчуудыг бид ганцхан өөрсдийнхөө бие амар байхын тул авч байдаг гэж бодмоор шүү, харин үнэндээ бол тэднээс аль болох хурдан хагацаж санаа амрах сан гэмээр байх юм гэв. 

	Евангелина том нүдээ эхийн зүг эргүүлэн гайхаж:

	— Тэгвэл та юунд тэднийг байлгадаг юм бэ? гэв. 

	— Харин л дээ, би өөрөө ч мэдэхгүй юм. Өөртөө л илүү зовлон хураах гэсэн мэт байх юм гэхэд Сен-Клер хэлрүүн:

	— Боль доо, Мари; чи өнөөдөр муухай ааштай байна. Хаанаас тийм байх вэ. Жишээ нь, асрагчийг л аваад үз л дээ. Гайхамшигтай эмэгтэй шүү! Хэрэв тэр байхгүй бол та яах байсан гэж санана гэхэд, Мари зөвшөөн:

	— Асрагч ч хамгийн сайн нь л даа, гэвч даан ч хэтэрхий хар амиа боддог юм, муухай шүү! Ер нь ярихад негрүүд цөм тийм зантай юм гэв. 

	— Тийм дээ, хар амиа бодох ч сүрхий дутагдал мөн л дөө гэж Сен-Клер дуугаа даран өгүүлэв. 

	— Шөнө сэрэхгүй унтана гэдэг чинь хар амиа бодсон хэрэг биш үү? гэж Мари цааш давтан, — Миний толгойн өвчин хөдлөөд байхад сувилгаа хэрэгтэй гэж тэр сайн мэдэж байгаа юм, цаг бүр миний дэргэд ирэх хэрэгтэй гэтэл сэрэх гэж ер байхгүй шүү! Тийм зовлонтой байдаг учир би өнөө өглөө бүүр дордоод байна гэхэд Ева:

	— Ээж ээ, тэр таны дэргэд хэдэн шөнө дагнан сахиж хоносон юм биш үү? гэв. Мари уцаарлан:

	— Чи яаж мэдээв! Чамд гомдол гаргаа юу, тэр? гэхэд,

	— Үгүй тэр гомдол гаргасан юм биш; харин өөрийн чинь биеийг сүүлийн үед шөнөдөө муу байсан гэж ярьсан юм гэв. 

	Сайхан охин Ева эхийн зүг хүүхдийн томоолог царай гарган ширтэж сууснаа сэмхэн босож араар нь очиж хүзүүгээр нь тэврэхэд, Мари:

	— Чи яав аа, Ева? гэв. 

	— Ээж ээ, би таныг өргөн сувилъя, болох уу... ядаж ганцхан шөнө. Би таныг уцаарлуулахгүй, өөрөө ч унтахгүй. Би бишгүйдээ шөнөдөө унтахгүй юм бодон хэвтдэг... гэхэд, 

	— За дэмий юм битгий донгос, Ева гэж Мари зандран, — Чи ер нь ямар жигтэйхэн хүүхэд вэ! гэв. 

	— Ээж ээ, тэг л дээ! гээд эмээсхийн цааш нь хэлрүүн: — Асрагчийн бие нь муу байгаа мэт, үргэлж л толгой өвдлөө гэж байх юм гэвэл,

	— Бас юу зохиогоод орхио вэ! Чиний тэр асрагч бусдаасаа ер дээргүй, негрүүд дандаа л нэг юм болохтой зэрэг толгой өвдлөө гэнэ, эсвэл чигчий хуруугаа юмаар хатгаж орхихтой зэрэг л зовлон тоочиж гарна. Тэднийг яав ч сул тавьж болохгүй, тун болохгүй! Энэ тухайд би хатуу барьдаг. Би өөрөө бол харин муу байна гэж ер үг дуу болдоггүй. Миний хэчнээн их шаналж зовж байдгийг хэн ч мэдэхгүй. Дуугай явж тэсвэрлэх ёстой юм гэж би бодоод л юу ч хэлдэггүй гэв. 

	Офелия авхай энэ үгийг сонсохдоо гайхан нүдээ их болгож байхыг Сен-Клер хараад тэсэж чадалгүй тачигнатал инээв. 

	Мари зовуурьтай дуугаар гоншигнон, 

	— Намайг биеэ муу байна гэж жаахан дурсах төдий л болоход Сен-Клерт инээхээс өөр дооглох юм олдохгүй юм. Чамд ингэж байснаа гэмшин суух нэг өдөр битгий ирээсэй гэж би хүснэ гээд алчуураараа нүдээ дарав. 

	Цөм дуугүй болсон нь нэлээд эвгүй мэт байлаа. Жич эцэст нь Сен-Клер өндийж цаг хараад ажилтай тул явалгүй болохгүй гэж гарахад Ева түүний хойноос шурхийж гарав.

	Офелия ахай, Мари хоёр хоёулхнаа хоцорсонд Мари аж ахуйнхаа тухай ярьж Офелия авхайд сав суулгын шүүгээ, пин амбаар, авдар чингэлэг зэрэг одоо түүний гарт шилжих хамаг зүйлийг тоочихдоо бага шиг туршлагатай нэгний толгой аль хэдийн эргэчихээр өдий төдий заавар зөвлөгөө өглөө. 

	— За би танд бараг цөмийг хэлж өгөв шиг байна, одоо дахин миний толгойн өвчин хөдлөхөд та надаар элбэлцүүлэлгүй ганцаараа ажиллаж чадна байх гэв. 

	Томын байдал юу ч атугай гомдол гаргамааргүй мэт харагдана. Ева шинэ жолоочийг бүрэн мэдэлдээ өгөхийг эцгээсээ гуйж, тийнхүү охиныг зугаалан гадуур явахад нь Том ямар ч ажилтай байсан орхиж, Ева авхайг дагаж явах ёстой болжээ. Сен-Клер зарц нараа үзэмжтэй байлгахыг чухалд үздэг учир Томын хувцас хэнээс ч дутуугүй: Цав цагаан нударга, захтай нимгэн цэмбэн цамц өмд, өргөн хөвөөтэй эсгий малгай, маажиндмал савхин гуталтай. Морины саравчинд хийх юм түүнд бараг байхгүй, бүх ажлыг түүний хяналтаар ажиллах туслах адууч гүйцэтгэнэ, учир нь жолоочоос морины хөлсний үнэр үнэртэхэд тэсвэрлэж чадахгүй гэж эзэгтэй хэлдэг байв.

	 

	 

	
Арван зургаадугаар бүлэг : ЭРХ ЧӨЛӨӨГӨӨ ТЭМЦЭН БАЙЛДСАН НЬ

	Түүнээс, үдэш болоход Симеон Хеллидэйн гэрт хүмүүс яаралгүй юм төхөөрч байлаа. Рахиль тасалгаануудад яаралгүй орон нөөц зөөр дотроосоо өнөө шөнөдөө гэрээсээ явах гэж байгаа замын хүмүүст том бус хүүдийд багтах юм хүмсийг бэлтгэж байлаа. Оройн сүүдэр дорно зүг дэлгэн, хүрэн улаан нар тэнгэрийн хаяанд дөжирсөн мэт зогсосхийн шаравтар намуухан туяа нь Элизагийн нөхрийн хамт суугаа унтлагын бяцхан өрөө дотор бутран тусна. Жорж хүүгээ өвдөг дээрээ суулган, эхнэрийн гар өөрийн нь гар дотор байв. Тэр хоёрын царай юм бодсон гунигтай, хацар дээр нь нулимсны мөр үзэгдэнэ. 

	Жорж хэлрүүн:

	— Тийм байна аа, Элиза, чиний үг цөм үнэн байна. Чи надаас хамаагүй дээр байна! Би чиний бодож байгаагаар үйлдэхийг чармайж, эрх чөлөөг нэр төртэй хамгаалахыг хичээе... гэхэд Элиза өчрүүн, 

	— Канад оронд очсоны хойно би бас ажил хийнэ. Би юм оёно, нарийн угаах индүүдэхийг чадах тул бид хоёр хоёул хавсран аж төрөх замаа олно гэв. 

	— Тийм ээ, бид хоёр хамт байхад айх юм алга. Элиза аа, гэр бүлтэй болохын жаргалыг миний дайсан мэддэг ч болоосой. Одоо би их баян хүч чадалтай болсон мэт байна. Бидэнд өөрийнхөө гараас өөр найдах юм айхгүй. Би бүх насны турш хөдөлмөрлөв, гэвч миний өвөрт сохор зоос ч байхгүй, над алгын чинээ газар ч байхгүй, орох орон ч алга. Хэдий тийм боловч над гомдол гаргах юм ер байхгүй, биднийг амар тайван байгаасай л гэх байна. Би ажил хийгээд Шелби авгайд хүү та хоёрын үнийг төлнө. Харин миний эзэн бол над гаргасан бүх зардлаа аль хэдийн олсон тул би түүнд огт өргүй гэхэд, Элиза:

	— Бид аюулаас хараахан ангижраагүй байна. Канад нутаг бас л хол байна гэж сануулав. 

	— Тэр ч тийм шүү, хэдий чингэвч эрх чөлөөний салхи миний нүүр лүү үлээж байх шиг над санагдана, над одоо хэчнээн чадал байхыг чи мэддэг байх сан! гэв. 

	Тэр үед зэргэлдээ тасалгаанд хүний дуу сонсогдон төдий хаалга тогшив. Босгон дээр Симеон Хеллидэй, өөр нэг улбар үстэй, царай зүсийг нь харвал зальтай, их самбаатай байлтай нэг өндөр хүний хамт зогсож байв. 

	Хеллидэй түүнийг танилцуулан:

	— Энэ манай найз Финеос Флетчер гэгч, Жорж чамд болон чиний хамт явагчдад чухал сонин энэ хүн авчирчээ. Үүний ярихыг сонс гэхэд, Флетчер:

	— Тийм ээ, би жаал зугаа юм дуулж ирлээ. Зарим үед чихээ сонор байлгахад муу биш шүү. Өнгөрсөн шөнө би нэг зэлүүд жижиг буудалд буулаа. Симеон чи бид нар ноднин тэндхийн эзэгтэйд алим худалдаж билээ, санаж байна уу, том ээмэгтэй нэг бүдүүн эхнэр байсан даа. 

	За тэгээд л би замд баахан зүдэрсэн учир хурдхан оройн хоол идчихээд над ор застал үхэр гөрөөсний ширийг нөмрөн тэнд нэг буланд байсан шуудайнууд дээр хэвтэж өгөв. Тэгсэн чинь жигтэй бөх унтчихжээ би! гэхэд Симеон тайван дуугаар:

	— Чихээ сонор байлгаж чадав уу даа, Финеос минь? гэж асуусанд,

	— Үгүй шүү, хоёр цаг хэртэй үхсэн юм шиг л унтаж орхижээ. Тэгээд дараа нь нүдээ нээсэн чинь ширээ тойрон найз нар суун дарс ууж байлаа. Би ч эд нар юу ярих нь вэ, чагная байз гэж бодлоо. Тэгтэл тэдний нэг ингэж байна: «Тэд эндээс холдоо ч үгүй, энүүхэн сууринд л байгаа» гэхэд нь л би чихээ тавин яг л нөхөржийн бидний тухай ярьж байхыг нь төдий ойлголоо. Тэд ч аажим аажмаар төлөвлөгөө санаагаа илчилж гарав. Залуу холимгийг Кентукки дэх эзэнд нь буцааж өгөх гэнэ, тэгэхээр тэр эзэн нь түүнийг бусад боолчуудаа оргох бодол төрөхгүй болтол нь зодож занчих юм гэнэ. Эхнэрийг нь тэдний хоёр нь шинэ Орлеанд оруулан зах дээр аваачин мянга зургаа, мянга найман зуун янчаанаар зараад, хүүхдийг нь худалдан авсан худалдаачдад нь өгөх гэнэ. Жимийг хөгшидтэй нь хамт мөнхүү Кентукки дэх эзэнд нь тушаах гэнэ. Энэ бүгдийг хөрш хотын хоёр цагдаатай хавсран гүйцэтгэнэ, харин тэгэхдээ эмэгтэйг урьдаар шүүхэд аваачин, тэр айхтруудын нэг нь үзэшгүй муухай царайтай, гэвч хэл ам нь гүйцэгдэхгүй нэг хүн өөрийнхөө албат гэж тангараг тавих гэнэ. Бидний явах замыг тэд сайн мэдэж байна. Зургуулаа юм уу, түүнээс илүү ч байж магадгүй, бидэн рүү дайрах байх, тэгэхээр одоо бид яах вэ? гэв. 

	— Би юу хийхээ мэдэж байна гэж Жорж өгүүлэн нөгөө тасалгаанд орон гар буунуудыг үзэв. Финеос түүний зүг дахин,

	— Аяа, Симеон! юу болох гэж байхыг чи харж байна уу? гэхэд, нөгөө нь санаа алдан:

	— Харж байна, тийм юманд бүү хүрээсэй гэж тэнгэрт залбирна би гэв. 

	Жорж хэлрүүн:

	— Би энэ явдалдаа өөр хүнийг орооцолдуулахгүй юм сан. Бидэнд нэг тэрэг өгөөд, зам заагаад аль, бид өөрснөө дараах өртөө хүртэл явъя. Жин тэнхээтэй, зүрхтэй, би ч гэсэн аймтгай хүн биш... гэвэл, Финеос тосон:

	— Энэ чинь буруу байна, найз минь, газарчгүй явж хэрхэвч үл болно. 

	Зодолдох тулалдахаа чи өөрөө хийх юм биз, бид яах бол гэж тээнэгэлзэхгүй, харин замыг бол над найдвал зохино гэв. 

	Жорж хэлрүүн;

	— Та нарт аягүй юм болохыг би хүсэхгүй байна гэхэд, Финеос нүд нь зальтай гялсхийн:

	— Аягүй юм гэнэ ээ? гэж давтан, — Тэр аягүй юмаа эхлэхэд чи урьдчилан мэдэгдээрэй гэв. 

	Симеон өгүүлрүүн:

	— Финеос бол ухаантай хашир хүн. Түүний үгийг сонс... гээд Жоржийн мөрөн дээр эелдэг царайгаар даран, гар буунууд руу нь хуруугаар зааж, — Эднийгээ хэрэглэхийг бүү яар. Залуу хүний цус халуун шүү гэв. 

	Жорж өгүүлрүүн:

	— Би урьдаар өдөөхгүй. Намайг энх амар явуулаасай гэхээс өөр гуйх юм над энэ оронд алга. Гэвч... гээд тэр дуугүй болон хөмсгөө зангидаж царай нь хувиран, — Шинэ Орлеаны зээл дээр миний охин дүүг худалдаж орхив. Одоо тэгээд миний эхнэрт мөн адил зовлон ирэх гэж байна. Ийм юм болж байхад би дуугүй дагах уу? Үгүй! Би эхнэр хүү хоёрынхоо төлөө эцсийн амьсгалаа тасартал тэмцэнэ! Тэгэхэд хэн намайг буруушаах вэ? гэхэд Симеон: 

	— Чамайг хэн ч буруушаахгүй, Жорж чи зүрх сэтгэлийнхээ үгийг дагаж байна гэв. 

	— За тэгвэл хөдөлцгөөе, түргэлье гэлээ. 

	— Би өглөө үүр цайгаагүй байхад хөдөлсөн, морьдоо ч хайрлаагүй. Хэрэв тэр сайн эрсийн мордох янзаар бол бидэнд нэлээд хэдэн цагийн нөөц байна гэж бодогдож байна. Юу ч атугай гэгээтэй хөдлөхийн хэрэггүй, харанхуй болохыг хүлээх хэрэгтэй. Бидний дайрч өнгөрөх сууринд олиггүй хүмүүс бий, асууж шалгаагаад унавал яах вэ? Замд явснаас эндээ нэг хоёр цаг байзнавал дээр: Би одоо Майкл Кроссынд гүйж очоод биднээс хойш жаахан байзнаж байгаад мордоорой гэж захья. Хэрэв хүн хойноос нэхэж ирэхийг харвал тэр бидэнд мэдэгдэн сэрэмжлүүлнэ. Морь нь лут, тийм морь өөр хэнд ч байхгүй. Жим хөгшин хоёрт юмаа зэх гэж хэлэх хэрэгтэй, би мөн энэ чигээрээ яваад морьд олъё. Бидэнд цаг байна, хүрэх газартаа ямар ч саадгүй хүрч чадна. Тиймд яарч сандрах хэрэггүй, найз Жорж минь. Чам шиг улсыг тэтгэн гаргаж байгаа минь анх удаа биш шүү гэж Финеос хэлээд гарч одсонд Симеон хэлрүүн:

	— Финеос гэдэг чинь сүрхий амьтан шүү, найдаж болно. Жорж оо, юу хэрэгтэй бүхнийг тэр хийнэ гэв. 

	— Би та нарт л балаг болчихгүй юм сан гэж их болгоомжилж байна гэхэд, 

	— Найз минь, чи дахиад ийм үг хэлэхгүй гэж үг өг! Өөрөөр хөдлөх зам бидэнд байхгүй, шударга сэтгэл маань бидэнд ингэж сануулж байна... эхнээр гэж Рахилийн зүг хандан, — Яарч үзээрэй, зочдоо бид өлөн явуулахгүй биз дээ!? гэв. 

	Түүнээс Рахилийг хүүхдүүдийнхээ хамт сэвсгэр боорцог чанан, тахиа гахайн мах шарах, зүйл бүрийн амтат идээг бэлтгэн байх зуур Жорж, Элиза хоёр жижигхэн өрөөндөө тэврэлдэн сууж, нэг насаар хагацах аюулд учирч болохоо мэдсэн янаг эр эм хоёр ярилцан суув. 

	Жорж өгүүлрүүн:

	— Элиза хань нөхөд, гэр орон, мөнгө хөрөнгө бүхий хүмүүс бие биедээ чи бид хоёроос илүү хайртай байж чадахгүй. Чи бид хоёрт бол юу ч байхгүй шүү дээ. Миний эх, эгч хоёр над хайртай байв. Тэр хоёр хоёул зовлонтой, муу зол хувьтай билээ. 

	Эмилийг боолын худалдаач авч явах гэж байсан тэр нэг өглөө миний санаанд тодхон байна. Тэр минь сэмхэн гэтэж миний дэргэд ирээд «Хөөрхий Жорж минь, сүүлийн чинь хүн чамайг орхиж одох нь! Чи минь яана даа!» гэж билээ. Тэгэхэд би түүнийгээ тэврэн уйлсан, тэр ч уйлсан даа. Энэ бол миний чихэндээ сонссон эцсийн эелдэг зөөлөн үгс байжээ. Тэр цагаас хойш арван жил өнгөрөхөд миний зүрх сэтгэл хэцүүдсэн боловч дараа нь чамтай учран, чиний янаг хайр над дахин шинэ амийг өгч, би дахин өөр хүн болов. 

	Чингээд би одоо чамайгаа эцсийн дусал цусаа дуустал хамгаална. Надаас миний эхнэрийг булаан авах гэсэн хүн намайг алж байж л авна! гэхэд Элиза эхэр татан ийн хэлрүүн:

	— Тэнгэр минь биднийг нигүүлсэж өршөө! Биднийг бүрэн мэнд энэ орноос явуулж хайрла! Өөр хүсэх юм алга аа! гэв. 

	Түүнээс Рахиль орж ирэн эелдэг аашаар Элизагийн гар дээрээс хөтлөн үдшийн хоолонд авч оров. Тийнхүү бүгдээрээ хоол идэхээр суутал хүн аяархан үүд тогшиж гаднаас Руфь орж ирэв. 

	— Би бушуухан ороод гаръя гэсэн юм гэж тэр хэлэн, — Энэ жааханд оймс авчрав. За май, гурван хос дулаахан ноосон оймс, Канадад хүйтэн шүү дээ. Чи явахдаа айхгүй байна уу? гэж Руфь Элизагийн дэргэд очин гарыг барьж, Гаррид гаатай сэвсгэр боорцог өгөн, — Би үүнд их боорцог хийв. Хүүхэд амттай юманд дуртай байдаг юм гээд том боодолтой боорцгийг өврөөс гарган өгөв. 

	— Танд их талархъя! Та яасан сайн хүн бэ! гэхэд Рахиль хэлрүүн:

	— Руфь суу, бидэнтэй хамт хоол идэг гэвэл, 

	— Үгүй, тун болохгүй, би хүүгээ хүнд харуулчихсан, тогоон дээр хуушуур бий, түлэгдэж орхино, хүүхэд чихэр зөнд нь идчихнэ. Элиза баяртай, Жорж оо сайн яваарай! Сайн явцгаагаарай! гэж Руфь ерөөн шалмаг гарч одов. Тэндээс үдшийн хоолны дараа удаагүй нэг битүү бүрхүүлтэй мухлаг тэрэг үүдний гадаа ирж зогсов. 

	Шөнө дүл цэлмэг огторгуйд од гялалзана. 

	Финеос жолоочийн суудлаас үсрэн бууж зорчигчдын гарч ирэхийг хүлээв. Жорж Элизагийн хамт байшингийн довжоон дээр гарч ирэв, гартаа хүүгээ тэвэрчээ. Баттай алхлан, царай зоригтой шийдэмгий харагдана. Араас нь Рахиль, Симеон хоёр гарч ирэв. 

	Финеос мухлаг дотор суугчдад ийн хэлрүүн;

	— Та нар түр буугтун. Би урьдаар эхнэр хүүхдийг байрлуулъя гэв. 

	Рахиль өгүүлрүүн:

	— Финеос, чи энэ хоёр дахыг аваад суудлыг нь аятайхан засчих, шөнийн турш явна шүү дээ гэв. Жим тэрэгнээс буун хөгшин эхээ өргөн халамжлан буулгав. 

	Жорж түүнээс сэмхэн:

	— Жим ээ, буунууд чинь цэнэгтэй юү? гэж асуусанд, 

	— Цэнэгтэй гэж хариулав. 

	— Хэрэв бидэнтэй тулж учирвал яахаа чи лав мэдэж байна уу? гэж асуусанд, Жим зузаан цээжээ өргөн гүн сүүрс алдаж, 

	— Эргэлзэх юм алга аа. Эхийгээ хоёр дахин алдах гэж байх уу? гэв. Энэ хоёр ийн хэлэлцэн байх зуур Элиза сайн найз Рахиль Хеллидэйтэй салахын ёс хийгээд Симеоноор түшүүлэн мухлаг тэргэнд орон Гаррийн хамт хамгийн мухарт нь бух гөрөөсний арьсан дах дээр суугаад дараа нь хөгшнийг суулгав. Жим, Жорж хоёрыг тэдний зүг нүүрээ хандуулан суудал эзлэхэд Финеос жолоочийн суудал дээр харайн гарав. 

	Симеон хашхиран:

	— За замдаа сайн яваарай! гэсэнд, 

	— Тэнгэр та нарыг ивээтүгэй! гэж аялагчид нэг дуугаар хариулав. 

	Мухлаг тэрэгний дугуй хөлдүү зам дээгүүр торжигнон эргэлдэв. Тэрэг донслон түржигнэн үг яриулахгүй тул оргон зайлагчид ойн харанхуйлсан цоорхой, нүцгэн өргөн талбайгаар дуугүй хатиран, даваа гүвээ өгсөж, ам хөндий уруудан явахад цаг мөч өнгөрсөөр билээ. Жаал хүү төдий эхийн өвөр дээр унтан, хөөрхий хөгшин аажмаар сэтгэл нь тайвшран, Элиза хүртэл айхаа мартан үүрэглэн нүд нь анилдав. Ганцхан Финеос л сэргэлэн хэвээр, нэг хөгжөөнтэй хөөрхөн дуу исгэрэн цагийг нөхцөөж явна. 

	Гэтэл гурван цагийн үес Жорж алсад морин туурайн төвөргөөн сонсож Финеосын тохойнд хүрсэнд тэр морьдыг зогсоон чагнаж ийн өгүүлрүүн:

	— Энэ Майкл байна, морь нь ингэж давхидаг юм гэв. 

	Жорж, Жим нар юу ч бодолгүй даруй тэрэгнээс үсрэн бууж амьсгал хураан зогсов. 

	Морин туурайн чимээ улам ойртсоор удалгүй тэртээ гүвээн дээр морьтой хүний бараа харагдав. 

	— Мөн, тэр л дээ! гэж Финеос өгүүлэн, — Майкл! гэж хашхирав. 

	— Финеос, чи юу? гэхэд нь, 

	— Тийм ээ. За юу болж байна, гүйцэж явна уу цаадуул чинь? гэвэл, 

	— Бүүр ойрхон айсуй явна. Найм есөн хүн, согтуу бархиралдан, араатан чоно шиг архиралдана... гэж өгүүлэн үгээ хараахан дуусаагүй байтал хар хурдаар довтлон яваа морьдын туурай барчигнах чимээ салхинд туугдан алсаас бүдэг сонсогдов. 

	Финеос чанга дуугаар:

	— Бушуу тэргэндээ сууцгаа! Хэрэв та нар тулалдъя гэж шийдсэн бол жаахан холдох хэрэгтэй гэв. 

	Жорж, Жим нар нүд цавчих зуур байр байрандаа гарахад Финеос морьдыг гуядан, мухлаг тэрэг Майклыг хойноосоо дагуулан дов сондуул дээгүүр донслон замаар орон жирийв. 

	Нэхэгчид араас нь ойртон явлаа. Эмэгтэйчүүд тэднийг сонсон мухлагаас шагайн харвал тэртээ гүвээний хяр дээр хэсэг морьтой хүн явах нь ягааран байх тэнгэр наана тодхон харагдав. Хэдэн мөчийн дараа хөөгчид цагаан брезент бүтээлэгтэй мухлаг тэргийг олж харсан бололтой тачигнатал инээлдэх нь сонсогдов. Элиза бараг дотор муужран хүүгээ элгэндээ тэврэн хөгшин енгэнэтэл сүүрс алдан залбирал үйлдэж, Жорж, Жим нар буугаа гартаа атгаж явав. Нэхэмжлэгчид нэгэнт бүүр ойртоод айсуй, гэтэл мухлаг тэрэг гэнэт хажуу тийш эргэн нэг эгц цохионы ёроолд хүрэв. Тэр цохио хад чулуутай хэцийн хяр дээр гэгээн тэнгэрийн наана ганцаараа цоройн бараагнаж харагдав. Финеос энэ газрыг хуучин мэдэх тул зугтаагчид тэнд амь зулбаж болно байх гэж горьдон яаран тэнд хүрэхийг мэрийсэн ажээ. Тийнхүү тэр мориныхоо жолоог гэнэт татан, өөрөө газар харайн бууж:

	— Бууцгаа! Бүгдээрээ миний хойноос тэр цохио өөд яв! Майкл, морио тэрэгний араас уяад Амарийнд давхиж очоод түүнийг хүүхдүүдтэйгээ энд хурдан ирж энэ эрчүүдтэй золгоодох гэж хэл! гэв. 

	Мухлаг тэрэг агшин зуур хоосон болов. 

	— Эмэгтэйчүүддээ туслаад, байдаг чадлаараа гүйцгээгээрэй! гэж Финеос захиран Гаррийг өргөн гартаа авав. Зугтаагчид хашаан дээгүүр даван орж нэг жим рүү гүйцгээхэд Майкл мориноос үсрэн бууж, морио тэрэгний араас уян тэргэн дээр суугаад давхин одов. 

	Жаргаж буй оддын бүдэг гэрэлд хадан дундуур гарсан жим бүрэг бараг харагдахад Финеос хашхиран:

	— Миний араас явцгаагаарай! гэв. 

	Хамгийн түрүүнд Финеос хүүхдийг гартаа тэврэн хадан дээгүүр дүүлэх нь янгир ямаа адил. Араас нь Жим эхийгээ үүрэн явна. Жорж Элиза хоёр мөн хоцрохгүй явлаа. Морьтой хүмүүс бархиралдан хараал тавин хашаанд тулан ирээд яаран мэгдэж байхад, зугтаагчид хэдийнээ хадат хэцийн хярд хүрчээ. Энд хүрэхтэй зэрэг жим нь давч хавцал болон цааш үргэлжлэхэд манай хүмүүс ганц ганцаар цувран явсаар гэнэт гурван тохойноос багагүй өргөн нэг жалганд тулж очив. Финеос дээгүүр нь хялбархан харайж цаана нь гараад Гаррийг буржгар цагаан хөвд бүрхсэн цохионы оргил дээр тавин,

	— Миний хойноос яв! Аминдаа хайртай бол харайгтун! гэж давтан хэлэв.

	Түүнээс бүгдээр дэс дараалан жалгын дээгүүр харайн цаана нь гарвал, төгрөг талбайг хүрээлсэн хэсэг хэсэг бөөн асга тэдний биеийг халхлах билээ. 

	Финеос дороос жимээр авиран яваа нэхэгчдийг өнгийн харж, 

	— За хүрээд ирлээ дээ. Тэд биднийг барьж авах юм гэнэ... Юу болдог юм бэ, үзье дээ. Энд ирэх гэсэн хүн нэг нэгээрээ цуван энэ хоёр хадны завсраар гарч ирэх тул та нарын бууны аманд орно гэв. 

	Үүрийн гэгээнээр тодхон танигдаж нэхэмжлэгчдийн дотор Том Локкер, Мэркс хоёр, мөн хоёр цагдаа, негрийн хөгжилтэй гөрөөнд нэг шил архиар явж өгөхийг зөвшөөрсөн хэдэн архичин харагдав. 

	— За Том, одоо чиний хар нүүртнүүд зугтааж гарахаа өнгөрсөн! гэж дор хүн хэлэх нь сонстов. 

	Том хэлрүүн:

	— Би тэдний өөдөө авирч явахыг харсан, яг энэ жимээр явна билээ. За явцгаая! Тэд дээрээс харайж буухгүй нь л лав цугийг нь барьж авах юм шүү! гэв. 

	— Харин хадны ардаас биднийг буудвал яах бил ээ? Тэгвэл муухай юм болно шүү гэж Мэркс хэлэв. 

	Локкер хариуд нь:

	— Хэ, Мэркс зөвхөн хар амиа л бодож байна. Битгий ай! Негрүүд өдийд айж сүрдээд, юугаа ч мэдэхгүй байгаа, гэвэл Мэркс:

	— Амиа бодохгүй яах юм бэ? Миний хамгийн чухал нь л тэр шүү дээ. Зарим заримдаа тэд муухай тулалддаг шүү гэв.

Автоматаар үүсгэсэн тайлбар]

	 

	Тэр үед Жорж цохион дээр гарч ирэн тайван дуугаар тодхон ийн хэлрүүн:

	— Ёст эрчүүд ээ, та нар юун хүмүүс, ямар хэргээр явна? гэвэл, Том Локкер өчрүүн,

	— Бид оргодол негрүүдийг эрж явна. Тухайлбал: Жорж Гаррис, Элиза Гаррис, тэр хоёрын хүү, Жим Селден, нэг негр хөгшин эдгээр болно. Бид ганцаараа биш, цагдаа нар хамт явна, бидэнд баривчлах хуудас бий. Дуулж байна уу? Кентукки мужийн Шелби гацааны Гаррис авгайн боол Жорж Гаррис гэгч чи мөн биз? гэвэл,

	— Тийм, би Жорж Гаррис мөн байна, Кентукки мужийн Гаррис авгай гэгч намайг үнэхээр өөрийнхөө өмч гэж нэрлэдэг байсан юм. Харин би одоо эрх чөлөөтэй хүн, эрх чөлөөтэй газар зогсож байна, энд надтай хамт миний эхнэр, хүүхэд хоёр байна. Жим эхийн хамт бас энд байна. Бидэнд зэвсэг бий, бид биеэ хамгаална. Та нар чадвал наашаа гараад ирцгээ, харин нэг зүйлийг сануулъя: Хэн бууны сум хүрэх газар түрүүлж ирвэл суманд оногдоно, цааш нь бид нэг ч хүнийг үлдээлгүй бүгдийг тань буудаж унагана шүү гэхэд богинохон хөлтэй тарган цагдаа урагш давшин нусаа чанга нийж:

	— Боль боль, хонгор минь! Ийм үг хэлж болохгүй. Бид хэв журмыг сахиулах үүрэгтэй хүмүүс. Хууль засгийн эрх зэрэг бусад бидний талд байх тул цааргалалгүй бууж дагавал дээр гэдгийг захин сануулъя гэв. 

	Жорж тосон:

	— Хууль, засгийн эрх танай талд бий гэгчийг би сайн мэдэж байна! Та нар миний эхнэрийг шинэ Орлеаны боолын зээл дээр худалдан, хүүг минь тугал мал шиг хашаанд, хашиж, Жимийн эхэд хүүд нь хүрч чадаагүй уураа гарган зодож зовоож байсан тэр эзэнд нь хүргүүлэх гэж байна уу? Та нар Жим бид хоёрыг бидний эзэд гэж өөрсдийгөө нэрлэдэг тэдэнд захирагдан, зовлон зүдүүр үзэг гэж хүсэж байна уу? Тийм л хууль байдаг юм биз дээ? Гэвч одоо биднийг барьж авах гэж оролдоод үз л дээ. Бид танай хуулийг дагахгүй, танай оронд ч байхыг хүсэхгүй. Бид эрх дураараа хүмүүс, эрх чөлөөгөө эцсийн дусал цусанд хүртэл хамгаална! 

	Энэ үл хамаарах тунхгийг зарлан мэдэгдэхдээ Жорж тэд бүгдийн нүдэнд ил зогсов. Үүрийн улаан ягаан туяа залуу холимгийн хүрэн бор царай дээр тусан, тачаадан бухимдах зовлонт сэтгэл хар нүдэнд цог бадруулна. 

	Жоржийн бардам зориг, түүний харц, дуу нь дор байх улсад сэтгэгдэл төрүүлэв бололтой, тэд таг дуугүй зогсов. Зориг шийдвэр хоёр хамгийн бүдүүлэг амьтанд ч нөлөөлдөг. Ганцхан Мэркс л зорьсноосоо няцсангүй, бууныхаа замгийг яаралгүй татан Жоржийг чиглүүлэн буудав. 

	— Чи үхсэн ч, амьд ч байсан Кентуккийнхэн нэг л адил шан өгнө гэж ажралгүй өгүүлэн гар буугаа ханцуйдаа арчив. 

	Жоржийг гэдрэг үсрэн буухад Элиза дуу алдав. Сум нь тэдний дээгүүр бараг шүргэн өнгөрөөд модонд шигдэн оров. 

	— Зүгээр ээ, Элиза! гэж Жорж хурдан хэлэв. 

	Финеос хориглон өгүүлрүүн:

	— Хэрэв үг хэлэх гээд байгаа юм бол биеэ үзэгдэхгүй газар зогсож байж хэл! Чи хэнтэй ярьж байна гэж санана? Муу санаатантай шүү гэв. 

	Жорж хэлрүүн:

	— Жим ээ, буунуудаа шалгаад энэ жимийг хараандаа тааруул. Хамгийн түрүүнд жим дээр гарч ирсэн хүнийг нь би буудна, дараахыг нь чи буудаарай, тэгээд л цааш ээлжлээд байя. Нэг хүнд хоёр сум гарздахын хэрэггүй гэв. 

	— Харин чамайг алдчихвал яах вэ? гэхэд,

	— Би алдахгүй гэж Жорж тайван хариулав. 

	Мэрксийг буудсаны дараа дор байгаа хүмүүс баахан үймэлдэв. 

	Туслагчдын нэг нь бололтой:

	— Сая онов бололтой, хүн хашхирах шиг сонсогдлоо гэв. 

	Том Локкер өгүүлрүүн:

	— За би өөдөө гарлаа, негрээс хэзээ ч айж яваагүй, одоо ч айхгүй. Хэн миний хойноос дагах вэ? гэж хэлээд хад өөд авирав. 

	Тэр үгийг Жорж тодхон сонсоод, буугаа бүснээсээ сугалан авч нэгдүгээр бай гарч ирэхийг тосон хүлээв. Нэг зүрхтэйхэн шиг нь Локкерын хойноос ороод хад өөд авиран бусдадаа жишээ үзүүлэв. Нэг хэсэг болтол жалгын цаад ирмэг дээр Томын том бие харагдав. 

	Жорж буудав. Сум нь Томын гуяыг оносонд тэр буцсангүй, харин галзуу бух мэт хүрхрэн бархирч жалга дээгүүр харайн гарч ирэхэд Финеос хурдан ухасхийн:

	— Өвгөн минь чамайг дуудсан хүн энд алга гэж хэлүүт урт гараараа түлхэж орхив. 

	Тийнхүү Локкер мод, бут, хурц ирмэгт хад чулууны дундуур дорогш хөлгүй жалга руу өнхрөв. Гуч орчим тохой өндөр цохион дээрээс нисэж унахад муу юм болох байсан билээ, гэвч бүдүүн модны гишүүнд хувцас нь тээглэсний ачаар амьтай гарчээ. 

	Мэркс чанга дуугаар:

	— Тэнгэр биднийг ивгээ, эд нар чинь илэрхий чөтгөрүүд байна! гэж бархиран хар хурдаар доошоо харайлгахдаа өөдөө авирахаас илүү шаламгай харагдав. 

	Бусад нь цөм түүний хойноос сандран мэгдэн гүйв. 

	Мэркс өгүүлрүүн:

	— Хүүхдүүд ээ, та нар тойрч очоод Томыгоо авч үз, би яваад тусламж олж ирье гэж хэлэн нөхдийнхөө дооглон хашхиралдахыг хайхралгүй мориндоо мордон давхин одов. 

	Цагдаа нарын нэг нь:

	— Ийм ичгүүргүй амьтан гэж байх уу? Бид энд өөрийн ашгийг бодон ирж байхад харин зугтааж, биднийг орхиод явчих юм гэж уурлав. 

	Нөгөө нь хэлрүүн:

	— Өнөөхийгөө олж авсан нь дээр биз дээ. Харин түүний амьд байсан, үхсэн хоёр над огт ялгаагүй гэв. 

	Түүнээс тэд Локкерын ёолон, хараал тавих чимээг даган бут харгана, дархи, хад чулуун дундуур хэрэн явсаар тэнд хүрэв. 

	— Чи юунд бархираад байна, Том оо? Сүрхий шархадсан уу? гэж тэдний нэг нь асуув. 

	— Ёо ёо, бүү мэд... ямар муухай хар лүд вэ? тэр нэг нөхдийн чинь золиг!.. Та нар юунд зогсоод байна вэ? Намайг өндийлгөөд өгөөч дээ! гэв. 

	Нэрвэгдсэн баатрыг арайхийн хөл дээр нь босгоод өргөж түшин морин дээр нь аваачвал, 

	— Намайг буудал хүргээд өгөөч, цус урсаж байна... Алчуур байвал өгнө шүү... Шархыг нь боодог юм бил үү гэв. 

	Жорж хадны араас шагайн харвал цагдаа нар Локкерыг морин дээр нь мордуулах гэж оролдоно, хэд дахин ядаж байтал өнөөх нь хөл дээрээ туйван ганхсаар лүсхийтэл хөсөр унав. 

	Дор юу болж байхыг бусдын хамт харж байсан Элиза:

	— Үнэхээр үхчихээ юү? гэж дуугарав. 

	— За яах вэ дээ, хохь нь гэж Финеос хэлэн, — Хараач нөгөөдүүл чинь орхичхоод явчихлаа шүү! гэв

	Нээрээ ч шийдвэргүй баахан зөвлөлдөж зогссоноо бүгдээр мориндоо мордоцгоон давхиж одов. Тэднийг дөнгөж далд ормогц Финеос яаран, 

	— Би Майклыг туслах хүч авчруулахаар илгээсэн билээ. Одоо түүнийг тосож очвол зохино. Ийм эртхэн ч түүнийг зогсоохгүй. Түргэхэн шиг ирээсэй дээ! 

	Бидэнд одоо юмгүй үлдсэн, хоёр милиэс холгүй. Зам жаал олигтойхон сон бол тэд биднийг яагаад ч гүйцэхгүй байсан л даа гэв. 

	Зугтаан зайлагчид доошоо уруудаж хашаанд ойрттол алсад мухлаг тэрэг нь бас хэдэн морьтой хүний хамт ирж явав. 

	— За тэр, Майкл ч ирлээ, түүнтэй хамт Амария, Стивен хоёр явна. Одоо ч бидний хэрэг бүтэх нь тэр ээ! гэж Финеос баярлан өгүүлэв. 

	Элиза хэлрүүн:

	— Байзнаарай та минь, тэр үйлт амьтанд тус болъё. Сүрхий ёолж байна шүү, та нар сонсож байна уу? гэхэд Жорж

	— Аль вэ, өргөөд тэргэнд хүргэчихье гэв. 

	— Тэгээд дараа нь яах юм бол доо, түүний биеийг сувил гэж айлдацгаах бол уу? Зүгээр шүү! Гэвч яах л санж вэ та нарын хэрэг л дээ. Харин чухам яачихсаныг урьдаар ажиглан үзэцгээе гэв. 

	Том дорой дуугаар:

	— Мэркс! Чи юу Мэркс? гэж асуухад Финеос:

	— Биш ээ, өвгөөн, Мэркс чинь биш байна. Тэр чинь л нээрээ чиний төлөө санаа зовох байх! Чиний тэр Мэркс чинь хар амиа зулбахыг л бодоод аль хэдийн бараа туруугүй болж орхисон шүү гэхэд Том аман дотроо:

	— За за одоо ч би өнгөрчээ. Муу нохой... Намайг гарцаагүй үхэлд хүргэлээ... Эх минь ийм юм болно гэж дандаа над зөвлөдөг байсан сан гэв. 

	— Еэ, тэнгэр сахиус минь! Энэ зовлонт амьтанд чинь бас эх нь амьд байдаг байна шүү! Тэгвэл ч дотор нь юм орохгүй яах вэ дээ! гэж негр эмгэн гаслан хэлэв.

	Локкерыг ярвайн гараа түлхэхэд Финеос хэлрүүн:

	— Өвгөөн аяар аяар, битгий бархир, битгий шүдээ хавир. Цусыг нь эс тогтоовол чамд муу юм болно шүү гээд хүн бүхний өврөөс цуглуулан авсан нусны алчууруудаар боолт хийв. 

	Том дорой дуугаар:

	— Намайг доош нь түлхчихдэг чинь, чи юу? гэж асуусанд Финеос:

	— Тийм, чи юунд асууна вэ? Өөрөө биднийг түлхчхэж эс амжсандаа асууж байгаа юм. Байз битгий хөдөл! Би боогоод орхиё, бид хорон санаатай улс биш, чамд муу юм ер хийхгүй. Бид чамайг сайн санаат хүмүүс дээр аваачиж өгнө, тэд чамайг эхээс чинь илүү өргөн сувилна гэсэнд Том ёолж нүдээ анив. 

	Тийн байтал мухлаг тэрэг ч хүрээд ирэв. Доторх суудлыг нь гарган авч бух гөрөөсний арьсыг нэг захад нь дэвсэн дөрвөн эр хүн арайхийн өргөж тэргэн дээр гаргав. Тэр үед ухаан нь балардан муужирсан байв. Уян сэтгэлт хөгшин хажууд нь зэрэгцэн сууж Жим, Элиза хоёр мөн тэнд чихэн багтав. 

	Жорж жолоочийн суудал дээр үсрэн гарч Финеосын дэргэд сууж ийн асууруун;

	— Шарх нь хүнд үү? гэхэд, 

	— Ярих юм биш, их гүнзгий, доошоо өнхрөхдөө бие нь сүйд болсон байна. Цус их алдсандаа тамир нь барагдах нь тэр. Гэвч гайгүй эдгэрнэ. Энэ явдал өөрт нь тус болж ч магадгүй. Ухаан бодол орж болно гэв. 

	— Үүнийг чинь тэгээд бид хааш нь аваачих вэ? гэвэл

	— Амаранд хүргэж өгнө. Тэднийд Доркас гэдэг нэг сайн эмгэн бий, өвчтөнийг сувилахдаа гарамгай гэв. 

	Түүнээс зүдэрсэн аянчид нэг цаг хэртэй яваад нэг цэвэрхэн хашаа хүрээнд хүрсэнд тэднийг элбэг дэлбэг цай идээгээр зочлов. 

	Том Локкерыг бараг энэ насандаа унтаж үзээгүй байх гэмээр тун цэвэр зөөлөн ор дэвсгэр дээр хэвтүүлэн, шархыг угаан цэвэрлэж боосонд, тэр нүдээ дутуу анин цагаан хөшиг, орны нь дэргэдүүр сэм алхалж өнгөрөх хүмүүсийг харж байв.

	
Арван долоодугаар бүлэг : ОФЕЛИЯ АВХАЙН АЖИГЛАЛТ

	Түүнээс Сен-Клер умар зүгээс шинэ Орлеанд ирээд гал зуухаа авгынхтайгаа адил дээд зэргийн журамтай ариун цэвэр байлгая гэж дотроо бодон хогшилжуулав. Тийнхүү Дина харьяат нартайгаа элбэн сайхнаас дутуугүй эмх цэгцтэй болгож чадна гэж горилон сав суулганы шүүгээ, авдар зэрэг бас бус гал зуухны хэрэгсэл худалдан авчээ. Гэтэл аяа! хэрэм буюу шаазгай ч тавьсан түүнээс өөрцгүй сандаан бужигнуулах байжээ. Динад шүүгээ сав хэдий л олон байх тутам алчуур, даавуу, сам шүүр, муусайн уранхай гутал, тууж, гандаж хэргээ барсан хиймэл цэцэг гэх мэтийн новшийг юу юунаас илүү үнэтэй юм шиг санан төдий их хадгална. 

	Офелия ахайг гал зууханд орж ирэхэд Дина суудлаасаа хөдлөлгүй тамхиа татан, туслагчдынхаа ажил хийхийг хянаж байх мэт царай гарган сууж байсан боловч, үнэндээ гэрийн шинэ даамлыг нүднийхээ булангаар ажсаар байлаа. 

	Офелия ахай гал зуухны шүүгээний доод нүдийг татаж, 

	— Энд чи юу хийдэг юм бэ, Дина? гэж асуувал,

	— Юу ч байж магадгүй, ахайтан минь гэж тэр өчив. 

	Нээрээ тийм байлаа. Офелия ахай тэндээс махны шүүс цусаар будчихсан маш нимгэн бөс ширээний бүтээлэг гаргаж ирээд, 

	— Дина энэ чинь яаж байгаа юм бэ! Махыг чи ийм сайхан бүтээлэгт боолоо гэж үү дээ? гэвэл, 

	— Тэнгэр минь, ахайтан болдоггүй юм байсан юм уу? Гарт юм дайралдахгүйд нь л энэ бүтээлгээр боочихсон юм, тэгээд угаалгад өгөх гэж хойш нь тавиад байгаа юм гэв. 

	Офелия ахай дотроо «яасан болхи амьтан бэ дээ!» гэж сэтгэн шүүгээг цааш уудалбал хялгаст модны самартай үрүүл номын хүрд, хир болсон нусны алчуур, юм нэхэх утас, нэхмэл, нэг боодол тамхи, гаанс, хэдэн ширхэг хайрмал, дотор нь үсний тос хийсэн алттай хоёр дийз, хуучин гутал, гарын тосны алчуур, нэхмэлийн зүү, цооронхойгоор нь халуун ногоо гоожсон хэдэн цаасан уут гарав. 

	— Дина, хялгаст модны самраа чи хаа хийдэг вэ? гэж Офелия ахай дургүйцэн байгааг аль болохоор даран асуув. 

	— Хаа ч магадгүй, ахай минь, аль дайралдсан газраа л хийнэ. Хоолны шүүгээнд юм уу, эсвэл тэр нэг хагархай шаазанд хийдэг гэв. 

	— Үрүүл сад дотор бас хийх үү? гэж Офелия ахай өгүүлэн самрыг алган дээрээ хийв. 

	— Ээ, нээрээ тийм! Би өнөө өглөө хийгээд мартаж орхиж. Юм гарт ойр байх л сайн байдаг юм. Хөөе Жек! Яагаад л бас зүгээр зогсоод байна? Чи сайхан мэдээрэй! гэж Дина зандран буруутсан Жекийг элдүүр модоор ёвров. 

	— Энэ чинь юу юм бэ? гэж Офелия ахай үсний тостой дийзийг заасанд, 

	— Юу, юу вэ гэж? Үсний тос л байна. Бас л дандаа гарын ойр байх хэрэгтэй байгаа юм даа гэв. 

	— Чингээд чи ийм дийзэнд хийх гэж үү? гэхэд

	— Яараад л аль дайралдсан савандаа л хийж орхих юм даа. Өөр нэг саванд хийх юм сан л гэж өнөө өглөөхөн бодож байсан юм гэв. 

	— Гарын тосны нарийн бөс алчуурууд яагаад энд байгаа юм бэ? гэхэд, 

	— Угаалгад өгөх гэж би цуглуулаад байгаа юм гэв. 

	— Хиртэй угаашаа хийх өөр газар чамд алга уу? гэвэл, 

	— Байлгүй яах вэ! Сен-Клер эзэн угааш хий гэж энэ авдрыг авч өгсөн юм, тэгэхэд нь би дээр нь гурил зуурах мөн дээр нь юм хүм тавьж байгаа юм. Хавхгийг нь онгойлгох аргагүй болчихно гээд л тэгсэн юм гэв. 

	— Гурилаа ширээн дээр зуурч болно шүү дээ гэхэд

	— Хээ яаж болох вэ! Ахайтан минь. Бохир сав суулга дээр зөндөө байх шүү дээ. Тийшээ ч зүглэхийн аргагүй гэв. 

	— Сав суулгаа угаагаад байранд нь тавих хэрэгтэй гэхэд, 

	— Угаах ий? гэж Дина хүндэтгэхээ мартан, — Та бидний энэ ажлыг яаж ойлгох вэ дээ! Эздийг ширээндээ суухад нь би сав суулга угаагаад л зогсож байх уу? Мари ахай намайг сав суулга угаа гэж ер шаарддаггүй байв гэв. 

	— За тийм байж, гэтэл сонгино яагаад энд орчхов, гэхэд, 

	— Еэ тэнгэр минь, тэнд байна уу? Би эрээд л байгаа юм. Бид өнөөдөр мах жигнэнэ, тэгээд би хадгалж байсан юм. Даавуунд боогоод мартаж орхиж л дээ гэв. 

	Офелия ахай халуун ногооны цоорхой уутнуудыг өргөв. Чингэхэд Дина шууд хэлрүүн:

	— Ахай та түүндээ гар бүү хүрэгтүн. Миний юмнууд бол олоход хамгийн амархан байгаа юм гэв. 

	— Эд яагаад урагдчихсан байгаа юм бэ? гэвэл

	— Тэгвэл амар, юм задлах гэж төвөг болохгүй, өөрөө гоожчихно гэв. 

	— Шүүгээ дотор чинь дүүрэн хог байна шүү дээ гэвэл, 

	— Тэгэлгүй яах вэ дээ ахай, та ухаж ухаж орхисон юм газар аргагүй. Ийм их асгачихсан байна, хараач гэж Дина үглэн шүүгээний дэргэд очин, — Ахайтан дээшээ өрөөндөө л очмоор юм даа, тэр хооронд би юм хүмээ засаад орхиё. Эзэд ноёд юм бүхэнд оролцоод байхад хэцүү юм... Сэм! Чи юунд хүүхдэд чихрийн сав өгч орхив? Чамайг даа би! гэв. 

	— Би гал зууханд үүрд дагаж явах журам тогтооно, түүнийг чи баримталж яваарай, Дина, мэдэв үү! гэхэд, 

	— Тэнгэр таныг ивгээг, Фели ахай! Эзэнд дээдсийн хийх явдал биш шүү дээ. Хатад гал зууханд юмаар ноцолдож байхыг би ер үзээгүй. Манай хөгшин ахай, Мари ахай нар бол над дээр орж ирж байгааг ч үгүй гэж Дина өгүүлэн зэвүү нь хүрсэн байдалтай гал зуухан дотуур нааш цааш явахад Офелия ахай сав суулгыг үзэн арваад саван дотор байсан чихрийг нэгэнд нь нийлүүлэн, ширээний бүтээлэг, нүүр гарын алчуур, амны алчууруудыг угаалгад өгөхөөр ялган авч, бохир болсон хувин савыг өөрөө угаан цэвэрлэж байх нь жигтэй шалмаг чадамгайд гал зуухныхан гайхав. 

	Офелия ахай хэдхэн хоногийн дотор гэр орныг бүрэн төвхнүүлж чадсан боловч, харин зарц нарын тухайд бол ажлыг нь засахад хэцүү байв. 

	Нэг үдэш Офелия ахайг гал зууханд байтал нэг негр хүүхэн дуу алдан:

	— Хөөе тэр Прю ирж явна, хараач! Үргэлж аман дотроо юм үглэж явах юм гэв.

Автоматаар үүсгэсэн тайлбар] 

	Үүдэнд нэг өндөр туранхай, негр хүүхэн ирэв. Толгой дээрээ жижиг бөөрөнхий талх, хатаамал бүхий сагс тавьжээ. Дина хэлрүүн:

	— Аа манайд нэг морилж ирэв үү дээ! гэв. 

	Прюгийн царай нь баргар, дуу нь сөөнгө, уцаар зантай байв. Тэндээс сагсаа шал дээр тавин, хажууд нь өөрөө явган сууж тохойгоороо өвдгөө тулж ийн өгүүлрүүн:

	— Ай даа! Тэнгэр минь намайг хэдийд аваачих юм бэ дээ! гэв. 

	— Яагаад чи ийм үг хэлнэ вэ? гэж Офелия ахайн асуухад, 

	— Одоо хүрээ л дээ зовж зүдэрч гүйцээ юм биш үү гэж Прю хариулан нүдээ сөхсөнгүй, 

	— Хэн чамайг архи ууж согтуур гэсэн юм бэ? гэж нэг шүрэн ээмэгтэй хээнцэр зарц хүүхэн хэлэв. 

	Хөгшин түүний зүг хялайн, 

	— Битгий ам гар! Чи өөрөө ч ингэж дуусаж болно шүү. Чамайг зовлонгоо архиар дарж байхыг чинь би хараад болж гэж хэлнэ шүү дээ гэв. 

	Дина өгүүлрүүн:

	— За Прю бараагаа үзүүл дээ. Ахай юм авч магадгүй гэв. 

	Офелия ахай нэлээд хэдэн бөөрөнхий талх, хатаамал авлаа. 

	Дина хэлрүүн:

	— Тасалбар тэр муу эвдэрхий хувин дотор бий. Жек ээ, тийшээ авираад аваад өг гэхэд, 

	— Юун тасалбар вэ? гэж Офелия ахай гайхан асуувал, 

	— Бид тасалбарыг эзнээс нь худалдан авч Прюгээс юмыг авдаг юм гэхэд, Прю тосон, 

	— Тэгээд дараа нь тэр бүгдийг нь тоолж хэрэв дутсаныг мэдвэл намайг үхтэл минь зоддог гэхэд нь

	— Тэр ч чиний буруу л даа гэж зүрхтэй Жек өгүүлэн, — Эзний мөнгийг архинаас бүү өгчих!.. Энэ чинь архи уудаг юм шүү, Офелия ахай гэв. 

	— Ууна даа ууна, яагаад гэвэл би уухгүй байж чадахгүй. Мансуураад ирэхээр л зовлонт амьдралаа мартах юм гэхэд нь, 

	— Тэр тун муу байна гэж Офелия ахай өгүүлэн, — Эзнийхээ мөнгийг хулгайлж яаж болох вэ, бас тэгээд уучих гэдэг чинь юу гэсэн хэрэг вэ? гэв. 

	— Тэр ч тийм л дээ, гэвч хамаагүй, би болих ч үгүй. Ээ дээ, тэнгэр минь намайг ч гэтэлгээд өгдөг болоосой! Хэчнээн удаан шаналдаг юм бол доо! 

	Чингэж хэлээд Прю арайхийн өндийж босон, сагсыг толгой дээрээ тавиад, ээмгээ сэнжгэнүүлэн өмнөө зогсож байгаа Жейнийг ширтэн, 

	— Хараач дээ, бөнжигнүүр олж зүүчхээд, өөрийгөө ижилгүй сайхан амьтан гэж санаж байгаа байх даа! Байз даа миний насанд хүрэхдээ чи ч гэсэн нусаа гоожуулан, — Над шиг л заяа муутай, эрүү өвдөг нь нийлсэн хөгшин болно доо. Тэгж л байвал таарна чи! гэж ууртай ширвээд гарч одов. 

	Энэ ярианы үед тэнд байсан Том талхны наймаачийн хойноос гадагш гарвал, нөгөө нь хэдэн хашаа өнгөрөөд авч явсан тээшээ яраглан нэг довжоон дээр тавиад мөрөн дээгүүрээ тавьсан хуучин гандмал ороолтыг засахад, 

	— Аль вэ сагсыг чинь би өргөөд явъя гэж Том тусчхан хэлсэнд, 

	— Яах юм бэ? Би өөрөө чадна гэв. 

	— Чиний бие муу байна уу, эсвэл зовлон гамшиг учирсан уу? гэвэл, 

	— Над ямар ч өвчин байхгүй гэж хөгшин угтан хариулав. 

	— Чи миний үгэнд ороод уухаа больчихвол би чамд их л баярлана даа. Ингэсээр чи мөхнө шүү дээ! ... чиний төрсөн нутаг хаана вэ? гэж Том өрөвдөн харвал, 

	— Би Кентуккид нутагтай нэг эзнийд сууж амьдран, хүүхдүүдээ өсгөж байв. Гэтэл эзэн тэднийг минь цөмийг нь удаа дараагаар худалдаж орхиод, эцэст нь намайг нэг дамчинд худалдсан, түүнээс би одоогийн энэ эзнийд ирэв гэв. 

	— Яагаад чи архинд орчсон юм бэ? гэвэл, 

	— Гашуун зовлонгоо дарж байгаа юм. Энд ч би бас нэг хүүхэдтэй байсан юм, тэгээд би ядахдаа тэр миний дэргэд үлдэх болов уу гэж бодож байв. Эрүүл, томоотой, сайн хүү байсан юм, ер уйлдаггүй байсан... Эзэгтэй түүнтэй эрхлэх дуртай байв. Тийн байтал эзэгтэй маань өвдсөнд би өргөж сувилах болов, гэтэл халуун өвчин нь над хүрээд, сүү байхгүй болоход хүү минь турж яс арьс болчхов. Сүү худалдаж авахыг эзэгтэй зөвшөөрдөггүй. 

	"Чи өөрөө юу иддэг вэ, түүгээрээ хүүхдээ тэжээ" гэдэг байв. Хүү минь өдөр ирэх тутам эцэж ядран, уйлж унжаад байхад, эзэгтэй нэн уурлан: "Ааш муутай хүүхэд ярдаглаж байна" гэдэг байлаа. Шөнө түүнийг авхуулдаггүй "түүнтэйгээ нялганасаар байгаад ажил хийж өгөхгүй болно" гэдэг билээ. Өөрөө би бол эзэгтэйн өрөөнд унтдаг, гэтэл хүүхдээ дээврийн хөндийд аваачиж байлгадаг байв. Нэг өглөө хүрээд ирсэн чинь хүүхэд минь үхчихсэн байлаа... тэр цагаас хойш түүний бархирах дуу миний чихнээс салахаа байсан юм, харин архи уучихаараа мартаж орхих юм... гэв. 

	Том энэ яриаг зүрх шимшрэн сонсоод эргэж гэртээ харив.

	 


Арван наймдугаар бүлэг : ӨМНӨХИЙН ҮРГЭЛЖЛЭЛ

	Өгүүлэх нь: Хэд хоносны дараа бөөрөнхий талх, хатаамлыг өөр нэг хүүхний авчрахад Офелия ахай гал зууханд байжээ. 

	— Тэнгэр ивгээ! гэж Дина дуу алдан, — Прю яасан бэ? гэхэд шинэ талхны наймаач:

	— Прю дахиад ер ирэхгүй гэж нууц утгатай хэлээд Офелия ахайн зүг хялалзан харав. 

	— Яагаа вэ? Эгээ үхчхээгүй биз дээ? гэвэл, 

	— Бид мэдэхгүй байна... Зоорь дотор л хэвтэж байгаа л даа гэв. 

	Дина түүнийг гаргаж өгөхөөр гарахдаа, 

	— Танай тэнд чинь юу гэгч болчих оо вэ? гэж асуусанд талх худалдагч шинэ хүүхэн ярихаасаа айж байвч тэссэнгүй шивнэж орхисон нь:

	— Хүнд л битгий хэлээрэй... Прюг согтуу ирэхэд нь зоорь дотор бүтэн өдөр хорьж орхисон юм. Чингээд үхчхээд дээр нь дүүрэн ялаа шавчихсан байна л гэх юм гэв. 

	Дина гараа саван эргэж харвал, Ева дэргэд нь зогсон нүдээ том болгон үгийг чагнаж байв. 

	Царай нь зэвхий цайн, 

	— Өө тэнгэр минь! Ева авхайн бие муудав! Бид дэргэд нь элдвийн юм ярчихлаа шүү дээ! Эзэн одоо толгой авна даа! гэхэд, охин түгдрэлгүй ийн хэлрүүн:

	— Над юу ч болохгүй, Дина. Би яагаад ийм юм дуулж болохгүй юм бэ? Чиний намайг өрөвсөх ч гайгүй харин хөөрхий Прю хэцүү байна даа гэвэл, 

	— Үгүй, үгүй! Та бол булбарай эелдэг авхай, ийм юмыг мэдэж ч болохгүй гэв. 

	Ева сүүрс алдан, эмгэнэлт царайгаар дээш шат өөд алгуур гарав. 

	 

	* * *

	 

	Түүнээс Том агтын пингийн дээвэр дэх нэг ор, нэг сандалтай бяцхан өрөөндөө бүдүүн хийцтэй ширээний хажууд суун, баргилт самбар дээр их л хичээнгүйлэн юм бичих гэж оролдож байлаа. 

	Тэр гэрээ мөрөөдөн санахдаа Евагаас нэг хуудас цаас гуйж аваад Жоржтой хичээл хийж байхдаа сурсан өчүүхэн мэдлэгээ бүгдийг дайчлан, гэртээ нэг захиа бичих зориг төржээ. Тийнхүү захианыхаа эхийг баргилт самбар дээр зохион суух нь энэ билээ. Энэ ажил тун яггүй хэцүү байв. Юу гэвэл зарим үсгийг яаж бичихээ Том нэгэнт мартаж орхисон, гэтэл цээжинд байгаа үсгүүд нь үг болгох гэхээр аятай эвцэлдэж өгөхгүй. Иймд Том гүнээ санаа алдан, махран оролдож байтал, гэнэт Ева шувуу адил өрөөнд нь сүрхийн орж ирмэгц, Томын араас сандал дээр нь гарч зогсон, мөрөн дээгүүр нь шагайн, 

	— Том авга аа, та чинь ямар хачин хачин угалз шиг юмнууд зурж байна вэ? гэхэд Том;

	— Хөгшин болон хүүхдүүддээ, мэнд байгаагаа мэдэгдэх гэж бодсон юм, гэтэл нэг л болж өгөхгүй янзтай байна гэв.

Автоматаар үүсгэсэн тайлбар]

	— Том авга аа, би яаж танд туслах бил ээ? Би бас жаахан заалгасан юм шүү. Ноднин бүх үсгийг мэддэг байсан юм, одоо мартчихсан байх аа гэв. 

	Ева хонгор үсээ Томын толгойд наалдуулан бөхийж хоёул бараг адил мэдэцтэй, бичих үг бүрийг зөвшин хэлэлцэж шамдан оролдоно. 

	— Том авга аа, та хараач, хэчнээн сайхан болчхов оо! гэж Ева, баргилт самбар луу бахдан хараад, — Тэд ямар их баярлах бол доо! Эхнэр хүүхэд чинь үгүй, уйтгартай байгаа биз дээ, Том авга аа? Үзээрэй, би аавыг гуйж, таныг гэрт нь хариулж өгөөч гэнэ гэв. 

	Том өгүүлрүүн:

	— Ахай, мөнгөтэй болмогц намайг зольж авна гэсэн билээ. Би ч их итгэж байна, тэр үгэнд нь. Жорж агь өөрөө намайг аваачихаар ирнэ гэж дэнч болгон үүнийг над өгсөн юм гээд өврөөсөө өнөөх янчааныг гарган үзүүлэв. 

	Ева хэлрүүн:

	— Тэгвэл ирнэ ээ ирнэ. Таны төлөө би хэчнээн баяртай байна, Том авга минь! гэв. 

	— Тийнхүү би тэдэндээ захиа бичиж хаа байгаагаа мэдэгдэн, миний төлөө битгий зов гэж захих гэсэн юм. Хлоя, хөөрхий минь, намайг үдэж мордуулахдаа туйлын их зовсон юм сан даа гэв. 

	Сен-Клерийн дуу сонсогдон:

	— Том, чи энд байна уу? гэхэд, Том Ева хоёр зэрэг давхийв. 

	Сен-Клер ширээний дэргэд ирэн, баргилт самбарыг харж,

	— Та хоёр юу хийж байгаа юм бэ? гэвэл, Ева өчрүүн:

	— Том авга захиа бичиж, би тусалж байгаа юм. Нээрээ аятайхан болж байна шүү, тийм ээ? гэхэд, Сен-Клер:

	— Би та хоёрын урмыг хугалахаа больё, харин Томыг энэ хэрэгтээ намайг гуйвал дээр гэж хэлмээр байна. Би мордоод ирье, тэгээд миний өрөөнд ороорой, бичиж өгөмз гэв. 

	Ева эцгийн чихэнд шивнэн:

	— Энэ маш чухал захиа шүү. Яагаад тэр вэ, аав та мэдэж байна уу? Томын эзэгтэй нь золиос мөнгө явуулна гэсэн юм гэнэ. Ингэж Том авга өөрөө над хэлэв гэв. 

	Сен-Клер сайн санаат эзэнд худалдсан зарц нарынхаа сэтгэлийг жаахан ч гэсэн тайтгаруулахаар хэлдэг хэзээ ч үл биелэх үг нь мөн гэж дотроо бодсон бололтой жаахан зогсов. Гэвч юм хэлсэнгүй, гагцхүү Томыг морио эмээллэ гэж айлдав. 

	Жич Томын захидлыг мөн оройд нь бичиж шуудангийн газар саадгүй хүргэж өгсөн билээ. 

	
Арван есдүгээр бүлэг : КЕНТУККИД

	Өгүүлэх нь: Зуны өдөр үдэш болох тийш хандан зочдын өрөөний тэлж нээсэн хаалга, цонхоор хонгор салхи сэрвэгэнэн, Шелби авгай мөн өрөөний хажуугийн хоёр этгээд дэх асар бүхий том танхимд, нэг зөөлөн сандлын түшлэгийг налан сууж өөр нэг дээр хоёр хөлөө тавиад хоолны дараах навчин тамхиа татан сэтгэлээ цэнгүүлж байлаа. Тэр нь онгорхой үүдний дэргэд угалз хатгаж суув. Нэг юмыг нарийвчлан бодсон царайтай, саналаа хар хүндээ хэлэх гээд зохих үеийг харж байх мэт билээ.

	— Хлоя маань Томоос захиа авсан шүү дээ гэж Шелби ахай сая өгүүлэв. 

	— Өө тийм үү! Тэндээ найз нөхөдтэй болж дээ. Тэгээд ямар сууж байна гэнэ дээ? гэхэд, 

	— Бүх байдлыг нь шинжихэд нэг тун сайн айлд очсон бололтой. Хүн өөрт нь их сайн, ажил нь хүнд биш юм байх гэв. 

	Шелби авгай хэлрүүн:

	— Тэр харин сайн байна, би туйлын баярлаж байна, чин сэтгэлээсээ баярлаж байна. Тийм бол Том маань өмнө зүгт бүүр идээшчихээд эргэж ирэхгүй ч гэж магадгүй нь шив дээ гэхэд, 

	— Үгүй шүү ердөө ч үгүй, сэтгэл нь туйлын зовж хэзээ буцааж авах нь вэ л гэж асуусан байна билээ гэвэл, 

	— Түүнийг ч харин би хэлж чадахгүй байна. Нэг л өртэй болчихвол дахиад гардаггүй юм шив дээ. Би ч намагт шигдчихсэн юм шиг л байх юм. Нэгнээс нь авч нөгөөгийн өрийг төлж урд хормойгоороо хойдхыгоо нөхнө гэгч болох юм. Амьсгал уужуухан авч, тамхи татахын зуургүй зүг бүхнээс л зээллэг нэхэмжлэх бичиг ч гэх шиг элдвийн муусайн юм овоороод ирэх юм гэв. 

	— Найз минь, би бодвол манай энэ аж явдлыг засчхаж болох байх. Морьдоо бүгдийг худалдаж орхиё, нэг фермээ мөн худалдаад бүх өрөө таглачихъя л даа, тэгвэл... гэхэд, 

	— Эмили, чи битгий дэмий юм ярь л даа! Та бол эрхэм сайн эхнэр, тан шиг хүн бүх Кентуккид олдохгүй, харин ажил хэргийн тухайд бол, ер нь эхнэрүүдийн нэг адил, тун юу ч үл ойлгоно гэв. 

	Шелби ахай өчрүүн:

	— Тийм ч байж магадгүй. Хэдий тийм боловч та санаагаа над хэлж байж болно шүү дээ. Ядахдаа бүх зээл авсан, өртэй хүнийхээ нэрсийг над аль л даа, би арга чаргыг нь эрж ая зүйг нь олъё гэхэд, 

	— Боль оо, Эмили! Намайг зовоохоо зогсооч дээ! Өөрийнхөө хүнд байдлыг өөрөө нарийвчлан сэнхэрч мэдэхгүй шахам байхад та тал бүрээс нь тэгшлээд, чимхээд хийчихдэг Хлоягийн хуушуур шиг л болгож орхих юм ярих юм. Үгүй, үгүй, энэ бүгдэд таны ухаан арай хүрэхгүй! 

	Шелби авгай өөрийнхөө зөвийг эхнэртээ ухамсарлуулах гэж дуугаа чангалж ч үзэв. 

	Эхнэр нь санаа алдах гэснээ битүүхэн дарж орхив. Том, Хлоя хоёрт гаргасан амандаа заавал хүрэх гэж үнэхээр хичээсэн билээ, гэтэл дахин ийм саад гарсанд сэтгэл нь их л зовно. 

	— Бид тэр мөнгийг нь хураачхаж чадах гэж үү дээ? Хөөрхий муу Хлоя хэчнээн их горьдож байгаа юм даа! гэвэл,

	— Тоогүй тоогүй! Би арай эртэдчихэж л дээ, тэгье ингэе гэж ам гардаггүй л байх байсан юм. Чингэхэд одоо харин энэ учрыг Хлояд тайлбарлан хэлж өгөх нь хамгийн зэв байна. Томыг эргэж ирэхгүй гэдэг бодолд дасаг. Нэг хоёр жилээс өөр нэг эхнэртэй болно биз, түүнчлэн Хлоя ч гэсэн өөр нөхөр ханьтай болохыг бодвол таарах даа гэхэд, 

	— Шелби авгай! Би негрүүддээ тэдний эр эм болон суух нь биднийхтэй яг адил ариун нандин зүйл гэж сургадаг, тиймд одоо би Хлояд ийм үг хэлж хэрхэн болох вэ! Эдгээр өмөг түшиггүй амьтдад гарсан амаа мартаж орхиж яаж болох вэ, нөхөр минь. Хэрэв мөнгө олох өөр зам байхгүй бол би хөгжим заая даа. Миний олох мөнгө түүнийг буцааж авахад хүрнэ гэхэд, 

	— Та биеэ тэгж доромжлох гэж үү, Эмили? Тийм явдалд би хүргүүлэхгүй. 

	— Доромжлох гэнэ ээ? Над бол харин, хүн миний үгийг итгэхгүй болох нь хамаагүй илүү доромжлол мөн гэв. 

	Шелби авгай өгүүлрүүн:

	— Таны баатар үйл, үл биелэх мөрөөдөлд дуртайг би мэднэ, гэвч Донки хотын үйл явдалд орохын өмнө урьдчилан сайтар эргэцүүлэн бодох хэрэгтэй, Эмили... гэв. 

	Тэр үед байшингийн асар дээр Хлоя эгч гарч ирэн тэр хоёрын яриаг таслав. 

	— Ахай та болгооно уу... гэж Хлоя эгч өгүүлсэнд эзэгтэй суудлаас босон, 

	— Юу гээ вэ, Хлоя? гэвэл, 

	— Ахайтан, шувуу үзэхгүй сэн болов уу? гэв. 

	Шелби ахай байшингийн асар дээр гарч ирэн, зэрэгцүүлж өрсөн цоров, нугасыг ажиглан ширтэж буй Хлоя өөд инээмсэглэн харав. 

	— Цорвоор хуушуур хийвэл болох юм уу гэж би сая бодов гэхэд, 

	— Хлоя эгч минь над ер ялгалгүй. Юу хийхээ өөрөө л мэд гэв.

	Хлоя байсан газраасаа хөдлөлгүй, алган дээрээ нэг цорвыг эргүүлж тойруулж байв. Сэтгэл нь өөр юман дээр байх бололтой. Тийн байсаар сая пирхийтэл инээж ийн өчрүүн:

	— Тэнгэр минь, юунд эзэн та хоёр хамаг мөнгө тань гартаа байхад мөнгө хаанаас олох вэ гэж бодол болж байна вэ? гэж Хлоя хэлээд дахин нирхийтэл инээв. 

	— Чи юу гэнэ ээ? Би ойлгохгүй байна гэж Шелби ахай Хлояг өөрийнхөө нөхөртэйгөө ярьсан яриаг эхнээс нь аван дуустал сонссон болов уу гэж огт сэжиглэлгүй хэлэв. Нөгөө нь инээн ийн өгүүлрүүн:

	— Ахайтан өөрөө бодоод үзэгтүн! Бусад ноёд хар арьстнуудаа хөлслөөд их мөнгө авч байх юм. Яах гэж ийм сүргийг гэртээ байлгаж байх юм бэ, тэднийг чинь тэжээхэд юм хэрэгтэй шүү дээ! гэвэл, 

	— Чингээд Хлоя чи ямар санал гаргах гэж байна? гэхэд, 

	— Над гаргах санал ер алга аа, ахай минь. Харин Луисвиллд нэг... юу гэнэ вэ,.. нэг нарийн боовны газар бий, тэнд хуушуур сайн хийдэг нэг хүн хэрэгтэй гэнэ гэж Сэм ярьж байна. Хөлс нь долоо хоногт дөрвөн янчаан юм гэнэ гэхэд, 

	— За тэгээд? гэхэд, 

	— Чингээд би ингэж бодож байгаа юм: Саллигаар одоо жинхэнэ ёстой ажил хийлгэх цаг болжээ. Би түүнтэй, хэчнээн ч жил ноцолдов доо, овоо ч сурсан шүү. Хэрэв ахайтан намайг тийш нь явуулбал мөнгө олдох нь тэр шүү дээ. Би хийсэн хайрмал, хуушуур хоёроороо хэний ч өмнө очиход санаа зовохгүй, ямар ч боовчин голохгүй шүү гэв. 

	— Нарийн боовчин гэдэг юм гэхэд, 

	— За тийм, нарийн боовчин ч гэсэн гэв. 

	— Хүүхдүүдээ яах вэ, хаях уу? гэхэд, 

	— Тэнгэр минь дээ, ахай минь! Хөвгүүд нь овоо өсжээ, ажил хийх, шаламгай шүү. Охин минь зүгээр байхдаа ер муухай ааш гаргахгүй, төдий л арчлаад байх юм байхгүй. Салли түүнийг гэртээ аваад байна гэв. 

	— Луисвилл эндээс хол шүү дээ гэхэд Хлоя ийн өчрүүн:

	— Түүгээр намайг айлгаж хэн чадах вэ? Гол уруудаад л байдаг биз дээ? Яаж мэдэх вэ, муу өвгөн маань ч тэр хавьд байж болох шүү дээ гэж хэлээд Шелби ахайн царай руу юу гэх бол гэсэн байдалтай харав. 

	— Үгүй, Хлоя, тэр чинь цаашаа хол оо, хэдэн зуун миль цаана байдаг юм гэв. 

	Энэ үгэнд Хлоягийн царай хувьсхийв. 

	— За яах вэ, чи нөхөртөө арай л ойртох юм. Болно, би чамайг явуулъя, харин чиний олсон хөлсийг нэг ч мөнгө үлдээлгүй цөмийг нь Томыг суллаж авахад зориулна гэв. 

	Нарны гэрэл тусахад мөнгөн цагаан болох хурын үүл мэт Хлоя эгчийн бараан царай гэгээ орж, тэр үгийг сонсохдоо баярын туяа гялбалаа. 

	— Тэнгэр минь, ахайтан минь! Ямар ч сайхан буянтай хүн бэ дээ, та чинь! Би өөрөө л тэгэх юм сан гэж бодсон билээ. Над бол юу ч хэрэггүй, гутал хувцас ч хэрэггүй. Би бүх мөнгөө нэг ч зоос орхилгүй хадгална. Харин нэг жилд хэдэн долоо хоног байдаг юм бэ, ахай минь? гэхэд нь, 

	— Тавин хоёр гэж Шелби ахай хариулав. 

	— Сүрхий юм даа! Долоо хоног бүр дөрвөн янчаан олох нь байна шүү!  Чингэвэл жилдээ бүгд хэд болох вэ? гэвэл, 

	— Хоёр зуун найман янчаан гэв. 

	— Хээ ер! гэж Хлоя гайхан баярлаж, — Бүгд мөнгийг олохын тул хэчнээн хоног ажил хийх вэ? гэхэд, 

	— Дөрвөн жил гаруй, тав ч магадгүй. Харин бүх мөнгийг чи ганцаараа олох гэх явдалгүй, би бас дээр нь мөнгө нэмэрлэнэ гэв. 

	— Та багшилна гэж яаж болох вэ? Хэн түүнийг чинь тэсвэрлэж хүлээх юм бэ! Тийм ажил танд тохирохгүй гэж эзэн зөв хэлж байна гэхэд, 

	— Зүгээр, Хлоя битгий зов. Би овгийнхоо нэрийг гутаахгүй гэж Шелби ахай инээмсэглэн, — Чи тэгээд хэзээ явъя гэж бодож байна? гэвэл, 

	— Надад бодож байгаа юм одоохондоо алга аа, харин Сэм Луисвиллд даага аваачиж худалдахаар явахдаа намайг аваад явъя гэсэн билээ. Би жаал зугаа юм зэхчихсэн... Хэрэв ахайтан зөвшөөрвөл би маргааш өглөө Сэмтэй хамт явъя. Над нэвтрэх бичиг, ажлын үнэмлэх хоёр л хэрэгтэй байна гэв. 

	— За, Хлоя, хэрэв Шелби авгай эс татгалзвал, би цөмийг бүтээе. Харин урьдаар өөртэй нь зөвлөж ярих хэрэгтэй гээд Шелби ахай дээшээ гарсанд баярласан Хлоя хөл нь газар хүрэхгүй шахам овоохойдоо ирж, явахаар бэлтгэв. 

	— Жорж агь аа, та юу ч мэдээгүй л байна аа! Маргааш Луисвилл орлоо! гэж хүүхдийнхээ хувцсыг ялгаж салгаж байхад нь орж ирсэн Жорж Шелбид тэр өчив. — Юмнуудыг нь цөмийг үзэж харж, эмхлэх хэрэгтэй байна. Жорж агь минь явлаа, долоо хоногт дөрвөн янчаан авч байна, тэгэхээр ахай мөнгийг минь хадгалан муу өвгөнийг минь буцааж авна гэхэд, Жорж дуу алдан:

	— Хэ, яасан сайн юм бэ! Та хэзээ явах нь вэ? гэвэл, 

	— Маргааш өглөө Сэмтэй хамт явна. Харин Жорж агь та суугаад бидний энэ явдлын тухай муу өвгөнд минь хэдэн үг бичиж орхивол сайн сан гэхэд нь Жорж:

	— Одоо бичье. Биднээс чимээ сонсохдоо Том авга их баярлана даа! Би одоо гэртээ гүйж хариад цаас аваад ирье. Хлоя эгч ээ, шинэ унагануудынхаа тухай бас бичнэ шүү, тийм ээ?

	— Тэгэлгүй яах вэ, Жорж агь минь за та яваад ир, энэ хооронд би нэг жаахан идээ бэлдээд орхиё. Муу хөгшин Хлоягийндоо мөддөө хоол зооглохгүй биз дээ, одоо ч! гэв.

	 


Хорьдугаар бүлэг : НОГОО ШАРЛАЖ, ЦЭЦЭГ ГАНДАНА

	Түүнээс өдөр хоног өнгөрсөөр удалгүй хоёр жил болоход Том ойр дотнын хүмүүсээс хагацсан учир мөрөөдөн сэтгэх нь олонтоо, хэдий чингэвч гуниг зовнилд хэзээ ч автагдсангүй ямар ахуй нөхцөлд байвч нэгэн аятай зүйл олж чадан, жич библи судраа уншихад нь сэтгэл дотор нь тайвшран сэргэж байлаа. 

	Түүний бичсэн захидлын хариу төдий иржээ. Жоржийн том тодхон үсгээр бичсэн тэр захидал нь Томын хэлээр тасалгааны нөгөө этгээдээс уншиж гаргахуйц тодорхой билээ. Энэ захидалд Хлоя эгчийг Луисвилл дахь нарийн боовны газар ажил хийж буй, зүйл бүрийн хуушуур, торт хийхдээ туйлын чадамгай учир багагүй мөнгө олж, тэр мөнгөө нэг зоос ч алдалгүй Томыг гарган авахаар хадгалж байна. Моз, Пит хоёр өсөж бойжин, жаахан дүү нь өрөө тасалгаа бүрээр сүлжин гүйж, Салли болон эздийн өөрсдийн нь гар дээр байна гэжээ. 

	Хлоя эгчийн үгүйд овоохой нь хаалттай байх ажээ! Жич Жорж үүний тухай тодорхойлохдоо Томыг эргэж ирэхэд овоохойг нь засаж шинээр будна гэж хүртэл бичихээ залхуурсангүй. 

	Захидлын төгсгөлд Жорж өөрийнхөө үзэж байгаа хичээлээ тоочоод хичээл нэг бүрийн нэрийг том үсгээр өдий төдий угалзлуулан бичээд дараа нь Томын эзгүйд төрсөн дөрвөн унаганы нэр зүсийг дурдан, хамтад аав ээжийнхээ биеийг сайн гэж мэдэгдсэн байв. 

	Уул захидлыг хэдийгээр илүү дутуугүй нэлээд хөндий байдалтай бичсэн боловч Томд түүнээс гайхамшигт юм ертөнцөд үгүй мэт санагдана. Том энэ захидлаас үнэхээр уйдахгүй, байн байн сонирхохоор үл барам нэг өдөр Еватай хоёул түүнийг хуулж туурганд хадсугай гэж зөвлөв. Харин чингэвэл захидлын хуудасны нэг тал нь үл үзэгдэх болсон тул энэ төлөвлөгөөгөө биелүүлсэнгүй. 

	Түүнээс Том, Ева хоёрын найрсаг харьцаа өдрөөс өдөр ирэх тутам зузаарч, Том зах зээлээр явахдаа хамгийн сайхан цэцгийн багцыг Евад сонгон, болж гүйцсэн тоор буюу алтан жүржийг түүнд авчирч өгдөг билээ. Тийнхүү харьж ирэхдээ тэр жаалхан охины хонгор үсийг холоос харан, хүүхдийн нарийн хоолойгоор, 

	— За Том авга аа, өнөөдөр та над юу авчрав аа, үзүүлээч! гэхийг нь сонсохдоо цээж дүүрэн баясдаг байв. 

	Тэр үед Сен-Клер гэрээ нүүлгэж Поншартрен нуурын зах дахь өөрийн харшид буужээ. Зуны халуунд хэн чадал хүрвэл хотын бүгчим амьсгалаас зайлан тэнгисийн сэрүүн салхи сэнгэнэх энэ эргийн зүг зугтаахыг хичээнэ. 

	Сен-Клерийн энэ тал бүхэндээ асар тагттай сэрүүн харшийн гэгээвч нь ногоо зүлэг, халуун орны цэцэг ургамал анхилсан асар том цэцэрлэг өөд ханджээ. Үүний мухарлаж тахирласан зам нь нарны гэрэлд мөнгөн оч гялбалзан, уудам цэлгэр толь нь улам улам хурц, үзэсгэлэн төгөлдөр болсоор байгаа цэнхэр нуурт шууд тулж очно. 

	Нар шингэж, тэнгэрийн хаяа улайран тэнгисийн ус тэнгэр хоёрын хооронд зааг нь үл мэдэгдэн, улбар ягаан туяа сацарсан усан дээгүүр далбаат онгоц гулгах адил хөвөн, огторгуйн гүнд түрүүчийн одод сүүмэлзэн, дор ахуй туяа нь чичгэнэн хөдөлнө. 

	Том, Ева хоёр усны эрэг дээрх ногоон ургамал бүрхсэн сэхээвч доторх урт сандал дээр сууж байв. 

	— Том авга аа, би удахгүй тэнд очно шүү гэж охин хэлэв. 

	— Хаашаа тэр вэ, Ева авхай? 

	Охин суудлаас босон гараараа огторгуй заав. 

	Томын зүрх шимшрэн, Еваг урьдын адил өдий төдий болтол цэцэрлэг дотор тоглож, гүйж харайж чадахаа больж, гар нь улам туранхай, нүүр нь цонхигор, амьсгал нь давч болсоор байгааг дотроо сэтгэв. Мөн түүнчлэн ямар ч эм уугаад Евагийн ханиалга нь дарагдахгүй юм гэж Офелия ахайн үглэж байдаг нь санаанд оров. Одоо ч гэсэн охины хацар нь халуу оргисоор байв... хэдий чингэвч тэр сайн санаат эхнэрийн сануулж байсан үгийг одоо хүртэл ер эргэцүүлж бодсонгүй билээ. Тийнхүү яг энэ үед Офелия ахайн сэтгэл зовсон дуу алсад сонстон:

	— Ева! Ева! Энэ хар чийгээр чи өчнөөн болтол цэцэрлэг дотор байна гэж дээ! гэв. 

	Мөнөөхөн хоёр, сэхээвчээс түргэн гарч гэрийн зүг яаран алхав. Офелия ахай энэ яваа насандаа өвчтөн хүн олныг үзжээ. Бага цагаас шинэ Англид байхдаа сайхан залуу насыг хөнөөн, эцэг болохоос аль өмнө үхлийн тэмдгийг тавьдаг, энэ сэмхэн гэтэж ирэх аюулт өвчний эртний шинж тэмдгүүдийг таньдаг болсон байжээ. Тиймд Евагийн хий ханиах, хацар нь туурах ажиглагдахгүй өнгөрч чадахгүй, нүдний нь гялалзах, халууран хөөрөнгүй байхад нь ч хууртахгүй билээ. 

	Тийнхүү өөрийн болгоомжлон эмээхээ Сен-Клерт ойлгуулах боловч, тэр урьд нь чингэдэггүй авир гарган муухай аашилж, 

	— Нагац та битгий дэмий, чалчаад байгаач ээ! Сонсохоор л уур хүрэх юм! Энэ хүүхдийн өсөж байхыг та харахгүй байна гэж үү дээ, даанч? Хурдан өсөхдөө л тамир нь сул байгаа биз гэдэг билээ. 

	— Тэгвэл яагаад энэ их ханиаж байна? гэхэд нь,

	— Дэмий үг, ярих юмаа олж ядах юм! Жаахан ханиад л хүрээ биз, өөр яав л гэж гэв. 

	— Гэвч Элиза Жейн, Эллен, Мари Сендерс нар цөм л ингэж эхэлсэн шүү дээ гэв. 

	— Элдвийн аймшигтай юм ярихаа боль доо, та! Ийм хашир суучихсан өвчтөн өргөгчид санаагаараа л зохиоход бэлхэн байдаг, хүүхдийг найтаах буюу ханиалгах төдий л ингээд сүйд болов, чингээд сүйд болов л гэдэг юм. Еваг сайн харж байж үз, үдэш болсон хойно гэрээс нь бүү гарга, битгий ядраа, тэгж байтал хэд хоногоос бие нь засраад явчихна. 

	Сен-Клер хэдийгээр аман дээрээ ингэж хэлж байвч, үнэн чанартаа охиныхоо төлөө сэтгэл түгших нь өдөр ирэх тутам нэмэгдэн, охиныгоо зовнин байнга ажиж заримдаа түүнийг огт эрүүл юм гэж, ханиалга нь бол хүүхдэд хааяа тохиолддог ходоодны ханиалга гэж санавч, харин түүнийг биеэсээ холдуулахгүй, морь унуулан өөрөө авч явах нь олонтоо үзэгдэх болж, тамирын элдэв эмийн жорыг өдөр бүр авчран охины биед хэрэгтэй учраас ч биш ерөөс гэм болохгүй тул уулгахыг мэрийж байв. 

	
Хорин нэгдүгээр бүлэг : ЭНРИК

	Түүнээс нэг өдөр Сен-Клерийн ах Альфред их хүүгийн хамт эднийд айлчлан иржээ. Арван хоёр настай Энрик бол хар нүдтэй, гоолиг биетэй, насандаа тэнцэхээргүй захирангуй, гэвч цовоо хөгжилтэй хар хүү. Зээ охинтойгоо анх танилцсанаас эхлэн түүний амарлингуй эелдэг ааш, сайхан санааг гайхан биширчээ.

	Ева нэг бяцхан жагар цагаан морьтой, тэр нь явахдаа аятайхан номхон, өөртэй нь адилхан тайван дөлгөөн билээ. 

	Зочдыг ирсний маргааш өглөө нь хоёр морь эмээллэн байшингийн асрын өмнө авчрав. Том авга жагар хүлгийг хөтлөн, арван гурав дөрвөн насны нэг сайхан жаал холимог хүү саяхан Энрикт үлэмж үнэтэй худалдан авч өгсөн араб морийг авчирлаа. 

	Энрик морио хараад гэнэт уурлан:

	— Додо! Энэ чинь юу гэгч вэ? Залхуу амьтан чи, морийг минь арчсангүй байна аа? гэхэд энэ дахиад тоос болгочихжээ гэж эмээн өчвөл, дуугүй бай, муу адгуус! гэж Энрик зандран ташуураа далайж, бас үг хэлэх санаатай юу! гэв.

	— Энрик агь аа... гэж холимог хэлэх гэв. Гэтэл Энрик ташуураа далайн түүний нүүр дундуур ороолгож, гар дээрээс нь угзран өмнөө сөхөргөж хар чадлаараа занчин, 

	— Ингээд чи залхуур! Урьдаас үг сөрөхийг чинь би чамд үзүүлж өгье! Одоохон наад морио зогсоолд нь аваачаад цэвэрлэ. Хэрээ мэдэж загна, муу нохой! гэхэд, Том ийн өчрүүн: 

	— Ноёнтоон, Додо танд энэ морь саравчнаас гаргасны дараа шороон дээр өөрөө хөрвөөчихсөн гэж айлтгах гэсэн юм. Харин арчиж цэвэрлэсэн үү гэвэл үнэхээр миний нүдэн дээр арчсан юм гэвэл, 

	— Чи дуугаа тат, чамаас асуусан хүн алга! гэж зандраад гутлынхаа өсгий дээр эргэн цэнхэр хувцас өмсөн зогсож байгаа Евагийн зүг асар өөд гүйн одов.

	— Нагац аа, уучлаарай! Энэ нэг муу мангуугаас болж намайг хүлээлгэж орхив. Энд жаахан сууя, тэр хоёр одоохон хүрээд ирнэ... Хөөе чи, энэ чинь яаж орхив оо? Яагаад чи ийм зовуурьтай царай гаргана вэ? гэхэд, 

	— Чи юунд Додог гомдоочхов? Ийм догшин хэрцгий байх чинь яасан муухай юм бэ! гэж Ева хэлэв. 

	— Догшин хэрцгий гэж ээ? Ева хонгор минь, би чамайг ойлгохгүй байна гэж хар хүү гайхан өгүүлэв. 

	— Хэрэв чи ийм байдалтай байх юм бол намайг "Ева, хонгор минь" гэж битгий нэрлэ гэв. 

	— Нагац аа, чи Додог мэдэхгүй, өөрөөр байлгаж болохгүй хүн. Худалч, баширч, хэрэв дор нь эс зогсоож байвал, дэндэнэ. Аав дандаа тэгдэг юм гэв. 

	— Том авга юу болсныг нь хэлсэн шүү дээ, тэр ердөө худал хэлдэггүй гэхэд, 

	— Өө тийм бол нэг онцгой негр юм даа! Додо бол амаа л хөдөлгөхдөө худлаа ярина гэвэл, 

	— Тэр чинь чамаас айхдаа л тийм болж байна даа гэв. 

	— Ева чи яагаад Додогийн төлөө ингэж зовоод байгаа юм бэ? Аягүй бол би чамайг түүнтэй хардах нь байна шүү! гэвэл, 

	— Түүнд ямар ч буруу байхгүй байхад чи түүнийг зодов гэв. 

	— За яах вэ, тэгвэл энэ зодуулсан нь дараагийн буруу хэрэгт нь хамаараг. Додог ташуураар хааяа ороолгож байхад гэмгүй, бас л нэг янзын хүүхэд шүү. Харин чи ингэж хайрлан өрөвдөх бол би түүнийг чиний дэргэд зодож байхаа больё гэв. 

	Ингэж амлахыг нь Ева ер тоосонгүй, харин нагацдаа өөрийнхөө зөвийг ойлгуулахаар хэчнээн оролдовч бүтсэнгүй. 

	Төдий Додо морьдыг авчрав. 

	— За болж, Додо, чи мэрийсэн байна гэж залуу эзэн нэлээд зөөлөн дуугаар өгүүлэн, — Морь барьж бай, би Еваг мордуулъя гэв. 

	Додог ойртон ирж морины хажууд зогсоход царай нь зовуурьтай уйлчихсан байв. 

	Энрик эмэгтэй хүнийг хүндэтгэх аашаар нагацыгаа эмээл дээр нь унуулаад жолоог нь өгсөнд, Ева Додогийн зүг бөхийн ийн өгүүлрүүн:

	— Би чамд их баярлав, Додо! Чи сайн хүүхэд байна гэв. 

	Холимгийн гайхсан нүдний харц Евагийн нүүр дээр тусан, хацар нь улсхийн, нүдэнд нь нулимс гүйлгэнэж иртэл, 

	— Додо! гэж эзэн нь захирах дуугаар дуудав. 

	Жаал хүү ухасхийн түүний моринд ойртвол

	— Май, чи энэ мөнгөөр чихэр авч идээрэй гэж Энрик өгүүлэн, мориндоо мордоод Евагийн хамт давхин одов. Жаал хүү холдон явагч морьтны хойноос удаан ширтэж зогсов. Нэг нь мөнгө өгсөн, харин нөгөө нь эелдэг зөөлөн хэдэн үг хэлсэн, тэр нь хавьгүй илүү сайхан санагдаж билээ. 

	Сен-Клер ах дүү хоёр цэцэрлэгийн гүнд суун энэ бүх явдлыг харжээ. 

	Огюстений царай хувьсхийсэн боловч, инээдтэй тоомсоргүй асуулт тавин хязгаарласан нь: 

	— Манайхны бүгд найрамдах улсын хүмүүжил гэдэг маань энэ биз дээ, Альфред? гэхэд, 

	— Энрик гал дөл шиг л ууртай гэж нөгөө нь ажиггүй хариулав. 

	— Ийм уур нь биед нь тус болно байх гэж чи боддог уу? гэж Огюстен хүйтэн царайгаар асуув. 

	— Яая гэх вэ дээ? Жигтэйхэн догшин амьтан. Бид гэртээ ер хавирахаа больсон. За Додо ч гэсэн сүрхий зодож байхад тун гэм болохгүй гэв. 

	— Танай Энрик бүгд найрамдах улсын анхдугаар тангараг: «Хүн бүхэн эрх тэгш, эрх чөлөөтэй болон төрнө» гэдгийг иймэрхүү хэлбэрээр сурч авч байгаа юм биз дээ гэхэд, 

	— Оо тэр яах вэ! Энэ бол Том Жефферсоны францчуудаас ханатлаа сонссон уярангуй дэмий үг. Одоо цагт тэр чалчаа үгийг санахад ч талаар мэт байна гэхэд, 

	— Тийм ээ, чиний зөв ч байж магадгүй гэж Огюстен их л утгатай хэлэв. 

	Ах нь цааш нь үргэлжлэн:

	— Хүн бүхэн эрх чөлөөтэй, тэгш адил төрөх бус гэдгийг бид сайн мэднэ. Миний бодолд бол бүгд найрамдахчуудын донгосох нь шал дэмий юм. Харин эрдэм номтой, буянтай гүн нарийн оюун ухаан, хүмүүжилтэй улс л тэгш эрхтэй байхаас биш муусайн харц нар чингэх ёсгүй гэвэл, Огюстен угтан:

	— Хэрэв чи энэ бодлогоо харц нарт сэнхрүүлж чаддаг сан бол энэ явдал тэр нэг цагт Францад оргин бадарсан биш үү гэв. 

	— Харц нарыг захиргаандаа дарж, атган дахь аргамжаа өчүүхэн зуур ч сулруулж болохгүй! гэж Альфред хөлөө дэвсэн хэлсэн үгээ батлав. 

	— Гэвч тэдний толгойгоо өндийлгөх үед л хичээгээрэй дээ! Зөвхөн Сан-Домингод юу болсныг3 л санаад орхи гэв. 

	— Гайгүй! Манай энд тийм юм гаргахгүй байж дөнгөнө. Харин негрүүдийг эрдэм номтой болгон хөгжүүлэх хэрэгтэй гэх мэтийн яриаг л үүрд хөлийг нь таслах хэрэгтэй. Дорд ангид элдэв ном огт хэрэггүй гэхэд, Огюстен:

	— Чи дэндүү орой санаа авчээ. Эрдэм ном тэдэнд сургана, харин ямрыг гэдэг нь мэдэх хэрэг. Манай нийгмийн тогтолцоо бол зэрлэг балмад, догшин хэрцгий загнахаас өөр юм үзүүлж чадахгүй байна. Негрүүд хүн дүрсээ алдан адгуус болон хувирч байгаа явдал бол бидний буруу, харин хэзээ нэгэн цагт тэднийг толгойгоо өндийлгөхөд бид муу юм үзэх болно шүү! гэвэл, 

	— Тийм явдал хэзээ ч болохгүй! гэж Альфред тосон хариулав. 

	Сен-Клер өгүүлрүүн:

	— За яах вэ, тогоон дотор уур гаргаад хавхгийг нь чанга түгжээд дээрээс нь сууж орхи. Тэгээд юу болох нь вэ үзье л дээ гэв. 

	Альфред хариулруун:

	— Үзье л дээ! Хэрэв машин торохгүй ажиллан, тогоо нь бүтэн бол, хавхаг дээр нь суухад ч аюул байхгүй гэв.

	— Арван зургаадугаар Людовикийн үеийн Францын язгууртнууд яг л ингэж бодож байв, гэтэл өнөөдөр Австри улс, түүнчлэн Есдүгээр Пий ийм бодлоготой байна. Харин нэг өдөр л тогоо дэлбэ үсрэн та бүхэн цөм агаарт дэгдэх болно шүү дээ гэвэл, 

	Альфред инээн:

	— Бид хоёрын хэн нь зөв болохыг ирээдүй үзүүлнэ дээ гэв. 

	— Миний үгийг санаж яваарай. Олон түмэн бослого гарган доод анги бидний эрхийг барих болно шүү гэхэд, 

	— Улаан бүгд найрамдахын дэмий үгийг давтахаа боль, Огюстен! Чи ер гудамжны илтгэгч л болох нь бололтой. Тийм болох төлөв чамд ч бий л дээ. Харин миний тухайд бол танай тэр бузар харцыг бидний эзэд болохын өмнө үхэж чадна байх гэж найдаж байна гэв.

	— Бузар ч юм уу, бузар биш ч юм уу, цаг нь ирнэ, тэгэхэд та нарыг захирна шүү дээ! Харин тэдний ямар ямар эзэд болох нь ганцхан бидний байдлаас болно! Францын язгууртан нар санкюлот хэт хувьсгалчдыг толгой дээрээ буулгав, Хаитид ард түмэн... гэхэд нь, 

	— Болно, Огюстен! Тэр муухай Хаитийн чинь явдлын тухай ярихаа цэглэе! Хэрэв тэнд англи сакс нар байсан бол шал өөр юм болох байсан юм. Англи саксон арьстан дэлхийн жинхэнэ эзэд нь байх ёстой юм, хэзээ ч тийм л байна! Эрх мэдэл бидний гарт байна, дорд анги бол бидэнд захирагдаж байх ёстой! гэхдээ Альфред дахин хөлөө дэвсэн, — Битгий ай! Бидний зэвсэг баттай гарт зэхээстэй бий гэв. 

	— Юу гэж хэлэх вэ дээ! Танай Энрикийн нэг адил хүмүүжил болсон танай хөвгүүд зэвсгийн тань сайн манаа болно вий, тэдний хүйтэн сэтгэл, тэвчээр нь их ээ! Харин нэг зүйр үг байдаг, түүнийг санаж яв: «Хэрэв өөрийгөө захирч чадахгүй бол бусдыг захирахыг бүү сэд» гэсэн юм гэв. 

	Альфред дотроо юм бодон:

	— Тийм ээ, энэ асуудал хялбар биш. Манай энэ төрийн үед хүүхдийг хүмүүжүүлэхэд хүнд ээ. Манай үед тэртэй тэргүй ширүүн байгаа шуналд дэндүү их чөлөө тавьж өгч байна. Энрикийн төлөө би их л зовдог. Уул нь эрхэм шударга, цагаан санаатай гэвч жаахан л уурлавал яахын ч аргагүй. Би түүнийг хүний үгийг сонсохоо хараахан мартаагүй байгаагаар нь хойд зүг сургуульд явуулах юм уу гэж бодож байна. Хэрэв тэнд очвол тэр захирагдагчдын дотор биш, тэгш эрхтэй хүмүүсийн дотор байх болно гэв. 

	— За тэр дээ! Хэрвээ яг хүүхдийг хүмүүжүүлэх гэдэг хүн төрөлтийн нэг чухаг үйл хэргийг биелүүлэхэд саад болж байгаа бол манай төр ёсонд сүрхий дутагдал байна даа гэхэд, 

	— Чи бид хоёр энэ тухай өчнөөн төчнөөн ярьсан шүү дээ, Огюстен, харин ямар ч үр дүн олсонгүй. Тэгснээс харин нэг шатар нүүчихье, аль вэ гэв. 

	Ах дүү хоёр байшингийн асар өөд авиран гарч хөнгөн хулсан сандал дээр суун шатар өрөхөд Альфред ийн хэлрүүн:

	— Хэрэв би чиний адил бодлоготой бол би гараа хумхин суухгүй сэн билээ гэхэд, 

	— Би эргэлзэхгүй байна! Чи бол хөдөлгөөнтэй хүн. Харин хэрэв чи би байсан бол юу хийх вэ? гэвэл, 

	— Яах вэ дээ, жишээ нь, боолуудаа юманд сургах байсан гэж Альфред басамжлан инээмсэглэж хариулав. 

	Ах дүү хоёр тоглоомдоо анхаарлаа тавихыг орхиод гагцхүү цэцэрлэг дотор морины туурай торжигноход сая өндийж харав. 

	— Хүүхдүүд маань ч ирлээ гэж Огюстен сандлаас босон, — Альфред чи хараач! Үүнээс сайхан юм гэж ер нь байдаг болов уу?! гэв. 

	Үнэндээ ч тэдний нүдэнд харагдаж байгаа үзэгдэл туйлын сайхан билээ. Буржгар үстэй Энрик царай нь улайсхийн үзэсгэлэнт зээгийн зүг эмээл дээрээ жишүүхэн сууж, хөгжилтэй инээнэ. Мориор давхисандаа охины хацар халан, цэнхэр малгайн доогуур цухуйх алтан шаргал үс нь нэн тод туяарна. 

	Альфред дуу алдан:

	— Чиний охин ямар хөөрхөн юм бэ! Цагаа ирэхэд хэчнээн олон хүний сэтгэл зүрх энэ охины төлөө шаналах бол доо! гэхэд, 

	— Чиний хэлдэг зөв болов уу гэж би зовж байна! гэж Сен-Клер гэнэт эмгэнэх сэтгэл төрөн өгүүлж, шатаар доошоо хурдан бууж, охиноо мориноос нь буулгахдаа, — Ева, миний гэрэлт нар минь ээ! Зүдрэв үү, хүүхэн минь? гэж хэлэн элгэндээ чанга тэврэв. 

	— Үгүй аав аа, гэж охин хариулав. 

	Гэвч эцэг нь түүний огцом давчуу амьсгалыг ажихгүй өнгөрсөнгүй. 

	— Юунд ийн хурдан давхив аа? Биед чинь муу шүү дээ! гэхэд, 

	— Аав минь надад тун аятайхан байсан учир би хамгийгаа мартаж орхижээ! гэв. 

	Сен-Клер охиноо зочдын өрөөнд аваачин зөөлөн давшуурга дээр хэвтүүлээд, 

	— Энрик, чи Еваг хайрлах хэрэгтэй. Тийм хурдан давхиж болохгүйг анхаар гэж тэр хэлэв. 

	Хар хүү давшуурга дээр суун зээ охины гараас барьж, 

	— Би хэзээд хайрлаж байя гэв. 

	Түдэлгүй Евагийн амьсгал дарагдаж, эцэг авга хоёр нь шатраа тавин хүүхдүүдээ зөнд нь орхив. 

	Энрик хэлрүүн:

	— Ева аа, аав тун удахгүй буцах гэнэ, иймд бид хоёр уулзахгүй их удах тул би их зовж байна. Хэрэв би чиний дэргэд байвал, зангаа засаж, Додод ширүүн байхаа болих сон билээ гэв.

	 


Хорин хоёрдугаар бүлэг : ЗӨН БЭЛГЭ

	Түүнээс хоёр хоноод Альфред хүүгийн хамт явсан тэр үеэс эхлэн, нагацыгаа байхад хэтэрхий ядартлаа наадаж зугаацсан Евагийн бие хурдан доройтов. 

	Нэг орой Сен-Клер охиндоо худалдан авсан баримлыг үзүүлээр түүнийг дуудсанд, Ева асар өөд гарч ирэв. Жаргаж буй нарны туяа цагаан хувцастай нарийхан биеийг нь хүрээлэн, хацар нь халуу оргин, нүд нь халуурсан мэт гялалзахыг эцэг нь үзээд зүрх нь шимшрэн, охиныгоо дэргэдээ авчирсан байтлаа юу хэлэх гэснээ мартаж орхижээ. 

	— Ева, хайрт охин минь, бие нь гайгүй юу? Гайгүй бол оо биз, тийм? гэхэд нь, Ева санамсаргүй тов тодхон ийн хэлрүүн:

	— Аав аа, би эртнээс тантай ярих гэсэн юм. Одоо миний бие улам муудахын урьд хэлье гэв. 

	Сен-Клерийн бүх бие чичрэн, охиныгоо өвөр дээрээ суулгав. Ева толгойгоо эцгийн өвчүүнд наалдуулан ийн өчрүүн:

	— Юуг нь нуух вэ, аав аа би удахгүй та нарыг орхиод явна, тэгээд ер эргэж ирэхгүй. Ингэж хэлмэгц охин нулимс мэлтгэнүүлэв. 

	Сен-Клер хоолой нь чичрэн:

	— Ева минь, хонгор минь, битгий тийм үг хэлээч дээ! Энэ нь зөвхөн мэдрэлээс болоод чиний сэтгэл дэндүү уймарч орхижээ. Элдвийн муухай бодлыг хол таягдан хая. Энэ хар! Би чамд авсан юм гэхэд, Ева гарыг нь аяархан түлхэж, 

	— Аав аа, тийм биш ээ, та биеэ битгий хуур. Миний бие дээрдээгүй удахгүй та нараас хагацаж одохоо би мэдэж байна. Хэрэв аав минь та болон миний хайрт найз нар эс байдаг сан бол би туйлын золтой байсан билээ. Би эндээс явах сан гэж бодох юм, тун их бодож байна гэв. 

	— Миний хүү ээ! Яагаад чи ийм их гунигтай болов? Аав нь бол чамайгаа л жаргуулахын тул юм бүхнийг хийж байна гэхэд, 

	— Аав минь эргэн тойронд ийм их гаслан зовлон дүүрэн байхад гуниглахгүй яах вэ! Хэдий тийм боловч аав минь танаас хагацахад над хэцүү байна гэв. 

	— Юуны тухай чи ярьж байна вэ? Юунд чи төчнөөн сэтгэл зовно вэ? гэвэл, 

	— Олон юм байна аа, аав минь... Би манай зовлонт боолчуудын төлөө зовж байна. Тэд над туйлын хайртай, над их сайн... Еэ аав минь ээ! Тэднийг эрх чөлөөтэй болгочхож болдог ч болоосой гэв. 

	— Хүү минь ээ! Тэд манайд муу амьдарч байна гэж үү дээ? гэхэд, 

	— Хэрэв танд ямар нэг гай зэтгэр тохиолдвол яах вэ? Тан шиг хүн олон биш ээ. Альфред авга бол танаас шал өөр, эжий ч мөн тийм заяа муут өнөөх муу Прюгийн эздийг бод л доо. Яасан хатуу сэтгэлтэй хүмүүс байдаг юм бэ! 

	Ева! Чи дэндүү уярангуй сэтгэлтэй юм. Тийм юмыг миний чихэнд дуулгах гэж яаж байж болох вэ! гэв. 

	— Тэр чинь миний сэтгэлийг зовоох юм аа, аав минь. Та бол намайг аз жаргалтай, зовлон эмгэнэлгүйгээр барахгүй, элдэв гунигт юмыг чихэндээ ч сонсохгүй яваасай гэж байна. Энэ сайн хэрэг биш ээ: Юу гэвэл бусад хүний амьдрал зай завсаргүй зовлон зүдүүрээр дүүрэн байна. 

	Би бүгдийг мэдэх ёстой, тэгээд бодоод л байх юм, бодоод л байх юм... Аав аа, боолчуудыг бүгдийг нь тавиад явуулчхаж болохгүй юу? гэхэд, 

	— Хүү минь чи надаас хэцүү юм асууж байна. Боолыг эзэмших гэдэг бол туйлын муу муухай хэрэг болох нь илэрхий. Ингэж бодох хүн олон, би ч мөн чингэж бодно. Манай оронд нэг ч боолгүй болоосой гэж би хүснэ. Гэтэл яаж тийм болгохыг би мэдэхгүй юм гэхэд

	— Аав аа, та бол ийм эрхэм шударга, сайн санаат хүн, үг хэлэхдээ чадамгай! Иймд та бол бусдыг боолчуудаа суллаж тавь гэж ятган сургаж чадна шүү дээ. Намайг үхэхэд аав минь, намайг бодон энэ явдлыг хийгээрэй! Хэрэв чаддаг сан бол би тэд боолчуудыг өөрөө суллаж орхих сон билээ гэв. 

	— Чи хэдийд үхэх юм бэ? Ева ингэж битгий ярь л даа гэж Сен-Клер зүрхэн тус хутга шаах мэт болон, — Чи бол энэ дэлхий дээр миний ганц үр шүү дээ! гэв. 

	— Хөөрхий муу Прю бас л нэг хүүхэдтэй байсан... Ганц хайрт эрдэнэ л байв. Эх нь түүнийгээ уйлж байхыг сонсовч яаж ч чаддаггүй байлаа. Аав минь, тэдгээр заяа муут хүмүүс өөрсдийнхөө хүүхдэд таны над хайртай байдгаас дутуугүй хайртай! Тэдэнд туслагтун! Асрагч бол хүүхдээ бодон дандаа уйлж байдаг. Том мөн өөрцгүй төрөл төрөгсдөө санан мөрөөдсөөр байна. Гэр бүлээсээ хагацсан негрүүд бас бус хэчнээн олон байна гэж санана вэ! Яасан хэцүү юм бэ, аав минь! гэхэд, 

	— За! За тийм хонгор минь, чиний хүсэж байгаа бүхнийг би хийнэ, харин хүү минь битгий зов, үхэл зовлонгийн тухай битгий ярь даа гэж Сен-Клер эелдэг дуугаар өгүүлэв. 

	— Аав аа, намайг юу яаснаас... гээд Ева түгдрэн, баттай биш ийн хэлрүүн: — Намайг явчихаар Томыг гэрт нь хариулна гэж та над ам өг дөө гэхэд,

	— Тэгнэ, хайрт минь. Цөм бүгдийг ёсоор бүтээнэ. Чиний хүсэж байгаа бүгдийг бүтээнэ гэв. Үдшийн сүүдэр улам улам өнгөрөхөд Сен-Клер охиноо унтах өрөөнд өргөн аваачаад, орондоо ороход нь зарц нарыг буцаан өөрөө түүнийг бүүвэйлэн нойрсуулав. 

	
Хорин гуравдугаар дүлэг : ҮХЭЛ 3ОВЛОН

	Еваг сүүлийн хэдэн өдөр хөл дээр нь барьж байсан хуурамч хүч дуусав. Түүний зөөлхөн алхах чимээ цэцэрлэг дотор улам ховор сонстон, асар өөд харсан цонхны дэргэдэх бяцхан давшуурга дээр голдуу хэвтэн нуурын ус руу дотроо юм бодсон уйтгарт харцаар удтал гөлрөн харах нь олонтоо үзэгдэх болжээ.

	Нэг өдөр мөн тэнд хэвтэн эхийгээ хажуудаа байхад Ева ийн хэлрүүн:

	— Ээж ээ, би үсээ хайчилж богино болгоё гэхэд, 

	— Яах нь тэр вэ? гэж Мари асуув. 

	— Арай тамиртай байгаа дээрээ үсээ нөхөд найз нартаа түгээе. Авга эгчийг дуудаач, хайч аваад ир гээ гэв. Мари зэргэлдээ тасалгаанаас Офелия ахайг дуудан авчрав. 

	Охин өөдөөс нь өндийж толгойгоо сэгсэрсэнд алтан шаргал цагаригласан үс нь мөрөн дээгүүр нь задран буухад, 

	— Авга эгч ээ, хургаа хайчилчихлаа гэв. Сен-Клер ваартай жимс охинд өгөөд орж ирэхдээ,

	— Энэ чинь юу болж байна аа? гэж гайхан асуувал

	— Аав аа, би үсээ тайрахаар шийдэв, дэндүү урт болоод халуу оргиод байх юм, харин бут хонгорцгоос нь бүх гэрийнхэндээ бэлэглэнэ гэв. 

	Сен-Клер Офелия ахайд өгүүлрүүн:

	— Мэдэгдэхээргүй шиг л тайрч үзээрэй. Елинийнхээ үелэн цагаригласан үсэнд аав нь бахдаж явдаг юм гэв.

	Түүний бие шүдээ зуун хөмсөг зангидан зогсож алтан шаргал үсний дундуур хайч гүйн хяргахыг харна. 

	Охин үсээ аван, бут бутаар нь туранхай хуруугаа ороож, эцгийн зүг зовнисон царайтай нүднийхээ булангаар харж нэг нэгээр нь өвдөг дээрээ тавьж байв. 

	— За одоо манай найз нарыг бүгдийг нь дуудаад орхи, над тэдэнд хэлмээр юм байна гэж Еваг сая өгүүлэхэд, 

	— Тэгье гэж Сен-Клер арайхийн ганц үг дуугарав. 

	Офелия ахай Евагийн хүссэнийг ёсчлон биелүүлээд тушаал өгсөнд удалгүй бүх зарц нар түүний орыг тойрон зогсов. 

	Ева хэвтэн, дэрэн дээр задгай үс нь бутран унжиж, хацар нь ув улаан толбо мэт харагдан, туранхай нүүр, цэнхэр нүдний гүн харцыг нэн тодорхой болгоно. 

	Зарц нар бие биеийн царай руу харан гуниглан толгой сажна, эмэгтэйчүүд хормогчоороо нүүрээ дарна. Анхандаа тасалгаа дотор чив чимээгүй байв. 

	Тийм байтал Ева дэрэн дээрээс өндийн ийн өгүүлрүүн:

	— Миний хайрт найз нар аа, би та нарт бүгдэд тань хайртай учир та нартайгаа уулзъя гэсэн юм. Та нар цөм надад цаг ямагт сайн байв. Одоо та бүхэн Евагаасаа бяцхан бэлэг хүлээн ав, тэр бэлгийг харахдаа намайг дурсан санаж яваарай. Хүн бүрд би үснээсээ нэг бутыг өгье... гэв.

	Негрүүд нулимс унаган, эхэр татаж орны дэргэд шаван өвчтөний гараас энэрэнгүй хайрт сэтгэлийн эцсийн тэмдгийг хүлээн авч байлаа. 

	Офелия ахай сэтгэл хөдөлсөн энэ үзэгдэл охины биед нөлөөлж магадгүй гэж эмээн болгоомжилж, тэднийг Евагийн орноос холдмогц тасалгаанд удаан байлгүй гарч одох дохио өгч байлаа. 

	Эцэст нь Том, асрагч хоёр үлдэн бусад нь бүгд явсан байв. Ева хэлрүүн

	— Том авга аа, энэ хамгийн сайхан бутыг танд өгье. Асрагч минь, хайрт сайн асрагч минь чи ч бас ав гэж хэлээд хөгшин холимгийг хайрлан тэврэв. 

	Хөөрхий шударга тэр эмэгтэй гашуун нулимс унаган өчрүүн:

	— Ева авхай минь, би таныгаа үгүйд яаж байх юм бэ! Ганц муу намайг хэнд гэж орхин одох нь вэ? гэв.

	Офелия ахай тэр хоёрыг гаргаад үүдээ хаав. Сен-Клер гараараа нүдээ халхлан зөөлөн сандал дээр сууж байв. 

	— Аав аа! гэж Ева гарт нь хүрч шивнэв. 

	Эцэг нь давхийсэн боловч, юу ч дуугарсангүй.

	— Аав аа, хайрт аав минь гэж охин дахин өгүүлэв. 

	— Над чи тэгээд юу ч бэлэглэхгүй юм уу? гэж тэр гунигтай инээмсэглэн асуувал, 

	— Энэ бүгдээрээ таны хувь шүү дээ гэж Ева тосон хариулж, — Ээж та хоёрын хувь, авга эгч ч бас хэчнээнийг авбал аваг. Би хөөрхий найз нартаа бэлгийг өөрийн биеэр тарааж өгсөн юм учир нь... учир нь та нар, аав аа, намайг үгүйд, үүнийг санах ч үгүй байж болно... гэв. 

	Түүнээс Евагийн бие түргэн дордож, өвчний төгсгөл юу болох нь бүгдэд илэрхий болов. Эдгэрнэ байх гэдэг горьдлого алга билээ. Офелия ахайг өдөр шөнөгүй охиныг сахих болсноос хойш сая тэр эрхэм чанарт эмэгтэйн сайныг гэрийн дотор жинхэнэ ёсоор ухамсарлав. Хашир дадамгай гар, ажигч нүд, соргог саруул самбаа өвчтөнийг сувилахад ямар ч барагтайхан ажлыг үл мэдэгдэн гүйцэтгэн чадах өрөөний дотор тайван тохитой болгон зохиох, эмчийн зааврыг ягштал биелүүлэх энэ бүхэн нь Офелия ахайг хэнээр ч сольж үл болох сувилагч болгов. Урьд энэ авгайн хачин ааш, өмнөдийн хүнд дэндүү мэт санагдах чанга байдал, юм бүхний гоочийг нь барах гэдэгт нь гайхдаг байсан хүн одоо ийм л хүн Евагийн дэргэд байх хэрэгтэйг ойлгов. 

	— Том авга ч гэсэн өвчтэй охины тасалгаанд ихээхэн цагийг нөхцөөх болжээ. Ева нам тайван хэвтэж чадахгүй, хүн өргөж явбал биед нь аятай билээ. Тийнхүү Томд энэ өвчин эмгэгт нэрвэгдэн эцэж турсан охиныг гар дээрээ өргөн тасалгаа дотор буюу асар дээр өөдөө сөөргөө явахаас илүү баяр үгүй бөлгөө. Жич өглөөгүүр өвчтөний бие арай цовоо, нуурын зүгээс сэрүүн салхи үлээхэд Том, Еваг тэврэн цэцэрлэг доторх алтан жүржийн модны ёроолоор явж, эсвэл урт вандан дээр суун дуртай дууг нь аялж өгдөг байв. 

	Сен-Клер ч бас Еваг өргөн явдаг билээ. Гэвч Томоос тэнхээгээр дутуу тул охин түүнийг нь мэдээд, 

	— Аав аа, Том авга надтай жаахан яваг. Хөөрхий тэр амьтан над өчүүхэн ч гэсэн тус болох сон гэж хүсэж байна гэхэд, 

	— Надад ч бас тийм хүсэл байна шүү, Ева! гэж Сен-Клер хариулав. 

	— Та бол харин хамаг бүгдийг хийж байна шүү! Ном уншиж өгч байна, шөнө надтай хамт сууж байна... Гэтэл Том бол намайг өргөж явах, дуу дуулах хоёроос цаашгүй тэгээд тэр бол танаас илүү чадалтай болохоор авч явахад нь амар байгаа гэв. 

	Ганцхан Том ч Евад тус болох сон гэж хүсэл мөрөөдөл болж байгаа хэрэг биш ээ. Негрүүд цөм дор бүрдээ хэр чадлынхаа хэрээр түүнд туслах сан гэж бодож байв. 

	Хөөрхий асрагч хайрт охиндоо очих сон гэж чин зүрхнээс гориловч Мари тух алдав гэж өдөр шөнийн цагт бяцхан ч биеэсээ холдуулахгүй. Хэрэв Мари тух алдах юм бол бусад хүмүүс цөм тухгүй болно. 

	— Энэ үед би биеэ онцгой хамгаалах ёстой, энэ бол миний эрхэм зорилго. Учир юу гэвэл жаахныгаа өргөж би хамаг чадлаа нэгмөсөн барав гэж Мари өгүүлэх билээ. 

	— Тэр үүргээс чамайг нагац эгч сулласан юм биш үү, амраг гэж Сен-Клер эс зөвшөөрөхөд, 

	— Эрчүүд л ингэж бодож чадна. Хүнд өвчтэй байгаа хүүхдийнхээ төлөө зовнин байх эхийн зовлонг үгүй болгож болох юм шиг! За маргалдаад яах вэ дээ. Миний сэтгэлийн эмгэнэлийг та ямар мэдэхээр биш. Энэ явдлыг би тан шиг хөнгөн үзэж чадахгүй гэв. 

	Сен-Клер эхнэрийнхээ үгийг сонсоод инээмсэглэв. 

	Түүний инээмсэглэхийг энэ удаа уучилж болно. 

	Тэрхэн үед Сен-Клер инээмсэглэж болохоор байв, учир юу гэвэл Ева эцсийнхээ хэдэн өдрийг тун нам гүм өнгөргөн байх тул ойртон ирж яваа үхэл нь ажиглагдах нөхцөлгүй байлаа. Энэ охин зовж зүдэрсэнгүй, гагцхүү өдөр ирэх тутам тэнхээ тамиргүй болж байв. Евагийн сэтгэлийг нь зовоочих болов уу гээд эцэстээ ч хэлж чадахгүй нууж байгаа зөн бодлоо ярьдаг ганц хүн нь түүний шударга найз Том бил ээ. 

	Том шөнөд, өөрийнхөө муу өрөөнд унтахаа хэдийнээ болиод дуудмагц босон харайхад бэлхэн байхын тул асар дээр унтдаг болжээ. 

	Нэг өдөр Офелия ахай ийн асууруун:

	— Том авга аа, чи яагаад эзэнгүй нохой шиг аль санасан газраа унтаад өгдөг бол оо вэ? Би чамайг юм бүхэнд журмыг сахидаг томоотой хүн гэж боддог байв гэхэд, 

	— Фели ахай минь, тэр бүгд цөм үнэн, гэвч одоо ийм цагт гэтэл, 

	— Ямар цаг гэж? гэвэл,

	— Аяар, Фели ахай аа, эзэн дуулж орхих вий... Фели ахай өнөө шөнө бид хэн нэгэн маань сэрэмжлэх хэрэгтэй шүү гэв. 

	— Ева авхай биеэ муу байна гэж хэл ээ юү? гэвэл, 

	— Үгүй... Харин одоо удахгүй гэж л өнөө өглөө над хэлж байна билээ гэв. 

	Үдшийн арав - арван нэгэн цагийн үед Офелия ахай гаднах хаалгыг оньслон түгжих гэж гарахдаа асар дээр агсан Томтой уулзан энэ яриаг ярьжээ. 

	Офелия ахай тийм хэтэрхий мэдрэл догшин гүн лав сэтгэдэг хүн биш, гэвч Том туйлын учир утгатай өгүүлсэн учир түүний үгийг хайхрахгүй өнгөрүүлж эс чадав. 

	Тэр өдөр Ева ердийн цагаас илүү цовоо, хөгжилтэйгөөр үл барам орон дээрээ сууж тоглоом, нарийн юмаа уудлан, хэнд юу өгөхийг хуваарилан бодож байв. Ийм сэргэлэн, үг яриатай байх нь ойрдоо ер харагдаагүй, Сен-Клер үдэш охиныгоо эргээд орж ирвэл яг л урьдын Ева хэвээр, ер хувираагүй мэт санагдав. Эцэг нь түүнийг үнсээд Офелия ахайд ийн хэлрүүн! 

	— Нагац эгч ээ, бид охиныхоо амийг аварчхаж ч магадгүй дээ. Хараач, сайжирч байна шүү! гээд өөрийнхөө тасалгаанд буцахдаа сэтгэлдээ ийм хөнгөн байхыг үзээгүй удсанаа мэдэв. Гэтэл шөнө дундын хэрд Евагийн өрөөнд хүн нааш цаашаа явах сонстов. Өглөө болтол сэрүүн байхаар шийдвэрлэсэн Офелия ахай шөнө дундын үес өвчтөний царай дээр «биш болох тэмдэг» гарахыг ажиглав. Чингэмэгц асар дээр гарч Томыг дуудсанд тэр даруй босон харайв. 

	— Том оо бушуу эмчид оч! Жаахан ч оройтож болохгүй гэж Офелия ахай хэлээд Сен-Клерийн өрөөний үүдийг тогшин: 

	— Огюстен, гараад ирээч! гэв. Энэ үгийг сонсмогц Сен-Клерийн зүрхэнд хутга шаах мэт болон, давхийн босон харайж өрөөнөөсөө гүйн гарч унтаж буй Евагийн дэргэд агшин зуур хүрч ирэн дээрээс нь өнгийн зогсов. 

	Яагаад дотор нь палхийв? Юу нүдэнд нь харагдав? Яагаад тэд Офелия ахайтай харилцан үг сольсонгүй вэ? гэвэл энэ асуултад хүнийг үхүүлж, царай дээр нь бараг үл ажиглагдам боловч ямар ч горьдлого үл байх эргэшгүй эцэс болохын тэмдгийг үзсэн хүн л хариу өгнө! 

	Үхлийн хар сүүдэр Евагийн бяцхан нүүрийг хараахан дайраагүй байх тул тайван тунгалаг байв. 

	Сен-Клер, Офелия ахай хоёр чив чимээгүй түүний зүг гөлрөн зогсоно. 

	Тасалгаа дотор гагцхүү цагийн явах сонстох нь ийм гүн чимээгүйд яасан ч чанга юм бэ дээ! 

	Том, эмчийн хамт орж ирэв. Эмч Евагийн царайг харснаа мөн бусдын нэг адил орны хажууд зогсоод, дараа нь ийн асууруун:

	— Энэ нь хэдийд эхлэв? гэвэл, 

	— Шөнө дундын хэрд гэж Офелия ахай хариулав. Төдий эмчийн ирэхэд сэрсэн Мари яаран хүрч ирээд, 

	— Огюстен!.. Нагац эгч ээ! юу бол оо вэ? гэхэд, 

	— Ш-ш! гэж Сен-Клер шивнэн зогсоож, — Нас барж байна гэв. 

	Асрагч тэр үгийг сонсоод зарц нарыг сэрээхээр яаран ухасхийв. Удалгүй бүх гэр хотлоор босоцгоон өрөө тасалгаанд гэрэл асан хүний хөлийн чимээ сонстон, асрын шилэн хаалганы цаана бөлцийсөн нүднүүд харагдана. Харин Сен-Клерт тэр бүгд огт харагдахгүй, түүний өмнө нь ганцхан нойрсон буй охины царай харагдана.

	— Ингээд дахин сэрэхгүй болчхов гэж үү, ядахдаа ганц ч үг дуугараасай гэж сая тэр өгүүлэн Евагийн дээрээс тонгойж чихэнд нь: — Ева, миний баяр жаргал минь ээ! гэж шивнэв. 

	Охин том цэнхэр нүдээ нээн, уруулд нь инээмсэглэх байдал тодрон, дэрэн дээрээс толгойгоо өндийлгөн, үг хэлэх гэж байх бололтой... 

	— Намайг таньж байна уу, Ева!? гэхэд нь, 

	— Аав аа, хайртай аав минь! гэж эцсийн чадлаа цуглуулан дөнгөж дуулдахуйц өгүүлээд, эцгийнхээ хүзүүгээр тэврэв. 

	Гэтэл охины гар нь дорогш сул унан, нүүр нь үхлийн тэмдэг орон таталдаж, уруулаараа агаар татан ядаж бачимдахад, 

	— Тэнгэр минь! гэж Сен-Клер дуу алдан буруу харж Томын гарыг базсанаа мэдэлгүй, — Том оо, найз нөхөр минь! Би яах бил ээ, тэсэж чадахгүй нь гэв. 

	Томын хар нүүр дээгүүр нулимс бөнжгөнөн гоожив. 

	— Зүрх минь хагарах нь! Тэнгэр минь би залбиръя, шаналахыг нь багасгаж хайрла! гэхэд, 

	— Одоо төгслөө, сахиус өршөө! Эзэн та харж үзээч дээ! гэв. 

	Охин нь ядарчихсан юм шиг гүнзгий амьсгалан хэвтэнэ. Цэнхэр нүдний нь хөдөлгөөнгүй харц алсыг ширтэнэ. Тийнхүү энэ царай үнэхээр агуу тайван учир гашуудан уйлагчид нам гүм болж, бүгдээрээ амьсгалаа даран ор тойрон бөөгнөрөв. 

	— Ева! гэж Сен-Клер шивнэн хэлэв, гэвч охин нь хэдийнээ сонсохгүй болжээ. 

	Ануухан инээмсэглэх царай нүүрэн дээр нь тодорсоор, тийнхүү Ева нас барав аа.

	 


Хорин дөрөвдүгээр бүлэг : ҮЛДЭГСДИЙН БАЙДАЛ

	Түүнээс Еваг оршуулсны дараа хэд хоноод Сен-Клерийнх хотод нүүж ирэв. Сэтгэлийн зовлонд гүнээ нэрвэгдсэн Огюстен яах аргаа олж ядан, бяцхан ч болов тайтгарахын тул байр байдлаа өөрчлөх гэж шийдвэрлэн харш хийгээд саяхан оршуулсан булш бүхий цэцэрлэгийг орхин Шинэ Орлеан руу нүүжээ. 

	Сен-Клер зүрхний шимшрэн эвэршээхийг өдөр тутмын үйл ажил, шинэ шинэ зүйлээр дарахыг оролдохдоо гэртээ бараг байдаггүй байлаа. Түүнтэй гудамж зээлд буюу цайны газар уулзсан хүн түүний хүнд гарзыг гагцхүү малгай дээрх бэлэвсрэлийн даавуугаар л тааварлан мэднэ, учир юу гэвэл Сен-Клер инээмсэглэн, хүнтэй ярьж хөөрөн, сонин бичиг уншиж, улс төрийн тухай шүүмжлэн хэлэлцэж, энэ тэр явдлаар хөөцөлдөж байв. Харин энэ санаа амар гадаад өнгөний дор булшны хүйтэн жавар хоосон болсон сэтгэлийн харанхуй гаслан бий гэж түүний танил хэний нь ч дотор орсонгүй. 

	Мари нэг өдөр Офелия ахайд гомдол гарган:

	— Сен-Клер жигтэй хүн! Би урьд ерөөс хүнийг хайрлах сэтгэлтэй л юм бол хөөрхий муу Еваг л хайрлах байж гэж түүнийг боддог байлаа. Гэтэл одоо түүнийгээ бараг мартчихаа шив. Түүний тухай үг хэлүүлэх ч үгүй юм. Би эрийгээ тийм сэтгэлгүй хүн гэж ер санаагүй! гэв. 

	— Цээл усны урсгал удаан, гэж Офелия ахай утга төгөлдөр хэлэв. 

	— За яршиг! Юу л базаав гэнэ үү, чи! Сэтгэлийн гүнийг далдалж үл болно, заавал хүнд мэдэгдэнэ. Харин гүнзгий сэтгэж чаддаг хүмүүс л хамгийн зол заяа муутай байна миний зовлонг тэр даанч мэдэхгүйд нь би түүн шиг болоосой гэж бодох юм гэхэд, 

	— Ахайтан, эзэн гэж зүүд сүүдэр шиг л юм болчихжээ. Түүнийг юу ч идэхгүй юм гэж зарц нар ярьж байна шүү гэж асрагч дундаас нь орон нулимсаа арчин цааш нь хэлрүүн: — Яаж ч Ева хонгорыгоо мартаж чадах вэ дээ! Эвий хөөрхий охиныг хэн ч мартахгүй! гэв. 

	— За мэдэхгүй, юу ч атугай намайг л тэр огтхон ч өрөвдөхгүй юм байна гэж Мари өгүүлэн, — Намайг хайрласан нэг ч үг хэлж байхыг нь би сонссонгүй, гэтэл эхийн сэтгэл гэдэг чинь эцгийнхтэй адилтгашгүй шүү дээ гэв. 

	Офелия ахай, 

	— Хар сэтгэл харанхуй гэдэг дээ гэж ширүүн аялгуугаар хэлсэнд, 

	— Чухам чухам! Миний юу сэтгэж байхыг хэн ч мэдэхгүй. Газар дээр ганцхан Ева минь л намайг мэддэг сэн, одоо тэр минь наддаа байхгүй болжээ гэж Мари өгүүлэн зөөлөн сандлын түшлэгийг гэдрэг налан гашуудан уйлав. 

	Энэ үед Сен-Клерийн өрөөнд шал өөр юмны тухай ярилцаж байлаа. 

	Эзнийгээ нүд салгалгүй харж байсан Том түүнийг өрөөндөө орж явчихыг нь ажиглаад, гарч ирэх болов уу гэж зөндөө хүлээж ядаад хойноос нь өрөөнд нь сэмхэн оров. Сен-Клер толгойгоо салаавчлан давшуурга дээр хэвтэж байв. 

	Томын хайр, эмгэнэл бүрхсэн царайг харж уяран гуйсан харцыг нь ажигламагц Томын гарыг барин магнайгаа түүнд наалдуулан, тэр ийн хэлрүүн:

	— Том минь ээ, над бүх ертөнц хов хоосон болчихлоо! гэхэд, Том, 

	— Би мэдэж байна эзэн минь, мэдэж байна. Харин та тэнгэрт бишрэгтүн! Эмгэнэл зовлонг дааж өнгөргөхөд тань тэр танд тусална гэхэд, 

	— За тэгье дээ найз минь! Одоо чи яв, намайг ганцаарыг минь орхичих. Чи бид хоёр ярих юм бий, одоо ярихгүй гэв. 

	Тийнхүү Том дуугүй гарч одов. 

	
Хорин тавдугаар бүлэг : ТИЙМ ТАВИЛАН АЛГА! 

	Өдөр хоног тэрэгний тэнхлэг адил эргэн өнгөрч, бяцхан завийг залгаж орхисон усны эргүүлгийн дээр амьдралын долгион дахин битүүрэн нийлэв. Учир нь өдөр бүрийн үйл ажил бидний сэтгэл доторхыг харгалзалгүй, эрхэндээ албан хүчээр оруулж авна. 

	Урьд бол Сен-Клерийн бүх хүсэл горьдлого нь өөрт нь мэдэгдэлгүй охины эргэн тойронд бөөгнөрөн хурж байдаг билээ. Сен-Клер ганц охиныгоо бодон мөнгөн санхүүгийн хэргийг хөтлөн зав чөлөөгөө түүнд тохируулан хуваарилдаг байв. Юм бүхнийг ганцхан Евагийн төлөө үйлддэг байсан тул тэр явдалдаа Сен-Клер нэгэнт дадаж сурчхаад одоо түүнийгээ байхгүйд хийх ч юм олдохгүй юуны ч тухай бодох юмгүй болчихжээ. 

	Харин одоо тэр боолчуудынхаа тухай урьдаас илүү анхааралтай, эрүүл саруул бодож үзэн мөн шинэ Орлеанд нүүж ирмэгц Томыг өөрийн эрхтэй болгохоор санаа тавьжээ. Харин хэдэн зүйлийг албан ёс болгон гүйцэтгэж орхивол Том өөрийн эрхтэй болчих байв. Гэтэл түүний нэгэнтээгүүр тэр үед Сен-Клер Евагийн дүрийг амьд дурсгал гэж Томд улам дотно болон, өөрөөсөө түүнийг холдуулах дургүй, олон үггүй, дуугүй хүн түүний дэргэд бараг дуугаран юм бодох билээ.

	Нэг өдөр Сен-Клер өгүүлрүүн,

	— За Том оо, чи мөнөө удалгүй эрх чөлөөт хүн болно, тиймд одоо юмаа хайрцагтаа хийж зэхэн, Кентукки өөдөө харихаа бэлтгэ гэхэд Томын нүдэнд баярын оч гялсхийн түүнчлэн "Тэнгэрийн аврал!" гэж дуу алдсан нь Сен-Клерийн дотор аягүйцэн гайхмаар болов. Албат зарцыгаа тийм амархан салж одно гэж тэр хараахан бодсонгүй ажээ.

	— Юунд чи ингэж хөөрч баясаж байгааг чинь би ойлгохгүй байна. Манайд чи тийм муу амьдарч байна уу? гэж хүйтэвтэр дуугаар асуувал, 

	— Үгүй хаанаас даа эзэн минь, тэгсэн хэрэг ер биш, би ганцхан эрх мэдэлтэй хүн болохдоо баярласан юм гэв. 

	— Эрх чөлөөтэй болохдоо чи үүнээсээ дор амьдарна шүү дээ гэхэд Том:

	— Үгүй шүү хэзээ ч чингэхгүй, Сен-Клер авгай минь гэж Том шамдан хэлэв. 

	— Чи өөрийнхөө цалин хөлсөөр манайд байгаа шигээ ингэж хувцаслаж хооллож чадахгүй шүү дээ гэхэд, 

	— Түүнийг би мэднэ ээ, Сен-Клер авгай, би мэднэ. Харин хүнийх биш өөрийнх л бол нооронхой хувцас ч яах вэ, өвсөн овоохой ч яах вэ шүү дээ. Яах ч аргагүй тийм шүү дээ. Эзэн минь, хүн төрөлхтний зан заншил нь тийм аж гэв. 

	— Том чиний зөв ч байж магад... За тэгье л дээ, нэг хоёр сар болоод чи бид хоёр хагацах болно гэв. 

	Сен-Клерт айлчин ирж байхыг уламжилсан учир энэ хоёрын яриа үүгээр дуусав. 

	Түүнээс үдийн хоолны үед Сен-Клер сэтгэл нь тогтонгуй дотроо юм бодон сууж, цайн дараа Мари, Офелия ахай нартай бараг үг дуугарсангүй, зочдын өрөөнд оров. 

	Мари шумуулаас хамгаалсан торгон бүрхүүл татсан давшуурга дээр хажуулан удалгүй унтаж хоцров. Офелия ахай дуугүй юм нэхэж суулаа. Сен-Клер төгөлдөр хуурын дэргэд суун хэдэн аялгуу дарах гэсэн боловч, төдий толгойгоо гар дээрээ буулган түр зуур болсноо босож тасалгааны дотуур нааш цааш хэд алхлан, 

	— Хөөрхий муу охин минь! Чи л намайг зөв замд минь оруулав. Нэгэнт би чамайгаа алдсан тул над одоо хэрэгтэй юм огт байхгүй, харин алдах юмгүй болсон хүн бол зориг зүрх шийдэмгий болдог юм гэхэд Офелия ахай

	— Тэгээд та одоо яая гэж байна? гэж асуусанд Сен-Клер:

	— Энэ муу заяатан, өмөг хамгаалалгүй амьтдын талаар зохих үүргээ гүйцэтгэнэ. Тэгэхдээ юуны урьд өөрийнхөө зарц нараас эхэлнэ гэж бодож байна. Хожимдоо яаж мэдэх вэ, Америкийг бүх боловсон ертөнцийн өмнө гутааж байгаа гутамшгаас нь ч авран зайлуулах завшаан над тохиолдож болох юм гэв. 

	— Боолын эзэд тэр эрхээ өөрсдийн сайн дураар болъё гэж хэлнэ гэж та санаж байна гэж үү дээ? гэвэл, 

	— Мэдэхгүй юм, бидний дотроос мөнгөний тухайд шударга ёсыг дагаж чадахгүй хүн заавал гарах биз гэж санана. 

	— Итгэлгүй гэж Офелия ахай хэлэв. 

	Сен-Клер өгүүлрүүн:

	— Харин бидний боолчууддаа эрх чөлөө олгон тавьсны дараа хэн тэднийг харж үзэж, олсон эрх чөлөөгөө өөрсдийнхөө эрх жаргалын төлөө эдлэхийг нь хэн тэдэнд сургах вэ? Боол байсан тэднийг ажил хөдөлмөрт сургахад бид дэндүү залхуу бөгөөд дадлага муутай, гэтэл ажил хөдөлмөр сурахгүй бол тэд хүн болж чадахгүй. Тэд, умар зүгт л хөдлөх байх, гэтэл үнэнийг нь хэлэхэд, умард нутагт тэдний хүмүүжүүлэгчээр ажиллаж өгөх хүн тийм олон олдох уу даа? Танайхан христосын номлолыг харьд дэлгэрүүлэгчийг илгээхдээ мөнгө хайрлахгүй өгдөг, гэтэл танай хот сууринд хар арьстан үй олноор ороход яана гэж та бодно? Тэр л сонин хэрэг! Хэрэв өмнөдийнхөн боолчуулаа суллан тавивал умардынхан тэднийг хүмүүжүүлэх ажлыг хүлээж авах уу? Танай хотод негр хүнийг гэртээ байлгах айл олон бий юү? Хэрэв би Адольфийг худалдааны үйл бүтээгч буюу эсвэл ямар нэг гар үйлдвэр сур гэж захин илгээхэд түүнийг өөрийндөө ажиллуулахаар авах худалдаачин буюу дархан олдох уу? Роз, Жейн нарыг авч сургах сургууль умар зүгт хэд бий вэ? Нагац эгч минь, улс манайхныг зөв шударга бодоосой гэж хүснэ. Бидний байдал тийм хялбархан биш ээ. Бид негрүүдийг дарлаж байна, энэ бол илэрхий баримттай явдал. Гэвч тэдэнд умар зүгт үлэмжхэн дэлгэрсэн мухар сүсгийг дааж тэсвэрлэхэд хөнгөн биш байж болох юм гэж өгүүлэн тасалгааны дундуур нэг хоёр алхсанаа

	— Жаахан салхинд гараад ирье, хотод ямар сонинтой байгааг ч олж сонсъё гэж хэлээд малгайгаа аван гарч одов. 

	Том, эзнээ хашааны хаалга хүртэл үдээд дагалдан хамт явах эсэхийг асуусанд, Сен-Клер:

	— Үгүй, юу хийх вэ найз минь, би нэг цаг болоод эргэж ирнэ гэв. 

	Нам гүм үдэш Том байшингийн асарт суун усан оргилын өөд шүршин годгодохыг ширтэн, шаагин буух чимээг сонсож ар гэрийнхнийгээ болон, удалгүй буцаж харихаа бодож байлаа. Эрх чөлөө олж аваад их ажил хийж эхнэр хүүхдийнхээ золиосыг олон тэднийг гаргаж авна. Ингэж бодохдоо гарынхаа булчинг барьж үзэн баяртай инээмсэглэв. Ганцхан өөрийн биеийнхээ эзэн нь л болоод орхивол гэр бүлийнхнийгээ боолын талхидлаас мултлан авах тул бие хүч хайрлахгүй хөдөлмөрлөх билээ. Том элдвийг бодон суусаар зүүрмэглэн, зүүдэлж байтал гэнэт гудамжинд улс шуугин хашааны хаалгыг чанга цохиход сэрэв. 

	Төдий асраас хурдан бууж хаалгыг нээвэл, дамнуурга дамнасан хүмүүс хашаан дотор орж ирэв. Дамнуурга дээр нэг хүнийг цуваар бүтээжээ. Жич дэнгийн гэрэл түүний нүүр дээр тусмагц Том өөрийн эрхгүй чанга хашхиран дуу алдаж, дамнагчдын хойноос зочдын өрөөний зүг яаран очвол, Офелия ахай юмаа нэхсэн хэвээр сууж байлаа. 

	— Юу бол оо вэ? 

	Сен-Клер үдшийн сониныг уншихаар цайны газар ороод тэнд сууж байтал жаахан юм уучихсан хоёр хүн зодолдов. Тал талаас нь хүмүүс зодолдогчдыг салгахаар ухасхийхэд, Сен-Клер мөн дэргэд нь очин нэгний нь хутгыг салгаж авах гэж байгаад сүвээ рүүгээ хутгалуулчихжээ. 

	Энэ үед байшингийн дотор үймээн бужигнаан дэгдэж, зарц нар уйлалдан асар дээгүүр гүйцгээж үсээ зулгаан, шал дээгүүр өнхрөн, Мари бухимдан муужрав. Гагцхүү Офелия ахай, Том хоёр л өөрийн ухаантай билээ. Офелия ахай Сен-Клерийг зочдын өрөөнд хэвтүүл гэж заан, төдий ор дэвсгэр бэлтгэв. Сүрхий өвдөн, үлэмж цус гарсан учир Сен-Клер ухаан алджээ. 

	Эмч ирж шархтны биеийг үзэв. Түүний царайг харсан хүн бүхэн горьдлогогүй болсныг ойлгов. Гэвч тэр хаалга цонхон дээр шавааралдаж сүүрс алдан дуу шуу болж байх негрүүдийг огт сонсоогүй мэт царай гаргаж Офелия ахайгаар элбэлцүүлэн шархыг боож гүйцээд, ийн хэлрүүн:

	— Энэ улсаа явуул. Чимээгүй тайван байлгах хэрэгтэй. Чингэлгүй хэрхэвч болохгүй гэв. 

	Сен-Клер нүдээ нээн, Офелия ахай эмч хоёрыг асар дээрээс буулгахыг оролдож байгаа уйлан хайлан зарц нарыгаа ширтэн харав. 

	— Хөөрхий заяа муутан! гэж гашуун гэмшил дүүрэн дуугаар өгүүлэв. 

	Офелия ахай зарц нарыг та нар уйлж унжин эзний биеийг дордуулж болно гэж дахин давтан ятгахад сая гарцгаав. Сен-Клер нүдээ анин дуугүй хэвтэн, хоёр цаг шахам болов. Тийн байтал гэнэт өмнө сөгдөн суугаа Томын гарт хүрч ийн хэлрүүн:

	— Хөөрхий миний муу найз! гэхэд, 

	— Юу болов эзэн минь? гэвэл, 

	— Би үхлээ... гэж Сен-Клер нам дуугаар өгүүлэн Томын гарыг атгав. 

	Чингээд хүч тамир нь суларч нүүр нь хувхайран цайж нойрсож буй хүүхдийн царай адил тайван болоод төдий гэр доторх гэрлийн туяанд гэрэлтэх нүдээ харж, «Ээж ээ!» гэж шивнэн өгүүлээд нас барлаа. 

	
Хорин зургаадугаар бүлэг : ӨМГӨӨЛӨЛ ХАМГААЛАЛГҮЙ ХҮМҮҮС

	Өгүүлэх нь: Өнчирсөн гэрт хоцрогсод айн ширвэгдэж үймэн сандрав. Залуу эзэн хамаг ид бадрангуй үедээ гэнэт нас барсанд зарц нар учирсан их гарзад харамсан гаслах нь зүйрлэшгүй. Эрийгээ нас нөгчихөд зориг дорой Мари муужран унаж ийнхүү эр эм болон холбоо тогтоосон тэр хүн нь нэгмөсөн хагацан одохдоо эцсийн үгээ ч дуугарч эс завджээ. Харин Офелия ахайн зориг үл шантран талийгаачийн эцсийн амьсгал хүртэл орны нь дэргэдээс холдоогүй түүний зовлон шаналгааг аль болохоор хөнгөтгөхийг чармайж байв. 

	Том анхандаа энэ санамсаргүй гамшиг түүнийг горьдлогын гэгээгүй боолын гинжинд оруулна гэж бодсонгүй. Гэтэл бэлэвсрэлийн торго дурдан, мөргөл эргэл, ёсчлон эмгэнэх царай дүр аль нь ч ер үгүйлэгдэлгүй хойдох явдал элбэг дэлбэг болж өнгөртөл, хөндийрсөн гэрийн дээгүүр өдөр тутмын үйл хэргийн булингарт хүйтэн долгион цалгилан бүрхэж, тэд оршин суух бүгдийн өмнө, одоо юу хийвэл зохих вэ? гэдэг хэцүү асуудал гарцаагүй тулгаран ирэв.

	Энэ асуудал нэг өдөр зарц нараа тойруулан зөөлөн сандал дээр сууж дэлгүүрээс ирүүлсэн хар өнгийн торго, бараанаасаа шилэн үзэж байгаа Марийн санаанд оров. Мөн энэ бодол умар этгээд гэрийн зүг сэдэвлэн байгаа Офелия ахайн дотор орж ирэв. Түүнчлэн догшин чанга ааштай зэвүүн эзэгтэйн мэдэлд байгаагаа ойлгож байгаа зарц нарын дотор энэ асуудал орж ирлээ. Урьдын энэрэнгүй сэтгэл энэ эзэгтэйгээс биш эзнээс эштэй байсныг эд нар сайн мэднэ, мөн саяын өнгөрүүлсэн гуниг зовлонд улам ширүүсгэсэн энэ эхнэрээс хэн ч тэднийг хаацайлж хамгаалж үл чадахыг ойлгож байв. 

	Талийгаачийг нутаглуулснаас хойш хоёр долоо шахам хоносны дараа нэг өдөр Офелия ахай өрөөндөө сууж байтал үүдийг хүн аяархан тогшив. 

Автоматаар үүсгэсэн тайлбар]

	 

	Нээж үзвэл залуу аягач холимог хүүхэн Роза үс нь сэгсийчихсэн, нулимс унаган зогсож байв. Тэр Офелия ахайг хармагц өмнө нь өвдөг дээрээ сөхрөн, дээлийн нь хормойг үнсэж, чанга дуугаар бархиран:

	— Фели ахайтан та өршөөж хайрла. Мари ахайд очиж өгөөч, гуйя таныг! Намайг хамгаалж өгөөч! Мари ахай намайг занчуулахаар явуулж байна, та энэ харагтун! гээд эвхсэн хуудас бичгийг Офелия ахайд өгөв. Тэр нь Марийн гоё бичигтэй зурвас, боолчуудыг залхаан занчих тусгай газарт мөн бичиг авч очигчийг арван таван удаа торлогдохыг гуйсан байв. 

	— Чи ямар буруу хэрэг хийсэн юм бэ? гэж Офелия ахай асуув. 

	— Аяа Фели ахай минь, миний ямар муу зантайг та эс мэдэх биш! Би Мари ахайд дээлийг нь өмсгөн үзэж байтал намайг нүүрэн дундуур минь цохиод авлаа. Чингэхэд нь би санамсаргүй хэгжүүн үг хэлж орхижээ. Түүнээс Мари ахай уурсан тийм үг хэлэхийг хэрхэвч хүлээхгүй, биеэ тоохыг минь үүрд нэгмөсөн зогсооно гэж загнаад, энэ зурвасыг бичин, намайг өөрөө аваачин өгсүгэй гэж тушаав. Ингэснээс намайг тэр дор нь алчихсан бол дээр! гэв. 

	Офелия ахай яавал зохихыг эргэцүүлэн бодож дуугүй зогсов. 

	Роза үргэлжлэн:

	— Хэрэв та буюу Мари ахай өөрөө намайг зодсон бол бас ч яах вэ гэх сэн, би хүлцэх билээ. Гэтэл Фели ахай, та бодоод үзээч дээ, намайг одоо эр хүн зодох нь байна шүү! Яасан шившигтэй юм бэ! гэв. 

	Эмэгтэйчүүд болон залуу хүүхнүүдийг зодуулахаар илгээдэг тусгай газар байдгийг Офелия ахай мэдэх ажээ. Мэдэх ч яах вэ нэг хэрэг, харин тийм ичгүүртэй муухай явдал болох нь гэж айхдаа чичрэн дагжиж байх эмэгтэйг харахад даан ч хэцүү, чингээд Офелия ахайн дотор эвгүй болж, нүүр нь халуу оргих шиг болов. Гэвч биеэ барин мөнөөхөн зурвасыг гартаа атгаж Розад ийн хэлрүүн:

	— Хүүхэн минь, эндээ байж бай, би эзэнтэй очиж яриад ирье гэв. «Ямар жигтэй амьтан бэ! Ичгэвтэр хар юм бэ! Муухай ичгүүртэй хэрэг!» гэж тэр дотроо бухимдан зочдын өрөөнд оров. 

	Мари үсээ задгай тавин, зөөлөн сандал дээр хажуулж, асрагч үсийг самнан, Жейн шал дээр суун хөлийг нь илж байв. Офелия ахай:

	— Бие тань өнөөдөр ямар байна? гэж асуув. 

	Мари гүнээ сүүрс алдан, нүдээ анин бяцхан байзнаад ийн хариулруун:

	— Ай нагац эгч минь, би өөрөө ч мэдэхгүй байна! Миний бие ер нь сайжрахгүй биз ээ! гээд гашуудлын эмжээр оёсон пансан арчуураар нүүрээ арчив. 

	Офелия ахай эвгүй юм хэлэхэд чингэх адил хоолойгоо засан: 

	— Юу... муу Розагийн тухай өөртэй чинь ярих гэж ирлээ гэв. 

	Мари нүдээ нээн цайвар хацар нь улсхийж:

	— Юу болчих оо вэ? гэж огцом дуугаар асуусанд, 

	— Роза буруугаа гэмшиж л байна гэв. 

	— Аа тийм үү! Дэндүү эртдэж дээ. Хохь нь ээ, хохь нь тэгж л байвал хаширна. Тэр муу хүүхний хэгжүүрхэхийг би хүлээж чадахгүй. Хийсэн буруу хэрэгтээ шийтгүүлээд дараа нь ухаа орно, гайгүй! гэхэд 

	— Даан ч ичгэвтэр юм. Өөр шийтгэл олдохгүй байна гэж үү дээ? гэвэл, 

	— Ичихийг үзэг! Яах вэ! Тэгүүлэх ч гэсэн юм. Бүүр давраад байгаа амьтан! Биеэ лут сайхан авхай гэж өргөмжлөөд, хэн болохоо мартаж орхисон юм! Тэгээд би одоо зааж өгөх гэж байгаа юм! гэхэд, 

	— Та энэ хатуу сэтгэлээ тэнгэрийн өмнө хариуцах болно шүү! гэв. 

	— Юу гэнэ ээ? Хатуу сэтгэл ий? Би зөвхөн арван тав цохь л гэж тушаасан юм, тэгэхдээ бас дэндүү чанга биш шүү. Тэгээд та үүнийг хатуу сэтгэл гэж хэлж байна уу? гэхэд, 

	— Өөр юу гэх вэ? Ямар ч эмэгтэй хүн тийм ичгүүртэй явдалд орсноос үхсэн нь дээр гэх байх аа гэв. 

	— Тийм муусайн юмнуудыг өөртэйгөө битгий жиш ээ. Тэд бол ийм юманд сурсан хүмүүс, тэднийг ганцхан ийм аргаар л захирахаас биш дураар нь л тавьчихвал толгой дээр гарна. Зарц нартайгаа нялганахаа боливол дээр ээ! Миний өөдөөс дураараа аашилбал би цөмийг нь тэнд явуулна! Тэгж л мэдэг гэж хэлээд Мари дийлсэн царайгаар ийш тийш харав. 

	Жейн энэ сургаалыг зөвхөн өөртөө хэлж байх мэт биеэ хураан толгойгоо мөрөндөө шигтгэж орхижээ. 

	Офелия ахай амандаа ус балгаж орхисон юм шиг сууж, энэ яриа тус үл болохыг ойлгомогц хөмхийгөө зуун босож гарав. 

	Түүнээс Офелия ахай Розаг өмөөрч очоод юу ч бүгээгүйгээ түүнд хэлэхэд хэцүү санагдав. Удалгүй нэг хар арьстан тасалгааг шагайн Розад эзэгтэйн тушаалаар занчих газар хүргэнэ гэж хэлээд хэчнээн тэр уйлж гуйвч хөөрхий түүнийг авч одов. 

	Хэд хоносноос хойш нэг өдөр Томыг байшингийн асар дээр бодол болон зогсож байтал, Сен-Клерийн үгүй болсноос эхлэн үргэлж эмгэнэн явсан Адель дэргэд нь ирэв. Тэр Мари ахайг өөртөө муу гэж бодож явдаг боловч эзний энх тунх байхад төдий сандрахгүй билээ. Харин одоо бол Адольф ойрын ирээдүйд юу болохыг мэдэхгүй ямар тавилантай болов уу гэж айн мэгдэнэ. Мари мэдлийн хүмүүстэйгээ хэд хэдэн удаа зөвлөн, Сен-Клерийн ахтай захидал харилцаад байшин хашаагаа, мөн талийгаачийнхаа зарц нарын хамт бүгдийг худалдан, жич өөрийн хувийн зарц нараа аваад эцгийнхээ тариалан дээр очихоор тогтжээ. 

	Тэндээс Адольф хэлрүүн:

	— Том оо, биднийг цөмийг маань худалдах гэнэ. Чи сонссон уу? гэвэл, 

	— Чи хаанаас дуулав? гэж Том асуув. 

	— Эзэгтэйг өмгөөлөгчтэйгөө ярилцахад нь би хөшигний ард нуугдаж орхисон юм. Хэд хоногоос биднийг үнэ хаялцуулахад аваачна гэв. 

	— Юм бүхэн тэнгэрийн таалалд байдаг! гэж Том гүнээ сүүрс алдав. Адольф уруу царайтай үргэлжлэн:

	— Тийм эзэн бидэнд хаанаас дахиж дайралдах вэ дээ, яах вэ дээ худалдаг! Эзэн байхгүй болов, эзэгтэйн гар дээр үлдсэнээс дээр ч биз дээ гэв. 

	Томын зүрх шимшрэн эвэршээж буруу харав. 

	Сэтгэлд нь эрх чөлөөг олох горьдлого, хол байгаа гэргий хүүхэд нь агшин зуур үзэгдэх шиг болоод дахин үгүй болов. 

	Төрсөн нутгийн эргийн хавьд живж байгаа хөлөг дээрх далайчинд өөрийн нь суурины байшингийн дээвэр, дуганы ганжир ингэж харагддаг... Нэг цухасхийгээд дараа нь хүчит давлагааны цаагуур үүрд нэгмөсөн далд орно. Том нүдэндээ гүйлгэнэн ирж байх эмгэнэлт нулимсыг дарахын тул гараа чанга атгав. 

	Хөөрхий Том эрх чөлөөтэй болохын хойноос сэтгэл нь машид тэмүүлэн байсан учир гэнэт ийм юм сонсоход хүнд байлаа. Тэгээд «юм бүхэн тэнгэрийн тааллаар болдог юм» гэж дахин давтан нотлох бүр дотор нь улам бэрхтэй санагдав. 

	Тэндээс Том ялангуяа Евагаас хойш өөрийгөө гойд хүндэтгэдэг болсон Офелия ахайг олж уулзахаар одов. 

	Том ийн өчрүүн:

	— Фели ахайтан, Сен-Клер авгай намайг эрх чөлөөтэй болгон суллана гэж үг өгсөн билээ. Тийнхүү бүх өргөдөл сэлтийг өргөж гүйцсэн гэж хэлж байв... Хэрэв Фели ахайтан нигүүлсэж үзсэний тухай эзэгтэйд дурсан сануулбал, нас барагчийн хүслийг ёсоор биелүүлж ч магадгүй гэхэд, Офелия ахай:

	— Тэгье, Том оо, би хэлээд үзье, чадах бүхнээ хийнэ. Харин Сен-Клер ахай л мэддэг юм бол их горьдож сэтгэлээ үймүүлэх хэрэггүй. Гэвч туршаад үзэх ёстой юм байгаа юм. 

	Энэ яриа Розагийн хэрэг өнгөрөөд хэд хоносны дараа Офелия ахай нэгэнт төрсөн нутаг умар зүг, гэр орондоо харихаар бэлтгэж байх үед гарчээ. 

	Түүнээс Офелия ахай дотроо эргэцүүлэн бодоод Розаг өмөөрөхдөө дэндүү түргэн зан гаргаж гэж дүгнэн, энэ удаа харин ширүүн авир үзүүлэхгүй, болохуйц найртай эелдэг байхаар тогтов. Тийнхүү мань сайн санаат эхнэр сүлжиж байгаа үйлээ гартаа барин бүх харийн элчний арга чадлаа хураан цуглуулаад Томын тухай хэлэлцээ хийхээр Марийн өрөөнд орж явчихлаа. 

	Мари давшуурга дээр тохой дороо дэр тавин хажуулж, саяхан Жейний дэлгүүрээс авчирсан хар пансны өөдсүүдийг үзэж байгаад, 

	— Хай даа, үүнийг л авна байгаа гэж хэлэн нэг өөдсийг хажуудаа тавин, — Ганцхан ийм эдээр бэлэвсрэлийн хувцас хийж болдог эсэхийг үл мэднэ гэхэд, Жен тосон хэлээ билүүдэж

	— Болохгүй яах вэ, ахайтан минь, Дербеннон жанжны хатан өнгөрсөн зун бэлэвсрэхдээ ийм эдээр хувцас хийж өмссөн байсан, их л сайхан харагдаж байсан даг! гэв. 

	Мари Офелия ахайн зүг хандан:

	— Танд ямар санагдана? гэхэд нөгөө нь:

	— Танай эндэхийн заншил ямар байдгийг би мэдэхгүй, та өөрөө л сонгосон нь дээр гэв. 

	Мари хэлрүүн:

	— Над өмсөх юм юу ч үгүй болов, ирэх долоо хоногт би нэгэнт явах тул юугаар дээл хийхээ даруй шийдвэрлэх хэрэгтэй гэвэл, 

	— Юу, тийм түргэн үү? гэхэд, 

	— Тийм ээ. Сен-Клерийн дүү нь эд хогшил, зарц нарыг үнэ хаялцуулан худалдаад, хашаа байшингаа итгэлтэй хүнд захиж орхи гэж бичив гэв. 

	Офелия ахай өгүүлрүүн:

	— Би яг энэ явдлын тухай тантай ярих гэсэн юм. Огюстен амьд байхдаа Томыг эрх чөлөөтэй болгоно гэж ам өгөөд, энэ талаараа нэлээд зүйлийг хийж амжжээ. Бодвол түүний эхэлсэн энэ үйлийг та төгсгөх биз гэвэл, Мари яаран тосож:

	— Тэр ч санах юм биш ээ. Том бол хамгийн үнэтэй боолуудын нэг, тэгж юмаа үрж яахин болох вэ. Ерөөс тэр эрх чөлөөтэй болоод яах гэсэн юм бэ? Ийм байх нь өөрт нь хамаагүй дээр шүү дээ гэв. 

	Офелия ахай өгүүлрүүн:

	— Том эрх чөлөөтэй хүн болохыг хүсэн мөрөөдөж байна, ингэж ч эзэн нь түүнд амласан аж гэхэд, 

	Мари дуу алдан:

	— Тэгэхгүй яах вэ! Тэд нар цөм тэгж мөрөөдөн, цаг мөнхөд л сэтгэл хангалтгүй байцгаадаг юм. Харин би бол негрүүдэд эрх чөлөө олгохыг зарчмын хувьд эсэргүүцнэ. Эзэнтэй байхдаа тэд хүн шиг аж төрж гарын дороос ч холдож явчихгүй. Харин эрхээр нь л тавьж орхивол өнгөрөх нь тэр! Тэгэхтэйгээ зэрэг л аахилж уухилан ажил хийхээ больж, залхуу хойрго, тэнэмэл амьтан болдог. Чингэсэн удаа өдий төдий бий. Эрх чөлөө тэдэнд сайн юм болохгүй гэв. 

	— Гэвч Том бол ажилсаг, номхон сүсэг бишрэлтэй шүү дээ! гэвэл, 

	— За та юу ярьж байна вэ! Намайг негрүүдийг мэдэхгүй юм гэж санана уу! Тэд чинь эзний нөмөрт шүтэж байх үедээ л сайн байдаг юм гэв. 

	— Хэрэв та түүнийг үнэ хаялцуулан худалдаж орхивол, хэний гарт очих нь ч тавгүй хэрэг. Тийм болохоор бодож үзвэл зохих л зүйл мөн гэв. 

	— Дэмий үг ээ! Сайн негр заавал муу эзэнд очих ёс хаанаас байх вэ! Муу эзэн төдий л олон биш. Дандаа л худлаа ярьцгаах юм. Би бол өмнө зүгт төрж өссөн хүн, гэтэл негрийг тэдний өөрсдийн нь зүтгэлээс гаж буруу авч байсныг ер сонсоогүй юм шиг байна. Түүнээс зовох юм ч харин үгүй байх шүү гэв. 

	Офелия ахай эрс хэлрүүн:

	— За яах вэ тийм байж, гэтэл Томд эрх чөлөө олгох гэдэг бол таны нөхрийн нас барахын өмнө хүссэн зүйл шүү дээ. Хөөрхий тэр эцэс болж байгаа Евадаа чингэж ам өгсөн болоход та түүнийг заавал бодолцох ёстой гэж би бодно гэв. 

	Мари нүдээ алчуураараа нухлан цулцан шилтэй давсыг шамдан үнэрлэж, нулимс унаган ийн өгүүлрүүн:

	— Хүн бүгд миний эсрэг байх юм, яасан хатуу сэтгэлтэй байдаг юм бэ! Очиж очиж таныг би миний эмгэнэл зовлонг дахин сөхөж гаргана байх гэж даанч санаагүй билээ. Намайг өрөвддөг хүн ч байдаг болоосой! Хэн ер ийм зовлон амсаж үзсэн бол! Төрсөн ганц охинтой байсан юм сан, тэр минь үхчихлээ, миний хялбар биш зан төлөвийг ойлгож мэдсэн нөхөр минь байлаа. Түүнийг минь бас л хар үхэл аваад явчихлаа! Ийм гашуун зовлонг дааж давахад над хэчнээн бэрх байсныг та мэднэ, тийн байтлаа түүнийг миний сэтгэлд оруулахаас та айхгүй байна. Энэ бол тун хатуу сэтгэл. Та сайн юм төлөвлөн бодсон биз, гэвч даан ч өрөвдөхгүй, даан ч хатуу сэтгэлтэй байна аа, та. 

	Ингэж Мари нулимс асгаруулан бархирч, асрагчийг дуудан гэгээвчийг нээлгэн гавар үнэрлэхээр авчруулан толгой дээр хүйтэн жин тавиулж, хувцасныхаа товчийг тайлуулав. Тийнхүү ердийн үймээн бучигнаан болоход Офелия ахай бушуухан өрөөндөө очиж нүд далд болохыг эрмэлзэв. Цааш үүний тухай ярихын ч хэрэггүй, зөвхөн хөөрч багтрахад л хүргэнэ гэж даруй ойлголоо. Түүнээс хойш Марийн нөхрийг нь буюу Еваг зарц нартайгаа ямар харьцаатай байсныг дурсаж эхэлбэл л багтран бахардах болжээ. Чингээд Офелия ахай Шелби ахайд нэг захидал бичиж Томын бүтэмж муутай байдлыг тоочин, ямар нэгэн аргаар түүнд туслахыг ихэд гуйснаар Томд тусалсан нь тэр болжээ. 

	Тэндээс удалгүй Том, Адольф болон бус хэдэн негрийг дараачийн үнэ хаялцуулахад сүрэг бэлтгэн байгаа нэг боолын худалдаачны боолчуудын саравчинд хүргэж өгөв.

	 


Хорин долоодугаар бүлэг : БООЛЫН САРАВЧ

	Боолын саравч гэдэг үг аймшигтай муухай газрыг санагдуулмаар билээ. Гэтэл тийм биш ажээ. Амьд бараа зээлд үнэ ихтэй тул түүнийг үнэд хүргэхийн тул сайтар арчлан тордож, сайн тэжээж гялалзуулах хэрэгтэй. Шинэ Орлеан дахь боолчуудын саравч аливаа нэг худалдааны агуулахаас тун багахан ялгавартай. Тэр саравчинд ойртон очиход дотор нь ямар ястай бараа байгааг үзүүлэхээр эрэгтэй эмэгтэй хэдэн негрийг үүдэнд байлгасан харагдана. 

	Хүн ирэхэд саравчинд дагуулан орж «худалдан авагчийн хүслээр ганц нэгээр буюу бөөнөөр худалдан, дэнч болгон барьцаалах, зээлийн ямар ч эд бараагаар сольж болох олон тооны эр эм, ах дүү, эцэг эх, жижигхэн хүүхдийг» үзүүлнэ. 

	Офелия авхай Мари хоёрыг ярилцсанаас хоёр хоногийн дараа Адольф, Том нарын зэрэг Сен-Клерийн хэдэн негрийг боолын саравчны эзэн Скеггс гэгчийн асрамжид шилжүүлж, тэндээс тэднийг үнэ хаялцуулахад гаргах болжээ. 

	Том нөхдийнхөө нэг адил хувцас агуулсан нэлээд том нэг хайрцаг авчээ. Шөнө тэднийг нэг урт өрөөнд оруулсанд тэнд орших хөгшин залуу, янз бүрийн царайтай негрүүд жигтэй хөөрөн цэнгэж тэсгэлгүй чанга хөхрөлдөн хашхиралдав. 

	Скеггс авгай саравчинд орж ирэн:

	— Хүүхэд минь, та нар уйтгаргүй байх шиг байна. Зөв дөө миний дэргэд байгаа негрүүд дандаа баясгалантай байдаг юм. Сэмбо, мөн, сайн эр! гэж тэр элдвээр маяглан нөхдийнхөө инээдийг хүргэж байгаа нэг асар том эрийн зүг хандаж өгүүлэв. 

	Хөөрхий Том баясахтай мантай, хайрцгаа өнөөх үймээн шуугианаас холхон аваачиж тавьж дээр нь сандайлж хана түшин суув. 

	Амьд барааны худалдаачид боолчуудыг баясал цэнгэлтэй байлгахын тул амиа тавьдаг, учир юу гэвэл энэ нь тэдний эмгэнэлт байдлыг нь мартагнуулах хамгийн зохистой арга билээ. Негрийг умар зүгт худалдах үеэс нь эхлэн хувь заяаг нь мэдэх болсон хүмүүс түүнийг өмнө зүгт очтол нь хамаг хүчээ тавин, бараагаа юм бүхэнд ажрахгүй, сэтгэлгүй, ширүүн авиртай болгохыг хичээнэ. Боолын худалдаач Виргини буюу Кентуккид боолчуудыг худалдан авч цуглуулаад ямар нэг эрүүл газар аваачин таргалуулна. Тэнд очсон негр үнэхээр цатгалан байх боловч, аргагүй гэрээ санаж эхэлнэ. Харин гэрээ санахгүй байлгахын тул хийлтэй хүн авчран хөгжимдүүлж, хөгжмийн аяар бүжиглэн наадуулна. Гэтэл дуу бүжиг дотор нь шингэхгүй эхнэр, хүүхэд, гэр орноо санасаар байх хүн бас байдаг билээ. Чингэхэд нь тийм хүнийг зөрүүд, аюултай этгээд гэж үзэн түүнийг зохих тохирох журмаар нь байлгах билээ. Харин хатуу ширүүний дээр хийж үйлдэж байгаа хэргээ хэний ч өмнө үл хариуцах хүмүүсээс ямар ааш авир гарна гэж санах вэ? Негрийн дотор: «ялангуяа хүн харж байхад золбоотой сэргэлэн бай, хэрэв эс тэгвэл сайн эзэнд очихгүй, мөн боолын худалдаачийн гараас салж өгөхгүй бол бас залхаан цээрлүүлнэ» гэж ятган итгүүлнэ. 

	Скеггс авгайг тасалгаанаас гарч одоход Сэмбо ийн асууруун:

	— Энэ негр энд юу хийж байгаа юм бэ? гэв. Сэмбо хав хар царайтай, асар том биетэй, ихээхэн хөдөлгөөнтэй, сармагчин шиг зүггүй эр ажээ. — Чи энд юу хийж байгаа юм бэ? гээд Томыг даажигнан түлхэж, — Гэрээ санасан юм биш биз дээ? гэхэд Том зөөлөн дуугаар:

	— Намайг маргааш үнэ хаялцуулан худалдах гэж байна гэж хариулав. 

	— Үнэ хаялцуулан худалдана гэнэ ээ? Ой ёо ёо, хүүхдүүд ээ хараач та минь, энэ ямар алиа хүн бэ. Би ингэж улсыг баясгадаг болох юм сан! Чамайг бол маргааш үнэ хаялцуулан худалдах уу? гээд Сэмбо Адольфийн мөрөн дээр падхийтэл алгадав. 

	— Над битгий гар хүр ээ! гэж тэр ууртай уцаарлан өндийж туйлын жигшиж байх царай гаргав. 

	— Пөөх! Та минь үүнийг харав уу? Цагаан негр юм байж! Энэ эрхэм үнэтэй ус ханхлуулсан гэдэг нь! гээд Сэмбо хамраараа Адольфийг үнэртэн, — Ийм хүн тамхины мухлагт л байвал таарна. Бүх тамхи нь үнэртэй ус ханхлан, худалдаж авах улс нэгмөсөн овоорцгооно доо гэв. 

	Уур нь ихээхэн хүрсэн Адольф дахин:

	— Над битгий хүр гэж байна шүү гэж хэлэв. 

	— Хэ, яасан сүрхий цагаан негр гэгч вэ, эмзэг амьтан юм аа. Үүнийг хараад орхиоч! гэж Сэмбо татганан Адольфийг элэглэж, — Ий яах бил ээ, энэ чинь, ихэмсэг айлд сууж байсан байх аа гэхэд, 

	— Зөв зөв! Тэгэхгүй яах вэ, миний эзэн бол та нар шиг юманд сохор зоос ч өгөхгүй гэж Адольф өгүүлэв. 

	Сэмбо бас л зогсолгүй:

	— Оо ёо ёо, хараач, яасан сүрхий ёс төрт эр вэ гэхэд, Адольф:

	— Миний эзэд Сен-Клерийхэн шүү! гэж бардамнан хэлэв. 

	Сэмбо даажигнан инээж:

	— Хө, чи юу гэнэ ээ!? Тэд чинь л харин ийм нэг сэрчгэр юмнаас хагацахдаа баярласан биз дээ! Хагархай муусайн таваг савны хамт чамайг хурдан шиг далд оруулчихвал л болох юм сан гэж бодож байгаа биз гэв. 

	Адольфийн уур тэсгэлгүй хүрэн басамжлагчийн өөдөөс гар зангидан ухасхийхэд тасалгааны дотор хашхиралдан хөхрөлдөх шуугиан дэгдэж Скеггс авгай яаран хүрч ирэн, 

	— Энэ чинь юу болж байх нь энэ вэ? Хааяа чимээгээ намд! гэж хашхиран урт ташуураар далайн шавхуурдахад негрүүд бутран зугтаав. Гагцхүү алиа авираараа Скеггсийн өршөөнгүйг татаж амжсан Сэмбо байрандаа хоцрон түүний ташуураас бие бултан зайлан, нүүр амаа ярваганан, 

	— Ноёнтон минь та яах нь энэ вэ? Бид бол номхон амьтад, энэ шинэ нөхөд л жаахан тиймхэн байна. Сүрхий дүрсгүй улс юм, цаг үргэлж бидэн рүү дайрч давшлаад байх юм гэв. 

	Скеггс авгай Том, Адольф хоёр луу ухасхийж зөв бурууг үл хайхран шааж занчин, дараа нь бүгдийг унтацгаа гэж тушаагаад гарч одов. 

	Эмэгтэйчүүдийн байрлах газар гэвэл ормогц шал дээр өнгө бүрийн царайтай, хөгшин залуу, хөө шиг хар ч байна, бараг цагаан ч байна, жижигхэн хүүхэд, өтөл хөгшид унтаж байгаа нь харагдана. Тэр нэг найм-есөн настай хөөрхөн охин хэвтэж байна. Эхийг нь өчигдөр худалдаж орхисон ажээ, тэр аяархан дуугаар уйлж уйлж, эцэст унтчихсан билээ. Тэр нэг ядарсан эмгэн алганд нь эвэр ургачихсан хатанхай гартай, энэ яваа насандаа хэчнээн их хөдөлмөрлө өө бол? Хэрэв авах хүн л олддог юм бол түүнийг маргааш хамгийн хямдхан зарж орхино. Энэ тасалгаанд дөч тавиад эм боол зарим нь толгойгоо хөнжлөөрөө бүтээн, зарим нь алчуураа нөмрөн хэвтэнэ. Тэр нэг өнцөгт, хүний нүдэнд арай онцгой харагдахуйц хоёр эмэгтэй сууна. Нэг нь зөөлөн харцтай, хар нүдтэй, аятайхан царайтай, тавиад насны нэг холимог, сайхан оёсон сайн хувцастай, толгой дээрээ цоохор торгон өндөр ороолттой, асрамжтай эздийн гэрт сууж байсан нь мэдэгдэж байгаа. Түүний дэргэд арван тав орчим настай охин нь нягт наалдаж суужээ. Царай нь цайвар байхыг үзэхэд дөрөвлөл овогтны үр сад бололтой, гэвч эхтэйгээ тун төсөөтэй. Мөнөөхөн зөөлөн харцтай, хар нүдтэй, харин сормуус нь урт, мөн адил үелэн намирсан хар биш хүрэвтэр үстэй ажээ. Охины хувцас эх шигээ цэвэр биш, булбарай цагаан гар нь хүнд ажил үзээгүй бололтой. Эх охин хоёр хоёулаа Сен-Клерийн зарц нарын байгаа хэсэг дотор байв. Энэ хоёрыг маргааш мөн адил үнэ хаялцуулан худалдана. Харин тэднийг эзэмшиж байгаа төрт эр бол Нью-Йоркод суудаг христост сүслэн бишрэгч буянтан гэнэ ээ. 

	Өгүүлсэн хоёр эмэгтэй Сусанна, Эммелина хоёр бол шинэ Орлеаны маш энэрэнгүй нэг хатны гэрт зарцлагдаж, тэр хатан тэдэнд тун сайнаар барахгүй бичиг ном хүртэл зааж өгдөг байжээ. Сусанна, Эммелина хоёр, боолчууд гэхэд их сайн амьдарч байв. Гэтэл энэрэнгүй эхнэрийн аж ахуйг түүний ганц хүү болох мөнгө үрэмтгий хөнгөнцөр нэг эр эрхлэн явуулах билээ. Тэр хүн эхийнхээ хөрөнгийг үрэн үрсээр эцэст нь өрөнд баригджээ. Түүнд томоохон зээл өгөгчийн нэг нь Нью-Йоркийн «Б, К хоёр» гэдэг хувь нийлүүлсэн пүүс ажээ. «Б, К хоёр» пүүсийн шинэ Орлеан дахь итгэмжит нь итгэмжлэгчдээсээ зохих тушаалыг хүлээн авмагц өрт этгээдийн эд хөрөнгийг барьцаалсанд тэдний юмны хамгийн үнэтэй энэ хоёр эмэгтэй, жич тариалангийн хэдэн негр байлаа. Дээр өгүүлсэн сүм дуганы сүсэг бишрэлт даган баясагч, чөлөөт улсын иргэн авгай өөрийн итгэмжтээс захидал хүлээн аваад сэтгэл нэлээд зовжээ. 

	Боол худалдахыг тэр сайшаадаггүй, ерөөс зарчмын хувьд дургүй билээ. Гэвч гурван түмэн янчааны хэрэг гараад байгаа юм, гурван түмэн янчаан гэдэг чинь зарчмыг бодон бие хохироход дэндүү их мөнгө болно. Авгай эл явдлыг дотроо сайтар эргэцүүлэн бодоод, гарцаагүй дэмжин туслах хүмүүстэйгээ зөвлөлдсөний эцэст итгэмжтэдээ өөрийн үзэмжээр гүйцэтгэхийг захиж бичээд, жич зохих мөнгийг Нью-Йоркт илгээв. Түүнээс захидал Шинэ Орлеанд хугацаандаа хүрсэнд маргааш нь Сусанна, Эммелина хоёрыг боолын саравчинд хүргэж өгөн, тэндээс тэднийг дараа өглөө нь үнэ хаялцуулахаар аваачих ажээ. 

	Сараалжит гэгээвчээр тусаж байх сарны гэрэлд харагдах тэр хоёр эмэгтэйн ярилцахыг сонсъё. Хоёул уйлж байна, харин хүнд дуулдуулахгүй гэж аяархан уйлж суув.

Автоматаар үүсгэсэн тайлбар]

	Хүүхэн нь нулимсаа тогтоож ядан ийн өгүүлрүүн:

	— Ээж ээ, толгойгоо өвдөг дээр минь тавиад жаахан унт даа гэхэд, 

	— Яаж унтаж чадах вэ дээ, Эммили минь! Энэ чинь чи бид хоёрын хамт байгаа эцсийн шөнө шүү дээ, маргааш чи бид хоёр хагацна аа гэвэл, 

	— Ээж минь, битгий тэгж хэлээч! Яаж мэдэх вэ, бид хоёрыг хамтад нь ч зарчхаж болох шүү дээ гэв

	— Ай даа, Эмми минь, би чамайгаа алдчихна гэж үнэхээр их айж байх учир юунд ч итгэж чадахгүй байна. Хэрэв чи бид хоёрыг маргааш салгаж орхидог юм бол намайг битгий мартаарай даа, бага цагаас чинь л бид чамд ингэж захидаг байсан биш үү гэв. 

	Заяа муут эх маргааш ямар ширүүн догшин, хамгийн муу муухай явдалт хүн, авч дийлэх л мөнгө нь байвал охины нь эзэн болж чадна гэж мэдэж байх тул ингэж хэлж байв. 

	Тийн байтал өглөө болж, саравч доторх хүмүүс цөм хөдөлцгөөв. Эрхэм Скеггс авгайд бараагаа үнэ хаялцуулахаар бэлтгэхэд бас ч амаргүй учир, яаран боолуудын хувцсыг ажиглан хараад, олигтой золбоотойхон бай гэж тушаан, их зээлд гаргахын өмнө нэг удаа шалгахаар тэднийг тойруулан жагсаан зогсоов. 

	 

	* * *

	 

	Тэндээс их зээлийн дугуй танхимын гантиг шал дээгүүр олон хүн нааш цааш явна. Танхимын дотор хэд хэдэн газар үнэ хаялцуулагчдын зогсох вандан буй, хоёр ч ванданг нь гялалзсан илтгэгчид хэдийнээ эзлэн авч, англи, франц хэлийг солин бараагаа магтан сайрхана. Нэг сул вандангийн дэргэд худалдаа эхлэхийг хүлээсэн боолчууд бөөгнөрөн зогсов. Тэдний дотор Сен-Клерийн боолууд Том, Адольф нарын зэрэг хэд хэдэн хүн харагдана. Мөн айсан гунигтай царайтай Сусанна, Эммелина хоёр тэнд зогсоно. Худалдан авагчид буюу ерийн сонирхогчид ч байж магадгүй, тэрхүү барааг тал талаас нь харан, яс чанарыг нь шүүмжлэн ярилцаж байх нь хурдан морь шинжиж байх шинжээч лүгээ адил билээ. 

	— Адольф, чи чинь яагаад энд байж байна вэ? гэж нэг хээнцэр залуу эр, Адольфийг ажиглаж байгаа өрөөсөн нүдэндээ шилтэй өөр нэг хээнцэр эрийн мөрөн дээр алгадахад, 

	— Над дэргэдийн зарц хэрэгтэй болов. Тийнхүү Сен-Клерийн негрүүдийг худалдах гэнэ гэж сонсоод юм олдох магадгүй гэж ирсэн юм гэв. 

	— Сен-Клерийн негрүүдээс худалдаж авах гэж үү? Тэнгэр чамайг тэтгэн хагацааг! Тэд чинь эрх танхи, хэгжүүн амьтад гэхэд, нэгдүгээр нь:

	— Би түүнээс айхгүй. Тэдний нэг нь л миний гарт орж ирвэл турсагыг нь хуулж байгаад засна даа. Надаар тоглох гэвэл муу шүү, би Сен-Клер биш ээ. Үгүй нээрээ би тэр харагдагч идэр эрийг авчихъя. Миний сэтгэлд нийцэж байна гэхэд, 

	— Тэгвэл чи хоосрох нь дээ, сүүлд нь! Тэр лав мөнгө тоолж мэдэхгүй байлгүй гэв. 

	— Гайгүй тэр сурахгүй хаа зайлах вэ! Нүхэнд нэг хоёр суулгаад авахаар ухаан орно оо. Яах ёстой гэдгийг тэр эрхэмд чинь нэг үзүүлээд орхиё. Тийм тийм, авъя би шийдээд байна гэв.

	Том урдуураа жирэлзэн өнгөрч байгаа хүмүүсийн царайг эмгэнэлтэй харцаар харан, тэд нарын хэнийг нь эзнээ гэж нэрлэх бил ээ гэсэн мэт зогсов. Хэрэв Томын хамт бүрэн эрхт эзнийг сонгож авах явдал тохиолдвол, тэр олон хүний дотроос өөрийн хувь заяаг аймшиггүй итгэн тушаах хүнийг олоход хэцүү л байх билээ. Томын нүдэнд өндөр биетэй, өргөн цээжтэй, чанга дуутай хүмүүс харагдана. Жижигхэн биетэй, бас эцэнхий дорой, чарлаа дуутай хүмүүс ч харагдана. Хичээнгүй нямбай нарийн нягт, чанга хүн ч байна, мөн дэргэдэх хүнээ зомгол адил үзэн хэрэгтэй бол гал руу хаяж орхих, хэрэггүй бол түлээний авдар дотор хийчих хүн ч өдий төдий байв. Харин Сен-Клертэй адил хүн алга бил ээ. 

	Үнэ хаялцуулах ажил хараахан эхлээгүй байтал нэг тагжгар өргөн биетэй хүн сүрхий хянамгай царай гарган олны дундуур тохойгоороо цээргүй ёврон зүсэж, боолчуудыг үзэж гарлаа. Томын сэтгэлд энэ хүн тэр даруйд муухай аягүй санагдан, мөч хувь өнгөрөх тутам улам нэмэгдэв. Энэ хүн хэдийгээр нуруу нам боловч ер бугын их тэнхээтэй бодолтой. Бөмбөг шиг бөв бөөрөнхий толгой, цэлийсэн ногоон нүд, даахирсан цайвар хөмсөг, гандмал сэгсгэр үс энэ бүхэн нь түүнийг олигтой хүн гэмээргүй харагдуулна. Мөн эр тамхи зажлан өтгөн шүлсээ байн байн нулимж, зузаан уруулаа хиртэй хумстай, сэвхтэй парвигар үстэй гараараа арчина. Боолчуудыг үзэх явдал үргэлжилсээр Томын ээлж боллоо. Өнөөх хүн түүний эрүүн дээрээс чангаан шүдийг нь үзээд, гарын нь булчинг гаргуулан, хөл дээр нь цовхруулан үзэв.

Автоматаар үүсгэсэн тайлбар]

	 

	Чингээд тэр:

	— Төрсөн нутаг чинь хаана вэ? гэж товчхон асуув. 

	— Кентуккид төрсөн юм сан ноёнтон минь гэж Том хариулан арга барагдсан царайгаар эргэн тойрныг харав. 

	— Ямар ажил хийж байсан бэ? гэвэл, 

	— Ноёдын нярав байв гэтэл, 

	— Битгий худлаа донгос! гэж өнөөх хүн хэлээд цаашаа явав. 

	Түүнээс мөнөөхөн эр Адольфийн дэргэд түр зуур зогсон шүлсээ шууд түүний арччихсан гутал дээр хаяж орхиод, аман дотроо басамжилсан огцом дуу гаргамагц цаашаа одов. Одоо түүний өмнө Сусанна, Эммелина хоёр зогсож байна. Тэр бохир хүнд савраа өргөн хүүхний гарт хүргэж, шүдийг нь үзээд Сусаннагийн зүг түлхэж орхисонд сайхан царай дээр энэ хэсэгхэн зуур эхийн дотор хэчнээн зовлонг эдлээд орхисон нь тусан үзэгдэв. 

	Эммелина айсандаа эхэр татан уйлсанд,

	— Дуугүй хар адгуус! гэж үнэ хаялцуулагч зандран, Наймаа эхлэх гэж байхад бас гоншигнох санаатай! гэв. 

	Чингээд наймаа ч эхэллээ. 

	Адольфийг өнөөх нэг худалдан авах гэж байсан залуу төрт эр нь үлэмжхэн үнээр авчээ. 

	Сен-Клерийн бусад боолуудыг өөр худалдан авагчид авцгаав. 

	Үнэ хаялцуулагч Томын зүг хандан:

	— За одоо чиний ээлж болсон гэж дуудав. Үүнд Том вандан дээр гаран эмээсэн царайгаар эргэн тойрныг харав. Түүний чихэнд барааныхаа ясыг магтаж байх үнэ хаялцуулагчийн англи, франц хэлээр хашхирах дуун худалдан явагчийн байр байрнаасаа бархирах энэ бүхэн цөм учир нь олдохгүй гууглах чимээ болон сонстоно... тийм байтал алх эцсийн удаа тасхийн буув... Том зөвхөн «янчаан» гэдэг үгийг л олж сонсоод биеэ худалдаж орхив гэдгийг ойлголоо! 

	Түүнийг вандан дээрээс түлхэн буулгаад, өнөөх бөөрөнхий толгойтой пагдгар хүн мөрөн дээрээс нь угз татан, 

	— Энд зогс! гэж зандрав. 

	Том юу болж байхыг бараг ухамсарлахгүй билээ. Наймаа цааш үргэлжлэн, алх бас нэг удаа тогхийж, Сусаннаг худалдаж орхилоо! Энэ эхнэр вандан дээрээс буунгуут зогтусан гашуудсан царайгаар эргэн харав. Охин нь өөдөөс нь гараа сарвайхад, Сусанна өөрийгөө худалдан авсан хүний өөдөөс зовуурьт царай гаргав. Энэ бол эелдэг царайтай настайвтар томоотой янзын эр ажээ. 

	— Ноён минь ээ, миний охиныг авч үзээч дээ та, мөргөн гуйя! гэсэнд, 

	— Би дуртай чингэх сэн билээ, гагцхүү мөнгө минь хүрэхгүй биз гэж би зовж байна гээд, айн сандарч ийш тийш харан вандан өөд гарч байгаа Эммелинаг өрөвдөн харав. Хүүхний цонхигор хацарт цус ойн улайж, нүд нь халуу оргин оч бутрах адил харагдав. 

	Зөөлөн сэтгэлт эр:

	— Би чадлынхаа хэрээр л оролдъё доо гээд вандангийн дэргэд ойртон очиж наймаанд оролцов. 

	Чингээд удсан ч үгүй өнөөх хүн үнэ хаялцахад оролцохыг болив, юу гэвэл бусад өгөх үнэ нь маш өндөр билээ. Үнэ хаялцуулагч тэвдэн бачимдсан боловч худалдан авагчид удаа дараагаар хасагдсаар зөвхөн хоёр хүн үлдсэний нэг нь нэлээд ихэмсэг байдалтай нэг настай хүн, нөгөө нь мань бөв бөөрөнхий толгойт тагжгар эр байв. 

	Өвгөн өрсөлдөгчийнхөө зүг дургүйцэн хялайж үнийг нэмнэ. Гэвч тэр тагжгарын зөрүүд зан нь илүү, түрийвч нь дүв дүүрэн бололтой. Төдий ч удсангүй наймаа зогсов. Алх тогхийн... хүүхэн түүнд очлоо. 

	Эзнийг нь Легри авгай гэнэ. Улаан голын эрэг дээрх хөвөнгийн тариалангийн эзэн. Түүний тушаасан ёсоор Эммелина, Том болон өөр хоёр негрийн дэргэд зогсон эмгэнэлт нулимсыг асгаруулсаар тэдний хамт одов. 

	Зөөлөн сэтгэлт эр дотроо зовнив. Гэвч ийм явдал бараг л өдөр тутам үзэгдэх ажээ. Үнэ хаялцуулахад нулимс гарахгүй өнгөрөх гэж бараг байхгүй, эхчүүд уйлалдана, хүүхэд уйлалдана. Яая гэх вэ дээ, хорвоо гэдэг ийм л байж! Түүнээс тэр хүн худалдан авсан юмаа аваад өөр зүгт хөдлөв. 

	Жич хоёр хоногийн дараа хүндэт пүүс «Б, К хоёр» хувь нийлүүлэгчийн итгэмжит нь Нью-Йорк дахь үйлчлүүлэгчдээ зохих тооны мөнгийг хүргүүлэв.

	 


Хорин наймдугаар бүлэг : ЗАМД

	Түүнээс Улаан голыг өгсөж яваа хуучинхан галт онгоцны доод давхарт Том сууж байв. Гарт нь гав, хөлд нь тушаа байвч харин сэтгэл зүрхэн дээр нь байгаа чулуу түүнээс хүнд билээ. Урьд толгой дээгүүр нь цэнхэртэж байсан тунгалаг огторгуйг одоо хар манан бүрхжээ. Сар ч алга, од ч алга, цөм тэртээ тэр эрэг дээр жирэлзэн өнгөрч байх моднууд адил дахин эргэж ирэхгүйгээр хөвөн одлоо. Кентукки дэх төрсөн нутаг, эхнэр, хүүхэд, сайн эзэд, Сен-Клерийн баян гэр, тэр өөрөө сайхан эр, омог бардам, юм бүхнийг хайхрахгүй мэт мөртөө, чин үнэндээ бол төчнөөн эевэргүү зөөлөн сэтгэлт, мөн Евагийн алтан хонгор үст толгой, эрх дураар явах, зав чөлөөтэй хангалуун амьдрал энэ бүгд нэгмөсөн үгүй болов. Чухам тэгээд юу үлдэв дээ, оронд нь?

	Боолын ёстой холбоотой хамгийн аймшигт явдлын нэг нь бол сайн эздийн баян гэрт байж сурчихсан негр аль ч үед хатуу ширүүн харгисын гарт орчхож болох энэ нэг цагт зочдын өрөөг чимэглэн байсан ширээ эцэстээ архины бохир дэлгүүрт элэгдэн хоногоо гүйцээхтэй яг адил болно. Томхон нэг ялгаа нь гэвэл ширээнд сэтгэх сэтгэл байхгүй, харин хүнд бол хэдийгээр түүнийг гэрийн эд юмтай адил гэж үзэх хууль байвч түүний сэтгэл, дурсан санах хүсэх, айхыг нь үгүй болгож үл болно. 

	Тэндээс Томын эзэн Саймон Легри Шинэ Орлеанд бас хэдэн хар арьстныг худалдан аваад хоёр хоёроор нь дөрвөн хос болгон гинжлээд, хөдлөхийг бэлтгэн хараахан аргамжаандаа байх «Далайн дээрэмч» гэдэг галт онгоцон дээр авчрав. 

	Түүнээс хөлөг онгоц хөдөлмөгц Легри, уулаас ихээхэн ажилсаг хүн, хар арьстнуудаа үзэхээр хүрч ирэв. Жич үнэ хаялцуулахад хамаг сайныгаа өмсөх тушаал авсан Том цэмбэн өмд, цардмал цамц, тосолсон савхин гутлаа өмссөн зогсож байтал өмнө нь ирж огцом дуугаар зандран товчхон:

	— Бос гэв. 

	Том босов. 

	— Зангиагаа тайл! гэв. Гэтэл Томын гар дахь гав нь тээглээд байсанд, Легри өөрөө хүзүүн дэх бүчийг нь угз татан аваад өвөртөө хийж орхив. 

	Цааш нь тэр Томын, урьд нь хүн үзчихсэн хайрцгийг онгойлгон дотроос нь хуучин өмд, үрчийж нугаларчихсан хөвөнтэй цамцыг гарган, Томын гинж тушааг тайлж галт онгоцны давхар дээр овоолж орхисон авдар хайрцгуудын завсар луу дохин:

	— Тэнд очоод хувцсаа соль! гэв. Том хувцсыг аван одож хэдэн мөчийн дараа эгж ирэв. 

	— Савхин гутлаа бас тайл гэж тушаав. 

	Том энэ тушаалыг мөнхүү биелүүлэв. 

	— Май, оронд нь өмс. 

	Ингэж хэлтэл хөлд нь ердийн боолчуудын өмсдөг хоёр хатуу шаахай хаяж өгөв. 

	Чингээд Легри дахин Томын гар хөлийг гинжлээд, нөгөөх тайлж авсан хувцасныхаа өвөр түрийг нэгжиж гарав. Нэг өврөөс нь дурдан алчуур гарсныг тэр даруй биедээ шингээлээ. Евагийн дурсгал болгон хадгалж байсан хэдэн бяцхан зүйлийг дооглон шоолж галт онгоцны хайсан дээгүүр шидэж орхив. 

	Легри өврийг нэгжин гүйцмэгц Томын хайрцгийг нэг том лааз дээр аваачсанд далайчид тэрхэн зуур шавааралдан ирэв. Хар арьстнуудыг биеэ төрийн эрс болгох гэж оролддог гэж шоолон хөхрөлдөн байж түүний жаал хувцас хунарыг түдэлгүй худалдан дуусаад, хоосон хайрцагт нь үнэ хаялцуулах болов.

	Эзний нь харсаар байтал юмыг нь удаа дараагаар үгүй болгохыг тэд бүгд их л хачин хэрэг гэж сонирхон, жич хайрцгийг нь нэг тийш харуулах болсонд хязгааргүй их баясан элэг хөштөлөө инээлдэв. 

	Тийнхүү худалдаа дууссаны дараа Саймон дахин боолчууд дээрээ хүрч ирлээ. 

	— За Том, харав уу, би чиний илүү тээшийг хөнгөлж өглөө дөө. Харин чи энэ хувцсаа хар нүднээсээ илүү хайрлаж гамна, өөр юм мөд олдохгүй шүү. Би хар арьстнууддаа юмандаа гамтай нямбай байхыг сургадаг. Жилд нэг удаа л хувцсаа солино, манай эндэх журам тэр дээ гэв. 

	Чингээд Легри эргэж настай нэг холимогтой холбон гинжилсэн Эммелинагийн зүг очиж, 

	— Сайхан хүүхэн, битгий уруу царайлаад бай! гээд хүүхний эрүүн дээрээс чимхэв. 

	Хүүхний аргагүй жигшин айх харц Легрийн анхаарлыг алгасаж чадсангүй. Тийнхүү тэр царай барайлган:

	— Битгий муухай аашлаад бай! Эзэн чинь чамтай ярьж байна, инээмсэглэж хайрла! Сонсов уу?.. Чи муу хөгшин шулам, яагаад ярвайгаад байна! гэж хэлэн холимгийг ёворч, — Дахиад чи ийм байгаад үзээрэй! Хөөе, та нар! гэж Легри гэдрэг ухран, — Бүгдээрээ над руу, миний нүд рүү харцгаа! гэж хөлөөрөө дэвсэв. 

	Төдий бүх боолчууд нэг зэрэг Саймоны улайран гялбаганах нүд рүү ширтэцгээв. 

	— Үүнийг та харсан уу? гэж тэр өгүүлэн дархны лантуу мэт лут том зангилаатай гараа сэгсчин, — Хүнд байна уу? гээд зангилсан гараа Томын мөрөн дээр буулгаж, — Яс нь хэр зэрэг санагдана, ай? Төмөр шүү! Харин яагаад миний гар ийм байна вэ? гэвэл би энэ гараараа хар арьстныг занчдаг юм. Нэг цохиход л цөмөөрөө нэг л юм шиг үхэтхийн унана гээд тэр зангилаатай гараа Томын нүүрэнд бараг шүргүүлэх шахан гаргасанд Том нүдээ онийн, гэдрэг болов. 

	— Нярав тарав гэж над байдаггүй, би өөрөө эрхэлнэ. Тийм илүү хүн над хэрэггүй, ганцаараа дөнгөнө. Намайг нэг л дуугарахад дагах ёстой гэдгийг чихэндээ хадаж авцгаа. Надтай тэгж байж л эвлэрнэ. Та нартай би нялганахгүй, тэгж л санаж авцгаа, ердөө л тэр гэв. 

	Эмэгтэйчүүд тэсэж чадалгүй дуу алдан, бүх боолчууд наймуул уруу царайлан толгойгоо унжуулав. Харин Саймон гутлынхаа өсгий дээр эргэн нэг шаазан виски архи уухаар архи өгөх газар очив. 

	— Боолчууд аа, би ингэж л сургадаг хүн дээ гэж тэр тэнд суун түүний хар арьстнуудад ярьж байхыг сонссон тэр эрд өгүүлэн, — Эднийг шууд л зүрх алдуулах хэрэгтэй, тэднийг эрхлүүлэх хүн байхгүй гэдгийг мэдэцгээг гэхэд, 

	— Үнэхээр тийм үү? гэж нөгөө төрт эр урьд үзэгдэж харагдаагүй нэг зэрлэг амьтныг олж харсан мэт түүнийг сонирхон ажиглав. 

	— Тийм ээ, би танай тариалангийн эзэд цэмцгэрүүдийн адил негрүүдийг толгой дээрээ гаргаж, аж ахуйн эрхлэгч болгохгүй. Та миний зангилаатай гарыг бариад үз, чулуу шүү, негрүүдийг зодож сургууль хийсэн гар даа. Та битгий нэрэлх, бариад үз л дээ гэв. 

	Нөгөө хүн негрийг залхаах тэр хэрэглүүрт гараа хүргэж үзээд хэлрүүн, 

	— Нээрэн тийм байна! Таны зүрх мөн тийм чийрэг хатуу биз? гэхэд, 

	— Тийм гэж би боддог гэж Саймон чанга инээн, — Уяруулахад хэцүү дээ. Намайг юугаар ч зөөлрүүлэхгүй, нулимс ч хэрэггүй, нялуун үг ч хэрэггүй гэв. 

	— Таны боолчууд цөм шилдэг амьтад биз дээ? гэхэд,

	— Түүнд зовох хэрэг алга. Жишээ нь, тэр Томыг аваад үз. Тэр өндөр бол ховорхон эр шүү. Би жаахан илүү үнэ төлсөн юм, гэвч яах вэ, тэрэгний жолооч буюу харгалзагчаар ажиллуулах гэж байгаа юм; харин одоохондоо бодлыг нь засах хэрэгтэй, тэгж урьдын эздийн нь нялуун байсныг мартуулах ёстой. Тэр нэг холимог хүүхнээр намайг мэхэлчихсэн дээ. Бие муутай юм, гэвч үнээ олно байх, нэг хоёр жил тэсвэл болох нь тэр дээ. Негрийг хайрлах хэрэг байх уу даа? Нэгийг хэрэглэж дуусвал өөрийг авах хэрэгтэй, яршиг багатай, хямд ч оногдоно гээд Саймон аягатай виски архинаасаа балгав. 

	— Дунджаар хэчнээн жил тэсвэрлэдэг вэ? тэд гэж төрт эр асуусанд, 

	— Юу гэх юм бэ дээ, тэр ч цөм биеийн эрүүл чийргээс болно. Жаал дориун чадалтай нь зургаа долоон жил хөдөлнө, муухан шиг нь гурван жилээс хэтрэхгүй юм аа. 

	Анхандаа би болбол удаахан хөдөлмөрлүүлэх санаатай янз янзаар л аргалан, өвдвөл эмчлүүлэн, сайн хувцас өмсгөн, хөнжил ч өгдөг байв. Тэр бүгд маань цөм шал дэмий юм байж! Хэчнээн ч мөнгө талаар сүйтгэв, амь тэмцэн мэрийн явсан минь ч бас яах вэ. Харин одоо бол над нэг журам бий: Эрүүл үү, өвчтэй юү хамаа алга, ажил хийх хэрэгтэй. Үхвэл өөрийг авна. Ингэхэд хямд ч юм, хялбар ч юм гэв. 

	Ярилцагч хүн нь эргэн, тэдний яриаг дургүй чагнаж суусан нэг залуу эрийн хажууд суув. 

	Түрүүчийн нь эр хэлрүүн:

	— Муухай амьтан юм даа! гэхэд, 

	— Тийм ээ, муухай амьтан! Хэдий чингэвч танай газрын хууль хүний хувь заяаг дур мэдэн шийдвэрлэх эрхийг ийм муухай амьтдад олгодог байна. Нигүүлсэнгүй хүмүүс гэгчид эднийг өөгшүүлнэ. Хэрэв тэд ийм хэрэг өдүүлэхэд нь эс өнгөрүүлдэг байсан бол энэ, хүний үнэргүй ёс нэг цаг ч тогтож байхгүй билээ гэв. 

	Нөгөө эр нь хэлрүүн:

	— Таныг би жаахан аяар шиг ярь гэж сануулмаар байна. Энэ зорчигчдын дотор таны ийм яриа сэтгэлд нь таарахгүй хүн байж болзошгүй шүү гэв. 

	Залуу эр зүс нь улайн инээмсэглэн, ярилцагчдаа шатар нүүх санал гаргав. 

	Тэр үед галт онгоцны доод давхарт өөр яриа үүсэв. Хамт нэг гинжтэй байгаа Эммелина, настай холимог хоёр өөр өөрийн зовлонг тоочиж байв. 

	Эммелина асууруун:

	— Чи хэнийд байсан юм бэ? гэхэд, 

	— Леви Стрит дэх Элмис авгайнд байсан юм, тэднийхийг чи мэдэж ч магадгүй гэв. 

	— Тэр хүн чамд ямар байдаг байсан бэ? гэхэд, 

	— Бие нь сайн байсан цагтаа над сайн байв. Харин тэр ч хэвтчихлээ, тэгээд хагас жил хэртэй л наждаа эдэлж гарав. Биднийг өдөр шөнө хэдийд ч жаахан зүгээр байлгахгүй болов. Яагаад ч санаанд нь таарахгүй. Өдөр хоног өнгөрөх тутам улам ууртай боллоо. Эцэст нь би согтуу юм шиг нойрмоглон хөл дээрээ ч тогтож чадахаа болив. 

	Нэг шөнө би тэсвэрлэж чадалгүй унтаж хоцорчээ. Тэгсэн чинь л сүйдийн манан хадлаа. Тэнгэр минь гэгээн гэрэлт минь! Намайг загнаж гарлаа. "Би чамайг худалдаж орхино, чамайг үйлээ цайхаар хүнд олоод өгчихнө өө, гайгүй, чи тэгээрэй О гэлээ!" Харин урьд нь бол өөрөө үхсэнийхээ дараа намайг эрхтэй болгоно гэдэг байсан биш үү гэв. 

	Эммелина асууруун:

	— Тэгээд чамд ойр төрлийн хүн бий юү дээ? гэвэл, Миний нөхөр бий, төмрийн дархан юм. Эзэн түүнийг хөлсний ажилд л үргэлж явуулдаг байв. Би түүнтэйгээ уулзаж ч чадсангүй... Хүүхэд ч над бий, дөрөв. Ай даа ямар ч их зовлон гэгч вэ дээ! гээд тэр хүүхэн доошоо тонгойв. 

	Бусдын зовлон гамшгийг сонсоход тайтгаруулах үг аманд гарч ирдэг, харин Эммелинад хөөрхий тэр эхнэрийн сэтгэлийг засах үг огт олдсонгүй. Тайтгаруулаад ч ямар тус болох вэ дээ! Чингээд одоо тэдний бүрэн эрхт эзэн болж байгаа тэр аймшигт хүний тухай тэр хоёр урьд нь ярилцан тохирсон мэт нэг ч үг эс дуугарав. 

	Тэр зуур «Далайн дээрэмчин» нэрт галт онгоц гунигт ачаагаа тээж доод давхрын зорчигчдын нүд төчнөөн эмгэнэлтэй ширтсээр байгаа улаан мөрний нэг жигд уйтгарт наанги шороон ганга эргийн дундуур булингарт усаар улам улам цааш явна. Эцэст галт онгоц нэг багахан хотын дэргэд зогссонд Легри хар арьстнуудаа авч буув. 

	
Хорин есдүгээр бүлэг : АЙМШИГТАЙ МУУХАЙ ГАЗАР

	Өгүүлэх нь, Том болон түүний нөхөд чулуутай замаар мухлаг тэрэгний хойноос ядран гэлдэрнэ. 

	Мухлаг дотор Саймон Легри заларч хооронд нь гинжлэн холбоогүй хоёр эмэгтэй тэрэгний ар дахь ачаан дотор сууж явав. Энэ бүх цуваа Легрийн тариалан руу очиж яваа ажээ. Легри виски дарс балгачихсандаа зан нь засарч, аян нь ч гүйцэх болж байв. Алсад түүний тариалангийн хашаа хайс харагдана. 

	Энэ хашаа хүрээ дээр урьд нэг цагт ихээхэн хөрөнгө зөөртэйн дээр юмны сайхны учрыг сүрхий мэдэх нэг төрт эрийн юм байж, тэр эзэн нь хашаа хүрээгээ үзэсгэлэнтэй байлгах гэж ч багагүй мэрийж байв. Гэтэл түүний нас нөгчихөд өрийг нь төлөхөөр худалдахад Легрийд хямд дайралдсанд, Саймон өөр юм бодолгүй ганцхан аль болохоор их ашиг олохыг чармайжээ. Он жил өнгөрөхөд энд хашаа хүрээ бүр ч больж, урьдын эзний бүх хичээл чармайлт дэмий талаар өнгөрөв. 

	Урьд чимэгт цэцэг ургамал дэлгэрч байсан байшингийн өмнөх засмал зүлэг дээр одоо лууль шарилж урган, морины уяа байсан хэсгийг адуу гишгэлж орхижээ. Цоорхой хувин сав, эрдэнэ шишийн мэрчихсэн иш мэтийн хог энд тэндгүй хэвтэнэ. Хашаан дотор модны зоргодос, сүрэл, хагссан хувин торх, авдар хайрцаг харагдан эмх замбараагүй болсон газар гэдгийг үзүүлнэ.

	[image: Image] 

	Тэрэгний чимээгээр дөрвөн том нохой хүр хархийн давхиж ирж, хэрэв ухасхийж амжсан зарц нар эс хорьж зайлуулсан бол Том болон түүний нөхдийг урж тасчих байсан билээ. 

	Легри нохдыг илэн таалж, 

	— Та нар эндээс оргож одох гэвэл юутай учрахаа мэдэж авав уу? Миний энэ хэдэн нохой оргосон негрийг барьж сурсан юм. Та нарыг эргэж харахын зуургүй л тасчаад хаячихна шүү. Тэгж л сайн дотроо тогтоож ав... За Сэмбо, ажил явдал чинь ямар байна? гэж тэр дэргэдээ долдойлон эргэлдэж байсан, хүрээгүй сийрсэн малгайтай, уранхай хувцастай негрээс асуув. 

	— Их сайн байна аа, эзэн минь гэв. 

	Легри өөр нэг, уранхай хувцастай яавал нүдэнд нь харагдах бол гэж зусардан бөхөлзөн явсан зарцыг:

	— Квимбо! гэж дуудан, — Чи миний тушаасныг бүгдийг нь гүйцэтгэсэн үү? гэж асуув. 

	— Би тэгээд гүйцэтгэхгүй гэж байх уу? гэв. 

	Легри хэлрүүн:

	— Сэмбо, чи энэ хэдэн идэрчүүдийг сууринд аваач гэж Том нарыг харгалзагчид тушааж өгөв. 

	Түүнээс Том ноёдынхоос хол байгаа хоёр эгнээ муу өвсөн овоохой байхыг хараад зүрх нь шимшрэв. Овоохой дотор нь хов хоосон, түрүүчийн оршин байгсдын гишгэлж давтчихсан бохир бяцхан сүрлээс өөр юу ч үгүй билээ. 

	— Би алинд нь суувал болох бол? гэж Том Сэмбог хүндэтгэн асуувал, нөгөөх нь хариуд нь:

	— Бүү мэд... Үүнд ч орсон яах вэ, энд нэг зай сул бий шиг билээ. Бусдууд нь цөм битүү хахчихсан. Та нарыг чинь би одоо хаанаа багтаана даа байз, ер! гэв. 

	 

	* * *

	 

	Түүнээс хүнд ажилд зүдэрч ядарсан уранхай нооронхой бохир буртаг боолчууд үдэш орой тарианы талбайгаас гэртээ буцацгаахаар хөдлөв. 

	Шинэ ирэгсдийг тэд уруу царайтай, эелдэг бус харна. Жаахан сууринд хүн амьтан бий болж, газар сайгүй ууртай уцаар багалзуурын дуу сонсогдоно. Хүн бүр оногдсон өчүүхэн хувь эрдэнэ шишээ тээрэмдэж авахын тул гар тээрмийг булаацалдан энд тэнд хэрүүл гарна. Боолчуудын үдшийн хоол нь зөвхөн энэ гурилаар хийсэн бин билээ. 

	Тэд нар цөм үүр цаймагц тариалангийн талбайд ташуур барьсан хоёр харгалзагч Сэмбо, Квимбо хоёрт туугдан гарч, үдэш орой болтол ажил хийнэ. Хөвөн хураах цаг яг болчхоод Легри боолуудаа жаахан ч хайрлалгүй аль чадахаар хүчийг нь шавхан гаргуулав. 

	Квимбо эрдэнэ шиштэй жаахан хүүдийг Том руу хаяж, 

	— Май, хар арьстан чи, үүнийг ав! Гамтай идээрэй, энэ чинь чиний нэг долоо хоногийн хоол шүү гэв. 

	Том гар тээрэм сулрахыг удаан хүлээж, сая ээлжээ болсонд ядарч сульдсан хоёр эмэгтэйг өрөвдөн, тэдний будааг урьдаар тээрэмдэж өгөөд түүдэг галд модны мөчир базааж хийсний дараа сая өөрийнхөө хувийг бодов. 

	Хүнд өчүүхэн төдий тусыг хүргэгч эндэх газар жигтэй хачин үзэгдэх ажээ. Эмэгтэйчүүд даруй Томыг талархан бүчиж, царай дүр нь урам гэгээ орон, түүний гурилыг зуурч, бинг нь болгож өгөв. 

	Тэндээс Том нүүр өөдөө хүрэн улаан туяа тусган байгаа түүдгийн дэргэд ганцаар үлдэн, тунгалаг дөлгөөн сар гэрэлтэн байх огторгуйн зүг харав. Чингээд босон өвсөн овоохойн дотуур нааш цааш жаахан явлаа. Хар арьстнууд газар дээр тэрийлдэн хэвтэж унтацгаана, бүгчим оргин шахцалдах бөлгөө. Том гадаа унтъя гэж санасан боловч чийгээс айж, овоохой дотроо нэг муу уранхай хөнжил нөмрөн дэр дэвсгэр болсон сүрэл дээр хэвтэн унтав.

	 


Гучдугаар бүлэг : КАССИ

	Маргааш өглөө нь эрт бүрээний дуу гарч ажил эхлэх дохио өгөв. Тариалангийн цаг учир энгийн өдөрт гэрийн ажилтай бүсгүйчүүд ч бүгдээрээ тариалангийн талбайд гарах ёстой ажээ. Тэр ч байтугай Касси авгай ажилд гарна. Тэр бол Легри авгайн гэрийн ажлыг хийх зарц учраас бусад боолчууд тийн хэмээн нэрлэх билээ. Энэ нь квартерон угсааны нэг гоолиг биетэй бүсгүй, Том түүнийг хөвөнгийн тариалан дээр өөрөөсөө хол бус зогсон хөвөн зулгааж байхыг нь ажиглав аа, төрөлхийн чадамгай, юмны учир зүйг олох авьяасаараа бусад олноосоо илүү гавшгай ажиллаж, түүний хөвөнг нямбай хуран түүж явахдаа энэ ажлыг болон, өөрийгөө доромжлуулж байгаадаа үнэхээр гутаж байх мэт инээвхийлэн хээхэлзэж явав. Түүнээс үдийн алдад Том нэг хөгшин холимог эмгэн хамаг чадал нь барагдсан бололтой салгалан, үргэлж яраглан ёолж байхад өрөвдөж, эс тэсвэрлэн өөрийнхөө сагс дахь хөвөнгөөс хэд чимхэж аван түүний саванд хийж орхив. 

	Хөгшин гайхаш барагдан өөдөөс нь харж:

	— Байг аа, хэрэггүй шүү, чамд муу юм болно гэв. 

	Төдий удалгүй Сэмбо ташуур далайсаар хүрч ирэн чарлаа дуугаар:

	— Чи яаж байх чинь энэ вэ, Люси? Одоо мэхлэх нь үү? гэмэгц холимог эхнэрийг сүвээ рүү нь өшиглөж аваад Томын нүүр лүү ташуураараа ороолгов. 

	Энэ явдал хоромхон зуур болж өнгөрөн, Сэмбог дахин цаашаа холдсоны дараа Касси авхай Томын зүг хар нүднийхээ хүнд харцыг чиглүүлэн, өмнөө байсан сагстай хөвөнгөөс атган авч түүний сав руу хийгээд, ийн хэлрүүн:

	— Хэрэв чи эндэхийн байдлыг мэдэх сэн бол ингэхгүй л дээ. Манай энд нэг сар хэртэй болохоороо, бусдад туслах гэдгийг мэдэхээ байж яаж л өөрийгөө амь мэнд авч явахыг хичээх болно доо гэв. 

	Том дуу алдан:

	— Тэр аюулаас тэнгэр сахиус өршөөн гаталгатугай гэвэл, 

	— Тэнгэр сахиус энэ оронд байдаггүй юм гэж эмэгтэй гунигтай хариулаад, ажлаа цааш нь үргэлжлүүлэхдээ хорсон инээвхийлэв. 

	Зовж ядарсан боолчуудыг сагсаа толгой дээрээ тавин, түүхий хөвөнг жинлэн хүлээн авч хадгалах саравч руу ирцгээхэд хэдийн харанхуй болсон байлаа. Тэнд Легри дэргэдийн зарц нартайгаа нэг юмны тухай шамдан ярилцаж байв. 

	— Энэ Том чинь л биднийг амар заяа үзүүлэхгүй нь дээ, цаг үргэлж л Люсигийн савд хөвөн хийж өгөөд байсан гэхэд Легри занаж:

	— Тэгж байна уу, муу чөтгөр чинь! За яах вэ, тэр их зантыг чинь бид номхотгоод орхиё, гайгүй гэв;

	Ядарсан дуугүй хүмүүс саравчинд цувран орж сагсаа чинлүүр дээр тавьж жинлүүлэхдээ дотроо зэвүүцнэ! Легри нэг хажууд нь зурвас цаасан дээр боолуудын нэрсийг жагсаасан хүснэгтэй самбарын хажууд зогсон хүлээж авсан түүхий хөвөнг тэмдэглэж байв. 

	Томын сагс жинд элбэг хүрсэнд тэр хажуу тийшээ гарахдаа Люсигийн зүг дотроо зовнин харав. 

	Ядарсан холимог эхнэр хөл нь туйван чинлүүрийн дэргэд очиж сагсаа дээр нь тавчихад, Легри жин нь дутахгүй байхыг даруй харсан боловч, зориуд уурлах царай гарган аашилж:

	— Энэ муу залхуу адгуусыг хар даа! Бас л дутуу авчирч! Зүгээр өнгөрөхгүй гэж мэдээрэй! гэв. 

	Люси сүүрс алдан гасалж нэг вандан дээр суув. 

	— Хөөе, Том оо чи нааш ир. Би чамайг ердийн бусдын адил ажил хийлгэхээр худалдан авсан бус гэдгийг чамд хэлж байсан, чи санаж байна уу? За одоо би чиний тушаалыг дэвшүүлж, харгалзагч болгоё. Өнөө оройноос эхлэн шинэ тушаалдаа дэвшин ажилла. 

	— Тэр эхнэрийг аваачаад салба цохиод орхи. Яаж зоддогийг чи харсан биз дээ, чадна биз? гэхэд, Том өгүүлрүүн:

	— Эзэн та өршөө, тэр ажлаасаа намайг чөлөөлж хайрла. Би тийм үйл хийж сурсангүй, ер хийж ч явсангүй... Чадах ч үгүй, гар хүрч болохгүй гэв. 

	Легри уурсан:

	— Чи миний дэргэд урьд зүүдэнд ч ороогүй юмаа үзэх болно оо! гэж бархиран нэг зузаан сур шүүрэн авч Том руу далайн хацар луу хэд хэд занчин, 

	— Хөөе чи бас л үгүй гэсээр байна уу? гэхэд, Том нүүр лүүгээ урсан ирж буй цусыг гараараа арчин, 

	— Эзэн минь, үгүй, би чадахгүй. Би эцсийн амьсгалаа гартал өдөр шөнөгүй ажил хийхэд бэлэн байна, харин шударга сэтгэлийнхээ эсрэг үйлийг үйлдэж чадахгүй, хэзээ ч үйлдэхгүй, эзэн минь, гэхдээ Томын дуу зөөлөн төв, хэзээд хүндэтгэх байдлаар зогсоход Легри түүнийг аймхай аж гэж сэтгэв. Томын эцсийн хэлсэн үгийг сонссон боолчууд ихэд цочин цөм нэг зэрэг дуу алдав. 

	Заяа муут холимог эхнэр алгаа хавсран:

	— Тэнгэр сахиус минь ээ! гэж аман дотроо шивнэв. 

	Бусад хүмүүс бие биеийн нүүр өөд харан, амьсгалаа даран зайлшгүй дайрах аюулын эхлэхийг харна. Легри ийм болно гэж санасангүйдээ бухимдан тэвдсэн боловч, хурдан биеэ барьж, зандран хэлрүүн: 

	— Юу гэнэ ээ, чи муу хар нохой! Эзний тушаалыг гүйцэтгэхэд шударга сэтгэл нь саад болж байна гэнэ. Та нар шиг муусайн адгуус тэгж бодох ч ёсгүй. Чи өөрийгөө юу болов гэж бод оо вэ? Тэнгэр сахиусыг даана уу чи? Том авгай эзэндээ, шударга, юу шударга бус гэдгийг хэлж өгөх юм гэнэ ээ! Энэ муу шулмыг зодоход шударга сэтгэл нь саад болж байна гэнэ ээ гэхэд Том:

	— Саад болж байна аа, эзэн минь, тэр эмэгтэй чинь туйлын дорой ядуу амьтан юм. Тийм хатуу хэрцгий байж яаж болох вэ? Би хэрхэвч дагахгүй. Эзэн та хэрэв намайг алъя гэж байгаа бол алагтун, харин тэр хүнд гар хүрч чадахгүй. Тэгснээс үхсэн минь дээр гэв. 

	Легри хамаг бие нь чичрэн, ногоовтор нүд нь эргэлдэж бачимдан уухилж,

	— Еэ чи, гэгээн амьтан! Нүгэлт бидэнд сургаал хайрлахаар ир ээ юү. Библи сударт юу гэж бичсэн байдгийг чи март аа юу? «Боолчууд аа, эзэд ноёдынхоо зарлигийг дагагтун» гэж байдаггүй юу? Тэгвэл чиний эзэн чинь хэн юм бэ? гэвэл би шүү дээ! Чам муу нохойг авах гэж хэн мянга хоёр зуун янчаан төлсөн бэ? Чиний бие, амь сүнс чинь цөм миний хувийн өмч болсон юм шүү! гэмэгц Легри түүнийг хар хүчээрээ өшиглөв. 

	[image: Image]

	Харин энэ үгийг сонсоход Томын зовуурьт сэтгэлд туйлын баясгалан төрөхөд, тэр өндийж нулимс, цус бүрхсэн нүүрээ огторгуй өөд хандуулан өгүүлсэн нь:

	— Эзэн ээ, үгүй шүү, тийм биш! Миний сүнсийг хэчнээн ямар мөнгөөр ч худалдан авч үл болно оо! Таны дур мэдэх зүйл тэр биш ээ гэв. 

	— Дур мэдэх зүйл биш гэнэ ээ? гэж Легри хүйтнээр инээмсэглэн, — Гайгүй чи тэгж бай... Хөөе, Сэмбо, Квимбо! Энэ муу нохойг аваачаад нэвсэртэл жанчаад орхи, харин нэг сар ухаа орохгүй болтол нь нүдчихээрэй! гэв. 

	Хоёр аварга том эр эрлэгийн элч адил байх нь бах нь ханасан царайгаар Том руу ухасхийхэд, холимог эхнэр айн дуу алдаж, бусад боолчууд суудлаас босоцгоон тэднийг номхон даган гарч яваа түүний хойноос харцгаав. 

	
Гучин нэгдүгээр бүлэг : КВАРТЕРОН ХҮҮХНИЙ ЯВДАЛ

	Шөнө орой билээ. Том, хөвөн цэвэрлэх газрын дэргэдэх нэг пинд хэмхэрхий багаж зэвсэг, хөвөнгийн хаягдал зэрэг олон жилийн турш бөөгнөрөн хэвтсэн хог новш дотор цус нөж болон хэвтэнэ. 

	Чийгтэй бүгчим шөнө шумуул үй түмээр бужигнан шархтай бие дээгүүр нь сууж хазан, тэсэшгүй хорсох өвдөх нь өчүүхэн зуур ч үл намжихын дээр хамгийн хэцүү шаналгаж байх цангахын зовлон нэн бэрх билээ. 

	Хөөрхий Том тэнгэр сахиусанд залбиран:

	— Тэнгэр минь! Намайг авраач ээ! Энэ үйлийг даван туулах хүчийг над хайрла, амийг минь бэхжүүлж өршөөгөөч ээ! гэв. 

	Пин дотор хүн явах чимээ сонстон, дэнлүүний гэрэл нүүр дээр нь туслаа. 

	— Хэн бэ? Авралт минь... Уух юм! гэв.

Автоматаар үүсгэсэн тайлбар] 

	 

	Тэр нь Касси байжээ. Шал дээр дэнлүүгээ тавиад домбонд барьж авчирсан уснаасаа аяганд хийн, Томын толгойг өндийлгөн өгвөл, тэр халуурсан хүний шуналаар усыг залгилав. 

	Касси хэлрүүн:

	— Уу, уу чамд уух юм хэрэгтэй байгааг би мэдсэн юм. Шөнийн цагт энд ус авчирч өгч байгаа минь энэ анх удаа биш ээ гэв. 

	Том авгайн цангаа нь сая гарч, 

	— Авхай танд талархъя гэхэд; Касси гашуудан гуньж,

	— Намайг битгий тэгж нэрлэ, би бол чиний адил зовлонт боол, чамаас дээр юм алга, харин дор ч байж магадгүй гээд хаалганы араас нэг гудас гаргаж ирэн дээр нь хүйтэн усанд базсан цагаан даавуу дэлгээд, 

	— Одоо чи үүн дээр хэвтэж үз гэв. 

	Том няц хэмхэр цохиулсан биеэ гудас дээр гаргахад тун бэрх байвч, харин арайхийн дээр нь гарсаар бие нь хүйтэн даавуунд хүрмэгц сэрүү оргин их л аятай болов. 

	Эзний тамлан зовоосон амьтанд тус хүргэж дадсан Касси Томын шархыг хүйтэн усаар жигнэхэд өвдөх нь нэлээд намжина. 

	Түүнээс Касси Томын толгой дор дэр болгон бөөн хөвөн тавьж өгөөд,

	— Миний чамд тусалж чадах минь л энэ дээ гэв. 

	Том дахин талархаж, жич Касси дэргэд нь өвдгөө гараараа салаавчлан тэвэрч суугаад доошоо гөлрөн чив чимээгүй суув. Цагаан оройвч нь ар шил рүүгээ шилжин, давлагаат хар үс нь түүний дороос цухуйж эмгэнэлт ер бусын царайг хүрээлэн унжина. Чингэж байсаар сая дуу гарч, 

	— Чи ингэж зовоод зовоод дэмий л дээ. Яаж ч чадахгүй. Бууж дагаж өг, өөр зам байхгүй гэхэд Том, 

	— Тэнгэр минь, сахиус минь, би яаж дагаж өгөх юм бэ? гэв. 

	Касси шийдвэртэй царайгаар, 

	— Тэнгэр сахиусыг дуудахын хэрэг байхгүй, дууг чинь сонсохгүй. Ер нь байдаггүй байх аа, хэрэв байдаг юм бол бидний эсрэг номлодог байлгүй. Газар тэнгэр цөм бидний эсрэг шүү. Бидэнд очих ганцхан л зам бий, тэр нь там. Тэр замаас эргэх гэсний хэрэг байна уу даа?

	Ингэж хэлэхэд Том давхийн эмээж нүдээ анив. 

	Касси өгүүлрүүн:

	— Би бол эрх жаргалаараа өссөн хүн. Миний санаанд орж байгаа юм гэвэл; гэр орон баян тарган, би зүггүй, тоглоомын хүүхэлдэй шиг гоё. Манайд гийчин зочин ирээд л намайг өхөөрдөн магтана. Манай байшингийн гэгээвч цэцэрлэг өөд харсан, би тэр цэцэрлэг дотор эгч, дүү нартайгаа эрхлэн тоглож байдаг билээ. Дараа нь намайг Бумбын сүмд суулгав. Тэнд бидний заалгаагүй юм алга аа, хөгжим, франц хэл, оёх нэхэх цөмийг заалгаж байлаа. Чингээд би арван дөрвөн настай байхдаа эцгийгээ оршуулаад харьж ирлээ. 

	Миний эцэг зуурдаар гэнэт нас барсан учир юм хүмийг нь байцаан цэгцлэх бүх зөөрийг өрөнд нь бодож өгөх болжээ. Өр нэхэмжлэгчид түүний эд хөрөнгийг данслан бүртгэхэд тэр дансанд миний нэр оров. Миний эх боол хүн байсан юм. Эцэг, байхдаа над эрхийн бичиг олгохоор аль хэдийн бэлтгэж байв. Гэвч амжилгүй байсаар тийм хэрэг болжээ. Тийм эрүүл чийрэг хүнийг төчнөөн хурдан үгүй болчихно гэж хэн санах билээ. Нас барахаасаа хэдхэн цагийн өмнө зүв зүгээр явсан хүн, тэр жил шинэ Орлеанд булчин задрах тахал гарахад тусаж үхэх нь тэр ээ. 

	Тийнхүү би худалдагдах болж, энэ муу хүнд ирэх хүртэл гар гар дамжин хориод жил болов. 

	Касси гэнэт баахан дуугүй болсноо дахин ийн хэлрүүн:

	— Тэнгэр сахиус гэж бий, газар дээр юу болж байхыг тэр тольдон хардаг гэж чи над ярив. Хэрэв тийм бол яагаад тэр ийм явдал гаргуулдаг юм бэ! Үгүй, үгүй, би түүний чинь туслахыг харж хүлээхгүй. Би өшөө хорслоо энэ муухай хүнээс заавал авна. Үүнийг би хорлон сөнөөнө, тэглээ гэж намайг амьдаар минь шатаасан ч хамаагүй! гэв. 

	Нэг хэсэг болсны дараа хөөрхий зовлонт эмэгтэй арай тайвширч Томын дэргэд ирэн ус уулгав. 

	Том дахин үг хэлэх гэтэл Касси хорьж, 

	— Дуугүй бай. Битгий юм хэл. Одоо унтахыг бод гэв. 

	Тэгээд Касси домботой усыг түүний гар хүрэх газар тавьж муу хучлагыг нь засаж өгөөд, пингээс гарч одов. 

	Түүнээс өдрийн түрүүчийн тэмдэг үүрийн цолмон Томын нойргүй шаналж хэвтсэн пингийн жижиг гэгээвчээр гялалзахад тэр, нүд өргөн хараад, тамлан зовоогчийнхоо хөлийн чимээг өчүүхэн ч зүрх түгшилгүй тайван сонсов. 

	Легри орж ирмэгц Томыг өшиглөн, 

	— За, өвгөн, яаж байна даа? Сайн сургамж авав уу? Харин сэтгэлд чинь тавгүй байсан биш биз? Чи, энэ чинь өчигдрийнхөөсөө арай номхроо юу даа! Хөөрхий нүгэлтэн бид нарт тэнгэрийн номлол уншихаа болив уу? гэв. 

	Том үг дуугарсангүй. 

	Легри дахин өшиглөж, 

	— Бос, муу хар мал! гэж зандрав. 

	Нэвсэртэл занчуулсан Томд энэ тушаалыг биелүүлэх бэрх билээ. Тийнхүү түүнийг өндийж босохыг оролдон ядаж байтал Легри чанга инээн дооглож, 

	— Чиний тэнхээ муу байна уу, яагаад хөдөлж ядаад байна? Өчигдөр томуу ханиад хүрчихсэн биш биз? гэв. 

	Том сая арайхийн босож, эзнийхээ өөдөөс эрс ширтэн хөдлөлгүй зогсов. 

	Легри сорьсон байдалтай түүнийг хараад, 

	— Еэ хар чөтгөр өө! Чи бас хөл дээр зогсох чадалтай байна уу? Чамайг дутуу зодож дээ! За Том, чи одоо өвдөг дээр сөгдөн, өчигдрийнхийгөө гэмшин надаас өршөөл гуй гэв. 

	Том тэгэхэд нь хөдөлсөнгүй. 

	Легри зандран ташуураар ороолгож, 

	— Сөгд гэж байна шүү, муу хар нохой! гэв. 

	Том өгүүлрүүн:

	— Эзэн ээ, над гэмших буруу байхгүй. Би шударга сэтгэлийн үүднээс чингэв. Харин би үүнээс хойш ч чингэх л болно, та яавал яагаарай гэхэд, 

	— Миний чамайг яаж чадахыг чи бас мэдээгүй байна шүү, эрхэм минь. Өчигдрийнх чинь юу ч биш, түүнийг чинь тоолох ч үгүй, мэдэв үү? Хэрэв чамайг модонд хүлээд зугуухан галаар шарвал чи яах вэ? Аятайхан санагдаж байгаа биз, тийм үү? гэвэл, Том өчрүүн:

	— Эзэн ээ, та намайг худалдан авсан, би таны үнэн шударга боол мөн. Миний хүч чадал, миний өнгөрөх цаг цөм таны мэдэлд байна. Харин миний амь сүнсийг та зоргоор мэдэж үл чадна. Та намайг зодож занчиж, өлсгөлөнгөөр зовоож, амьдаар минь шатааж чадна. Би үхэхээс айхгүй! гэв. 

	Легри бархиран, 

	— Муу хар нохой! гэж зандран багалзуурдаж, — Том, би чамайг цохиж алахаар шийдсэн, чи мэдэв үү, би... би... би чамайг лав ална гэмэгц нэгэнтээ цохиж Томыг хөсөр унагав. 

	Ширүүн хэрцгий дарлалд бидний дотор гомдон, сэтгэл зүрхэнд хорслын хилэн бадарна. Хүний муу муухай явдлыг олж сонсох бидэнд аягүй, гэтэл аяа, Америк аа, чиний хууль цаазад халхлагдан хамгаалагдаж тийм муухай явдал гарч байдаг байна шүү! Тийм хэрэг болдгийг шашин мөргөлийн санваартан ч мэдэж байдаг. Гэвч дуугардаггүй ажээ! 

	 

	* * *

	 

	Түүнээс Легри уур буцлан, аймшигтай муухай дуугаар:

	— Хайя, Сэмбо, Квимбо нар үүнийг үхтэл нь балба! гэвэл хоёр харгалзагч гүйлдэн ирж эзний тушаалыг гүйцэтгэн, хөөрхий Томыг хайр гамгүй жанчив. 

	Сэмбо нэгэн хэсэг болсны дараа Томын тэсвэрлэхэд баахан сэтгэл түгшсэн янзтай:

	— Эзэн ээ, энэ ч төдий удахгүй дэг шүү, амьсгаагүй болчихсон мэт байна.

	Легри зандран:

	— Цохь, цохь, ташуурд! Би энэ муугийн цусыг нь шавхаж гаргая гэж байгаа юм! гэв. 

	Том нүдээ нээн Легрийн зүг харж:

	— Заяа муут амьтан! Чи намайг яаж ч чадахгүй л дээ гээд ухаан алдав. 

	Түүнээс Легри Томын дээрээс бөхийн

	— За, үхэв шиг байна! Тэгж ээ... За яах вэ, ядахдаа л дахиж юм хэлэхээ болив гэв.

	Гэвч Том амьд ажээ. Түүний чанга зориг Сэмбо, Квимбо хоёрын хатуу сэтгэлийг уяруулсан учир, Легрийг гарч одмогц тэр хоёр хөөрхий зовлонтыг хүлсэн вандангаас нь тайлан салгаж, амь оруулах гэж их л оролдов. 

	Сэмбо хэлрүүн:

	— Бид ямар муухай юм хийчихэв ээ! Их нүгэл үйлдэв! Эрлэгийнд очоод үүнийг чинь хэн хариуцах вэ? Эзэн л өөрөө хариуцаг, биднийг байцаахын хэрэг ер байхгүй гэв. 

	Өнөөх хоёр Томын шархыг угаан, түүхий хөвөнгөөр түүнд дэвсгэр бэлтгэж дээр нь хэвтүүлснээр барахгүй, Легри шан гэж өгсөн нэг аяга хар архиа сая сэргэж байгаа Томд албадан уулгаж орхив.

	 


Гучин хоёрдугаар бүлэг : ЭРХ ЧӨЛӨӨ

	Түүнээс цав цагаан даавуу татсан ор дэвсгэр дотор тийчлэн, яраглан хэвтэх Том Локкерийг сувилан өргөгч Доркас авга эгч тийм өвчтөнийг өргөх эмгэг туссан бүх гөрөөсийг арчлахаас огт ялгалгүй юм гэж дотроо хэдийн нотлон сэтгэв. 

	Локкер авгай уухилан:

	— Еэ хар золиг оо! гэж бархиран нөмөрсөн хөнжлөө хуу татан хаяхад, Доркас эгч, 

	— Том оо сонс, битгий хараа, би гуйя! гэж өгүүлэн тайван царайгаар хучлагыг засна. 

	— За за болихыг л бодъё, эмээ минь. Халууцаж бүгчимдээд байхад чинь хараал тавихгүй яах юм бэ энэ чинь!.. гээд нэг хэсэг болсны дараа өнөөх холимог, эхнэртэйгээ хамт бас л энд үү? гэж ууртай асуухад, Доркас эгч,

	— Тийм ээ, тийм энд гэж хариулав. 

	Том үргэлжлэн хэлрүүн:

	— Тэд энд дэмий цаг өнгөрөөх хэрэггүй л юм сан. Эртхэн нуур хүрч авах нь зөв гэхэд. Доркас эгч хэнэггүй царайгаар үйлээ нэхэн байж хэлрүүн:

	— Бодвол тэгэх байжээ гэв. 

	Том үргэлжлэн өгүүлрүүн:

	— Миний үгийг сонс. Над одоо нуух юм алга. Сандаски дахь манай туслагч нар галт онгоцонд суугчдыг хянана. Харин тэд Гаррисын энэ бүлгийнхнийг мэдэлгүй өнгөрөөчих биз гэж би итгэж байна. Мэдэлгүй өнгөрөөчхөөд Мэркс амаа бариасай бил ээ, муухай хар золиг гэхэд, Доркас:

	— Томас Локкер аа, яаж байна аа? гэвэл, 

	— Еэ авгай минь! Мартчихжээ... харин түүний эхнэрийг хүнд танигдахгүйгээр биеэ хувирга гээрэй. Сандаскид түүний ямар тэмдэгтэйг мэднэ шүү гэхэд, Доркас ер ажиггүй царайгаар, 

	— Тэгэх талаар бид бодъё гэв. 

	Эдүгээ бид Том Локкероос салах тул энд тэмдэглэхэд, тэр шархтай, халуунтай байсан учир нөхөржний гэрт гурван долоо хоног хэртэй хэвтээд, бие нь тэнхэрч босохдоо нэлээд ухаан орж, томоожин оргосон хар арьстныг агнан барих ажлаа хаяж, холын нэг сууринд очиж суун, баавгай, чоно зэрэг араатан гөрөөс авлахад авьяас чадлаа гарган багагүй цуутай хүн болж билээ. 

	Оргон зугтаагчид Томын болгоомжлон сануулсныг харгалзан хүнээ хувааж хэсэг хэсэг болон явахаар тогтов. Тийнхүү Жим эмгэн эхийн хамт сууринаас одон, гурав дахь шөнө нь Жорж, Элиза хүү хоёрыгоо аван Сандаски орохоор мордов. Тэнд тэд нэг зочломтгой айлд орогнон хоргодож байхдаа аяныхаа эцсийн саад болох нуурыг гатлах замд бэлтгэв. 

	Тэр нэг өглөө эрт Элиза толины өмнө зогсон үелсэн өтгөн хар үснийхээ гөрлөөг задлан, 

	— Жорж оо, хар буумаар байна шүү, хайран гэзэг гэхэд Жорж үг дуугаралгүй гунигтай инээвхийлэв. 

	Элиза толь руу эргэн, гар дахь хайч нь гялалзан үс нь туг тугаар шал дээр лавшин бууж байлаа.

	Түүнээс Элиза инээн эргэж, зүс нь улсхийн эрийн зүг хараад, 

	— За одоо гүйцлээ. Хар даа, хөөрхөн хархүү болсон биш үү? гэхэд Жорж магтан:

	— Үнэхээрийн хөөрхөн хүү болжээ. Богинохон бужгар үс чамд хэчнээн аятайхан зохино вэ! За малгайгаа өмсчих. Үгүй тэгэхгүй жаахан хазгай өмс. Чи ийм гуа сайхан ер байгаагүй!.. За тэр ч яах вэ, харин одоо тэргэнд хүн илгээх цаг болсон байх. Гарриг маань Смит авхай зүсийг нь хувиргаж амжаа болов уу, мэдэх юм сан гэв. 

	Яг тэр зуур хаалгыг нээн настайвтар амгалан царайтай нэг авгай эхнэр болон хувцасласан жаахан Гарриг хөтлөн орж ирэв. 

	Элиза хүүгээ эргүүлэн тойруулан хараад, 

	— Ямар жигтэй хөөрхөн охин болчих оо вэ! гэж хөөрөн, — Одоо бид үүнийгээ Гарриет гэж нэрлэнэ ээ гэв. 

	Хүү эхийн хачин хувцастай байхыг харан гайхаж дув дуугүй ширтэхэд Элиза түүний зүг гараа сарвайн, 

	— Гарри, ээжийгээ танихгүй байна уу? гэхэд тэр бишүүрхэн Смит авхайд наалдав.

	Жорж хэлрүүн:

	— Элиза, мэдсээр байж, байг аа! Битгий биедээ дасга. Галт онгоцон дээр бол энэ чинь чам дээр ч очиж болохгүй шүү дээ гэхэд, 

	— Нээрээ тийм л дээ! Гэтэл тэр надаас бишүүрхээд байх юм. Эжий нь яаж тэсвэрлэх вэ дээ!.. За больё, больё! Аль вэ миний цув хаа байна? Аа тэр байна! Жорж оо, эрэгтэйчүүд та нар яаж өмсдөг вэ, над заагаад өгөөрэй гэв. 

	— Ингэж өмсдөг юм гэж Жорж цувыг мөрөн дээгүүрээ нөмрөв. 

	Элиза дуурайн, 

	— Ингэж үү? За энэ чинь ямар том бээлий вэ! Үнэхээр нэг гартаа хийх юм уу, хамаг гар минь далд орчих нь! гэв. 

	Жорж хэлрүүн:

	— Хэдий чингэвч бээлийгээ битгий тайлаарай, чамд захья. Чиний нарийхан булбарай гар хуруу чинь бид бүгдийг сэжиг авхуулчхаж болох шүү... За, Смит авхай аа, та Гаррийн авга эгч болон бидний хамгаалалд явна шүү мэдэв үү? гэхэд Смит авхай:

	— Цаана чинь онгоцны буудалд хэдэн хүн ирж, эхнэр хүүхдээ аваад явж байгаа нэг хүнийг анаж бай гэж бүх онгоцны ахмадад захиад явсан гэнэ гэхэд Жорж

	— Аа тийм үү! Хэрэв тийм хүмүүс бидэнтэй дайралдвал нэн даруй тэдэнд чинь мэдэгдье байз гэв. Гадна тэрэг ирж зогсоход эелдэг сайхан зантай эзэд зочдоо үдэж мордуулахаар гарцгаав. 

	Оргогчид Том Локкерийн үгэнд орж шиншээчдийг мэхлэн хуурах аргыг хийжээ. Канад нутагт мөн тэдний очих гэж зорьж байх сууринд суух Смит авхай гэдэг энэ хүндтэй эхнэр гэртээ буцаж харихдаа Гаррийн авга эгч болон явахыг зөвшөөрсөн тул хүүг тэр авгайд дасгахаар хоёр хоног дэргэд нь байлгав. Авгайн халамжийг цөөн бус тооны амттай боовоор нэмэрлэсээр байтал чадал нь илэрч, бяцхан залуу эр шинэ бий болсон садандаа чин сэтгэлээсээ дотно болов. 

	Морин тэрэг галт онгоцны буудалд хүрэн зогсоход хоёр залуу эр онгоцны гишгүүрээр дамжин өөд гарав. Тэдгээрийн нэг нь Смит авхайг хүндэтгэн сугадан хөтлөв. Энэ нь Элиза, нөгөө юмаа барьсан хүн нь Жорж билээ. 

	Тэндээс Жорж онгоцны пиуг худалдан авахаар ахмадын тасалгаанд тулж очтол ард нь зогсож байсан хоёр хүн ийн ярилцах нь сонстов: 

	— Би зорчигчдыг бүгдийг нь ажиглав. Манай онгоцон дээр лав байхгүй гэдгийг би баталъя гэв. 

	Энэ үгийг хэлсэн нь хөлөг онгоцны нэг албан хаагч, нөгөө нь бол мултран гарсан олзоо шүүрч авах гэж улайн Сандаски хүртэл нэхэн ирсэн өнөөх гайхал Мэркс ажээ. 

	Тэр хэлрүүн:

	— Эмэгтэйг нь цагаан хүнээс бараг л ялгахгүй шүү. Харин эр нь бол холимог хүн, бас л их цагаан даа, түүний гар дээр тамгалсан тамга бий гэв. 

	Жоржийн пиу, хариулт мөнгийг барьж байсан гар үл мэдэг чичирсхийсэн боловч, тэр тайван царайгаар эргэн харж, хоорондоо яригчдыг ажиггүй хараад, онгоцны давхарлагийн тэртээ өнцөгт хүлээн зогсох Элиза руу очив. Смит авхай даруй жаахан Гарриг аван хатагтай нарын өрөөнд очвол, бор царайтай охиныг гайхан эс харах хүн үгүй бөлгөө. 

	Хонх эцсийн удаа хангинан, Мэрксийг гишгүүрээр эрэг рүү буухад, тэр хүнээс улам улам холдон байгаагаа харж байх Жорж сая цээж дүүрэн амьсгалав. 

	Цэлмэг сайхан өдөр, цаг мөч орчин орчсоор Канадын жижиг хот Амхерстберг алсад үзэгдэв. Жоржийн сэтгэл машид хөдлөн, хоёр нүд нь юм харахгүй болон урагш ширтэж Элизагийн чичрэн байгаа бяцхан гарыг чанга атгана. Түүнээс хонх дуугаран онгоц зогсоход Жорж юу хийж байхаа арай чармайн сэхээрэн байж тээш юмаа олж аван, хамт аялагчдаа цуглуулаад, онгоцноосоо буухад, Смит авхай даруй тэднийг дагуулан нэг санваартныд аваачсанд, тэр тэднийг хуучин сайн танил хүмүүс мэт хүлээн авчээ. 

	Эрх чөлөөг олсон анхдугаар өдрийн бүх сайхныг яахин өгүүлж барах вэ! Хэнээс ч, юунаас ч айхгүй явах гэсэн газартаа явж, ярьж хөөрч, дураар амьсгалахын жаргал ямар их вэ! Тэр бүх аюул зовлонгийн дараа нэн эрхэм санагдах, унтаж байгаа үрээсээ нүдээ салгахгүй байх эхийн баярыг үгээр өгүүлж хэн чадах вэ! Зол цэнгэлийн дээдийг олсон Жорж тэр хоёр мөн шөнө яахин унтаж чадах вэ! Харин тэр хоёр зол заяатад тариа тарих жаахан газар ч үгүй, орох гэр орон ч үгүй, мөнгө зоос ч үгүй билээ. Харин чингэвч тэр хоёр цаглашгүй их баярласандаа тэр шөнө нүд огт аньсангүй. 

	
Гучин гуравдугаар бүлэг : ЗАЛУУ ЭЗЭН

	Түүнээс хоёр хоногийн дараа Легрийн гэрт хүрэх модот гудмаар нэг залуу эр морин тэрэгтэй ирж, байшингийн довжооны дэргэд зогсон, жолоогоо мориныхоо нуруун дээр хаяад, тэрэгнээсээ харайн бууж, хөвөнгийн тариалангийн эзэнтэй уулзахыг хүсэв. Энэ бол Жорж Шелби ажээ. Шелби ахайд Офелия авхайн бичсэн захидал хүрсэнд тэр сэтгэл гүнээ эмгэнэн зовж захидлыг уншжээ. 

	Эцэг нь саявтар нас нөгчсөн учир Жорж өв хөрөнгийг хүлээн аваад, хуучин найз нөхрийн зовлонт байдлыг сонсмогц даруй түүнтэй учирч золин авахаар хөдөлжээ. 

	Төдий шинэ Орлеан хотод сурагласан нь ашгүй зөв зүг чиг нь гарав. Түүнээс Жорж мөнгө бэлтгэн аваад, эртний найз нөхрөө эгүүлэн сольж авна гэдэг бат найдлагатай галт онгоцонд суун Улаан голыг өгсөн аялжээ. 

	Хар арьстан зарц Легрийн сууж байсан зочдын өрөөнд түүнийг оруулсанд, Саймон зочныг аль чадахаар хүндэтгэн хүлээн авчээ. 

	Залуу эр өгүүлрүүн:

	— Таныг Шинэ Орлеан хотод Том нэртэй нэг негрийг худалдан авсан гэж сонссон. Тэр урьд миний эцгийн боол байсан юм, чингээд би түүнийг зольж авахаар явна гэтэл Легри даруй царай нь хувьсхийн Жоржийн үгийг тасалж:

	— Тийм ээ, манайд нэг тийм негр бий. Харин би тэр бүтэлгүй муу амьтанд хайран мөнгөө гарзадсан байна билээ. Тийм муухай зөрүүд, ичгүүргүй амьтныг би ер үзээгүй, миний гар, ташуур хоёр түүнийг номхотгож чадаагүй л байна. Нэлээд сайн занчиж орхисон байх аа. Би ер нь хүнийг тэр Том шиг зодож үзээгүй юм. Саяхан үхэж байх мэтээр маяглаж л байсан, би итгээгүй гэхэд Жорж тэвдэн, 

	— Тэр одоо хаа байна, би уулзах юм сан! гээд хацар нь улсхийн нүд нь гялбалзсан боловч, биеэ барив. 

	Гэгээвчний чанадаас Жоржийн морийг барьж байсан негр хүү:

	— Том тэр пинд бий гэж хэлэв. 

	Легри тэр хүүгийн зүг ухасхийхэд Жорж юу ч дуугаралгүй эргэн гарч одов. 

	Тэндээс Томын хэвтэж байгаа пинд орохдоо Жоржийн дотор нь эвгүй палхийн, нүд нь харанхуйлав. Жорж Томын дэргэд өвдөг дээр сөхрөн, 

	— Энэ чинь яах нь энэ вэ... Яах нь энэ вэ! Том авга аа, найз нөхөр минь ээ! гэж бухимдан өгүүлэв. 

	Амьсгалаа хурааж байгаа Том танил дуу чихэндээ сонстоход толгойгоо өчүүхэн төдий хөдөлгөн инээмсэглэв. 

	Заяа муут найз нөхрийнхөө дээрээс тонгойхдоо зоригт залуу эрийн нүдэнд нулимс мэлтгэнэн, 

	— Том авга аа! Ухаан орооч дээ... Ядахдаа ганц үг дуугараач дээ! Намайг хар даа та!.. Би Жорж байна. Та жаахан Жоржийгоо танихгүй байна уу? гэв. 

	Том нүдээ нээж арга барагдсан царайгаар ийш тийш харан, дорой дуугаар:

	— Жорж агь аа... Жорж агь минь гэж дөнгөж дуулдах төдий өгүүлэв. 

	Тэндээс ухаан нь жаахан сэргэж, эргэлдэн байгаа нүдний харц нь тунгалаг болж, инээмсэглэх царай орж, хацрын дээгүүр нулимс бөмбөрөн, 

	— Тэнгэр ивгээ! Санаа амарлаа! Намайг мартаагүй байж! Дотор аятай боллоо... Одоо би тайван үхнэ ээ... гэхэд, Жорж сандран, 

	— Том авга минь, та үхэхгүй, үхнэ гэж битгий сана. Одоо би чамайг зольж аваад гэртээ аваачна гэхэд, 

	— Оройтсоон, Жорж агь минь, одоо нэгэнт оройтсон! гэв. 

	— Том авга аа, битгий үх ээ! Би хүлцэж чадахгүй. Та минь хэчнээн их зовов доо! Би хаа байхыг чинь олов оо! Бохир муухай пин дотор гав ганцаараа гэв. 

	Том, Жоржийн гарт гараа хүргэн, 

	— Харин үүнийгээ Хлояд битгий хэлээрэй. Хөөрхий түүнийг улам зовоохын нэмэр! Хөөрхий муу хүүхдүүд минь!.. Тэднийгээ бодохоор зүрх дэлбэрэх шиг болох юм... Жорж агь та мэндийг хүргээрэй надаас эзэнд, эзэгтэйд... Сайн сэтгэлтэй хүнд... Бүгдэд цөмд нь мэндийг хүргээрэй... гэв. 

	Нас нөгчиж байгаа Том залуу эзэнтэйгээ уулзсандаа баярлан зориг чадал нэмсэн бололтой... Гэвч удсангүй бие нь тэнийн бүх цээжээрээ нэг хоёр удаа хүнд амьсгалан, уруул дээр нь инээмсэглэх дүр гарч, нойрсох адил нүдээ анив.

	 

	[image: зурах-г агуулсан зураг

Автоматаар үүсгэсэн тайлбар] 

	Залуу эр амьсгалгүй бодсон биеийг нь удаан цаг гөлрөн харж ихэд өрөвдөв. Түүнээс найз нөхрийнхөө амьгүй нүдийг дараад, дээш босон эргэж харвал ард нь Легри зогсож байлаа. 

	— Үхсэн хүний хүүрт та юу авах вэ? Би оршуулах гэсэн юм гэвэл Легри уруу царай гарган:

	— Би хүүрээр наймаа хийдэггүй. Оршуулна уу яана таны хэрэг гэв. 

	Амьсгалгүй болсон Томыг дув дуугүй ширтэн зогсох гурван негрийн зүг Жорж ийн өгүүлрүүн:

	— Хүүхдүүд ээ! Үүнийг над элбэлцэн тэргэн дээр минь аваачилцаж аль. Нэг нь нэг хүрз олоодох гэв. 

	Жорж тэрэгний суудлыг авч зай гарган, цуваа дэвсэж, талийгаачийн биеийг дээрээс нь алгуур тавиулав. Чингээд Легрийн зүг хандан, биеэ албадан барьж, ийн хэлрүүн:

	— Таны энэ бүх хорт муухай явдлын тухай би тантай юу ч хэлэлцээгүй байна. Гэмгүй хүний цусыг урсгасан хэрэгт таныг үнэн шударга шүүх залхаан цээрлүүлнэ! Таны, хүний амийг хорлон сөнөөсөн энэ хэргийг би зүгээр орхихгүй! Хамгийн наадах хотод л хүрэхийн хамт мэдүүлнэ! Төрийн эрхийг барих газар бүхэнд мэдэгдэнэ! гэхэд, басамжлан тамшааж, 

	— Тэг тэг! Таны энэ санал юу болохыг нь үзнэ. Гэвч би танд! Таны мэдүүлгийг хэн гэрчлэн батлах бил ээ дээ? гэв. 

	Легри дэмий хэгжүүрхсэн биш билээ. Жорж ч учрыг нь даруй ухамсарлав. Тариалан дээр тэр хоёроос өөр цагаан арьстан нэг ч байхгүй, гэтэл хар арьстны мэдүүлгийг шүүх таслах газар үл хэрэгсдэг ажээ. 

	Легри:

	— Нэг муу негр үхэхэд юун ч их чимээ гаргах нь вэ дээ! гээд орхив. 

	Энэ үг гал дээр тос асгах мэт, Кентуккийн залуу эрийн уур хилэнг нэн бадруулан, түүний сайн үйлийн дотор биеэ хянах зан үгүй тул тэр Легри рүү нударга зангидан ухасхийн түүнийг түсхийн хөсөр унатал цохив. 

	Тэндээс Легри босож хүрмийнхээ шороог гүвэн алгуур холдох тэрэгний хойноос харан, нэг үг ч дуугаралгүй гэртээ оров. 

	Хөвөнгийн тариалангийн сав газраас өнгөрмөгц хэдэн мод ургасан нэг элсэрхэг толгой байхыг Жорж ажиглаад тэнд хүүр оршуулах нүхийг малтуулав. 

	Тэндээс хүүр оршуулахад бэлэн болоход, 

	— Ноён та цуваа авах уу? гэж негрүүдийг асуухад Жорж, 

	— Үгүй, үгүй, түүнтэй нь хамт оршуулагтун. Хөөрхий найз нөхөр минь, чамдаа би юу өгөх вэ дээ! Ядахдаа цувыг минь ав даа! гэв. 

	Хүүрийг газарт оршуулан, негрүүд чив чимээгүй дээрээс нь шороо хаяж, бяцхан овгор булш болгоод, дээгүүр нь хөх ногоон ширгээр хучив. Түүнээс Жорж хүн бүрд нэжгээд зоос өгөн, 

	— Та нар одоо явцгаа гэв. Гэвч тэд алгаа хавиран зогсож, явахгүй байсаар, нэг нь сая:

	— Ноёнтон биднийг худалдан авмуу гэж эхлэхэд, нөгөө нэг нь:

	— Бидэнд энд хүнд байна аа, өршөөн нигүүлсэж биднийг аваач дээ гэв. 

	Жорж өрөвдөвч толгой сэгсрэн, 

	— Тэр болохгүй. Гуйгаад дэмий, болох нөхцөлгүй юм гэв. 

	Хөөрхий тэд уруу царайлан эргэн гэлдэрч явлаа. 

	Залуу эр булшны дэргэд сөхрөн ийн дуудруун:

	— Мөнх тэнгэр миний гэрч болтугай! Би яг энэ үеэс эхлэн боолын ёсыг эх орондоо үгүй болгохын тул хамаг хүчээ өгөхийг тангараглая! гэв.

	 


Гучин дөрөвдүгээр бүлэг : ХҮҮРНЭХ ЯВДЛЫН ТӨГСГӨЛД ХҮРЭХ

	Түүнээс мөнөөхөн оргож гарагсад эрх чөлөөтэй амьдран таван жил болжээ. Жорж нэг механикчийн дархны газар ажил хийж, энэ завсар Элизагийн нэг охин төрсөн учир хүний тоо бас нэмэгдсэн гэр өрхөө хангаж чадахуйц цалин хөлс авах хэрэгтэй болжээ. 

	Жаахан Гарри ухаан сэргэлэн, хөөрхөн хүү болж сургуульд яван хичээлд сайн ажээ. 

	Эднийх Монреаль хотын дүүрэгт нэг жижиг цэвэрхэн байшинд сууна. 

	Үдэш болж байв. Зуухан дотор гал шарчигнан ноцно. Цав цагаан бүтээлэгтэй ширээн дээр үдшийн хоол идэхээр юмыг бэлджээ. Тасалгааны цаад нэг өнцөгт ногоон цэмбээр бүтээсэн бас нэг ширээ бий, дээр нь бичгийн хэрэгсэл, цаас харагдана, мөн тэрүүхэнд туурганд хадсан тагт дотор ном өржээ. 

	Энэ булан бол Жоржийн бичгийн тасалгаа болно. Урьдын хүнд бэрх цагт юм сурахыг сонирхон хичээж, эзнээсээ нууц бичиг сурах гэж оролдож байсан хүн одоо хамаг чөлөөтэй цагаа эрдэм боловсролд зориулах болов. 

	Түүнээс Жорж ширээний дэргэд суун нэг зузаан ном дотроос тэмдэглэл хийж байлаа. 

	Элиза түүнд хэлрүүн:

	— Жорж оо! Чи бүхэл өдөр гэртээ байсангүй. Ном бичгээ тавиад, наашаа ирж бидэнтэй юм ярь л даа гэв. 

	Жаахан Элиза эхдээ туслан, эцэг дээрээ гүйн очиж, гар дахь номыг нь авч тавиад өвөр дээр нь гарч суув. Жорж аргагүй даган, 

	— Энэ яасан зүггүй тархи вэ! гээд жаахны зоргоор болов. 

	Эхнэр нь энэ завсар талх зүсэн, 

	— Иш яасан сайн юм бэ! гэв. 

	Элиза жаахан оворжиж, бие нь бүдүүрэн, байргашуу болсон боловч, харин сэтгэл нь тайван амгалан, зол заяатай харагдана. 

	Жорж хүүгийнхээ толгойг илж, 

	— За миний хүү даалгавраа бодож чадав уу? гэж асуув. 

	Гарри урт буржгар үснээсээ хэдий хагацсан боловч, нүд, сормуус нь урьдын хэвээр, магнай нь цэвэр, өргөн билээ. Хүүгийн царай улайн, төв дуугаар ийн хариулруун:

	— Бодож чадсаан, аав аа! Би өөрөө бодсон, над хэн ч туслаагүй гэв. 

	Жорж хэлрүүн:

	— Сайн хүү байна! Хэзээд биедээ л итгэж яв, миний хүү сургуульд сурч байгаадаа бахархах хэрэгтэй. Аавд нь тийм хувь заяа олдоогүй юм даа гэв. 

	
Гучин тавдугаар бүлэг : ЭРХ ЧӨЛӨӨГ ОЛГОГЧ

	Түүнээс Жорж Шелби эхдээ хэзээ ирэхээ хэдхэн үгтэй зурвас бичиж мэдэгдэв. Томын нас нөгчсөнийг бичих зүрх хүрсэнгүй. 

	Тэр нэг өдөр Шелбийн гэрт баясгалантай хөл болон, хүн бүр залуу эзэн Жоржийн ирэхийг хүлээнэ. 

	Шелби ахай зочны өрөөнд тулган зуухны дэргэд тухлан суун, галын халуун илч намрын үдшийн сэржигнүүр салхийг дарна. 

	Хлоя эгч шинэ эрээн даавуун дээл өмсөн, цав цагаан хормогч урдуураа татаж огт хэрэггүй мөртөө зассан ширээг тойрон, эзэгтэй баахан яриа хөөр болоод авах шалтгааныг сүвэгчлэн явахдаа баярласан бараан царай нь гялалзана. 

	— Юм бүхэн зохих ёс журмаараа л байх нь зөв. Жаал эзнийхээ халбага сэрээг нь тулган зууханд ойр тавина, дулаахан буланд дуртай юм, хөөрхий гээд жаахан байзнан ийн асууруун: — Харин Жорж авгай танд захиа бичсэн ажээ гэхэд,

	— Бичсэн байна аа, Хлоя, ердөө хэдхэн үг л бичиж. Чадвал өнөө орой харьж ирнэ гэснээс өөр юу ч бичсэнгүй гэв. 

	— Манай муу өвгөний тухай юу ч бичсэнгүй яа? гэж Хлоя аяга тавгийг нааш цааш болгох зуураа асуугаад орхив. 

	— Үгүй байна аа, Хлоя! Өөр юуны ч тухай бичсэнгүй. Харин буцаж ирээд л тодорхой ярина гэсэн байна гэв. 

	— Тийм л дээ, Жорж авгай дандаа тэгдэг юм. Заавал өөрөө ярьж хөөрч өгөх л гэдэг шүү дээ. Би занг нь мэднэ ээ. Үнэнийг нь ярихад, цагаан хүмүүс та нарыг гайхмаар л байх юм! Захиа бичихдээ дуртай гэдэг нь! Хэчнээн яршиг вэ, ер! гэхэд Шелби ахай инээмсэглэв. 

	— Өвгөн маань хүүхдүүдээ танихгүй болсон байх гэж үргэлж бодох юм. Полли бол учиргүй том болчихсон, ямар сүрхий вэ! Одоо гэртээ суугаад ээжийнхээ хийж байгаа боорцгийг хараад байдаг болж. Би өвгөндөө хамгийн дуртай боорцгийг нь бэлтгэн тавьсан. Тэр жил хагацахдаа л тийм боорцог хийж өгсөн юм сан. Тэнгэр минь ээ, би бас сүрхий зовсон шүү! гэв. 

	Шелби ахай тэр явдлыг бодон санаа алдав. Жоржоос захидал ирсэн тэр үеэс эхлэн Шелби ахай дотроо сэжиг төрөн, нэг юмыг хэлэхгүй гэсэн учир тийнхүү товчхон бичив гэж санаж байв. 

	— Тэр чинь Поллийг танихгүй танихгүй! Тэнгэр минь дээ, тэр аваад явснаас нь хойш илүү ч үгүй, дутуу ч үгүй таван жил өнгөрчхөж шүү дээ! Энэ чинь тэгэхэд хариугүй жаахан, дөнгөж л хөл дээрээ зогсдог байв. Охиныгоо хөлд орж эхлэхэд нь Том минь хэчнээн их баярласан бэ, та санана уу? Еэ хөөрхий тэнгэр сахиус минь! гэв. 

	Алсад тэрэг явах чимээ гарахад Хлоя эгч:

	— Жорж авгай мөн! гэж дуу алдан, гэгээвч рүү ухасхийн шагайв. 

	Шелби ахай байшингийн асар луу гүйн гарч хүүгээ тэврэн авав. Хлоя эгч дэргэд нь зогсон харанхуйд юм олж харахыг мэрийнэ. 

	— Хөөрхий эгч минь ээ! гэж Жорж цуурайттал чанга өгүүлэн, түүний эвэр ургасан хар гарыг атгаж, — Түүнийг би гэртээ авчрахын тул юугаа ч хайрлахгүй өгөх байлаа. Гэвч тэр биднээс салж одлоо гэв. 

	Шелби ахай эмгэнэн дуу алдав, харин Хлоя нэг үг дуугарсангүй. 

	Тэгээд гурвуул зочдын өрөөнд орж ирэв. 

	— Тэгнэ гэж миний дотор ороод байсан юм аа... Аваачаад худалдаж орхисон, тэгээд л тэнэж л явсаар үхсэн... Тамлаж алчихсан л даа... гэв. 

	Хлоя ингэж хэлмэгц эргэж ханцуй сэгсрэн дээгүүр харж үүдний зүг алхав. Гэтэл Шелби ахай хойноос нь гүйцэн очиж, гараас нь хөтлөн, зөөлөн сандал дээр авчирч суулган хажууд нь өөрөө суугаад, 

	— Хөөрхий чи минь, сайн амьтан! гэж өгүүлэв. Хлоя мөрөн дээр нь толгойгоо тавин, гашуунаа эхэр татан нулимс унагахдаа:

	— Ахай та намайг уучлаарай... Би өөрийн ухаангүй байх шиг байна, элэг эмтрэх юм гэв. 

	Удаан цаг чимээ авиагүй болов. Тэр гурвуулаа уйлна. Эцэст нь Жорж сууж Хлоя эгчийн гараас барин, Томын нас нөгчсөн явдлыг ердийн, сэтгэл уярмаар үгээр хүүрнэн ярьж ойр төрлийнхөндөө маш хайр сэтгэлтэй байж эцэс болсныг дахин дахин дурдав. 

	 

	* * *

	 

	Түүнээс хойш нэг сарын хэр болсны дараа гэнэт нэг өглөө Шелбит аж ахуйд оршин суугчдыг ноёдын өргөөний их танхимд дуудан, залуу эзний хэлэх үгийг сонсгох гэв. 

	Жорж авгайг гартаа баахан бичиг бариад орж ирэхэд их л гайхалдав, гэтэл тэр нь өөр юм биш, тэдэнд эрх чөлөө олгох бичиг байлаа. Залуу эзэн бичгийг чанга дуудан хар арьстан нэг бүрд гардуулан өгөхөд олноор баярлалдан, нулимс унаган байж билээ. 

	Жорж танхимд арайхийн нам гүм болгоод, ийн өгүүлрүүн:

	— Найз нөхөд минь ээ! Би та нарыг эндээс хөөж байгаа юм биш шүү. Манайх урьдын адил гэр болоод тариан дээрээ ажилчин хэрэглэнэ. Харин та нар бол одоо эрх чөлөөтэй хүмүүс шүү. Та нар үүнээс хойш хийсэн хөдөлмөртөө цалин хөлс авна, харин цалин хөлсний хэмжээ дамжааг жич ярьж тохирно. Хүнд юу ч тохиолдож болно. Хэрэв би өрөнд ойчих юм уу үхвэл, та нарыг хэн ч айлгаж зовоохгүй, хэн ч худалдахгүй. Би урьдын хэвээр аж ахуйгаа эрхлэн барьж, та нар энэ шинэ эрхээ яаж эдлэхийг чинь сургаж өгнө, учир юу гэвэл хүн түүнийг дав даруй дээр хялбархан эзэмшчихэж чаддаггүй юм. Миний эрмэлзэн чармайж байх хэрэг дэмий хоосон бүү болоосой гэж хүсэж байна!.. Ингээд би та нарт бас хэдэн үг хэлье. Та нар сайн санаат Том авгыгаа мэднэ шүү дээ! Найз нөхөд өө, ийм байна аа: Би түүний булшин дээр хойшид нэг ч боол авч байхгүй гэж тангараглав! Та нарын хэн ч гэсэн миний уршгаар өөрийн гэр орон, төрөл саднаасаа ангижран хагацахгүй, хэн ч Том авгын адил харийн нутагт амь үрэгдэхгүй гэж би тангарагласан билээ. Та нар эрх чөлөө олсондоо баярлахдаа ямар эрхэм сайн хүний ачаар тиймд хүрснээ битгий март аа. Тийнхүү түүний гэргий хүүхдэд ачийг хариулаарай! Энэ учраас Том авгын овоохой та нарын дотор боол хүн байхгүйг хэзээд дурсан санагдуулж явтугай. Та нар эрх чөлөөгөө эрхэмд үзэн Том авгын адил шударга үнэнч явахыг хичээцгээгээрэй! гэж хэлжээ.

Автоматаар үүсгэсэн тайлбар]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

Заметки

		[←1]
	 АНУ-д 1850 онд оргодол хар арьстнуудыг уул эздэд нь буцаан тушааж байх тухай хууль гарчээ. Түүнээс хойш оргогсод Канадад «нууц замаар» очдог болсон юм. Өөрөөр хэлбэл оргогсод хууль зөрчин, гэртээ орогнуулж нутгийн хил хүртэл нэг «өртөөнөөс» нөгөө рүү нь дамжуулах айлуудын гэрт нуугдсаар явж Канад хүрдэг байв




	[←2]
	 Квакер буюу нөхөр гэдэг нь Англи ба хойд Америкт дэлгэрсэн шашны нэгэн салбар




	[←3]
	 Энд Испани, Францын колоничлогчдын эсрэг негрүүдийн бослого удаа дараа гарчээ

